
			ആമുഖം

			ഇന്ത്യൻ മുസ്‌ലിംകളുടെ അതിജീവനവുമായി ബന്ധപ്പെട്ട വ്യത്യസ്ത രാഷ്ട്രീയ - സാമൂഹിക വിദ്യാഭ്യാസ ആലോചനകൾ സമുദായത്തിനകത്ത് സജീവമായി നടക്കുന്ന സന്ദർഭമാണിത്. ഇന്ത്യൻ മുസ്‌ലിംകളുടെ ആത്മാഭിമാനത്തോടെയുള്ള മുന്നോട്ടുപോക്കിനും അതിജീവന പോരാട്ടങ്ങൾക്കും പദ്ധതികൾ ഒരുക്കുന്നതിന് മുന്നിൽ നിൽക്കാൻ സാധിക്കുന്നവരാണ് കേരള മുസ്‌ലിംകളും അവരുടെ വിവിധ സംഘടനകളും കൂട്ടായ്മകളും. രാജ്യത്തെ മുഴുവൻ മുസ്‌ലിംകളുടെയും ഉന്നമനം ലക്ഷ്യമിട്ട് അത്തരം ചില സാമൂഹിക വിദ്യാഭ്യാസ പദ്ധതികൾ കേരളമുസ്‌ലിം കൂട്ടായ്മകളുടെയും സ്ഥാപനങ്ങളുടെയും നേതൃത്വത്തിൽ ഇപ്പോൾ നടന്നു വരുന്നുണ്ട്. കേരളത്തിനകത്ത് പരസ്പരം കലഹിച്ചും തമ്മിലടിച്ചും ഊർജ്ജവും വിഭവങ്ങളും പാഴാക്കേണ്ട സന്ദർഭമല്ല ഇതെന്ന് സമൂഹത്തിലെ മിക്കപണ്ഡിതരും നേതാക്കളും അണികളിൽ വലിയൊരു വിഭാഗവും ഇപ്പോൾ തിരിച്ചറിയുന്നുണ്ട്. നിലവിലെ തങ്ങളുടെ സാമൂഹിക വിദ്യാഭ്യാസ അജണ്ടകളിൽ കാലോചിതമായ മാറ്റങ്ങൾ ഉണ്ടാവണമെന്നും അവർ ആഗ്രഹിക്കുന്നു. സമുദായത്തിന്റെ വളർച്ചക്കും പുരോഗതിക്കും തടസ്സംനിൽക്കുന്ന ദീനീ അടിത്തറയില്ലാത്ത പല പരമ്പരാഗത ആചാരങ്ങളും സമ്പ്രദായങ്ങളും നാട്ടുനടപ്പുകളും മാറേണ്ടതാണെന്നും സംഘടനാതീതമായി അവർ തുറന്നു പറയുന്നുണ്ട്. ഇത്തരം ചില തുറന്നുപറച്ചിലുകളും പുതിയ ഇന്ത്യയിൽ രൂപപ്പെടേണ്ട സാമൂഹിക - രാഷ്ട്രീയ- വിദ്യാഭ്യാസ പദ്ധതികളും സംഘടനാ അജണ്ടകളിൽ രൂപപ്പെടേണ്ട മുൻഗണനാക്രമങ്ങളും മാറ്റങ്ങളും പങ്കുവെക്കുന്ന സംസാരങ്ങളാണ് ഈ പുസ്തകത്തിന്റെ പ്രധാന ഉള്ളടക്കം. വിവിധ സംഘടനകൾക്കും കൂട്ടായ്മകൾക്കും സംരംഭങ്ങൾക്കും സ്ഥാപനങ്ങൾക്കും നേതൃത്വം വഹിക്കുന്ന സുപരിചിതരായ പ്രമുഖ വ്യക്തികളാണ് ഇവരിലധികവും. വേറിട്ട് ചിന്തിക്കുന്ന, സമുദായം കൂടുതൽ പരിചയപ്പെടേണ്ട പണ്ഡിതന്മാരുടെ സംസാരങ്ങളും പുസ്തകത്തിലുണ്ട്. പ്രബോധനം വാരികയുടെ സഹപത്രാധിപരായിരുന്ന സന്ദർഭത്തിലും തുടർന്നും വിവിധ കാലങ്ങളിൽ നടത്തിയ അഭിമുഖങ്ങളിൽ ആനുകാലിക പ്രസക്തിയുള്ളവ മാത്രം ചേർത്തുവെച്ചതാണിത്. ഇതിലെ ഓരോ സംഭാഷണവും വേറിട്ട വർത്തമാനങ്ങളും ഇപ്പോഴും പ്രസക്തവുമായതിനാലുമാണ് പുസ്തകരൂപത്തിലാക്കിയത്. മുസ്‌ലിം അതിജീവന അജണ്ടകൾക്ക് വിവിധ തലത്തിലുള്ള ആലോചനകളും ആസൂത്രണങ്ങളും നടക്കുന്ന ഇക്കാലത്ത് ഈ സംഭാഷണങ്ങൾ ഉപകാരപ്പെടുമെന്നാണ് പ്രതീക്ഷ.

			അവതാരിക

			ഒ.അബ്ദുർറഹ്മാൻ

			ഏകദേശം എട്ടു നൂറ്റാണ്ടുകാലം ഇന്ത്യാ ഉപഭൂഖണ്ഡത്തിന്റെ സിംഹഭാഗമോ പകുതിയിലധികമോ ഭരിച്ചവരാണ് മുസ്‌ലിംകൾ. ഇന്നും കിഴക്കും പടിഞ്ഞാറും രണ്ടു രാഷ്ട്രങ്ങൾ മുസ്‌ലിം ഭരണത്തിലാണ്. അവശേഷിച്ച ഇന്ത്യയിൽ 15 ശതമാനത്തോളം വരുന്ന മുസ്‌ലിം ജനസംഖ്യ ഈ രാജ്യത്തെ നിർണായക മതന്യൂനപക്ഷമാണ്. ഹിന്ദു-മുസ്‌ലിം സാമുദായിക ധ്രുവീകരണം പാരമ്യത്തിലെത്തുകയും ഇരുപക്ഷത്തെയും ദീർഘദൃക്കുകളായ വിവേകശാലികളുടെ മുന്നറിയിപ്പിനെ മറികടന്ന് ബ്രിട്ടീഷ് സാമ്രാജ്യത്വത്തിന്റെ സഹകരണത്തോടെ രാജ്യവിഭജനം യാഥാർഥ്യമാവുകയും ചെയ്തപ്പോൾ അപരിഹാര്യമായ നഷ്ടം സംഭവിച്ചത് സ്വതന്ത്ര ഇന്ത്യയിലെ മുസ്‌ലിം ന്യൂനപക്ഷത്തിനാണ്. എങ്കിൽപോലും മതനിരപേക്ഷ ജനാധിപത്യത്തിന്റെ മൂശയിൽ വാർക്കപ്പെട്ട ഒരു ഭരണഘടന സ്വാതന്ത്ര്യലബ്ധിയുടെ മൂന്ന് വർഷങ്ങൾക്കകം രാജ്യത്ത് നിലവിൽവന്ന സാഹചര്യത്തിൽ പ്രതിബദ്ധതയും യാഥാർഥ്യബോധവുമുള്ള നേതൃത്വം മുസ്‌ലിം ന്യൂനപക്ഷത്തെ നയിക്കാനുണ്ടായിരുന്നെങ്കിൽ സ്വാതന്ത്ര്യത്തിന്റെ എഴുപത്തഞ്ചാം വാർഷികം ആഘോഷിക്കുന്നവേളയിൽ നട്ടെല്ലോടെ നിവർന്നുനിന്ന് രാഷ്ട്രനിർമാണത്തിൽ ക്രിയാത്മക പങ്കുവഹിക്കുന്ന അന്തസ്സുള്ള സമൂഹമായി മാറാൻ സമുദായത്തിന് കഴിയുമായിരുന്നു. വിഭജനത്തെ തുടർന്ന് ചോരയും നീരുമുള്ള നേതാക്കളൊക്കെ ഇന്ത്യ വിട്ട് പോയതും മുസ്‌ലിംകളിൽ ഭൂരിപക്ഷവും വിശ്വാസമർപ്പിച്ച സംഘടന അവരെ കൈവിടുകയും ചെയ്തതാണ് ദുരവസ്ഥക്ക് മുഖ്യകാരണമെന്ന വിശദീകരണത്തിൽ തീർച്ചയായും സത്യമുണ്ട്. ദേശീയ സ്വാതന്ത്ര്യ പ്രസ്ഥാനത്തിന്റെ കൈകളിൽ അധികാരം നിക്ഷിപ്തമായപ്പോൾ ശുഭാപ്തി വിശ്വാസത്തോടെ അതിന്റെ പിന്നിൽ അണിനിരന്ന മഹാഭൂരിപക്ഷവും വഞ്ചിക്കപ്പെട്ടതാണ് സ്ഥിതി കൂടുതൽ വഷളാക്കിയതെന്നും ന്യായമായി ചൂണ്ടിക്കാട്ടാം. 1920കളിൽ മൂർത്ത രൂപംപ്രാപിച്ച ഭൂരിപക്ഷ തീവ്രദേശീയതാ പ്രസ്ഥാനം ക്രമേണ ശക്തിപ്രാപിച്ചു. ഒടുവിൽ രാഷ്ട്രഭരണം സമ്പൂർണമായി കൈയടക്കിയതോടെ മുസ്‌ലിം ന്യൂനപക്ഷത്തിന്റെ അസ്തിത്വവും വ്യക്തിത്വവും ഒരുപോലെ അപകടമേഖലക്ക് മുകളിലെത്തിയ വർത്തമാനകാലത്ത് ഭാവി ചോദ്യചിഹ്നമായിത്തീർന്നത് നിഷേധിക്കാനാവാത്ത വസ്തുതയുമാണ്.

			എന്നുവെച്ച് ഭാഗധേയം അനിശ്ചിതത്വത്തിന് വിട്ടുകൊടുക്കുന്നതോ വിധിയെ പഴിച്ച് നാൾ കഴിക്കുന്നതോ കത്തുന്ന പുരയിൽനിന്ന് ഊരുന്ന കഴുക്കോൽ ലാഭം എന്ന് തീരുമാനിച്ച് വിവിധ ഗ്രൂപ്പുകൾ സ്വന്തംകാര്യം നോക്കുന്നതോ ശത്രുവിന്റെ ശത്രു മിത്രം എന്ന ഫോർമുലക്ക് വഴങ്ങി മുഖ്യശത്രുവിനെ നേരിടാൻ ആദർശ ശത്രുക്കളുമായി സഖ്യം ചെയ്യുന്നതോ ഒന്നും പ്രതിസന്ധിയുടെ യഥാർഥ പരിഹാരമല്ല. അടവുനയങ്ങൾ അനിവാര്യമാവാമെങ്കിലും സുസ്ഥിര പോളിസിക്ക് അത് ബദലാവില്ല. വിശേഷിച്ചും മുസ്‌ലിം സമൂഹത്തിന്റെ ആദർശവും വിശ്വാസപ്രമാണങ്ങളും ഇസ്ലാമിക സംസ്കൃതിയും കഠിനമായി വെല്ലുവിളിക്കപ്പെടുമ്പോൾ. കൊത്തിക്കൊത്തി മുറത്തിൽ കൊത്താൻ തുടങ്ങിയിരിക്കെ മൗനവും ഒഴിഞ്ഞുമാറ്റവും കണ്ടില്ലെന്നു നടിക്കലും ആത്മഹത്യാപരം തന്നെയാവും.

			സ്വാതന്ത്ര്യത്തിന്റെ 50 വർഷക്കാലത്തെ മുസ്‌ലിം സ്ഥിതി സവിസ്തരമായി അന്വേഷിച്ച പ്രധാനമന്ത്രി മൻമോഹൻ സിങ്ങിന് സമർപ്പിക്കപ്പെട്ട ജസ്റ്റിസ് രജീന്ദർ സച്ചാർ സമിതി റിപ്പോർട്ടിൽ സാമൂഹിക, സാമ്പത്തിക, രാഷ്ട്രീയ, വിദ്യാഭ്യാസ, തൊഴിൽമേഖലകളിൽ മുസ്‌ലിം ന്യൂനപക്ഷത്തിന്റെ അവസ്ഥ പലയിടങ്ങളിലും പട്ടികജാതി പട്ടികവർഗങ്ങളുടേതിനേക്കാൾ ദയനീയമാണെന്ന് ചൂണ്ടിക്കാട്ടിയിട്ടുണ്ട്. അക്കൂട്ടത്തിൽ സാമാന്യം ഭേദപ്പെട്ട നിലയിലാണ് കേരളം എന്നാണ് സമിതിയുടെ അഭിപ്രായം. എന്നാൽ, ഹിന്ദു, ക്രിസ്ത്യൻ സമുദായങ്ങളോളം അഭിവൃദ്ധി കേരള മുസ്‌ലിംകൾക്കില്ലെന്നും സച്ചാർ വ്യക്തമാക്കിയിരിക്കുന്നു. ഇത്തരമൊരു സാഹചര്യത്തിൽ രണ്ട് ബാധ്യതകളാണ് കേരളീയ മുസ്‌ലിംകളിൽ വന്നുചേരുന്നത്. ഒന്ന്, കേരളത്തിൽ അവരുടെ പ്രശ്നപരിഹാരം ത്വരിതപ്പെടുത്താനും വികസനം സന്തുലിതമാക്കാനുമുള്ള കൂട്ടായ യത്നം. രണ്ട്, രാജ്യത്തിന്റെ മറ്റു ഭാഗങ്ങളിലെ മുസ്‌ലിം സഹോദരരുടെ കൈപിടിച്ചുയർത്താൻ ആസൂത്രിത യത്നം. ആദ്യത്തേത് താരതമ്യേന ശ്രമസാധ്യവും രണ്ടാമത്തേത് കഠിനപ്രയത്നം ആവശ്യപ്പെടുന്നതുമാണ്. ഈ രണ്ട് ചുമതലകളിലേക്കും സമുദായത്തിന്റെ സത്വര ശ്രദ്ധ ക്ഷണിക്കുന്നതാണ് നമ്മുടെ മുന്നിലുള്ള സമാഹാരത്തിൽ ബഷീർ തൃപ്പനച്ചി ഉൾക്കൊള്ളിച്ച വിവിധ സംഘടന നേതാക്കളുടെയും സമുദായ സ്നേഹികളുടെയും മുഖാമുഖങ്ങൾ. നിലപാടുകളിലെ ഭിന്നതകളും വീക്ഷണ വ്യത്യാസങ്ങളും നിലനിർത്തിക്കൊണ്ടുതന്നെ ഭരണഘടനാദത്തമായ അവകാശങ്ങൾക്കുവേണ്ടി യോജിച്ച പോരാട്ടം സാധ്യമാണ്, അത് നടന്നേ പറ്റൂ എന്നുള്ളതാണ് എല്ലാവരും പൊതുവെ പ്രകടിപ്പിച്ച വികാരം. അഭിമുഖങ്ങളിൽ ഒന്നാമതായി ചേർത്തത് മില്ലി ഗസറ്റ് എഡിറ്ററും ദൽഹി സർക്കാറിന്റെ ന്യൂനപക്ഷ ക്ഷേമ വകുപ്പ് മേധാവിയും അഖിലേന്ത്യ മുസ്‌ലിം മജ്ലിസെ മുശാവറയുടെ മുൻ സാരഥിയുമായ സഫറുൽ ഇസ്ലാം ഖാനുമായുള്ള സംഭാഷണമാണ്. അദ്ദേഹം ഏറ്റവും ശക്തമായി വിരൽചൂണ്ടിയത് ഇന്ത്യൻ മുസ്‌ലിംകൾ ഇന്നേവരെ തുടർന്നുവരുന്ന മീഡിയ ആക്ടിവിസത്തോടുള്ള കുറ്റകരമായ വിമുഖതയിലേക്കാണ്. ദേശീയ മീഡിയ ഏതാണ്ട് ഒറ്റക്കെട്ടായി മുസ്‌ലിം തീവ്രവാദത്തിലേക്കും ഭീകരതയിലേക്കും രാജ്യത്തിന്റെ ശ്രദ്ധ ക്ഷണിച്ചുകൊണ്ടിരിക്കുേമ്പാൾ അതിലൂടെ, പ്രചരിക്കുന്ന വ്യാജങ്ങളുടെയും കിംവദന്തികളുടെയും അർധസത്യങ്ങളുടെയും സത്യാവസ്ഥ പുറത്തുകൊണ്ടുവരാൻ ദേശീയ മീഡിയകളിൽ ഒന്നുപോലും മുസ്‌ലിം സമുദായത്തിനില്ലെന്ന സത്യം എടുത്തുപറയുന്ന കൂട്ടത്തിൽ കേരളത്തിൽ മീഡിയവണ്ണിന്റെയും മാധ്യമത്തിന്റെയും സാന്നിധ്യം വേറിട്ട മാതൃകയായി അദ്ദേഹം അവതരിപ്പിക്കുന്നു. യു.എ.പി.എ അടക്കമുള്ള കരിനിയമങ്ങളാൽ വേട്ടയാടപ്പെടുന്ന മുസ്‌ലിംകളുടെ നിസ്സഹായാവസ്ഥ പരാമർശിക്കെ സഫറുൽ ഇസ്ലാം എടത്തുപറയുന്ന ഒരു കാര്യം തീവ്രവാദത്തെയും ഭീകരവാദത്തെയും നേരിടാൻ രാഷ്ട്രാന്തരീയ തലത്തിൽ പല രാഷ്ട്രങ്ങളും ഭീമമായ ഫണ്ട് നീക്കിവെച്ചതിനാൽ അത് കൈപ്പറ്റുന്ന ഏജൻസികൾ തങ്ങൾ വെറുതെയിരിക്കുകയല്ലെന്ന് തെളിയിക്കാനുള്ള മാർഗമായി ന്യൂനപക്ഷ വേട്ടയെ ഉപയോഗിക്കുന്നുണ്ടെന്നാണ്. എങ്കിൽ നിരപരാധികൾ വർഷങ്ങളോളം ജയിലിൽ കഴിയേണ്ടിവരുന്ന ദുഃസ്ഥിതിക്ക് മറ്റു കാരണങ്ങൾ അന്വേഷിക്കേണ്ടതില്ലല്ലോ. വോട്ടുബാങ്കിന് മാത്രമായി മുസ്‌ലിം പ്രീണനം കാഴ്ചവെക്കുന്ന മതേതര പാർട്ടികളിൽ പ്രതീക്ഷയർപ്പിക്കുന്നത് വ്യർഥമാണെന്നും സ്വന്തമായി രാഷ്ട്രീയ വേദികൾ ഉണ്ടാക്കുകയാണ് മുസ്‌ലിംകൾ വേണ്ടതെന്നുമാണ് അദ്ദേഹത്തിന്റെ സുചിന്തിതാഭിപ്രായം. വിഷൻ 26 എന്ന ബൃഹത്തായ പ്രൊജക്ടിലൂടെ ദേശീയ ശ്രദ്ധയാകർഷിച്ച പ്രഫ. സിദ്ദീഖ് ഹസനുമായുള്ള അഭിമുഖമാണ് ഈ സമാഹാരത്തിലെ ശ്രദ്ധേയമായ ഒരിനം. അദ്ദേഹത്തിന്റെ ശ്രമഫലമായി അസം, ബംഗാൾ, ബിഹാർ, ഡൽഹി തുടങ്ങിയ ഉത്തരേന്ത്യൻ സംസ്ഥാനങ്ങളിലെ അങ്ങേയറ്റം അധഃസ്ഥിതരായ മുസ്‌ലിംകളെ വിദ്യാഭ്യാസപരവും തൊഴിൽപരവും സാമ്പത്തികവുമായ രംഗങ്ങളിൽ കൈപിടിച്ചുയർത്താനുള്ള പദ്ധതികൾ ആസൂത്രണം ചെയ്തും നടപ്പിലാക്കിയും തുടരുന്ന മഹായത്നം സകല വിഭാഗീയതകൾക്കും അതീതമായ മാനവിക മാനങ്ങളുള്ളതാണ്. അതേപ്പറ്റി അദ്ദേഹം നൽകുന്ന വിവരണം കേരളീയ മുസ്‌ലിം സമൂഹത്തിൽ പുതിയ ദിശാബോധം നൽകുന്നു; ഭിന്നതകൾക്കതീതമായി വിവിധ കൂട്ടായ്മകളുടെ സഹകരണം ഉറപ്പുവരുത്താനും സിദ്ദീഖ് ഹസൻ ടീമിന് സാധിച്ചത് പ്രത്യാശജനകവുമാണ്. പാണക്കാട് സയ്യിദ് മുനവ്വറലി ശിഹാബിന്റെയും റഷീദലി ശിഹാബിന്റെയും അഭിമുഖങ്ങൾ കേരളത്തിലെ മുസ്‌ലിം സംഘടനകൾ ഭിന്ന മേഖലകളിൽ വ്യത്യസ്ത കാഴ്ചപ്പാടോടെ പ്രവർത്തിക്കെ തന്നെ സമുദായത്തിന്റെ പൊതുവായ ഉന്നമനത്തിനും പ്രശ്നപരിഹാരത്തിനും യോജിച്ചുനീങ്ങാൻ ഒരു തടസ്സവുമില്ലെന്നും ഉണ്ടായിക്കൂടെന്നും അടിവരയിട്ട് പറയുന്നു. സമസ്ത കേരള ജംഇയ്യത്തുൽ ഉലമായുടെ യുവജന വിഭാഗത്തിന്റെ സമുന്നത നേതാവും സുപ്രഭാതം പത്രാധിപരുമായ അബ്ദുസ്സമദ് പൂക്കോട്ടൂരുമായുള്ള ഉള്ളുതുറന്ന സംസാരം, ഇസ്ലാമിനും മുസ്‌ലിംകൾക്കും നേരെ അടുത്തകാലത്തായി സംഘ്പരിവാർ, നിർമത, ലിബറൽ, ക്രൈസ്തവ വിഭാഗങ്ങളിൽനിന്ന് നേരിട്ടുകൊണ്ടിരിക്കുന്ന ആശയപരമായ ആക്രമണങ്ങളെ ഫലപ്രദമായി പ്രതിരോധിക്കുന്നതിനെ കുറിച്ച് സഗൗരവം ചർച്ച ചെയ്യുന്നു. ആശയപരമായി ഭിന്ന കാഴ്ചപ്പാട് പുലർത്തുന്നവരുമായിതന്നെ പൊതു പ്രശ്നങ്ങളിൽ സഹകരിച്ച് പ്രവർത്തിക്കാനാവുമെന്ന സമസ്തയുടെ സുചിന്തിത നിലപാട് അദ്ദേഹം ഊന്നിപ്പറയുന്നുമുണ്ട്. ഡോ. നഹാസ് മാള, ഡോ. കൂട്ടിൽ മുഹമ്മദലി, സയ്യിദ് ഹാശിം ഹദ്ദാദ് തങ്ങൾ, ചേറൂർ അബ്ദുല്ല മുസ്‌ലിയാർ, എ.പി. അബ്ദുറഹ്മാൻ ഫൈസി എന്നീ ശ്രദ്ധേയ വ്യക്തിത്വങ്ങളുടെ വൈവിധ്യമാർന്ന ചിന്തകളും ഉൾക്കൊള്ളുന്നു ഈ സമാഹാരം. ബഷീർ തൃപ്പനച്ചിയുടെ സംവാദ ശൈലിയും ഔചിത്യപൂർണമായ ചോദ്യങ്ങളും മുഷിയാതെ വായിക്കാനും ചിന്തിക്കാനും പുസ്തകം അവസരമൊരുക്കുന്നൂവെന്ന്  തീർച്ചയായും അവകാശപ്പെടാം.

					ബഷീർ തൃപ്പനച്ചി

				

			
				
					1984 ജനുവരി 15 ന് മലപ്പുറം ജില്ലയിലെ മഞ്ചേരിക്കടുത്ത തൃപ്പനച്ചിയിൽ ജനനം. പിതാവ്: മുഹമ്മദ് തളിയാരിൽ. മാതാവ്: ഇത്തീരുമ്മ പൊത്തൻകോട്. ഭാര്യ: ബുഷ്റ എൻ.കെ. മക്കൾ: ബുഷൈർ മുന്ന, തബ്ഷീർ ബന്ന, ബിഷാറ ജന്ന. പ്രാഥമിക പഠനം: എ.യു.പി.എസ് തൃപ്പനച്ചി, സി.എച്ച്.എം.എച്ച്.എസ് പൂക്കളത്തൂർ, എം.ഇ.എസ് ഓർഫനേജ് മമ്പാട്. ഉപരിപഠനം: ശാന്തപുരം അൽജാമിഅ അൽ ഇസ്ലാമിയ്യയിൽ നിന്ന് ഇസ്ലാമിക് സ്റ്റഡീസിൽ ഡിഗ്രി ബിരുദവും പി. ജി ബിരുദവും (1999-2007). കാലിക്കറ്റ് യൂനിവേഴ്സിറ്റിയിയുടെ അഫ്ദലുൽ ഉലമ കോഴ്സും പൂർത്തിയാക്കി. 2012 മുതൽ 2016 വരെ പ്രബോധനം വാരികയുടെ സഹപത്രാധിപരായിരുന്നു. 2016 മുതൽ വണ്ടൂർ എറിയാട് എ.യു.പി. സ്കൂൾ അധ്യാപകനാണ്. 

			നമ്മെ നാം തന്നെ 

			ശക്തിപ്പെടുത്തിയേ മതിയാകൂ

			ഡോ. സഫറുൽ ഇസ്ലാം ഖാൻ

			ഇന്ത്യയിലെ പ്രമുഖ ഇസ്ലാമിക പണ്ഡിതനും ബുദ്ധിജീവിയുമാണ് ഡോക്ടർ സഫറുൽ ഇസ്ലാം ഖാൻ. ഡൽഹി ന്യൂനപക്ഷ കമ്മീഷൻ ചെയർമാൻ ആയിരുന്ന അദ്ദേഹം അൽജസീറ ബി.ബി.സി തുടങ്ങിയ അന്താരാഷ്ട്ര മീഡിയകളിലടക്കം നടക്കുന്ന ചർച്ചകളിൽ പങ്കെടുക്കാറുണ്ട് .ഓൾ ഇന്ത്യ മുസ്‌ലിം മജ്ലിസെ മുശാവറയുടെ മുൻ അധ്യക്ഷൻ കൂടിയാണ്. ദ മില്ലി ഗസറ്റ് എന്ന ഇംഗ്ലീഷ് മാഗസിന്റെ എഡിറ്ററും പബ്ലിഷറും കൂടിയായ സഫറുൽ ഇസ്ലാം ഖാൻ ഇന്ത്യൻ മുസ്‌ലിം സമൂഹത്തിന്റെ മുഖ്യ അജണ്ടയിൽ ഉണ്ടാവേണ്ട മാറ്റങ്ങളെ കുറിച്ച് സംസാരിക്കുന്നു.

			?മില്ലിഗസറ്റ് എഡിറ്റർ, മുസ്‌ലിം പ്രശ്നങ്ങളിൽ സൂക്ഷ്മ നിരീക്ഷണങ്ങൾ പങ്കുവെക്കുകയും അവ പഠനവിധേയമാക്കുകയും ചെയ്യുന്ന എഴുത്തുകാരൻ എന്നീ നിലകളിൽ ഇന്ത്യൻ മുസ്‌ലിംകളിൽ ഇനിയും വികസിച്ചുവരേണ്ട മീഡിയാ ആക്ടിവിസത്തിന്റെ സാധ്യതയെക്കുറിച്ച് എന്താണ് പറയാനുള്ളത്?

			ഇന്ത്യാ വിഭജനത്തിന് മുമ്പ് ഇംഗ്ലീഷിലടക്കം മുസ്‌ലിം മാനേജ്മെന്റിന്റെ നിയന്ത്രണത്തിൽ പ്രവർത്തിക്കുന്ന ശ്രദ്ധേയമായ പത്രപ്രസിദ്ധീകരണങ്ങൾ ഉണ്ടായിരുന്നു. വിഭജനാനന്തരം അവ നിലച്ചുപോവുകയോ പാകിസ്താനിലേക്ക് മാറുകയോ ആണ് ചെയ്തത്. ഉയർന്ന നിലവാരവും ജനങ്ങൾക്കിടയിൽ സ്വാധീനവുമുണ്ടായിരുന്ന അത്തരം പത്രപ്രസിദ്ധീകരണങ്ങളൊന്നും മുസ്‌ലിംകൾക്ക് കീഴിൽ പിന്നീട് ഇന്ത്യയിലുണ്ടായില്ല. അതിന്റെ ഭവിഷ്യത്തുകൾ വിഭജനകാലം തൊട്ടേ മുസ്‌ലിംകൾ അനുഭവിച്ചു പോരുന്നു. ഇന്ത്യയിൽ മുസ്‌ലിംകളെ കുറിച്ച് ഒരു നിർമിതി മാധ്യമങ്ങളൊരുക്കിയിട്ടുണ്ട്. ഈ നിർമിതിക്കകത്തു നിന്നുകൊണ്ടു മാത്രമാണ് മുസ്‌ലിം വാർത്തകളെ അവർ കൈകാര്യം ചെയ്യുന്നത്. മുസ്‌ലിംകളെ ശല്യക്കാരായ വിഭാഗമായി ഒരു സാധാരണ ഹിന്ദു പോലും കാണുന്ന രീതിയിൽ ഭീകരമായാണ് ‘മതേതര’ മീഡിയയുടെ ഹിംസാത്മകത പ്രവർത്തനക്ഷമമാവുന്നത്. വ്യാജമായ മുസ്‌ലിം വിരുദ്ധ വാർത്തകൾ മുഖ്യധാരാ പത്രപ്രസിദ്ധീകരണങ്ങളിലടക്കം നിരന്തരം പ്രത്യക്ഷപ്പെട്ടപ്പോഴും അതിന് ഒരു തിരുത്ത് കൊടുക്കാൻ പോലും സമുദായത്തിന് സാധിച്ചില്ല. ഇന്ത്യയിൽ അവശേഷിക്കുന്ന മുസ്‌ലിം സമുദായത്തെക്കുറിച്ച് വിദ്യാസമ്പന്നരിൽ ആഴത്തിൽ തെറ്റിദ്ധാരണകളുടെ വിത്തുകൾ പാകി എന്നതായിരുന്നു അതിന്റെ ദൂരവ്യാപകമായ പ്രത്യാഘാതം. വിഭജന ശേഷമുള്ള ആദ്യ പത്തു വർഷത്തെ ഒന്നുമില്ലായ്മയുടെ പരിതാവസ്ഥയിൽ നിന്ന് മുസ്‌ലിം മീഡിയാ രംഗം മുന്നോട്ടുപോയിട്ടുണ്ടെങ്കിലും പ്രതീക്ഷ നൽകുന്ന വിധത്തിൽ മീഡിയാ സംവിധാനം ഇന്നും ദേശീയാടിസ്ഥാനത്തിൽ വികസിച്ച് വന്നിട്ടില്ല. അതിന്റെ ദുരന്തം സമുദായം നിത്യവും അനുഭവിച്ചുകൊണ്ടിരിക്കുകയും ചെയ്യുന്നു. 

			വ്യാജ ഏറ്റുമുട്ടലുകളടക്കമുള്ള തീവ്രവാദ സ്വഭാവമുള്ള വാർത്തകൾ ഇന്നും ഏകപക്ഷീയമായാണ് ദേശീയ മാധ്യമങ്ങളിൽ പ്രത്യക്ഷപ്പെടുന്നത്. ഇന്ത്യൻ മുജാഹിദീൻ എന്ന സംഘടന പോലും മീഡിയാ സൃഷ്ടിയാണ്. ഇതിനെ ചോദ്യം ചെയ്യാൻ ഭരണകൂടത്തിന് പോലും സാധിക്കുന്നില്ല. അത്തരം വ്യാജനിർമിതികളെ തിരുത്താൻ ശേഷിയുള്ള പത്രമാധ്യമങ്ങളോ മീഡിയാ ആക്ടിവിസമോ സമുദായം ഇനിയും വികസിപ്പിച്ചെടുത്തിട്ട് വേണം. കേരളം, കർണാടക പോലുള്ള സംസ്ഥാനങ്ങളിൽ മാത്രമാണ് മാധ്യമരംഗത്ത് ആശാവഹമായ സാന്നിധ്യമുള്ളത്. അതിന്റെ നല്ല ഫലങ്ങൾ ആ സംസ്ഥാനങ്ങളിലെ മുസ്‌ലിം സമൂഹം അനുഭവിക്കുന്നുമുണ്ട്. കേരളത്തിലെ മാധ്യമം ദിനപത്രവും മീഡിയാവൺ ചാനലവും തന്നെയാണ് ഈ രംഗത്തെ മികച്ച മാതൃക. മുസ്‌ലിം മാനേജ്മെന്റുകൾക്ക് കീഴിൽ പത്രങ്ങളും ചാനലുകളും ഉണ്ടെങ്കിൽ മാത്രമേ സമുദായം നേരിടുന്ന പ്രശ്നങ്ങൾ യഥാവിധി സമൂഹത്തെ അറിയിക്കാനാകൂ. അതോടൊപ്പം വ്യാജമായി നിർമിക്കപ്പെടുന്ന വാർത്തകളുടെ സത്യാവസ്ഥ ഈ മീഡിയകൾ വഴി തെളിവ് സഹിതം തുറന്ന് കാണിക്കാനും സാധിക്കും. അത് മറ്റു പത്രമാധ്യമങ്ങളെ സ്വാധീനിക്കുകയും മുസ്‌ലിം വിഷയങ്ങൾ കൈകാര്യം ചെയ്യുമ്പോൾ അവർ ജാഗ്രത പുലർത്തുകയും ചെയ്യും. കേരളത്തിലെയും കർണാടകയിലെയും മുഖ്യധാരാ മാധ്യമങ്ങളിൽ ഏറെക്കുറെ ഈ ജാഗ്രത കാണുന്നത് മുസ്‌ലിം മാനേജ്മെന്റിന് കീഴിലെ മീഡിയകളുടെ സാന്നിധ്യം കാരണമാണ്. ദേശീയ മാധ്യമരംഗത്ത് പ്രത്യേകിച്ച് ഇംഗ്ലീഷ് മീഡിയയിൽ ഈ മുസ്‌ലിം സാന്നിധ്യം ഒട്ടുമില്ലാത്തതിനാൽ സമുദായവുമായി ബന്ധപ്പെട്ട ഒട്ടേറെ വ്യാജവാർത്തകളാണ് അവയിൽ വന്നുകൊണ്ടിരിക്കുന്നത്.

			ടൈംസ് ഓഫ് ഇന്ത്യയിൽ ഒരിക്കൽ എക്സ്ക്ലൂസീവായി വന്ന ഒരു വാർത്ത ‘ഇന്ത്യൻ മുജാഹിദീൻ ന്യൂക്ലിയർ ആയുധം വികസിപ്പിക്കുന്നു’ എന്നായിരുന്നു. എന്തൊരു മണ്ടത്തരമാണ് ഈ വാർത്ത! നമ്മുടെ മാർക്കറ്റിൽ വാങ്ങാൻ കിട്ടുന്ന മെറ്റീരിയലുകൾ വികസിപ്പിച്ചാൽ ന്യൂക്ലിയർ ആയുധമുണ്ടാക്കാൻ സാധിക്കില്ലെന്ന പ്രാഥമിക വിവരം ആ പത്രത്തിന്റെ എഡിറ്റർക്ക് ഇല്ലാതെ പോവുന്നു. മുസ്‌ലിംകളുമായി ബന്ധപ്പെട്ട തീവ്രവാദ വാർത്തകളിൽ പലതും ഇങ്ങനെ സാമാന്യ ബുദ്ധിക്ക് പോലും നിരക്കാത്തതാണ്. പക്ഷേ, ഇംഗ്ലീഷ് മീഡിയ അതിപ്പോഴും ആവർത്തിച്ചുകൊണ്ടിരിക്കുന്നു. ഇംഗ്ലീഷിലടക്കം ദേശീയമായും പ്രാദേശികമായും പത്രപ്രസിദ്ധീകരണങ്ങളും ചാനലുകളും ആരംഭിച്ചാലേ ഈ രംഗത്ത് അൽപമെങ്കിലും മാറ്റം പ്രതീക്ഷിക്കേണ്ടതുള്ളൂ. അതിനാദ്യം മുസ്‌ലിം സംഘടനകളുടെ മുൻഗണനാക്രമങ്ങളിൽ മീഡിയാ ആക്ടിവിസം സ്ഥാനം പിടിക്കണം. മുസ്‌ലിം സമുദായത്തിലെ ധാരാളമാളുകൾ പത്രപ്രവർത്തനത്തിലേക്ക് കടന്നുവരുന്നുണ്ട്. ദേശീയ തലത്തിൽ സ്വീകാര്യതയുള്ള ഒരു മീഡിയ നെറ്റ്വർക്ക് അവർ വികസിപ്പിക്കേണ്ടതുണ്ട്. കഴിവും സാഹസികതയുമുള്ള പുതിയ ചെറുപ്പത്തെ ഇതിനുപയോഗിക്കാൻ സാധിച്ചാൽ വലിയ മാധ്യമ ശാക്തീകരണം സാധ്യമാകും. ബിസിനസ് രംഗത്തുള്ള സമുദായ സ്നേഹികൾ അതിനുള്ള മൂലധനവും മറ്റും കണ്ടെത്താൻ സഹായിക്കണം. മികച്ച പ്രോജക്ടുകളുമായി സമീപിച്ചാൽ സഹകരിക്കാൻ തയാറുള്ള ഒട്ടേറെ പേർ സമുദായത്തിലുണ്ട്.

			?മുസ്‌ലിം വാർത്തകളിൽ ഏകപക്ഷീയത പുലർത്തുമ്പോൾ തന്നെ, മോഡിയെ പോലുള്ള ഒരു ഫാഷിസ്റ്റിനെ സ്പെഷ്യൽ ഫീച്ചറുകളും പരസ്യങ്ങളും നൽകി പ്രമോട്ട് ചെയ്യാനും ‘സെക്യുലർ’ എന്ന ലേബലൊട്ടിച്ച മീഡിയ തയാറാവുന്നു.

			മീഡിയയുടെ ബിസിനസ് സാധ്യത വളറെയേറെ വികസിച്ച കാലമാണിത്. പല വമ്പൻ ബിസിനസ് ഗ്രൂപ്പുകളും സ്വന്തമായി ചാനലും പത്രവും തുടങ്ങുന്നു. നിലവിലുള്ള ദൃശ്യശ്രാവ്യ മാധ്യമങ്ങളിൽ അവർ വലിയ ഷെയറുകൾ എടുക്കുന്നു. തങ്ങളുടെ ഉൽപന്നങ്ങൾ മാർക്കറ്റ് ചെയ്യാൻ മീഡിയ മികച്ച സഹായിയാണെന്ന് ആദ്യം തിരിച്ചറിവുണ്ടായത് മൾട്ടി നാഷ്നൽ കമ്പനികൾക്കാണ്. പരസ്യങ്ങൾക്ക് പകരം ഫീച്ചറുകൾ തന്നെ മീഡിയയിൽ പ്രത്യക്ഷപ്പെട്ട് തുടങ്ങിയത് അങ്ങനെയാണ്. പെയ്ഡ് ന്യൂസ് യാഥാർഥ്യമായിട്ട് കുറച്ചുനാളായി. ബിസിനസ്സുകാർ പയറ്റി വിജയിച്ച ഈ ഫോർമുലയാണ് ഇപ്പോൾ മോഡിയും പരീക്ഷിക്കുന്നത്. കോടികളാണ് മീഡിയാ പ്രചാരണത്തിന് മോഡി നീക്കിവെക്കുന്നത്. ആ പണം ലഭിക്കുന്ന മാധ്യമങ്ങളിൽ മോഡിയുടെ വികസനത്തെക്കുറിച്ച് ഫീച്ചറുകളും ലേഖനങ്ങളും വരിക സ്വാഭാവികം. നിങ്ങൾ പണം മുടക്കാൻ തയാറുണ്ടോ എങ്കിൽ നിങ്ങളെക്കുറിച്ചും ഫീച്ചറുകളെഴുതാൻ മീഡിയ തയാറാണ്. ആദർശവും നിലപാടുകളുമല്ല, പണമാണ് മീഡിയയെ നിയന്ത്രിക്കുന്നത്. അതിൽ സെക്യുലറെന്നോ മുഖ്യധാരയെന്നോ വ്യത്യാസമില്ല. മോഡി പണമിറക്കുന്നു; മീഡിയ അയാൾക്ക് പിന്നാലെ പോകുന്നു. ടൈംസ് ഓഫ് ഇന്ത്യയും ഹിന്ദുസ്ഥാൻ ടൈംസുമെല്ലാം ഇന്ന് ആ വഴിയിലാണ്. പരസ്യത്തിൽ നിന്ന് ലഭിക്കുന്നതിനേക്കാൾ അനേകമടങ്ങ് കോടികളാണ് ഈ ഫീച്ചറുകളും ലേഖനങ്ങളും വഴി പത്രങ്ങൾ സമ്പാദിക്കുന്നത്. ഇന്ത്യയിലെ കോർപ്പറേറ്റ് കമ്പനികളെല്ലാം പത്രങ്ങളും ചാനലുകളും തുടങ്ങിയിട്ടുണ്ട്. ചാനലുകൾ കോർപ്പറേറ്റുകളുടെ പരസ്യ ഫിലിമുകളും, പത്രങ്ങൾ അവയുടെ ബ്രോഷറുകളുമായി മാറിയിട്ടുണ്ട്. ഇന്ത്യൻ മാർക്കറ്റിൽ മൻമോഹൻ സിംഗിനെക്കാൾ നല്ല ബ്രാൻഡ് അംബാസഡറായി ഇവർ മോഡിയെ കാണുന്നു. മതകീയ ഛായയും മറ്റുമുള്ള മോഡി മുഖേന സാധ്യമാകുന്ന ലാഭങ്ങളിലാണ് അവരുടെ കണ്ണ്.

			?മില്ലി ഗസറ്റ് തുടങ്ങാനുള്ള പ്രചോദനം?

			മുസ്‌ലിം സമുദായവുമായി ബന്ധപ്പെട്ട ഒരു വാർത്തയും മുഖ്യധാരയിൽ പ്രത്യേകിച്ച് ഇംഗ്ലീഷ് ഭാഷയിൽ വരാത്ത സന്ദർഭത്തിലാണ് മില്ലി ഗസറ്റ് എന്ന ചെറുസംരംഭത്തിന്റെ തുടക്കം. സമുദായത്തെക്കുറിച്ച് വല്ല വാർത്തയും ഇംഗ്ലീഷ് പത്രങ്ങളിൽ വായിക്കാൻ സാധിച്ചുവെങ്കിൽ അത് ചില മുല്ലമാരുടെ യാഥാസ്ഥിതിക ഫത്വകൾ മാത്രമായിരുന്നു. മുസ്‌ലിം സമുദായത്തെ നിരക്ഷരരായ യാഥാസഥിതികരായി ചുരുക്കുകയായിരുന്നു ഈ വാർത്തകളുടെ ഉദ്ദേശ്യം. അതല്ലാതെ സമുദായമനുഭവിക്കുന്ന യഥാർഥ പ്രശ്നങ്ങളിലൊന്നുപോലും മീഡിയക്ക് വിഷയമായിരുന്നില്ല. സമുദായത്തിന്റ പോസിറ്റീവായ ചിത്രങ്ങളൊന്നും ഈ പത്രങ്ങളിൽ വെളിച്ചം കണ്ടില്ല. അഭ്യസ്തവിദ്യരും രാജ്യത്തിന് മികച്ച സേവനം ചെയ്യുന്നവരുമായ ഒട്ടേറെ മുസ്‌ലിം പ്രതിഭകൾ ഉണ്ടായിരിക്കെ അവരെക്കുറിച്ചുള്ള വാർത്തകൾ പോലും മീഡിയയിൽ സ്ഥാനം പിടിച്ചില്ല. അത്തരമൊരു സന്ദർഭത്തിലാണ് സമുദായത്തിന്റെ ചലനങ്ങളും പ്രശ്നങ്ങളും പങ്കുവെക്കാൻ ഇംഗ്ലീഷിൽ മില്ലി ഗസറ്റ് ആരംഭിച്ചത്. ഇന്ത്യയെന്ന വലിയൊരു രാജ്യത്ത് അതിന് കാര്യമായ സ്വാധീനമൊന്നും ചെലുത്താൻ സാധിച്ചിട്ടില്ലെന്നറിയാം. എങ്കിലും സാധ്യമാവുന്ന ഒരു തുടക്കമിടുക മാത്രമാണ് ചെയ്തിട്ടുള്ളത്. വലിയ പ്രോജക്ടുകൾ ഈ രംഗത്ത് ഉണ്ടാവേണ്ടിയിരിക്കുന്നു. േസാഷ്യൽ മീഡിയയിൽ വലിയ മുതൽമുടക്കില്ലാതെ തുടങ്ങാവുന്ന സംരഭങ്ങൾ ഇപ്പോൾ വികസിച്ചുവന്നിട്ടുണ്ട്. അവ ഉപയോഗപ്പെടുത്തി ഇംഗ്ലീഷ് വെബ് പോർട്ടലുകളും മറ്റ് പ്രാദേശിക ഭാഷകളിലെ മീഡിയാ നെറ്റ്വർക്കുകളും തയാറാക്കാൻ നമുക്ക് സാധിക്കണം. സോഷ്യൽ മീഡിയയിലും നവമാധ്യമ രംഗങ്ങളിലും ഒട്ടേറെ സേവനങ്ങൾ ചെയ്യുന്ന പുതുതലമുറ വിദ്യാർഥികൾ മുസ്‌ലിം സമുദായത്തിലുണ്ട്. അവരെ കോഡിനേറ്റ് ചെയ്യാനും അവരുടെ സേവനങ്ങൾ മുസ്‌ലിം സമൂഹത്തിനും രാജ്യത്തിനും ലഭ്യമാക്കാനുമുള്ള സംവിധാനങ്ങൾ മുസ്‌ലിം സംഘടനകൾ വികസിപ്പിക്കണം. കേവലം സംഘടനാ പ്രചാരണങ്ങൾക്കപ്പുറം സമുദായത്തിന്റെ ആവശ്യങ്ങൾ ഒരുമിച്ച് നേടിയെടുക്കാനുള്ള നവമാധ്യമ രൂപം ഇനിയും വികസിച്ചുവരേണ്ടതുണ്ട്. പ്രിന്റ് - വിഷ്വൽ മീഡിയയേക്കാൾ പുതിയ തലമുറയെ കൂടുതൽ സ്വാധീനിക്കുന്നത് നവമാധ്യമങ്ങളാണ്.

			?അടുത്ത കാലത്ത് ഇന്ത്യയിൽ മുസ്‌ലിം സമുദായം അനുഭവിച്ച വലിയ പ്രതിസന്ധികളിലൊന്നായിരുന്നു രാജ്യദ്രോഹ-തീവ്രവാദാരോപണവും അതിന്റെ പേരിലുള്ള വേട്ടയും. യു.എ.പി.എ നിയമത്തിന്റെ പേരിൽ അറസ്റ്റ് ചെയ്യപ്പെട്ട നിരപരാധികളായ ഒട്ടേറെ ചെറുപ്പക്കാർ ഇന്നും ജയിലറകളിലാണ്. ഇത്തരം വേട്ടകളുടെ യഥാർത്ഥ കാരണമെന്താണ്?

			തീവ്രവാദ വിരുദ്ധ പോരാട്ടത്തിന് ഇന്ത്യയടക്കമുള്ള രാജ്യങ്ങൾക്ക് യൂറോപ്പിൽ നിന്നും അമേരിക്കയിൽ നിന്നും കോടിക്കണക്കിന് ഫണ്ടുകൾ ലഭിക്കുന്നുണ്ട്. രാജ്യസുരക്ഷയുടെ പേരിലുള്ള ഫണ്ടുകൾ വേറെയും. സകല എയർപോർട്ടുകളിലും പ്രധാന കേന്ദ്രങ്ങളിലും കാമറകളും നിരീക്ഷണ സംവിധാനങ്ങളുമൊരുക്കുന്നത് ഇതിന്റെ ഭാഗമാണ്. രാജ്യസുരക്ഷയുടെ ഭാഗമായതിനാൽ പൗരന്മാരുടെ സ്വകാര്യതയിലേക്കുള്ള ഈ നുഴഞ്ഞു കയറ്റം ന്യായീകരിക്കപ്പെടുകയും ചെയ്യുന്നു. പല രാഷ്ട്രങ്ങളിൽനിന്നും ലഭിക്കുന്ന ഇത്തരം ഫണ്ടുകൾ തുടരണമെങ്കിൽ ഇടക്കിടക്ക് തീവ്രവാദ വേട്ടകൾ അനിവാര്യമാണ്. അത് ചിലപ്പോൾ സ്വാഭാവികമായി സംഭവിക്കുന്നു. അതിന് അവസരമൊത്തില്ലെങ്കിൽ കൃത്രിമമായി സംഘടിപ്പിക്കപ്പെടുന്നു. അപ്പോൾ തീവ്രവാദ വേട്ടയെന്നത് കോടികൾ മറിയുന്ന ബിസിനസാണ്. ഫണ്ടുകൾ നഷ്ടപ്പെടാതിരിക്കാൻ ഇന്റലിജൻസ് ഉൾപ്പെടെയുള്ള ഡിപ്പാർട്ട്മെന്റുകൾ ശ്രമിക്കുന്നു. അങ്ങനെ പുതിയ തീവ്രവാദ കഥകളുണ്ടാവുന്നു. ഏറ്റുമുട്ടൽ കൊലപാതകങ്ങൾ നടക്കുന്നു. പലരെയും യു.എ.പി.എ അടക്കമുള്ള കരിനിയമങ്ങൾ ചുമത്തി ജയിലിലടക്കുന്നു. ഇങ്ങനെ ജയിലിലടക്കപ്പെട്ടവർക്ക് രാജ്യസുരക്ഷയുടെ പേര് പറഞ്ഞ് ജാമ്യം പോലും നിഷേധിക്കപ്പെടുന്നു. ഇതാണ് യഥാർഥത്തിൽ സംഭവിക്കുന്നത്. കരിനിയമങ്ങൾക്കൊപ്പം തീവ്രവാദ വേട്ടകൾക്ക് ലഭിക്കുന്ന കോടിക്കണക്കിന് രൂപയുടെ ഫണ്ടുകൾ തുടരുന്നേടത്തോളം കാലം വ്യാജ ഏറ്റുമുട്ടലുകളും നിരപരാധികളുടെ അറസ്റ്റുകളും തുടരാനാണ് സാധ്യത. കരിനിയമങ്ങൾ തുടച്ച് നീക്കാനുള്ള ആർജവം ജനാധിപത്യ ഭരണകൂടങ്ങൾ കാണിക്കേണ്ടതുണ്ട്. കരിനിയമങ്ങൾക്കെതിരെ ബോധവൽക്കരണം നടക്കണം. കൂട്ടായ പ്രതിഷേധമുയരണം. എങ്കിലേ ഭരണകൂടം ഇതിന് തയാറാവൂ. കൂടുതൽ കരിനിയമങ്ങൾ ചുട്ടെടുക്കാൻ ഭരണകൂടത്തെ പ്രേരിപ്പിക്കുന്ന സമീപനങ്ങളാണ് രാഷ്ട്രീയ പാർട്ടികളും മീഡിയയും സ്വീകരിക്കുന്നത്.

			?മുഖ്യധാരാ രാഷ്ട്രീയ പാർട്ടികളിൽ ഏതെങ്കിലുമൊന്നിനെ പിന്തുണക്കുകയെന്നതാണ് പൊതുവെ ഇന്ത്യൻ മുസ്‌ലിംകളുടെ രാഷ്ട്രീയ നിലപാട്. ഇപ്പോൾ ചില ബദൽ രാഷ്ട്രീയ പാർട്ടികളിലും അവർ പ്രതീക്ഷ വെച്ചുപുലർത്തുന്നുണ്ട്. മുസ്‌ലിംകളുടെ രാഷ്ട്രീയ ഭാവിയെക്കുറിച്ച്?

			മുസ്‌ലിം സമുദായത്തിന്റെ പ്രശ്നങ്ങൾ പരിഹരിക്കാൻ മുഖ്യധാരാ രാഷ്ട്രീയ പാർട്ടികളോ ബദൽ രാഷ്ട്രീയ വേദികളോ മുൻകൈയെടുക്കുമെന്ന് വിചാരിക്കുന്നത് മൗഢ്യമാണ്. കഴിഞ്ഞ 75 വർഷത്തെ രാഷ്ട്രീയ ഇന്ത്യയുടെ ചരിത്രം തന്നെ അതിന് മികച്ച തെളിവ്. തെരഞ്ഞെടുപ്പ് വേളയിൽ വോട്ടു ബാങ്കിന് വേണ്ടി മുസ്‌ലിം പ്രീണനം നടത്തുമെന്നല്ലാതെ ഒരു പാർട്ടിയും ആത്മാർഥമായി മുസ്‌ലിം സമുദായത്തിന്റെ പ്രശ്നങ്ങൾ അടുത്തറിയാൻ ശ്രമിച്ചിട്ടില്ല. സമുദായത്തിന്റെ പ്രശ്നങ്ങളവതരിപ്പിക്കാൻ സ്വന്തമായ രാഷ്ട്രീയ വേദികൾ ഉണ്ടാക്കുകയാണ് ഇന്ത്യൻ മുസ്‌ലിംകൾ ചെയ്യേണ്ടത്. അതല്ലാതെ മുഖ്യധാരാ പാർട്ടികൾ, അത് കോൺഗ്രസോ സമാജ്വാദി പാർട്ടിയോ ബി.എസ്.പിയോ സി.പി.എമ്മോ ആയാലും അതിന് മുൻകൈയെടുക്കുമെന്ന് കരുതുന്നില്ല. ഇനി മുഖ്യധാരാ പാർട്ടികളെയോ മറ്റോ പ്രതിനിധീകരിച്ച് വല്ല മുസ്‌ലിം വ്യക്തികളും നിയമസഭയിലോ പാർലമെന്റിലോ എത്തിയാൽ പോലും സമുദായത്തിന്റെ മൗലിക പ്രശ്നങ്ങളിലിടപെടാൻ അവർക്കാവില്ല. കാരണം അവരെ നിയന്ത്രിക്കുന്നത് അവരുടെ പാർട്ടി അജണ്ടകളായിരിക്കും. അതുകൊണ്ട് സമുദായം തന്നെ അജണ്ടയാവുന്ന പാർട്ടിയുടെ പ്രതിനിധികളായി ഇത്തരം വേദികളിലെത്താൻ സാധിക്കണം. മുസ്‌ലിം ഭൂരിപക്ഷമുള്ള ഒട്ടേറെ നിയസഭാ മണ്ഡലങ്ങളും പാർലമെന്റ് മണ്ഡലങ്ങളും ഇന്ത്യയിലുണ്ട്. അവിടങ്ങളിലെല്ലാം രാഷ്ട്രീയ ശക്തിയാവാൻ മുസ്‌ലിംകൾക്ക് സാധിക്കേണ്ടതുണ്ട്. ഇങ്ങനെ സ്വയം സംഘടിച്ച് രാഷ്ട്രീയ വിലപേശൽ നടത്താൻ കരുത്ത് നേടിയാൽ ഏത് മതേതര പാർട്ടിയും മുസ്‌ലിംകളെ അംഗീകരിക്കും. അപ്പോൾ സമുദായത്തിന്റെ ആവശ്യങ്ങൾക്കും പ്രശ്നങ്ങൾക്കും ഭരണാധികാരികൾക്ക് ചെവി കൊടുക്കേണ്ടി വരും. രാഷ്ട്രീയമായി സ്വയം സംഘടിക്കുകയല്ലാതെ മറ്റു രാഷ്ട്രീയ ബദലുകൾ സമുദായത്തെ രക്ഷിക്കുമെന്ന പ്രതീക്ഷ അസ്ഥാനത്താണെന്ന് തിരിച്ചറിയേണ്ട സമയമായിരിക്കുന്നു. അധികാര പങ്കാളിത്തത്തിനു വേണ്ടിയുള്ള സംഘടിതവും ജനാധിപത്യപരവുമായ മുന്നേറ്റങ്ങൾ മുസ്‌ലിംകളുടെ ഭാഗത്തുനിന്നുണ്ടാവണം. ഓരോ സമുദായത്തിനും അധികാര പങ്കാളിത്തം ഭരണഘടന വാഗ്ദാനം ചെയ്തതാണ്.

			?കേരളമടക്കമുള്ള ദക്ഷിണേന്ത്യയിൽ സാമൂഹിക ഇടപെടലുകളിൽ മുസ്‌ലിംകൾ സജീവമാണെന്ന കാര്യം ശ്രദ്ധിച്ചിട്ടുണ്ടോ?

			തീർച്ചയായും. കേരളം, തമിഴ്നാട്, കർണാടക എന്നീ സംസ്ഥാനങ്ങളിൽ സാമൂഹിക ഇടപെടലുകളിൽ മുസ്‌ലിംകൾ സജീവ സാന്നിധ്യമാണ്. കേരളം പ്രത്യേകിച്ചും ഈ രംഗത്ത് ഇന്ത്യയിലെ മുഴുവൻ മുസ്‌ലിംകൾക്കും മാതൃകയാണ്. ഇത് പറയുമ്പോൾ ഉത്തരേന്ത്യ എന്തുകൊണ്ട് ഈ രംഗത്ത് പിന്നാക്കം പോയി എന്നും വിശദീകരിക്കേണ്ടതുണ്ട്. വിഭജനത്തിന്റെ മുറിപ്പാടുകൾ ഒട്ടും പോറലേൽപ്പിക്കാത്ത സംസ്ഥാനങ്ങളാണ് ദക്ഷിണേന്ത്യയിലുള്ളത്. ഉത്തരേന്ത്യയുടെ ചരിത്രമതല്ല. വിദ്യാഭ്യാസ സാമൂഹിക രംഗത്ത് നിറഞ്ഞുനിന്നിരുന്ന പ്രമുഖ മുസ്‌ലിം വ്യക്തിത്വങ്ങളെല്ലാം വിഭജനത്തോടെ പാകിസ്താനിലേക്ക് പോയി. പത്രപ്രവർത്തകരും അക്കാദമീഷ്യന്മാരും വാണിജ്യ പ്രമുഖരും സാംസ്കാരിക രാഷ്ട്രീയ രംഗത്തെ പ്രഗത്ഭരുമെല്ലാം ഇതിൽ പെടും. അവശേഷിച്ച മുസ്‌ലിംകൾക്ക് ഈ രംഗങ്ങളിലെല്ലാം ദിശാബോധം നൽകാൻ കെൽപുള്ളവർ വിരലിലെണ്ണാവുന്നവർ മാത്രമായി. ആയിരക്കണക്കിന് വിദ്യാർഥികളുണ്ടായിരുന്ന അലീഗഢ് മുസ്‌ലിം യൂനിവേഴ്സിറ്റിയിൽ അമ്പതിൽ താഴെ പഠിതാക്കൾ മാത്രമാണ് വിഭജനശേഷം അവശേഷിച്ചത്. വിദ്യാർഥികളില്ലാതെ സർക്കാറിന് അലീഗഢ് യൂനിവേഴ്സിറ്റി അടച്ചിടേണ്ട സന്ദർഭം വരെയുണ്ടായി. മറ്റു ന്യൂനപക്ഷ സ്ഥാപനങ്ങളുടെയും അവസ്ഥ ഇതുതന്നെയായിരുന്നു. വിഭജനമേൽപ്പിച്ച സാമൂഹികാഘാതങ്ങളിൽ നിന്ന് മുക്തമാകുവാൻ ധാരാളം സമയം വേണ്ടിവന്നു. നിരവധി പേരുടെ പലായനം, വധം, മാനഭംഗം, അനാഥരായ കുട്ടികൾ എന്നിങ്ങനെയുള്ള ബീഭത്സ യാഥാർഥ്യങ്ങളിൽ നിന്ന് മോചിതരാവുന്നതിന് പതിറ്റാണ്ടുകളുടെ ശ്രമം വേണ്ടിവന്നിട്ടുണ്ട്. സാമൂഹികമായ ഒരു ഉൾവലിയൽ വലിയൊരളവോളം ഉത്തരേന്ത്യൻ മുസ്‌ലിംകളിൽ പ്രകടമാണ്.

			മുസ്‌ലിംകൾ ധാരാളമുള്ള സംസ്ഥാനങ്ങളായ യു.പിയും ബീഹാറുമൊക്കെ ഇപ്പോഴും പിന്നാക്കാവസ്ഥ മറികടന്നിട്ടില്ല. വിദ്യാഭ്യാസ രംഗത്ത് അവർ ഇപ്പോഴും വളരെ പിന്നിലാണ്. കേരളമടക്കമുള്ള ദക്ഷിണേന്ത്യൻ സംസ്ഥാനങ്ങളെ വിഭജനാനന്തരമുള്ള ഈ പ്രതിസന്ധി വല്ലാതെ ബാധിച്ചില്ല. അസ്തിത്വം തന്നെ ചോദ്യം ചെയ്യപ്പെടുന്ന സാമൂഹികാവസ്ഥ ദക്ഷിണേന്ത്യയിൽ ഉണ്ടായിരുന്നില്ല. അതിനാൽ വിദ്യാഭ്യാസപരമായി വളരെയേറെ മുന്നേറാൻ ഇവിടങ്ങളിലെ മുസ്‌ലിംകൾക്ക് സാധിച്ചു. സ്വാഭാവികമായും മീഡിയ അടക്കമുള്ള സാമൂഹിക ഇടങ്ങളിൽ മുസ്‌ലിംകൾക്ക് കാര്യമായി ഇടപെടാനും സാധിച്ചു. അതിന്റെ നല്ല ഫലങ്ങളാണ് ഇപ്പോൾ ഈ സംസ്ഥാനങ്ങളിലുള്ളവർ അനുഭവിക്കുന്നത്. രാജ്യത്തെ മൊത്തം മുസ്‌ലിംകൾക്ക് ഉപകാരപ്പെടുംവിധം ഈ സംരംഭങ്ങളെ വികസിപ്പിച്ചെടുക്കാനുള്ള ഉത്തരവാദിത്വം കൂടി കേരളത്തിലടക്കമുള്ളവർ ഏറ്റെടുക്കേണ്ടതുണ്ട്.

			?മുസ്‌ലിം ശാക്തീകരണത്തിന് ഉപയോഗിക്കാവുന്ന ഇന്ത്യൻ മുസ്‌ലിംകളുടെ പൈതൃക ശേഷിപ്പാണല്ലോ വഖ്ഫ് സ്വത്തുക്കൾ. വഖ്ഫുകളിൽ വലിയൊരു പങ്കും ഗവൺമെന്റോ സ്വകാര്യ വ്യക്തികളോ കൈയേറിയിട്ടും അവ സംരക്ഷിക്കാനുള്ള ശ്രമങ്ങൾ ഉണ്ടാകാത്തതെന്തുകൊണ്ടാണ്?

			രാജ്യത്തുടനീളം മുസ്‌ലിം സമുദായത്തിന് വഖ്ഫ് സ്വത്തുക്കളുണ്ട്. അവയിൽ ഏറെയും അന്യാധീനപ്പെടുകയോ സംരക്ഷിക്കാനാളില്ലാതെ അവഗണിക്കപ്പെടുകയോ ചെയ്തിരിക്കുന്നു. സർക്കാറിനൊപ്പം സമുദായവും ഇതിൽ കുറ്റക്കാരാണ്. തങ്ങൾക്ക് പൈതൃകമായി ലഭിച്ച വഖ്ഫുകൾ സംരക്ഷിക്കാനോ ക്രിയാത്മകമായി അതിനെ ഉപയോഗപ്പെടുത്തുന്ന പ്രോജക്ടുകൾ ആസൂത്രണം ചെയ്യാനോ സമുദായത്തിന് ഇതുവരെ സാധിച്ചിട്ടില്ല. പലയിടത്തും വഖഫ് ഉപയോഗരഹിതമായി കിടക്കുകയാണ്. സമുദായത്തിന്റെ വിദ്യാഭ്യാസ പദ്ധതികൾക്കോ മറ്റോ അവയെ ക്രിയാത്മകമായി ഉപയോഗപ്പെടുത്താൻ സാധിക്കണം. നഷ്ടപ്പെട്ടുപോയവ സർക്കാറിൽ സമ്മർദം ചെലുത്തി തിരിച്ചുപിടിക്കണം. സർക്കാരടക്കം ഉപയോഗിക്കുന്ന വഖ്ഫ് വഹകൾ ഒന്നുകിൽ വിട്ടുതരികയോ അല്ലെങ്കിൽ നിലവിലെ വാടക ആ പ്രോപർട്ടിക്ക് നൽകുകയോ വേണം. വഖ്ഫ് സ്വത്തുക്കളുടെ കൃത്യമായ കണക്കെടുത്ത് അവയുടെ സ്വഭാവം നിർണയിക്കുകയും സ്വകാര്യ വ്യക്തികളടക്കം കൈയേറിയത് തിരിച്ച് പിടിക്കുകയും വേണം. നിലവിലുള്ള നിയമങ്ങൾ തന്നെ വഖഫ് പ്രോപർട്ടികൾ സംരക്ഷിക്കാനും സമുദായ പുരോഗതിക്ക് പ്രയോജനപ്പെടുത്താനും മതിയായതാണ്. സമുദായത്തിന് ആർജവമുള്ള നിലപാടുകളും പ്രോജക്ടുകളുമാണ് ഇനിയുണ്ടാവേണ്ടത്. ഇന്ത്യയിൽ അന്യാധീനപ്പെട്ട വഖ്ഫ് സ്വത്തുക്കൾ മാത്രം തിരിച്ചുപിടിച്ചാൽ സച്ചാർ കമ്മിറ്റിയുടെ നിർദേശങ്ങൾ നടപ്പിലാക്കാൻ വേണ്ട സംവിധാനങ്ങൾ ഉണ്ടാക്കാൻ അതുവഴി ഗവൺമെന്റിന് സാധിക്കും. അത്രക്കും ഭീമമാണ് കൈയേറ്റം ചെയ്യപ്പെട്ട വഖ്ഫ് സ്വത്തുക്കളുടെ ഔദ്യോഗിക കണക്കുകൾ. ഇന്ത്യയിലെ ഒട്ടുമിക്ക പൊതുസംരംഭങ്ങളും വിദ്യാഭ്യാസ സ്ഥാപനങ്ങളും വഖ്ഫിന്റെ ഗുണഭോക്താക്കളാണ്.

		

		

			ഉത്തരേന്ത്യൻ മുസ്‌ലിം ശാക്തീകരണം അജണ്ടയാവണം

			പ്രഫ. കെ.എ സിദ്ദീഖ് ഹസൻ

			ഉത്തരേന്ത്യൻ മുസ്‌ലീങ്ങളുടെ സമഗ്രമായ ശാക്തീകരണം ലക്ഷ്യമിട്ട് പ്രവർത്തിക്കുന്ന വിഷൻ 2026 ശിൽപികളിൽ പ്രമുഖനാണ് പ്രൊഫ. കെ.എ സിദ്ദീഖ് ഹസൻ. ജമാഅത്തെ ഇസ്ലാമി അഖിലേന്ത്യാ ഉപാധ്യക്ഷനും കേരള അമീറും ആയിരുന്ന അദ്ദേഹം 2021 ഏപ്രിൽ ആറിന് നിര്യാതനായി. വിഷൻ 2026 പ്രോജക്ടുകളെ പരിചയപ്പെടുത്തുന്നതോടൊപ്പം ഉത്തരേന്ത്യൻ മുസ്‌ലിം ശാക്തീകരണം മുഴുവൻ മുസ്‌ലിം സംഘടനകളുടെ മുഖ്യ അജണ്ടയായി മാറേണ്ടതിന്റെ ആവശ്യകതയും പങ്കുവെച്ച് അദ്ദേഹം നൽകിയ അഭിമുഖത്തിലെ പ്രസക്തഭാഗങ്ങൾ.

			?വിഷൻ 2026 ന് വേണ്ടി മുന്നോട്ടുവെച്ച പ്രഥമ പ്രോജക്ടിന്റെ ഉള്ളടക്കമെന്തായിരുന്നു? പ്രായോഗികമായി എങ്ങനെയാണ് അതിന് തുടക്കം കുറിച്ചത്?

			ഉത്തരേന്ത്യൻ മുസ്‌ലിംകളുടെ പിന്നാക്കാവസ്ഥക്ക് മുഖ്യകാരണം വിദ്യാഭ്യാസമില്ലായ്മയാണെന്ന് ഈ പ്രോജക്ടിനു വേണ്ടിയുള്ള യാത്രയിൽ തിരിച്ചറിഞ്ഞിരുന്നു. ദാരിദ്ര്യവും തൊഴിലില്ലായ്മയും ഒരു പരിധിവരെ വിദ്യാഭ്യാസമില്ലായ്മയുമായി തന്നെയാണ് ബന്ധപ്പെട്ടിരിക്കുന്നത്. അതിനാൽ പ്രഥമ പ്രോജക്ടിൽ വിദ്യാഭ്യാസപദ്ധതികൾക്കും ബോധവൽക്കരണത്തിനുമാണ് മുഖ്യ ഊന്നൽ നൽകിയിരുന്നത്. തൊഴിൽ പരിശീലനങ്ങൾ, തൊഴിലുപകരണങ്ങളുടെ വിതരണം, ഭവന നിർമാണ പദ്ധതികൾ, നിയമ പോരാട്ടങ്ങൾക്കായുള്ള സിവിൽ റൈറ്റ്സ് പ്രൊട്ടക്ഷൻ വേദികൾ, അടിയന്തര ദുരിതാശ്വാസ പ്രവർത്തനം നൽകുന്ന ഡിസാസ്റ്റർ മാനേജ്മെന്റ് സംവിധാനം എന്നിവയായിരുന്നു മറ്റു പദ്ധതികൾ. കലാപങ്ങളും പ്രകൃതിദുരന്തങ്ങളും സംഭവിക്കുമ്പോൾ അവിടെ കുതിച്ചെത്തി അടിയന്തര സേവനം ചെയ്യുന്നു ഡിസാസ്റ്റർ മാനേജ്മെന്റ് ടീം. നിരപരാധികളായ മുസ്‌ലിം ചെറുപ്പക്കാരെ തീവ്രവാദികളെന്ന് മുദ്രകുത്തി അന്യായമായി വർഷങ്ങളോളം ജയിലിലിടുന്ന ഭരണകൂട വേട്ട ചില സംസ്ഥാനങ്ങളിൽ സജീവമായിരുന്നു. അത്തരം കേസുകളിൽ നിയമ പോരാട്ടം നടത്തുന്നതിനു വേണ്ടിയാണ് അസോസിയേഷൻ ഫോർ പ്രൊട്ടക്ഷൻ ഓഫ് സിവിൽ റൈറ്റ്സ് (എ.പി.സി.ആർ) കൂടി വിഷന്റെ ഭാഗമാക്കിയത്. 

			ഹ്യൂമൻ വെൽെഫയർ ഫൗണ്ടേഷൻ എന്ന ട്രസ്റ്റ് രജിസ്റ്റർ ചെയ്ത് അതിനു കീഴിൽ വ്യത്യസ്ത എൻ.ജി.ഒകൾ രൂപീകരിച്ചാണ് വിഷൻ 2012 പ്രായോഗികമായി പ്രവർത്തനമാരംഭിച്ചത്. ആരോഗ്യ-സാമൂഹിക-സേവന രംഗത്ത് ഹ്യൂമൻ വെൽഫെയർ ട്രസ്റ്റ്, പൗരാവകാശ സംരക്ഷണത്തിനും നിയമപോരാട്ടങ്ങൾക്കുമായി അസോസിയേഷൻ ഫോർ പ്രൊട്ടക്ഷൻ ഓഫ് സിവിൽ റൈറ്റ്സ്, ദുരിതാശ്വാസപുനരധിവാസ പ്രവർത്തനങ്ങൾക്ക് സൊസൈറ്റി ഫോർ ബ്രെറ്റ് ഫ്യൂച്ചർ, മൈക്രോഫിനാൻസ് പ്രവർത്തകർക്ക് മേൽനോട്ടം വഹിക്കാൻ സഹൂലത്ത്, ഡോക്ടർമാരുടെ കൂട്ടായ്മയായി മെഡിക്കൽ സർവീസ് സൊസൈറ്റി എന്നീ എൻ.ജി.ഒകൾ നിലവിൽവന്നു. വിദ്യാഭ്യാസം, ആരോഗ്യം, ചെറുകിട വായ്പകൾ, സംരംഭകത്വം, തൊഴിൽ പരിശീലനങ്ങൾ, മനുഷ്യാവകാശ പോരാട്ടങ്ങൾ, റിലീഫ് റിഹാബിലിറ്റേഷൻ പ്രവർത്തനങ്ങൾ എന്നിങ്ങനെ കഴിഞ്ഞ പത്തു വർഷത്തിനുള്ളിൽ ഈ സന്നദ്ധ സംഘടനകൾക്കു കീഴിൽ നിരവധി പദ്ധതികളാണ് ഇന്ത്യയിലുടനീളം നടപ്പാക്കിയത്. സ്ത്രീ ശാക്തീകരണം ലക്ഷ്യമിട്ട് ഒരു പ്രത്യേക പദ്ധതിക്കും വിഷൻ രൂപം കൊടുത്തിരുന്നു. 

			?സംഘടനാതീതമായി ഇന്ത്യൻ മുസ്‌ലിംകളുടെ ശാക്തീകരണത്തിനുള്ള പൊതു പ്രോജക്ടായി മാറാൻ വിഷന് സാധിച്ചിട്ടുണ്ട്. സംഘടനാതലത്തിനപ്പുറത്തേക്ക് ഈ പദ്ധതിയെ വികസിപ്പിക്കാൻ എങ്ങനെയാണ് സാധിച്ചത്? 

			വിഷന്റെ പ്രാഥമിക പ്രോജക്ടുകൾ തയാറാക്കുന്ന വേളയിൽതന്നെ സംഘടനാതീതമായി ഓരോ മേഖലയിലെയും പ്രഗത്ഭരുടെ നിർദേശങ്ങളും ഉപദേശങ്ങളും ഞങ്ങൾ തേടിയിരുന്നു. സമീപിച്ചവരെല്ലാം വളരെ പോസിറ്റീവായാണ് ഇതിനോട് സഹകരിച്ചത്. വിഷൻ പദ്ധതികൾ യാഥാർഥ്യമാക്കാൻ വൻ സാമ്പത്തിക സഹായങ്ങൾ ആവശ്യമായിരുന്നു. സാധ്യമാവുന്നവരെയെല്ലാം തുടക്കം മുതൽതന്നെ സമീപിക്കുകയും അവരെ വിഷന്റെ ഭാഗമാക്കുകയും ചെയ്തു. ദൽഹിയിലും മറ്റുമുള്ള സാമൂഹിക പ്രവർത്തകരായ ചില പ്രമുഖ വ്യക്തികൾ വിഷന് അകമഴിഞ്ഞ പിന്തുണയുമായെത്തുകയും ചെയ്തു. അലീഗഢ് യൂനിവേഴ്സിറ്റി മുൻ വി.സി സയ്യിദ് ഹാമിദ്, സിറാജ് ഹുസൈൻ (ഐ.എ.എസ്) എന്നിവർ അവരിൽപെടും. സയ്യിദ് ഹാമിദായിരുന്നു വിഷൻ 2016ന്റെ ആദ്യ ചെയർമാൻ. അദ്ദേഹത്തിന്റെ പരിചയവും അനുഭവങ്ങളും വിഷൻ ടീമിന്റെ മുന്നോട്ടുപോക്കിന് ഏറെ പ്രയോജനം ചെയ്തിട്ടുണ്ട്. കേരളത്തിൽനിന്ന് ഗൾഫാർ പി. മുഹമ്മദലി, ഡോ. കുന്നേൽ ബശീർ, ഡോ. മുബാറക് പാഷ എന്നിവർ തുടക്കം മുതലേ വിഷന്റെ ഉത്തരവാദപ്പെട്ട വേദികളിലുണ്ടായിരുന്നവരാണ്. വിദ്യാഭ്യാസ-തൊഴിൽ-സേവന സംരംഭങ്ങൾ തുടങ്ങിയേടത്തൊക്കെ അതത് രംഗങ്ങളിലെ പരിചയസമ്പന്നരെ വിഷൻ സമീപിക്കുകയും അവരതിന്റെ ഭാഗമാവുകയും ചെയ്തു. പിന്നെ സംഘടനാതീതമായി മുഴുവൻ മലയാളികളും, വിശിഷ്യാ ഗൾഫ് മലയാളികൾ വിഷന്റെ പ്രധാന പിൻബലമായിത്തീർന്നു. ഇങ്ങനെ എല്ലാവരും വിഷനെ സ്വന്തം പദ്ധതിയായി ഏറ്റെടുക്കുകയായിരുന്നു. അതാണ് വിഷന്റെ ഇതുവരെയുള്ള മുന്നോട്ടുപോക്കിന്റെ മുഖ്യ ഊർജവും. 

			?ഇന്ത്യൻ മുസ്‌ലിംകൾക്കിടയിൽ ജനകീയ സ്വഭാവത്തിൽ വലിയ സ്വാധീനമുള്ള സംഘടനകൾ ഉത്തരേന്ത്യ കേന്ദ്രീകരിച്ച് പ്രവർത്തിക്കുന്നുണ്ട്. ഇന്ത്യൻ മുസ്‌ലിംകളുടെ പിന്നാക്കാവസ്ഥ അവരുടെ അജണ്ടയിൽ സ്ഥാനം പിടിക്കാറുണ്ടോ?

			ഉത്തരേന്ത്യൻ മതസംഘടനകളൊക്കെ കേവലം ‘ദീനീ’ അജണ്ടകളിൽ മാത്രം പ്രവർത്തിക്കുന്നവയാണ്. മതസാമുദായിക വിഷയങ്ങൾക്കപ്പുറമുള്ള പരിപാടികളെക്കുറിച്ചൊന്നും അവരിതുവരെ ആലോചിച്ചിട്ടു പോലുമുണ്ടോ എന്ന് സംശയമാണ്. പ്രകൃതിദുരന്തങ്ങളോ കലാപങ്ങളോ ഉണ്ടാകുമ്പോൾ ചെയ്യുന്ന ചില്ലറ സേവനങ്ങൾ മാത്രമാണിതിന് അപവാദം. ദീനീ മദാരിസുകളല്ലാത്ത പ്രാഥമിക വിദ്യാലയങ്ങൾ പോലും ഈ സംഘടനകൾക്കു കീഴിലില്ല. കുറച്ചെങ്കിലും പ്രാഥമിക സ്കൂളുകളും തൊഴിൽ പരിശീലന സ്ഥാപനങ്ങളുമുള്ളത് ജമാഅത്തെ ഇസ്ലാമിക്കു കീഴിലാണ്. ഉന്നത ഭൗതിക കലാലയങ്ങളാവട്ടെ ജമാഅത്തിനു കീഴിൽ പോലുമില്ല. വിഷൻ പദ്ധതികൾ ആരംഭിച്ചതോടെ ഈ രംഗത്ത് മാറ്റങ്ങളുണ്ടാവുന്നുണ്ട്. ഒട്ടേറെ സ്കൂളുകളും ഹോസ്റ്റലുകളും ഉന്നത വിദ്യാഭ്യാസ സ്കോളർഷിപ്പുകളും തൊഴിൽ പരിശീലനകേന്ദ്രങ്ങളും ജമാഅത്തിന്റെ പിന്തുണയോടെ പല സംസ്ഥാനങ്ങളിലും വിഷനു കീഴിൽ ആരംഭിച്ചുകഴിഞ്ഞു. 

			?വിഷൻ പ്രോജക്ടുകൾ ഇനിയും മുസ്‌ലിം സംഘടനാ അജണ്ടകളിൽ സ്വാധീനം ചെലുത്തിയില്ലെന്നാണോ? 

			ഉത്തരേന്ത്യൻ മുസ്‌ലിം സംഘടനകളുടെ അജണ്ടയിലോ മുൻഗണനാക്രമങ്ങളിലോ പറയത്തക്ക സ്വാധീനമൊന്നും വിഷൻ 2026 ഉണ്ടാക്കിയിട്ടില്ലെന്നുതന്നെയാണ് തോന്നുന്നത്. അവരിപ്പോഴും സാമ്പ്രദായിക മത അജണ്ടകളിൽ തന്നെയാണ് കറങ്ങുന്നത്. മുസ്‌ലിം വിദ്യാഭ്യാസ ശാക്തീകരണം പോലും അവർക്ക് അജണ്ടയായിട്ടില്ല. പട്ടിണിയും ദാരിദ്ര്യവുമൊക്കെ ഒരു വശത്ത് നിലനിൽക്കെ, അതിനു നേരെ കണ്ണടച്ച് പരമ്പരാഗത ഫിഖ്ഹ് പഠിച്ചും പഠിപ്പിച്ചും ജീവിക്കുകയാണവർ. തീവ്രവാദ കേസുകളിൽ അന്യായമായി കുരുക്കപ്പെട്ടവർക്കു വേണ്ടി നിയമപോരാട്ടം നടത്താൻ ജംഇയ്യത്തുൽ ഉലമായെ ഹിന്ദ് മുന്നോട്ടുവന്നത് മാത്രമാണ് ഏക അപവാദം. അപ്പോഴും വിദ്യാഭ്യാസ-സേവന-തൊഴിൽ മേഖലയിലെ മുസ്‌ലിം ശാക്തീകരണ അജണ്ടയിലേക്കു വരാൻ അവർ തയാറായിട്ടില്ല. ഈ സംഘടനകളെപോലെതന്നെ ഉത്തരേന്ത്യൻ മുസ്‌ലിം സമ്പന്നരിൽനിന്നും വിഷന് പ്രതീക്ഷിച്ച പിന്തുണ കിട്ടിയിട്ടില്ല. അവിടത്തെ സമ്പന്നർക്ക് മുസ്‌ലിം സാധാരണക്കാരോ അവരുടെ പട്ടിണിയോ പിന്നാക്കാവസ്ഥയോ ഒന്നും പരിഗണനീയ വിഷയം പോലുമല്ല. എന്നാൽ, ചില ഉത്തരേന്ത്യൻ പ്രവാസി മുസ്‌ലിം കൂട്ടായ്മകളും വ്യക്തികളും വിഷനെ സഹായിച്ചിട്ടുണ്ടെന്ന കാര്യം എടുത്തുപറയേണ്ടതുണ്ട്. 

			അതേസമയം, കേരളീയ മുസ്‌ലിം സംഘടനകളിലും സ്ഥാപനങ്ങളിലും വിഷൻ പദ്ധതികൾ ഏറെ സ്വാധീനം ചെലുത്തിയിട്ടുണ്ട്. അതിന്റെ ഗുണഫലം വ്യത്യസ്ത പ്രോജക്ടുകളിലൂടെ ഉത്തരേന്ത്യൻ മുസ്‌ലിംകൾക്ക് ലഭിച്ചുകൊണ്ടിരിക്കുന്നുണ്ട്. സംഘടനകളും സ്ഥാപനങ്ങളും ഉത്തരേന്ത്യയിൽ വ്യത്യസ്തമായ പദ്ധതികൾ നടപ്പാക്കിത്തുടങ്ങിയിരിക്കുന്നു. ഏറ്റക്കുറച്ചിലോടെ എല്ലാ കേരളീയ മുസ്‌ലിം സംഘടനകളുടെയും അജണ്ടയിൽ ഉത്തരേന്ത്യൻ മുസ്‌ലിം ശാക്തീകരണം സ്ഥാനം പിടിച്ചിട്ടുണ്ട്. മലയാളി മുസ്‌ലിം സമ്പന്നരിൽ ചിലർ വ്യക്തിപരമായിത്തന്നെ ചില പ്രോജക്ടുകൾ അവിടെ നടപ്പാക്കുന്നുണ്ട്. വലിയ മാറ്റമാണിതെല്ലാം. 

			?വിഷൻ 2026നു കീഴിൽ പൂർത്തീകരിച്ച വലിയ പ്രോജക്ടുകളിലൊന്നായിരുന്നു ന്യൂദൽഹിയിലെ അൽശിഫ മൾട്ടി സ്പെഷ്യാലിറ്റി ഹോസ്പിറ്റൽ. ആതുരസേവനരംഗത്ത് ശ്രദ്ധ പതിപ്പിക്കാൻ വിഷനെ പ്രേരിപ്പിച്ച ഘടകം?

			ഉത്തരേന്ത്യൻ ഗ്രാമങ്ങളിൽ, വിശേഷിച്ച് മുസ്‌ലിം പോക്കറ്റുകളിൽ ചികിത്സാ സൗകര്യങ്ങൾ വളരെ വിരളമാണ്. സാധാരണഗതിയിൽ ഒരസുഖം ബാധിച്ചാൽ ഗ്രാമത്തിലുള്ള അപ്പോത്തിക്കിരിയെയാണ് അവർ സമീപിക്കുക. നമ്മുടെ നാട്ടിലെ പഴയ കമ്പോണ്ടറുടെ നിലവാരമേ ഈ അപ്പോത്തിക്കിരിക്കുണ്ടാവൂ. എന്നിട്ടും അസുഖം മാറിയില്ലെങ്കിൽ ദൂരെയുള്ള സർക്കാർ പ്രെമറി ഹെൽത്ത് സെന്ററുകളെ സമീപിക്കും. അവിടെയും ചികിത്സാ സൗകര്യം പരിമിതമായിരിക്കും. അതിനപ്പുറം ചികിത്സ തേടാനുള്ള അറിവോ ശേഷിയോ അവർക്കില്ലാത്തതിനാൽ ചികിത്സ അവിടെ അവസാനിക്കും. ഒന്നുകിൽ ഭാഗ്യത്തിന് അസുഖം ഭേദമാകും. അല്ലെങ്കിൽ രോഗി മരണമടയും. ഈയൊരവസ്ഥക്ക് െചറിയ മാറ്റമെങ്കിലുമുണ്ടാവണമെന്ന ആലോചനയിൽനിന്നാണ് അൽശിഫ സൂപ്പർ സ്പെഷ്യാലിറ്റി ഹോസ്പിറ്റൽ ആരംഭിച്ചത്. ഗ്രാമങ്ങളിൽനിന്ന് വിദഗ്ധ പരിശോധനയും ചികിത്സയും ആവശ്യമുള്ളവരെ വിഷൻ വളന്റിയർമാർ അൽശിഫ ഹോസ്പിറ്റലിൽ എത്തിക്കുന്നു. ദൽഹി നിവാസികൾക്കും സാധാരണക്കാർക്കും കുറഞ്ഞ ചെലവിൽ മികച്ച ചികിത്സാ സൗകര്യമൊരുക്കി ഹോസ്പിറ്റലുകൾക്ക് മാതൃകയാകാനും അൽശിഫക്ക് സാധിക്കുന്നുണ്ട്. 

			?മൈക്രോഫിനാൻസ് ചെറുകിട വായ്പാരംഗത്ത് വിഷന് കീഴിലെ ‘സഹൂലത്ത്’ നിർവഹിക്കുന്ന ദൗത്യം? 

			ഇന്ത്യയിലുടനീളം പലിശരഹിത മൈക്രോഫിനാൻസ് കോഓപറേറ്റീവ് സൊസൈറ്റികൾ സ്ഥാപിക്കുക എന്ന ലക്ഷ്യത്തോടെയാണ് ‘സഹൂലത്ത്’ രൂപവത്കരിച്ചത്. ഗ്രാമങ്ങളിലെ സാധാരണക്കാർക്ക് അയ്യായിരം മുതൽ പതിനായിരം രൂപ വരെ പലിശരഹിത വായ്പ ലഭ്യമാക്കുന്ന സംവിധാനമാണ് ‘സഹൂലത്തി’ന്റെ ശ്രദ്ധേയ പദ്ധതികളിലൊന്ന്. മറ്റ് സംരംഭകത്വ പദ്ധതികളും സഹൂലത്തിനു കീഴിൽ നടന്നുവരുന്നുണ്ട്. ബിഹാറിൽ പ്രവർത്തിച്ചിരുന്ന അൽഖൈർ കോഓപറേറ്റീവ് ക്രെഡിറ്റ് സൊസൈറ്റിയുടെ മാതൃകയിലാണ് ‘സഹൂലത്ത്’ ഇത്തരം സൊസൈറ്റികൾ മറ്റ് പ്രദേശങ്ങളിലും തുടങ്ങിയത്. നിലവിൽ 36 പ്രദേശങ്ങളിൽ ഇത്തരം പലിശരഹിത സൊസൈറ്റികൾ രൂപീകരിച്ചിട്ടുണ്ട്. ക്രമപ്രവൃദ്ധമായി ഇവയുടെ എണ്ണം വർധിപ്പിച്ച് സേവനം സാധ്യമാകുന്നത്ര ഗ്രാമീണർക്ക് ലഭ്യമാക്കാനാണ് വിഷൻ ലക്ഷ്യമിടുന്നത്. സംഗമം (കേരളം, പോണ്ടിച്ചേരി), ഖിദ്മത്ത് (ആന്ധ്രാ പ്രദേശ്, തെലങ്കാന), സഹായത (പശ്ചിമ ബംഗാൾ, അസം), യൂനിറ്റി (മഹാരാഷ്ട്ര, ഗുജറാത്ത്), അൽഖൈർ (ദൽഹി, ഉത്തർപ്രദേശ്, ബിഹാർ, ഝാർഖണ്ഡ്) തുടങ്ങിയ മൈക്രോഫിനാൻസ് സൊസൈറ്റികളൊക്കെ ഇങ്ങനെ രജിസ്റ്റർ ചെയ്ത് സഹൂലത്തിന്റെ മേൽനോട്ടത്തിൽ പ്രവർത്തിക്കുന്നവയാണ്. സാമ്പത്തിക വിദഗ്ധൻ കൂടിയായ ഡോ. അർശദ് അജ്മലാണ് സഹൂലത്തിന്റെ ചെയർമാൻ. അദ്ദേഹത്തിന്റെ സമർപ്പണവും കാഴ്ചപ്പാടുകളുമാണ് ഈ രംഗത്ത് വലിയ രീതിയിൽ മുന്നോട്ടുപോകാൻ വിഷനെ സഹായിച്ചത്. 

			?ത്രിതല പഞ്ചായത്ത് ഫണ്ടുകളും മറ്റ് സർക്കാർ പദ്ധതികളുമടക്കം ഒട്ടേറെ ഗ്രാമീണ വികസന പ്രോജക്ടുകൾ കേന്ദ്രസംസ്ഥാന സർക്കാറുകൾക്കു കീഴിലുണ്ട്. ഇവയെ കാര്യമായി ഉപയോഗപ്പെടുത്താനുള്ള ആലോചന വിഷൻ നടത്തുന്നുണ്ടോ? വിഷൻ പദ്ധതികൾക്ക് സർക്കാർ സഹായങ്ങൾ ലഭിച്ചിട്ടുണ്ടോ? 

			ദൽഹിയിലെ അൽശിഫ ഹോസ്പിറ്റലിന് ഷീലാ ദീക്ഷിത് ഗവൺമെന്റ് 30 ലക്ഷം രൂപ അനുവദിച്ചിരുന്നു. ഇതുപോലെ മറ്റൊരു പദ്ധതിക്ക് പ്രണബ് മുഖർജിയുടെ എം.പി ഫണ്ടിൽനിന്ന് 10 ലക്ഷവും ലഭിച്ചു. ഇവ മാറ്റിനിർത്തിയാൽ എടുത്തുപറയത്തക്ക സഹായങ്ങളൊന്നും സർക്കാർ ഭാഗത്തുനിന്ന് വിഷൻ പദ്ധതികൾക്ക് ലഭിച്ചിട്ടില്ല. എന്നാൽ വിഷന്റെ ഒരു പദ്ധതിക്കും ഉദ്യോഗസ്ഥസർക്കാർ തലങ്ങളിൽനിന്ന് ഒരു തടസ്സവും ഉണ്ടായിട്ടില്ലെന്നത് പ്രസ്താവ്യമാണ്. പൊതുവെ ഉത്തരേന്ത്യൻ ഗ്രാമങ്ങളിൽ തദ്ദേശ സ്വയം ഭരണസ്ഥാപനങ്ങൾ വഴിയോ മറ്റ് സർക്കാർ പ്രോജക്ടുകൾ മുഖേനയോ ഉള്ള വികസന പ്രവർത്തനങ്ങൾ കുറവാണ്. അത്തരം പദ്ധതികളെപ്പറ്റി ഗ്രാമീണർക്കോ അവരുടെ ജനപ്രതിനിധികൾക്കോ വേണ്ടത്ര ധാരണയില്ല എന്നതാണ് യാഥാർഥ്യം. എം.എൽ.എ-എം.പി ഫണ്ടുകളാവട്ടെ മുസ്‌ലിം ഭൂരിപക്ഷപ്രദേശങ്ങളിലേക്ക് എത്താറുമില്ല. ഫണ്ടുകൾ ഇവിടത്തെപ്പോലെ അവിടെയുമുണ്ട്. ഉപയോഗിക്കാതെ ലാപ്സായി പോകാറാണെന്നു മാത്രം. വിഷന്റെ ഉത്തരവാദപ്പെട്ട വേദികളിൽ ഇത് ചർച്ചയായിട്ടുണ്ട്. വിഷൻ 2026ന്റെ ഊന്നലുകളിൽ മുഖ്യമായ ഒന്ന്, ഈ സർക്കാർ ഫണ്ടുകളെ ഗ്രാമീണ ശാക്തീകരണത്തിന് സാധ്യമാവുംവിധം പരമാവധി ഉപയോഗപ്പെടുത്തണമെന്നാണ്. അതിനായി ഗ്രാമീണരെയും ജനപ്രതിനിധികളെയും ബോധവൽക്കരിക്കാനും വിഷന് പദ്ധതികളുണ്ട്. സർക്കാർ പ്രഖ്യാപിത പദ്ധതികൾ അതത് സമയം അന്വേഷിച്ചറിഞ്ഞ് അവ ഗ്രാമീണർക്ക് നേടിക്കൊടുക്കാനുള്ള ഊർജിതശ്രമം വിഷൻ 2026ന്റെ മുഖ്യലക്ഷ്യമായി രേഖപ്പെടുത്തിയിട്ടുണ്ട്. ഇതിനായി എം.എൽ.എ-എം.പി ഫണ്ടുകളും മറ്റ് പദ്ധതികളും പരമാവധി അർഹരായവർക്ക് ലഭ്യമാക്കാൻ ശ്രമിക്കും. ഇപ്പോൾ ഈ മേഖലയിലേക്ക് അനുവദിക്കുന്ന ഫണ്ടുകളും പദ്ധതികളും ലാപ്സാവുകയാണ്. അത് നേടിയെടുക്കാനുള്ള രാഷ്ട്രീയ സാക്ഷരത അവിടത്തെ ജനങ്ങൾക്ക് നൽകണമെന്ന് വിഷൻ ആഗ്രഹിക്കുന്നു. 

			?ഇന്ത്യയിലെ മുസ്‌ലിം അധഃസ്ഥിത വിഭാഗങ്ങളുടെ പിന്നാക്കാവസ്ഥയുമായി തട്ടിച്ചുനോക്കുമ്പോൾ വിഷൻ പദ്ധതികൾ എത്രമാത്രം മുന്നോട്ടുപോയിട്ടുണ്ട്? 

			പത്തോ ഇരുപതോ വർഷം കൊണ്ട് പരിഹരിക്കാവുന്ന പിന്നാക്കാവസ്ഥയിലല്ല ഉത്തരേന്ത്യൻ മുസ്‌ലിംകൾ. വിഷൻ പ്രോജക്ടുകൾ അവസാനിപ്പിക്കാൻ കഴിയില്ല. ഓരോ പത്തു വർഷവും മുമ്പിൽവെച്ച് ആസൂത്രണത്തോടെ പദ്ധതികളാവിഷ്കരിച്ച് നടപ്പിലാക്കുന്നുവെന്നു മാത്രം. ഒന്ന് പൂർത്തീകരിക്കുമ്പോൾ അടുത്ത ഘട്ടത്തിലേക്കുള്ള പദ്ധതികളൊരുക്കേണ്ടിവരും. 

			ഇന്ത്യൻ മുസ്‌ലിംകളുടെ പിന്നാക്കാവസ്ഥയും അവർ നേരിടുന്ന പ്രശ്നങ്ങളും വെച്ചുനോക്കുമ്പോൾ വിഷൻ പദ്ധതികൾ സമുദ്രത്തിലെ തുള്ളിയാണ്. അത് ഇന്ത്യൻ മുസ്‌ലിംകളുടെ പ്രശ്നങ്ങൾക്കുള്ള പരിഹാരമാണ് എന്നു പറഞ്ഞുകൂടാ. പരിഹാരശ്രമങ്ങളുടെ ചെറു മാതൃകയും തുടക്കവുമാണെന്നു പറയാം. വിഷൻ ഒരു മോഡൽ പ്രോജക്ട് മാത്രമാണ്. ഇങ്ങനെയൊക്കെ സാധ്യമാണെന്ന് സർക്കാറിനും സംഘടനകൾക്കും കൂട്ടായ്മകൾക്കും കാണിച്ചുകൊടുക്കുകയാണ് വിഷൻ പ്രവർത്തകർ ചെയ്യുന്നത്. സർക്കാറടക്കമുള്ള എല്ലാ സംവിധാനങ്ങളും കൂട്ടായ്മകളും ഇത്തരം ദീർഘവീക്ഷണമുള്ള പദ്ധതികൾ ഏറ്റെടുത്ത് നടപ്പാക്കിയാൽ പരിഹരിക്കാൻ സാധിക്കുന്നതാണ് ഈ പിന്നാക്കാവസ്ഥയെന്ന് തെളിയിച്ചുകൊടുക്കുകയാണ് വിഷൻ. 

			?കേരളീയ മുസ്‌ലിം കൂട്ടായ്മകളും സംഘടനകളും ഉത്തരേന്ത്യൻ മുസ്‌ലിം ശാക്തീകരണത്തെ അജണ്ടയിൽ ഏറ്റക്കുറവോടെ ഉൾപ്പെടുത്തിയിരിക്കുന്നുവെന്ന് താങ്കൾ സൂചിപ്പിച്ചു. ഈ രംഗത്ത് പദ്ധതികളൊരുക്കുമ്പോൾ അവർ ശ്രദ്ധിക്കേണ്ട കാര്യങ്ങൾ? 

			അല്ലാഹുവിന്റെ അനുഗ്രഹത്താൽ ഭൗതികമായ ശേഷിയും സമാധാനപരമായ സാമൂഹികാന്തരീക്ഷവും കേരളീയ മുസ്‌ലിംകൾക്കാണ് ഇന്ത്യയിൽ ഏറെ ലഭ്യമായിട്ടുള്ളത്. അതിന്റെ ഗുണഫലം മറ്റുള്ളവരുമായി പങ്കുവെക്കാൻ നമുക്കാവണം. ഇന്ത്യൻ മുസ്‌ലിംകളെ വിസ്മരിച്ച് നമുക്കു മാത്രമായി ഒരു സ്വർഗമില്ലെന്ന് മലയാളി മുസ്‌ലിംകളും കൂട്ടായ്മകളും തിരിച്ചറിയണം. ഇന്ത്യൻ മുസ്‌ലിംകൾ എന്ന യാഥാർഥ്യം ഉൾക്കൊള്ളാൻ നമുക്ക് സാധിക്കണം. നമ്മുടെ സംഘടനാ അജണ്ടകളും മുൻഗണനാക്രമങ്ങളും അവരെക്കൂടി മുന്നിൽ കണ്ടാവണം തയാറാക്കേണ്ടത്. അവരുടെ സാമൂഹിക ശാക്തീകരണവും സംഘാടനവും നമ്മുടെ കൂടി അജണ്ടയാവണം. അത്തരമൊരു ഗുണപരമായ മാറ്റം ഇപ്പോൾ ഉണ്ടായിവരുന്നുണ്ട്. ഇത് കൃത്യമായി ലക്ഷ്യത്തിലെത്തണമെങ്കിൽ പരസ്പര ധാരണയും ഏകോപനവും അനിവാര്യമാണ്. അല്ലെങ്കിൽ കടലിൽ കായം കലക്കുന്ന പോലെയാകും. ഓരോ സംഘടനയും അവർക്കു കീഴിൽ പ്രത്യേക പ്രദേശമോ സവിശേഷ പ്രോജക്ടുകളോ ഏറ്റെടുക്കുകയാണെങ്കിൽ അത് മറ്റുള്ളവരുമായി പങ്കുവെച്ചാൽ വ്യത്യസ്ത പദ്ധതികളുമായി മറ്റൊരു പ്രദേശം അവർക്ക് തെരഞ്ഞെടുക്കാൻ സാധിക്കും. ഇത്തരമൊരു ഏകോപനവേദിയുണ്ടാക്കാനുള്ള ശ്രമം ഈയിടെ നടത്തിയിരുന്നു. വിഷനുമായി സഹകരിക്കുന്ന ഒട്ടേറെ വ്യക്തികളും കൂട്ടായ്മകളും ഉത്തരേന്ത്യയിൽ സ്വന്തമായി പദ്ധതികൾ നടപ്പിലാക്കുന്ന മറ്റു ചില കൂട്ടായ്മകളും വ്യക്തികളും അതിൽ പങ്കെടുത്തു. പാണക്കാട് മുനവ്വറലി ശിഹാബ് തങ്ങളുടെ നേതൃത്വത്തിൽ ഒരു കോർഡിനേഷൻ കമ്മിറ്റി ആ കൂട്ടായ്മയിൽ രൂപീകരിച്ചിട്ടുണ്ട്. സാധ്യമാവുന്ന രംഗങ്ങളിലെല്ലാം യോജിച്ചും സഹകരിച്ചും പരസ്പര ധാരണയോടെ മുന്നോട്ടുപോകണമെന്ന് ആ യോഗത്തിൽ തീരുമാനിച്ചിട്ടുണ്ട്. കേരളത്തിലെ മുഴുവൻ മുസ്‌ലിം സംഘടനകളും ഉത്തരേന്ത്യൻ മുസ്‌ലിം ശാക്തീകരണം പ്രധാന അജണ്ടയായി സ്വീകരിക്കുകയും ന്യൂനപക്ഷ ഉന്നമനത്തിനുള്ള സർക്കാർ ഫണ്ടുകൾ പരമാവധി ഉപയോഗപ്പെടുത്തുകയും ചെയ്താൽ വൈകാതെ നേരിയ മാറ്റങ്ങളെങ്കിലും ഉണ്ടാക്കാൻ സാധിക്കുമെന്നാണ് പ്രതീക്ഷ. 

		

		
			ഉത്തരേന്ത്യൻ മുസ്‌ലിം ശാക്തീകരണം അജണ്ടയാവണം

		

		
			ഉത്തരേന്ത്യൻ മുസ്‌ലിം ശാക്തീകരണം അജണ്ടയാവണം

		

		
			ഉത്തരേന്ത്യൻ മുസ്‌ലിം ശാക്തീകരണം അജണ്ടയാവണം

		

		
			ഉത്തരേന്ത്യൻ മുസ്‌ലിം ശാക്തീകരണം അജണ്ടയാവണം

		

		
			ഉത്തരേന്ത്യൻ മുസ്‌ലിം ശാക്തീകരണം അജണ്ടയാവണം

		

		
			ഉത്തരേന്ത്യൻ മുസ്‌ലിം ശാക്തീകരണം അജണ്ടയാവണം

		

		
			ഉത്തരേന്ത്യൻ മുസ്‌ലിം ശാക്തീകരണം അജണ്ടയാവണം

		

		
			മതം, സമുദായം, സംഘടനകൾ,

			മത വിദ്യാഭ്യാസം, മുസ്‌ലിം ഐക്യം

			മുനവ്വറലി ശിഹാബ് തങ്ങൾ


			പാണക്കാട് മുനവ്വറലി ശിഹാബ് തങ്ങൾ കേരളീയ മതസാമൂഹിക രംഗത്ത് സുപരിചിതനാണ്. പാണക്കാട് കുടുംബാംഗം എന്നതിനപ്പുറം എഴുത്തുകാരൻ, വിദ്യാഭ്യാസ വിചക്ഷണൻ എന്നീ നിലകളിൽ ശ്രദ്ധേയനാണ് മുനവ്വറലി തങ്ങൾ. മലേഷ്യയിലെ ഇന്റർനാഷ്നൽ ഇസ്ലാമിക് യൂനിവേഴ്സിറ്റി ഉപരിപഠനം പൂർത്തിയാക്കിയ അദ്ദേഹം അമേരിക്ക, യൂറോപ്പ്, ആഫ്രിക്ക, ജി.സി.സി രാഷ്ട്രങ്ങൾ, പശ്ചിമേഷ്യ തുടങ്ങി ഒട്ടേറെ രാഷ്ട്രങ്ങളിൽ അക്കാദമിക് കോൺഫറൻസുകളിലും വിദ്യാഭ്യാസ ശിൽപശാലകളിലും പങ്കെടുത്തിട്ടുണ്ട്. മതം, സമുദായം, വിദ്യാഭ്യാസം, മുസ്‌ലിം ഐക്യം തുടങ്ങിയ വിഷയങ്ങളിലുള്ള തന്റെ കാഴ്ചപ്പാടുകൾ പങ്കുവെക്കുകയാണ് മുനവ്വറലി തങ്ങൾ ഈ സൗഹൃദ സംഭാഷണത്തിൽ.

			?പാണക്കാട് കുടുംബാംഗമെന്ന നിലയിൽ മത സാമൂഹിക രാഷ്ട്രീയ ഇടങ്ങളിൽ സജീവസാന്നിധ്യമാകുമ്പോഴും വിദ്യാഭ്യാസ മേഖലയിലെ ഇടപെടലുകളിലാണ് താങ്കൾ പ്രത്യേകം ശ്രദ്ധയൂന്നുന്നത്. മലേഷ്യയിലെ ഇന്റർനാഷ്നൽ ഇസ്ലാമിക് യൂനിവേഴ്സിറ്റിയിലെ ഉപരിപഠനമാണ് ഈ രംഗത്ത് സവിശേഷ ശ്രദ്ധ പതിയാനുള്ള കാരണമെന്നാണ് മനസ്സിലാക്കാൻ സാധിച്ചത്. ഇന്റർനാഷ്നൽ ഇസ്ലാമിക് യൂനിവേഴ്സിറ്റിയിലെ ആദ്യ മലയാളി വിദ്യാർഥിയെന്ന നിലയിൽ മലേഷ്യൻ പഠനകാലാനുഭവവും അതിലേക്കെത്താനുണ്ടായ സാഹചര്യവും വിവരിക്കാമോ?

			എന്റെ പിതാവ് മുഹമ്മദലി ശിഹാബ് തങ്ങൾ ഈജിപ്തിലെ അൽ അസ്ഹർ യൂനിവേഴ്സിറ്റിയിലാണ് പഠിച്ചത്. അതിനാൽത്തന്നെ വിദേശ യൂനിവേഴ്സിറ്റിയിൽ പഠിക്കണമെന്നത് എന്റെയും ആഗ്രഹമായിരുന്നു. ചെന്നൈയിൽ പഠിക്കുമ്പോഴാണ് ഒരു സുഹൃത്ത് വഴി ഐ.ഐ.യു.എം (ഇന്റർനാഷ്നൽ ഇസ്ലാമിക് യൂനിവേഴ്സിറ്റി മലേഷ്യ) ന്റെ പ്രോസ്പക്ടസ് ലഭിക്കുന്നത്. ഞാൻ അപേക്ഷ സമർപ്പിച്ചു. ഉപ്പയുടെ നിർദേശ പ്രകാരം ഡിഗ്രി പഠനം പൂർത്തീകരിച്ച ശേഷമാണ് മലേഷ്യയിൽ പോവുന്നത്. ഇസ്ലാമിക് റിവീൽഡ് നോളജ് ഇൻ ഹെരിറ്റേജ് ആന്റ് ഹ്യൂമൻ സയൻസ് എന്ന ബിരുദ കോഴ്സിലാണ് എനിക്ക് അഡ്മിഷൻ കിട്ടിയത്. അതെന്റെ ജീവിതത്തിലെ ഒരു വലിയ വഴിത്തിരിവായിരുന്നു. നൂറോളം രാഷ്ട്രങ്ങളിലെ വിദ്യാർഥികൾ, അന്തർദേശീയ തലത്തിൽ പ്രഗത്ഭരായ അധ്യാപകർ ഇവരെയെല്ലാം പരിചയപ്പെടാനും അവരിൽ നിന്ന് ഒട്ടേറെ പാഠങ്ങൾ ഉൾക്കൊള്ളാനും സാധിച്ചു.

			പ്രശസ്ത ഇസ്ലാമിക ചിന്തകനും എഴുത്തുകാരനുമായ ഡോ. ഇസ്മാഈൽ റാജി ഫാറൂഖിയുടെ ‘ഇസ്ലാമൈസേഷൻ ഓഫ് നോളജ്’ എന്ന കാഴ്ചപ്പാടിന്റെ ഭാഗമായി, പാശ്ചാത്യ യൂനിവേഴ്സിറ്റികളോട് കിടപിടിക്കുന്ന വൈജ്ഞാനിക കേന്ദ്രങ്ങൾ സ്ഥാപിക്കണമെന്ന ആശയം ചർച്ചയാവുകയുണ്ടായി. തുടർന്ന്, ഇസ്മാഈൽ റാജി ഫാറൂഖി തന്നെ ഒ.ഐ.സി (ഓർഗനൈസേഷൻ ഓഫ് ഇസ്ലാമിക് കോൺഫറൻസ്) യിൽ ഈ ആവശ്യം ഉന്നയിച്ച് നടത്തിയ പ്രഭാഷണത്തിന്റെ ഫലമായിട്ടാണ് 1983ൽ ഇന്റർനാഷ്ണൽ ഇസ്ലാമിക് യൂനിവേഴ്സിറ്റി ഓഫ് മലേഷ്യ പ്രവർത്തനമാരംഭിക്കുന്നത്. അദ്ദേഹത്തിന്റെ ശിഷ്യന്മാരായിരുന്ന ഇബ്റാഹീം സൈൻ, മുതീഉർറഹ്മാൻ തുടങ്ങിയവരാണ് അതിന് നേതൃത്വം നൽകിയത്. അബൂ സുലൈമാൻ ആയിരുന്നു ആദ്യ റെക്ടർ. ലോകത്തിലെ പ്രഗത്ഭരായ പ്രഫസർമാരെയും വിദ്യാഭ്യാസ വിചക്ഷണരെയും ശാസ്ത്രജ്ഞരെയുമെല്ലാം അദ്ദേഹം സ്ഥാപനത്തിലേക്ക് കൊണ്ടുവന്നു. സ്കോളർഷിപ്പുകളും മറ്റു ആനുകൂല്യങ്ങളും നൽകി ലോകത്തെമ്പാടുമുള്ള വിദ്യാർഥികളെ അങ്ങോട്ട് ആകർഷിച്ചു. അങ്ങനെയാണ് ഇന്ന് കാണുന്നവിധം നൂറോളം രാഷ്ട്രങ്ങളിൽ നിന്ന് ഇരുപതിനായിരത്തിലേറെ വിദ്യാർഥികളുള്ള ലോകോത്തര യൂനിവേഴ്സിറ്റിയായി ഐ.ഐ.യു.എം മാറിയത്. മലേഷ്യൻ ധനകാര്യ മന്ത്രിയായിരുന്ന അൻവർ ഇബ്റാഹീമിന്റെ താൽപര്യവും ഇടപെടലും ഈ രംഗത്ത് പ്രത്യേകം എടുത്തു പറയേണ്ടതാണ്. 

			സയൻസ്, ഹ്യൂമൻ സയൻസ്, മെഡിക്കൽ സയൻസ്, എഞ്ചിനീയറിംഗ്, എജുക്കേഷൻ, എം.ബി.എ, ഇസ്ലാമിക് ഫിനാൻസ് ആന്റ് ബാങ്കിംഗ് തുടങ്ങി നിരവധി കോഴ്സുകൾ ഐ.ഐ.യു.എമ്മിലുണ്ട്. ‘ഇസ്ലാമൈസേഷൻ ഓഫ് നോളജ്’ എന്ന ആശയം വൈജ്ഞാനികഅക്കാദമിക തലങ്ങളിൽ പ്രായോഗികമായി നടപ്പാക്കാൻ ശ്രമിച്ചുകൊണ്ടിരിക്കുന്നു എന്നതുതന്നെയാണ് ഐ.ഐ.യു.എമ്മിനെ സവിശേഷമാക്കുന്നത്. വിദ്യാഭ്യാസ രംഗത്തെ ഈ പുതിയ പരീക്ഷണവും വ്യത്യസ്ത രാജ്യങ്ങളിൽ നിന്നുള്ള വിദ്യാർഥികളുമായി ഇടപഴകിയതിൽ നിന്ന് ലഭിച്ച അറിവും അനുഭവവും എന്റെ അതുവരെയുള്ള കാഴ്ചപ്പാടുകളെ മാറ്റിക്കളഞ്ഞുവെന്നതാണ് യാഥാർഥ്യം. പഠനശേഷം ദാറുൽ ഹുദയിൽ നിന്നടക്കമുള്ള ഒട്ടേറെ വിദ്യാർഥികളെ മലേഷ്യയിലേക്ക് ഉപരി പഠനത്തിനയക്കാൻ എന്നെ പ്രചോദിപ്പിച്ചത് ഈ അനുഭവമായിരുന്നു.

			?ദാറുൽ ഹുദ യൂനിവേഴ്സിറ്റി അക്കാദമിക് സെനറ്റ് അംഗമാണല്ലോ താങ്കൾ. മലേഷ്യൻ ഇസ്ലാമിക് യൂനിവേഴ്സിറ്റിയിലെ മാതൃകകളും പരീക്ഷണങ്ങളും ദാറുൽ ഹുദയിൽ നടപ്പിലാക്കാനുള്ള ശ്രമം ഉണ്ടായിട്ടുണ്ടോ? കേരളീയ ഉന്നത മതപാഠശാലകളിൽ മലേഷ്യൻ മാതൃക എത്രത്തോളം പകർത്താൻ സാധിക്കും?

			കേരളത്തിലെ മിക്ക അറബിക് കോളേജുകളിലും യു.ജി.സിയുടെ കീഴിലുള്ള സിലബസുകൾ മാത്രമാണ് പഠിപ്പിക്കാൻ അനുവാദമുള്ളത്. അതിനാൽ തന്നെ അത്തരം സ്ഥാപനങ്ങളിൽ മലേഷ്യൻ മാതൃകകൾ നടപ്പാക്കാൻ സാധിക്കില്ല. എന്നാൽ, ദാറുൽഹുദാ പോലുള്ള, മതസംഘടനകൾക്ക് കീഴിലെ ഉന്നത മതവിദ്യാഭ്യാസ സ്ഥാപനങ്ങൾക്ക് പകർത്താനുള്ള ഒട്ടേറെ മാതൃകകൾ ഇസ്ലാമിക് റിവീൽഡ് നോളജ് ഡിപ്പാർട്ട്മെന്റിലുണ്ട്. ദാറുൽ ഹുദയിൽ അത്തരം മാറ്റങ്ങൾ വർഷങ്ങൾക്ക് മുമ്പ് തന്നെ ആരംഭിച്ചിട്ടുണ്ട്. ഡിപ്പാർട്ട്മെന്റ് ഓഫ് ഖുർആൻ, ഡിപ്പാർട്ട്മെന്റ് ഓഫ് ശരീഅ തുടങ്ങിയ ഫാക്കൽറ്റികൾ മലേഷ്യൻ ഇസ്ലാമിക് യൂനിവേഴ്സിറ്റി മാതൃകയിലാണ് ആരംഭിച്ചത്.

			ഈ ഫാക്കൽറ്റികളിൽ നിന്ന് പഠനം പൂർത്തിയാക്കിയ ഒട്ടേറെ വിദ്യാർഥികളിൽ ചിലർ മലേഷ്യൻ ഇസ്ലാമിക് യൂനിവേഴ്സിറ്റിയിൽ ഉപരിപഠനത്തിന് ചേരുകയുണ്ടായി. അവിടെ പഠനം പൂർത്തിയാക്കി വന്ന പലരും ഇപ്പോൾ ദാറുൽ ഹുദയിൽ അധ്യാപകരാണ്. അവരുടെ കൂടി അനുഭവവും കാഴ്ചപ്പാടും മുന്നിൽ വെച്ചാണ് ദാറുൽ ഹുദയുടെ പുതിയ കോഴ്സുകൾ ഡിസൈൻ ചെയ്തിട്ടുള്ളത്. കോഴ്സുകളും സിലബസുകളും പാഠ്യരീതികളും ആ രീതിയിൽ ക്രമീകരിക്കുന്നതിന് സഹായിക്കാനായി മലേഷ്യൻ ഇസ്ലാമിക് യൂനിവേഴ്സിറ്റിയിൽ നിന്നുള്ള എക്സ്പേർട്ട്സ് ദാറുൽ ഹുദ സന്ദർശിച്ചിരുന്നു. കേരളീയ സാഹചര്യം ഉൾക്കൊണ്ട് എത്രത്തോളം മാറ്റങ്ങൾ വരുത്തമൊന്ന ചർച്ചയും നടന്നിരുന്നു. നിലവിലെ അധ്യാപകർക്കും സ്ഥാപന നടത്തിപ്പുകാർക്കും ഈ വിഷയത്തിൽ വർക്ഷോപ്പ് നടത്തുന്നതിന് വേണ്ടി ഈ മാസം മലേഷ്യൻ ഇസ്ലാമിക് യൂനിവേഴ്സിറ്റിയിൽ നിന്നുള്ള ഒരു ടീം ദാറുൽഹുദയിൽ എത്തുന്നുണ്ട്. കേരളീയ സാഹചര്യം ഉൾക്കൊണ്ട് സാധ്യമാവുന്ന മാതൃകകൾ മലേഷ്യൻ ഇസ്ലാമിക് യൂനിവേഴ്സിറ്റിയിൽ നിന്ന് സ്വീകരിക്കാനാണ് ദാറുൽ ഹുദ ഉദ്ദേശിക്കുന്നത്. അതിനു വേണ്ടിയുള്ള ഔദ്യോഗിക ധാരണ ഇരു സ്ഥാപനങ്ങളും തമ്മിൽ ഉണ്ടായിട്ടുണ്ട്.

			?കേരളത്തിൽ ഒരു ഇസ്ലാമിക് യൂനിവേഴ്സിറ്റി എന്ന് പറയുമ്പോൾ താങ്കളുടെ മനസ്സിലുള്ള ചിത്രമെങ്ങനെയുള്ളതാണ്?

			വർഷങ്ങളായി എന്റെ മനസ്സിലുള്ള ഒരു സ്വപ്ന പദ്ധതിയാണ് കേരളത്തിൽ ഒരു ഇസ്ലാമിക് യൂനിവേഴ്സിറ്റി എന്നത്. കേരളത്തിലെ വിദ്യാഭ്യാസ മേഖലയിലെ വലിയൊരു സാധ്യത കൂടിയാണത്. കേരളത്തിൽ നിലവിലുള്ള എല്ലാ ഉന്നത ഇസ്ലാമിക കലാലയങ്ങളുടെയും പരിമിതികളെ മറികടക്കുന്നതാണ് എന്റെ മനസ്സിലുള്ള ഇസ്ലാമിക് യൂനിവേഴ്സിറ്റി സങ്കൽപം. സംഘടനാ പരിമിതികളോ മതപരിഗണനകളോ ഇല്ലാതെ പ്രവേശനം ലഭ്യമാവുന്ന സ്ഥാപനമാണത്. മറ്റൊരർഥത്തിൽ പറഞ്ഞാൽ സെക്യുലർ സ്വഭാവമാണ് എന്റെ മനസ്സിലുള്ള ഇസ്ലാമിക് യൂനിവേഴ്സിറ്റിക്കുള്ളത്. യൂനിവേഴ്സിറ്റിയുടെ പേരിൽ പോലും ഇസ്ലാം വേണമെന്ന് നിർബന്ധമില്ല. ഇസ്ലാം എന്ന് പറയുമ്പോൾ നിലവിലെ സാഹചര്യത്തിൽ ചിലർക്കെങ്കിലും ആ സ്ഥാപനത്തിലേക്ക് വരാൻ വിമുഖതയുണ്ടാവും. ഭൗതിക കോഴ്സുകൾ ആഗ്രഹിക്കുന്നവർക്ക് അതു പഠിക്കാനും ഇസ്ലാമിക കോഴ്സുകൾ വേണ്ടവർക്ക് മതഭേദമില്ലാതെ അതിനുമവസരമുണ്ടാവണം. പക്ഷേ, ഇസ്ലാമിക മൂല്യങ്ങൾ പുലരുന്ന കാമ്പസാവണം എന്നതിൽ നിഷ്കർഷ പുലർത്തുന്നതുമാവണം.

			ചരിത്രത്തിലെ, സ്പെയിനിലെ വൈജ്ഞാനിക സംരംഭങ്ങൾ തന്നെയാണ് വിദ്യാഭ്യാസ രംഗത്ത് നമുക്ക് വലിയ മാതൃകയാവേണ്ടത്. ഏഴു നൂറ്റാണ്ടോളം മുസ്‌ലിംകൾ സ്പെയിൻ ഭരിച്ചപ്പോൾ ലോകത്തൊരിടത്തും കാണാത്ത ധൈഷണിക മുന്നേറ്റം അവിടെയുണ്ടായി. അതിന് കാരണം ഇസ്ലാമിക ദീനീ വിജ്ഞാനീയങ്ങളിൽ മാത്രമായി അവർ വിദ്യാഭ്യാസത്തെ പരിമിതപ്പെടുത്തിയില്ല എന്നതാണ്. ലോകത്തെ എല്ലാ വൈജ്ഞാനിക ശാഖകളും അവിടെ പഠിപ്പിക്കപ്പെട്ടു. മതദേശ വ്യത്യാസമില്ലാതെ മുഴുവൻ ജനവിഭാഗങ്ങളും വിജ്ഞാനത്തിനായി സ്പെയിനിൽ എത്തി. ഗ്രീക്ക് ഗ്രന്ഥങ്ങൾ തർജമ ചെയ്യാൻ അതിൽ അവഗാഹമുള്ള ക്രെസ്തവജൂത മതസ്ഥരെ ചുമതലപ്പെടുത്തി. വൈജ്ഞാനിക യോഗ്യത അടിസ്ഥാനമാക്കി ജൂതരെയും ക്രിസ്ത്യാനികളെയും അധ്യാപകരായി നിശ്ചയിച്ചു.. ഇങ്ങനെ ഒരു സെക്യുലർ സ്വഭാവമാണ് വിദ്യാഭ്യാസ രംഗത്ത് സ്പെയിൻ പുലർത്തിയത്. അക്കാലത്തെ വൈജ്ഞാനിക സംഭാവനകളുടെ അടയാളങ്ങൾ ഇന്നും സ്പെയിനിൽ കാണാം. അത് നേരിൽ കാണാൻ എനിക്ക് അവസരം ലഭിച്ചിട്ടുണ്ട്. വിദ്യാഭ്യാസ രംഗത്ത് സ്പെയിൻ പുലർത്തിയ കാഴ്ചപ്പാടും പ്രായോഗിക നിലപാടുകളും പുലരുന്ന, എല്ലാ വിജ്ഞാനീയങ്ങളും പഠിപ്പിക്കുന്ന, ഇസ്ലാമിക മൂല്യങ്ങൾ പുലർത്തുന്ന ഒരു വൈജ്ഞാനിക കേന്ദ്രം. അതാണ് എന്റെ മനസ്സിലുള്ള ഇസ്ലാമിക യൂനിവേഴ്സിറ്റി. കേരളം പോലുള്ള ഒരു ബഹുസ്വര സമൂഹത്തിൽ അത്തരമൊരു സ്ഥാപനം ഇസ്ലാമിനും മുസ്‌ലിം സമൂഹത്തിനും ഒട്ടേറെ ഗുണം ചെയ്യും.

			?യൂറോപ്പ്, അമേരിക്ക, ആഫ്രിക്ക, പശ്ചിമേഷ്യ, ജി.സി.സി ഉൾപ്പെടെ ഒരുപാട് രാഷ്ട്രങ്ങൾ താങ്കൾ സന്ദർശിച്ചിട്ടുണ്ട്. ഈ യാത്രകളിൽ ചിലതെല്ലാം അക്കാദമിക് കോൺഫറൻസുകൾ, വിദ്യാഭ്യാസ ശിൽപശാലകൾ എന്നിവയിൽ പങ്കെടുക്കാനുമാണ്. യാത്രകൾ താങ്കളുടെ കാഴ്ചപ്പാടുകളെ എങ്ങനെയെല്ലാം സ്വാധീനിച്ചിട്ടുണ്ട്?

			ഹജ്ജ് യാത്രയാണ് എന്റെ ആദ്യ വിദേശ സന്ദർശനം. പിന്നീട് മലേഷ്യയിൽ പഠിക്കുന്ന കാലത്താണ് യാത്രകൾ തുടങ്ങിയത്. മലേഷ്യക്ക് ചുറ്റുമുള്ള പല രാജ്യങ്ങളിൽ നിന്നുള്ളവർ യൂനിവേഴ്സിറ്റിയിൽ എന്റെ സഹപാഠികളായുണ്ടായിരുന്നു. അതിനാൽ അവർക്കൊപ്പമായിരുന്നു ആ യാത്രകളെല്ലാം. ഫലസ്ത്വീനിലേക്കുള്ള പുണ്യയാത്രയുടെ ഭാഗമായാണ് സിറിയ, ജോർദാൻ തുടങ്ങിയ രാജ്യങ്ങൾ സന്ദർശിച്ചത്. പിന്നീട് പഠനശേഷം തസവ്വുഫുമായി ബന്ധപ്പെട്ട സെമിനാറുകളിൽ സംബന്ധിക്കാൻ ഒട്ടേറെ രാഷ്ട്രങ്ങളിൽ പോയി. മലേഷ്യയിൽ പഠിച്ചതിന്റെ ഗുണങ്ങൾ കൂടുതൽ അനുഭവിച്ചത് ഈ വിദേശ യാത്രകളിലായിരുന്നു. 

			യൂറോപ്യൻ യൂനിയൻ ഡവലപ്മെന്റ് റിസർച്ച് സെന്റർ നടത്തിയ ഹയർ എജുക്കേഷൻ കോൺഫറൻസിൽ പങ്കെടുക്കാനാണ് പാരീസ് സന്ദർശിച്ചത്. ലോകത്തറിയപ്പെടുന്ന മുഴുവൻ വിദ്യാഭ്യാസ വിശാരദരും ദിവസങ്ങൾ നീണ്ടുനിന്ന ആ ശിൽപശാലയിൽ പങ്കെടുത്തിരുന്നു. അവരുടെയെല്ലാം വിദ്യാഭ്യാസ രംഗത്തെ കാഴ്ചപ്പാടുകൾ കേൾക്കാനും അക്കാദമിക് രംഗത്തെ പുതിയ കാൽവെപ്പുകളും പദ്ധതികളും മനസ്സിലാക്കാനും സാധിച്ചു. ഞാൻ ഉത്തരവാദിത്തം വഹിക്കുന്ന സ്ഥാപനങ്ങളിലെല്ലാം അത്തരം അനുഭവങ്ങൾ പങ്കുവെക്കാനും അതുവഴി എനിക്ക് സാധിച്ചു. ഇങ്ങനെ ഒട്ടേറെ പുതിയ അറിവുകൾ നേടിയത് വിദേശയാത്രകളിലാണ്. പ്രകൃതിക്ക് ഒരു പോറലുമേൽക്കാതെ പരിസ്ഥിതി സൗഹൃദം പാലിച്ച്, ഒരു മരം പോലും മുറിക്കാതെ ഏക്കർ കണക്കിന് വിശാലമായ ഏരിയയിൽ സ്ഥാപനങ്ങളും കെട്ടിടങ്ങളുമുണ്ടാക്കാമെന്ന് ഞാൻ പഠിച്ചത് യൂറോപ്യൻ യാത്രയിലാണ്. ചരിത്രത്തെയും പൈതൃകത്തെയുമെല്ലാം എങ്ങനെ സംരക്ഷിച്ച് പുതിയ തലമുറക്ക് പകർന്നു നൽകാമെന്നതിന് വലിയ മാതൃക കണ്ടത് ബ്രിട്ടീഷ് മ്യൂസിയത്തിലാണ്. ലോകത്തിന്റെ വിവിധ ഭാഗങ്ങളിലുണ്ടായിരുന്ന ചരിത്ര ശേഷിപ്പുകളെല്ലാം അവിടെ കാണാം. ഈജിപ്തിലെ മമ്മി മുതൽ നമ്മുടെ രാജ്യത്ത് നിന്ന് കടത്തിക്കൊണ്ടുപോയ ചരിത്ര വസ്തുക്കൾ വരെ അതിലുണ്ട്.

			മ്യൂസിയങ്ങൾക്കും കാഴ്ചകൾക്കും സെമിനാറുകൾക്കുമപ്പുറം, സന്ദർശിക്കുന്ന രാജ്യങ്ങളിലെ തദ്ദേശീയരുമായി സംസാരിക്കുമ്പോൾ നമുക്ക് ലഭിക്കുന്ന അറിവുകൾ നിരവധിയാണ്. അവരുടെ സംസ്കാരവും ചരിത്രവും മാത്രമല്ല, നിലവിൽ അവരനുഭവിക്കുന്ന രാഷ്ട്രീയ അസ്ഥിരതയുടെ ആഴവും തിരിച്ചറിയാൻ കഴിയും. ഫലസ്ത്വീൻ, സിറിയ, ലിബിയ, ഇറാഖ് തുടങ്ങിയ രാഷ്ട്രങ്ങളിലൂടെയുള്ള യാത്രയിൽ ഞാനത് അനുഭവിച്ചിട്ടുണ്ട്. 

			എന്നെ ഏറ്റവും സ്വാധീനിച്ചത് സ്പെയിൻ സന്ദർശനമായിരുന്നു. അൽഹംറ പാലസും ഖുർതുബയും ഗ്രനഡ സിറ്റിയുമെല്ലാം ചുറ്റി കണ്ടപ്പോൾ ലോക വൈജ്ഞാനിക ചരിത്രത്തിൽ അവ നൽകിയ സംഭാവനകളോർത്ത് ഞാൻ വികാരാധീനനായിപ്പോയി. ഗ്രനഡ സിറ്റിയുടെ വികസനത്തിന്റെ എല്ലാ രംഗത്തും മുസ്‌ലിംകൾ നൽകിയ സംഭാവനകളുടെ മുദ്രകൾ ഇന്നും അവശേഷിക്കുന്നുണ്ട്. അവ കണ്ടപ്പോൾ വെറും ഇസ്ലാമിക ദീനീ വിദ്യാഭ്യാസത്തിൽ ഒതുങ്ങി നിൽക്കേണ്ടവരല്ല മുസ്‌ലിംകൾ എന്ന തിരിച്ചറിവുണ്ടായി. സ്പെയിൻ സന്ദർശനം നൽകിയ ഏറ്റവും വലിയ പാഠം അതായിരുന്നു. ഇങ്ങനെ ബെൽജിയം, ഡെൻമാർക്ക്, ജർമനി, ഹോളണ്ട്, ഇറ്റലി, സിംഗപ്പൂർ, സ്വീഡൻ, സ്വിറ്റ്സർലന്റ്, ആഫ്രിക്ക, കൊറിയ, ശ്രീലങ്ക, ഇന്തോനേഷ്യ, മ്യാന്മർ, ജി.സി.സി രാഷ്ട്രങ്ങൾ തുടങ്ങി ഒട്ടനവധി രാഷ്ട്രങ്ങൾ പലപ്പോഴായി സന്ദർശിക്കാൻ ഭാഗ്യം ലഭിക്കുകയുണ്ടായി. ഓരോ യാത്രയും ഓരോ പാഠശാലയായിരുന്നു. ഒരു യാത്ര കഴിഞ്ഞ് ഒട്ടേറെ അനുഭവങ്ങളുമായി തിരിച്ചെത്തിയാൽ രണ്ട് മാസത്തേക്കെങ്കിലുമുള്ള എനർജി അതുവഴി ലഭിക്കും. അത് നമ്മുടെ പ്രഭാഷണങ്ങളിലും വിദ്യാഭ്യാസ രംഗത്തുള്ള ഇടപെടലുകളിലുമെല്ലാം പ്രതിഫലിക്കും. കേൾക്കുന്നതിനപ്പുറമാണല്ലോ നേരിൽ കാണുന്നത് വഴി ലഭിക്കുന്ന അറിവ്. വിദേശ യൂനിവേഴ്സിറ്റികളിൽ കണ്ടത് അപ്പടി വിശദീകരിക്കുമ്പോൾ, കേൾക്കുന്നവർക്കും അതുൾക്കൊള്ളാൻ സാധിക്കും. അതിനാൽ ഞാൻ യാത്രകൾ ഏറെ ഇഷ്ടപ്പെടുന്നു. മറ്റു ദൗത്യങ്ങളും പരിപാടികളുമെല്ലാം പരമാവധി അഡ്ജസ്റ്റ് ചെയ്ത് യാത്രക്കുള്ള അവസരങ്ങൾ നഷ്ടപ്പെടുത്താതെ നോക്കാറാണ് പതിവ്.

			?കേരളത്തിലേക്ക് തിരിച്ചുവരാം. കേരളത്തിലെ പ്രമുഖ ഉന്നത മതകലാലയങ്ങളിൽ ചിലതെല്ലാം ഉത്തരേന്ത്യയിലേക്ക് വിദ്യാഭ്യാസ പ്രവർത്തനങ്ങൾ വ്യാപിപ്പിച്ചുകൊണ്ടിരിക്കുകയാണ്. ദാറുൽ ഹുദയുടെ നാഷ്നൽ പ്രൊജക്ട് ചെയർമാൻ എന്ന നിലക്ക് ചില ഉത്തരേന്ത്യൻ സംസ്ഥാനങ്ങളെല്ലാം ഈയർഥത്തിൽ സന്ദർശിച്ച വ്യക്തിയാണ് താങ്കൾ. മുഴുവൻ മുസ്‌ലിം സംഘടനകളുടെയും അജണ്ടയിൽ ഇടം പിടിക്കേണ്ട ഉത്തരേന്ത്യൻ പ്രോജക്ടുകളെയും അതിന്റെ നടത്തിപ്പിൽ ശ്രദ്ധിക്കേണ്ട കാര്യങ്ങളെയും കുറിച്ച്...?

			അടിസ്ഥാന ഭൗതിക വിദ്യാഭ്യാസമോ ദീനീ വിദ്യാഭ്യാസമോ ഇല്ലാത്തവരാണ് ഉത്തരേന്ത്യയിലെ ഭൂരിഭാഗം മുസ്‌ലിംകളും. വിദ്യാഭ്യാസ രംഗത്തുള്ള സഹായം മാത്രമല്ല, അടിസ്ഥാന ജീവിത സൗകര്യങ്ങളും അവർക്കൊരുക്കി കൊടുക്കേണ്ട ഉത്തരവാദിത്വം കേരളീയ മുസ്‌ലിംകൾക്കുണ്ട്. ഒരു സംഘടന മാത്രം വിചാരിച്ചാൽ ഈ ദൗത്യം പൂർത്തീകരിക്കാനാവില്ല.

			സമ്പത്തിനേക്കാൾ മനുഷ്യ വിഭവശേഷി കമ്മിയാണ് ഉത്തരേന്ത്യയിൽ പ്രവർത്തനം വ്യാപിപ്പിക്കാനൊരുങ്ങുമ്പോൾ അനുഭവപ്പെടുന്ന പ്രതിസന്ധി. വിദ്യാഭ്യാസ രംഗത്ത് മാത്രമല്ല, സേവനവും ജീവകാരുണ്യ പ്രവർത്തനങ്ങളും നടത്തുന്നവരും നേരിടുന്ന വലിയ പ്രതിസന്ധിയാണ് മനുഷ്യ വിഭവശേഷിയുടെ കമ്മി. കുറെ കാശ് ചെലവഴിച്ച് സ്ഥാപനങ്ങളുണ്ടാക്കി നമുക്ക് തിരിച്ചുപോരാൻ സാധിക്കില്ല. അത് നടത്തിക്കൊണ്ടുപോവാൻ നിലവിൽ അവിടെയുള്ളവർക്ക് ത്രാണിയില്ല. അപ്പോൾ സമർപ്പിതരായ ഒരു കൂട്ടം മലയാളികൾ തന്നെ അത് കുറച്ചുകാലം മുന്നോട്ടു കൊണ്ടുപോകേണ്ടിവരും. സാവധാനം അവിടെയുള്ളവർക്ക് ട്രെയിനിംഗിലൂടെയും മറ്റും സ്ഥാപനങ്ങൾ കൊണ്ടുനടത്താനുള്ള ശേഷിയും നൽകണം. അതിന് നല്ല ആസൂത്രണവും മാനേജ്മെന്റിൽ അവഗാഹമുള്ള ആളുകളും അർപ്പണശേഷിയുള്ള വളന്റിയർമാരും അധ്യാപകരുമെല്ലാം ഉണ്ടാവണം. അങ്ങനെയുള്ളവരെ വേണ്ടത്ര ലഭിക്കുന്നില്ല എന്നതാണ് ഈ രംഗത്തെ വെല്ലുവിളികളിലൊന്ന്. 

			മറ്റൊന്ന് നേരത്തെ പറഞ്ഞ അടിസ്ഥാന ജീവിത സൗകര്യങ്ങൾ അവർക്ക് ഒരുക്കി കൊടുക്കുക എന്നുള്ളതാണ്. കേരളീയ മുസ്‌ലിം സമൂഹത്തിനും സംഘടനകൾക്കും കൂട്ടായ്മകൾക്കും ഒട്ടേറെ സംഭാവനകൾ ഈ രംഗത്ത് നൽകാൻ കഴിയും. പലരും ഈ രംഗത്ത് സജീവമാവുന്നുണ്ട്. സിദ്ദീഖ് ഹസൻ സാഹിബിന്റെ നേതൃത്വത്തിൽ ആരംഭിച്ച വിഷൻ 2026 പ്രോജക്ടുകൾ ഈ രംഗത്ത് എടുത്തു പറയേണ്ട ബൃഹദ് പദ്ധതിയാണ്. എന്റെ സുഹൃത്ത് നജീബ് കുറ്റിപ്പുറം വഴി വിഷൻ 2026ന്റെ പദ്ധതികൾ പരിചയപ്പെടാൻ എനിക്ക് സാധിച്ചിട്ടുണ്ട്. സംഘടനാ തലത്തിലുള്ള വിയോജിപ്പുകൾക്കുമപ്പുറം ഈ രംഗത്ത് ഒരുമിച്ച് നിൽക്കാൻ എല്ലാവർക്കും സാധിക്കണം. അത്തരം ശ്രമങ്ങൾ ഉണ്ടാകുന്നുവെന്നത് ആഹ്ലാദകരമാണ്. കോഴിക്കോട് കലക്ടറായിരുന്ന പി.ബി സലീമിന്റെ അധ്യക്ഷതയിൽ ഈ വിഷയം ചർച്ച ചെയ്യാനായി ഒത്തുചേർന്ന ഒരു മീറ്റിംഗിൽ പി.വി അബ്ദുൽ വഹാബിനും പി.കെ അഹ്മദിനുമൊപ്പം ഞാനും പങ്കെടുത്തിരുന്നു. അതുപോലെ തന്നെ ഹൈലെറ്റ് സുലൈമാനെ പോലുള്ള ചില ബിസിനസുകാർ ഹ്യൂമൻ കെയർ ഫൗണ്ടേഷൻ എന്ന പേരിൽ ഒരു എൻ.ജി.ഒ രൂപീകരിച്ച് ഈ രംഗത്തേക്ക് വന്നിരുന്നു. അതിന്റെ മീറ്റിംഗിൽ സിദ്ദീഖ് ഹസൻ സാഹിബും പങ്കെടുത്തിരുന്നു. നജീബ് കുറ്റിപ്പുറമടക്കമുള്ളവർ അതിന്റെ സംഘാടനത്തിന്റെ മുൻപന്തിയിലുണ്ടായിരുന്നു. ഇങ്ങനെ ഭൗതിക സംവിധാനങ്ങളൊരുക്കാൻ ഒരുപാട് കൂട്ടായ്മകളുണ്ട്. അതേറ്റെടുക്കാനും നടപ്പിലാക്കാനും സമർപ്പണ മനസ്കരായ ടീം ഇനിയും ഉണ്ടാവണം. അതോടൊപ്പം ദീനീ വിദ്യാഭ്യാസവും ശുചിത്വത്തെക്കുറിച്ച കാഴ്ചപ്പാടും ലഹരി വസ്തുക്കൾക്കെതിരെയുള്ള ബോധവത്കരണവുമെല്ലാം ആ സമൂഹത്തിൽ നടക്കേണ്ടതുണ്ട്. ബംഗാളിലും അസമിലും ദാറുൽ ഹുദ നടത്തിയ, മുന്നൂറോളം പേർ പങ്കെടുത്ത ഒരു ക്യാമ്പിൽ മൂന്നാളുകൾ മാത്രമായിരുന്നു പ്രവാചകന്റെ പേര് അറിയുന്നവർ. സമുദായത്തിൽ പിറന്നുവെന്നല്ലാതെ ഒരു ദീനീ വിദ്യാഭ്യാസവും ലഭിക്കാത്ത ഒട്ടേറെ പേരുണ്ടവിടെ എന്നർഥം. അവർക്ക് ദീനീ വിദ്യാഭ്യാസം നൽകാനുള്ള സ്ഥാപനങ്ങളൊരുക്കാൻ കേരളത്തിലെ മുഴുവൻ മുസ്‌ലിം സംഘടനകൾക്കും ബാധ്യതയുണ്ട്. ചെറിയ ചെറിയ വിഷയങ്ങളിൽ ഇവിടെ കലഹം കൂട്ടുന്നതിന് പകരം അത്തരം സംസ്ഥാനങ്ങളിൽ ചെന്ന് ദീനീ വിദ്യാഭ്യാസം നൽകാൻ പണ്ഡിതന്മാർ തയാറായാൽ അത് വലിയ മാറ്റത്തിന് വഴിവെക്കും.

			?ദീനീവിദ്യാഭ്യാസത്തിന്റെ പ്രാധാന്യം ചൂണ്ടിക്കാണിച്ചതുകൊണ്ട് ചോദിക്കട്ടെ, വളരെ ചെറുപ്പത്തിലേ മതവിദ്യാഭ്യാസം നേടുന്നവരാണ് കേരളത്തിലെ മുസ്‌ലിംകൾ. ഈ ദീനീ വിദ്യാഭ്യാസത്തിന് പുറമെ വഅ്ളുകളും മതപ്രഭാഷണങ്ങളും സംഘടനാ തലങ്ങളിലുള്ള ക്ലാസുകളും മറ്റു പരിപാടികളും വഴി പിന്നെയും ദീനീ പാഠങ്ങൾ അവർക്ക് ലഭിക്കുന്നു. എന്നിട്ടും ധാർമികമായി മുസ്‌ലിം സമുദായത്തിന്റെ വളർച്ചയുടെ ഗ്രാഫ് ഉയരാത്തതെന്തുകൊണ്ട്?

			ശരിയാണ്. വളരെ ചെറുപ്പത്തിൽ തന്നെ ഇത്രയേറെ മതവിദ്യാഭ്യാസം നൽകുന്ന സമുദായം കേരളീയ മുസ്‌ലിംകളല്ലാതെ വേറെയുണ്ടോ എന്ന് സംശയമാണ്. എന്നിട്ടും എന്തേ ഇങ്ങനെ എന്നത് ഒരു ചോദ്യമാണ്. അതിനുള്ള ഉത്തരം നാം ആദ്യം തേടേണ്ടത് നമ്മുടെ മതവിദ്യാഭ്യാസ രീതിയിലും പാഠ്യപദ്ധതിയിലുമാണ്. ചരിത്രം, ഫിഖ്ഹ് തുടങ്ങി കുറെ വിഷയങ്ങൾ നാം മദ്റസയിൽ പഠിപ്പിക്കുന്നു. പക്ഷേ, തർബിയത്തിന്റെ ഒരു കുറവ് മതവിദ്യാഭ്യാസത്തിലും നമ്മുടെ ജീവിതത്തിലുമുണ്ട്. ദീൻ അതിന്റെ സ്പിരിറ്റോട് കൂടി നാം ഉൾക്കൊള്ളുന്നില്ല. ദീനീ ഐഡന്റിറ്റി നമുക്കുണ്ട്. മുസ്‌ലിംകൾ എന്ന് നാം അഭിമാനിക്കുന്നു. മുസ്‌ലിംകളുടെ വളർച്ചക്കായി ഒരുമിച്ചു നിൽക്കുന്നുമുണ്ട്. പക്ഷേ, ‘മുസ്‌ലിം’ ആയതിന്റെ ഉത്തരവാദിത്തം എത്രത്തോളം നമ്മൾ നിർവഹിക്കുന്നുവെന്നത് ചോദ്യമാണ്. ഖുർആനിക അധ്യാപനങ്ങൾക്കനുസരിച്ച് നമുക്ക് ജീവിക്കാൻ സാധിക്കുന്നില്ല. ആരാധനകൾ നിർവഹിക്കുന്നുണ്ട്. പക്ഷേ, ആരാധനയിൽ മാത്രമല്ലല്ലോ ഇസ്ലാമുള്ളത്. ഇസ്ലാം നമ്മുടെ എല്ലാ ജീവിത രംഗങ്ങളിലും പ്രതിഫലിക്കണം. നമ്മുടെ ബിസിനസ്സിൽ, ദൈനംദിന ജീവിതത്തിൽ, ഇടപാടുകളിൽ അതുണ്ടാവണം. ആ അർഥത്തിലുള്ള ദീനീ തർബിയത്ത് നമുക്കുണ്ടാവണം. അതിനുള്ള വിദ്യാഭ്യാസമാണ് മതപാഠശാലകളിൽ നൽകേണ്ടത്. അത്തരം ആധ്യാത്മിക മൂല്യങ്ങൾ, ചിന്തകൾ പകർന്നു നൽകുക എന്നത് മത സംഘടനകളുടെ മുഖ്യ അജണ്ടയാവണം. ധാർമികതയും സദാചാരമൂല്യങ്ങളും തിരിച്ചുപിടിക്കാൻ അതേ വഴിയുള്ളൂ. ഇസ്ലാമിക മൂല്യങ്ങൾ ചെറുപ്പം മുതലേ പകർന്നു നൽകുക. മതാധ്യാപകർക്ക് മാത്രമല്ല രക്ഷിതാക്കൾക്കും സമുദായത്തിലെ മുഴുവൻ മുതിർന്നവർക്കും ഈ വിഷയത്തിൽ നിർണായക പങ്കുണ്ട്.

			?അധാർമികത പോലെ മുസ്‌ലിം സമുദായത്തെ പിടികൂടിയ ദുരന്തമാണ് ആർഭാടവും ധൂർത്തും. മണലാരണ്യത്തിൽ വിയർപ്പൊഴുക്കി നേടുന്ന പണം പലപ്പോഴും കുത്തിയൊലിച്ച് പോകുന്നത് വിവാഹരംഗത്തെ ആർഭാടങ്ങളിലും കോൺക്രീറ്റ് സൗധങ്ങളൊരുക്കുന്നതിലുമാണ്. യാതൊരു സാമ്പത്തിക സാക്ഷരതയുമില്ലാത്ത മുസ്‌ലിം സമുദായത്തിന്റെ ജീവിതത്തെ എങ്ങനെ വിലയിരുത്തുന്നു?

			നമുക്ക് സഹിക്കാൻ കഴിയാത്ത ആഭാസങ്ങളുടെ പ്രദർശനമേളയായി വൈവാഹികരംഗം മാറിയിരിക്കുന്നു. ഒരു വിവാഹത്തിൽ പോലും പങ്കെടുക്കുന്നത് തന്നെ വെറുത്തുപോകുന്ന രീതിയിലാണ് പല വിവാഹച്ചടങ്ങുകളും ഇന്നുള്ളത്. ചില വിവാഹങ്ങളിലൊക്കെ പങ്കെടുക്കുമ്പോൾ അവിടേക്ക് പോകേണ്ടിയിരുന്നില്ല എന്ന് തോന്നാറുണ്ട്. അതിൽ പങ്കെടുക്കുക വഴി ഞാനും കുറ്റക്കാരനായി മാറിയല്ലോ എന്ന വിചാരമുണ്ടായിട്ടുണ്ട്. നിലവിൽ ഒരു വ്യക്തിയുടെ ജീവിത സമ്പാദ്യത്തിലെ വലിയൊരു ശതമാനം ചെലവഴിക്കാനുള്ള വേദിയാണ് പലർക്കും കല്യാണ ചടങ്ങുകൾ. കാശില്ലാത്തവരാകട്ടെ കടം വാങ്ങി ആർഭാടമായി കല്യാണം നടത്തുന്നു. ആഭാസകരവും അനിസ്ലാമികവുമായ കാര്യങ്ങൾ വേറെയും അരങ്ങേറുന്നു. ഈ വിഷയങ്ങളിലെല്ലാം മത സംഘടനകൾ കൂട്ടായാണ് ബോധവത്കരണം നടത്തേണ്ടത്. അപ്പോഴേ അത് ജനകീയവും വിജയകരവുമാകൂ. മുസ്‌ലിം ലീഗ് സമുദായത്തിലെ ഇത്തരം സാംസ്കാരിക ജീർണതകൾക്കെതിരെ മുന്നോട്ട് വന്നാൽ എല്ലാ മതസംഘടനകളും അതിനോട് സഹകരിക്കുമെന്നതിൽ സംശയമൊന്നുമില്ല.

			?സമുദായത്തിനുണ്ടാവേണ്ട സാമ്പത്തിക സാക്ഷരതയെക്കുറിച്ച്?

			സാമ്പത്തിക സാക്ഷരത മുസ്‌ലിം സമുദായം ഇതുവരെയും നേടിയിട്ടില്ല. ഗൾഫിൽ നിന്ന് ഭർത്താക്കന്മാർ അയക്കുന്ന പണം എങ്ങനെ ചെലവഴിക്കണമെന്ന ധാരണ നമ്മുടെ പല സ്ത്രീകൾക്കുമില്ല. മണലാരണ്യത്തിൽ അധ്വാനിക്കുന്നവരാവട്ടെ തങ്ങളുടെ വിയർപ്പുതുള്ളികളുടെ വിലയെ വേണ്ടത്ര ആസൂത്രണത്തോടെ കരുതിവെക്കുന്നുമില്ല. വിവാഹത്തിലും വീട് നിർമാണത്തിലും പലരുടെയും ഒരായുഷ്കാലത്തെ അധ്വാനം ചെലവഴിക്കപ്പെടുന്നു. ഒരിക്കൽ തമിഴ്നാട്ടിൽ നിന്ന് വന്ന ഒരു ഉന്നത ഓഫീസറുമായി സംസാരിക്കേണ്ടിവന്നു. മലപ്പുറത്തെ ഇരുനില വീടുകൾ അദ്ദേഹത്തെ അത്ഭുതപ്പെടുത്തിയത്രേ. വീടിന്റെ വലുപ്പം മാത്രമല്ല അദ്ദേഹത്തിൽ ആശ്ചര്യം ജനിപ്പിച്ചത്. മറിച്ച് അതിൽ വലിയൊരു ഭാഗവും ഉപയോഗശൂന്യമായി കിടക്കുന്നതാണ്. തമിഴ്നാട്ടിൽ അത്തരം വീടുകൾ നിർമിക്കുന്നവർ ഒന്നുകിൽ അതിന്റെ രണ്ടാം നില വാടകക്ക് നൽകും. അല്ലെങ്കിൽ ഓഫീസായോ ബിസിനസ് ആവശ്യങ്ങൾക്കായോ/മറ്റു ഷോപ്പുകളായോ ഉപയോഗിക്കും. താമസിക്കാനുള്ള ആവശ്യത്തിന് മാത്രമാണെങ്കിൽ കുടുംബാംഗങ്ങൾക്ക് അത്യാവശ്യം വേണ്ട സൗകര്യങ്ങളുള്ള ചെറിയ വീടുകളാണ് അവരുണ്ടാക്കുക. ഇങ്ങനെ വേസ്റ്റായി, ഡെഡ്മണിയായി കിടക്കുന്ന സമ്പത്തിനെ കുറിച്ചാണ് അദ്ദേഹം ചോദ്യമുന്നയിച്ചത്. വീടിന്റെ മതിലിനായി ലക്ഷങ്ങൾ ചെലവഴിക്കുന്നവരാണ് നമ്മളിൽ പലരുമെന്ന് അദ്ദേഹത്തിനറിയാത്തത് ഭാഗ്യം. മുകൾ നില മാത്രമല്ല പല വീടുകളും തന്നെ വർഷങ്ങളോളം പൂട്ടിയിട്ട് ഗൾഫിൽ കുടുംബസമേതം താമസിക്കുന്നവരാണ് പലരും. സമ്പത്ത് ഇങ്ങനെ ഉപകാരമില്ലാതെ കെട്ടിക്കിടക്കുന്നതിന് പകരം ക്രിയാത്മകമായ രംഗത്തേക്ക് തിരിച്ചുവിടാനുള്ള സാമ്പത്തിക ബോധവത്കരണം സമുദായത്തിൽ നടത്താൻ മുഴുവൻ സംഘടനകളും നേതാക്കളും മുന്നോട്ടുവരണം.

			?ഇത്തരത്തിൽ മുസ്‌ലിം സമുദായം അനുഭവിക്കുന്ന പ്രശ്നങ്ങളും ജീർണതകളും പരിശോധിക്കുമ്പോൾ വിയോജിപ്പിനേക്കാളധികം ഒരുമിച്ച് മുന്നോട്ടുനീങ്ങാവുന്ന കാര്യങ്ങളല്ലേ മുസ്‌ലിം സംഘടനകൾക്കുള്ളത്. എന്നിട്ടും ഭിന്നിപ്പുകളും പരസ്പരമുള്ള വിഴുപ്പലക്കുകളും സംഘടനകളുടെ മുഖ്യ അജണ്ടകളിൽ സ്ഥാനം പിടിക്കുന്നതിനെക്കുറിച്ച്?

			സമുദായം അഭിമുഖീകരിക്കുന്ന പ്രതിസന്ധികളിൽ നമ്മൾ വിയോജിക്കേണ്ട ഒരു വിഷയവുമില്ല. അഭിപ്രായങ്ങളിലും ആശയങ്ങളിലും ചില വ്യത്യാസങ്ങളുണ്ടെന്നത് ശരിയാണ്. അത് മറച്ചുവെക്കേണ്ടതുമില്ല. നമ്മളെല്ലാം മുസ്‌ലിംകളാണ്. അല്ലാഹുവിൽ വിശ്വസിക്കുന്നവരാണ്. പോസിറ്റീവ് ചിന്തകളാണ് നമുക്കുണ്ടാവേണ്ടത്. യോജിക്കാവുന്ന മേഖലകളിലെല്ലാം ഒരുമിച്ച് മുന്നോട്ടുപോവുകയാണ് വേണ്ടത്. അത്തരം സഹകരണങ്ങൾ ഇപ്പോൾ മുസ്‌ലിം സംഘടനകളിൽ നിന്നുണ്ടാവുന്നുണ്ട് എന്നതാണ് യാഥാർഥ്യം. ഇതിനെ പരിക്കേൽപിക്കുന്ന രീതിയിൽ സംഘടനകൾക്കിടയിലെ അഭിപ്രായ വ്യത്യാസങ്ങൾ അങ്ങാടികളിൽ ക്ലിപ്പുകൾ സഹിതം പ്രദർശിപ്പിച്ച് തമ്മിലടി തെരുവിലേക്ക് വലിച്ചിഴക്കുന്ന രീതിയിലുള്ള വാദപ്രതിവാദങ്ങളും പ്രഭാഷണങ്ങളും ഒരിക്കലും ആശാസ്യമല്ല. അത്തരം വിഷയങ്ങളെല്ലാം വേറെ രീതിയിൽ ചർച്ച ചെയ്യുകയാണ് വേണ്ടത്. ഉമ്മത്തുൻ വസത്വുൻ (മധ്യമ സമുദായം) എന്നാണ് വിശുദ്ധ ഖുർആൻ മുസ്‌ലിം സമുദായത്തെ പരിചയപ്പെടുത്തുന്നത്. അതിനാൽ തന്നെ ഒരു വിഷയത്തിലും തീവ്രത കാണിക്കുന്നത് ഇസ്ലാമികമല്ല. സഹകരണത്തിന്റെ പാതയിൽ പരസ്പരമുള്ള മുന്നോട്ടുപോക്കിന് ഇത്തരം പരസ്യമായ വിഴുപ്പലക്കുകൾ ഉപേക്ഷിക്കാൻ എല്ലാവർക്കും സാധിക്കണം.

		

		

			മതം, സമുദായം, സംഘടനകൾ, മത വിദ്യാഭ്യാസം, മുസ്‌ലിം ഐക്യം

		

		
			മതം, സമുദായം, സംഘടനകൾ, മത വിദ്യാഭ്യാസം, മുസ്‌ലിം ഐക്യം

		

		
			മതം, സമുദായം, സംഘടനകൾ, മത വിദ്യാഭ്യാസം, മുസ്‌ലിം ഐക്യം

		

		
			മതം, സമുദായം, സംഘടനകൾ, മത വിദ്യാഭ്യാസം, മുസ്‌ലിം ഐക്യം

		

		
			മതം, സമുദായം, സംഘടനകൾ, മത വിദ്യാഭ്യാസം, മുസ്‌ലിം ഐക്യം

		

		
			മതം, സമുദായം, സംഘടനകൾ, മത വിദ്യാഭ്യാസം, മുസ്‌ലിം ഐക്യം

		

		
			മതം, സമുദായം, സംഘടനകൾ, മത വിദ്യാഭ്യാസം, മുസ്‌ലിം ഐക്യം

		

		
			മതം, സമുദായം, സംഘടനകൾ, മത വിദ്യാഭ്യാസം, മുസ്‌ലിം ഐക്യം

		

		
			മതം, സമുദായം, സംഘടനകൾ, മത വിദ്യാഭ്യാസം, മുസ്‌ലിം ഐക്യം

		

		
			മതം, സമുദായം, സംഘടനകൾ, മത വിദ്യാഭ്യാസം, മുസ്‌ലിം ഐക്യം

		

		
			മതം, സമുദായം, സംഘടനകൾ, മത വിദ്യാഭ്യാസം, മുസ്‌ലിം ഐക്യം

		

		
			സമുദായ ശാക്തീകരണത്തിന് ഒന്നിച്ചു നിൽക്കണം

			പാണക്കാട് റഷീദലി ശിഹാബ് തങ്ങൾ


			മർഹൂം പാണക്കാട് ഉമറലി ശിഹാബ് തങ്ങളുടെ മകനാണ് റഷീദലി ശിഹാബ് തങ്ങൾ. വിദ്യാഭ്യാസ സാമൂഹിക രംഗങ്ങളിൽ സജീവ സാന്നിധ്യമായ അദ്ദേഹം സോഫ്റ്റ്വെയർ എഞ്ചിനീയറാണ്. പഠന ശേഷം സൗത്താഫ്രിക്കയിലും പിന്നീട് സൗത്ത് അമേരിക്കയിലെ പനാമയിലും പ്രശസ്ത സോഫ്റ്റ്വെയർ കമ്പനികളിൽ ജോലി ചെയ്തിരുന്ന അദ്ദേഹം 2008ലാണ് കേരളത്തിലേക്ക് തിരിച്ചുവരുന്നത്. എറണാകുളത്ത് സ്വന്തമായ സോഫ്റ്റ്വെയർ കമ്പനിയുമായി മുന്നോട്ടുപോകവെയാണ് ആ സന്ദർഭത്തിൽ വഖ്ഫ് ബോർഡിന്റെ ചെയർമാനായി അദ്ദേഹത്തെ തെരഞ്ഞെടുക്കുന്നത്. വഖ്ഫ് ബോർഡിന്റെ പ്രവർത്തനങ്ങളും മുസ്‌ലിം സമുദായത്തിനകത്ത് അതിന് നിർവഹിക്കാനുള്ള ദൗത്യങ്ങളും വിശദമാക്കി റഷീദലി ശിഹാബ് തങ്ങളുമായി നടത്തി സംഭാഷണമാണിത്.

			?കേരളത്തിലുള്ള മുഴുവൻ വഖ്ഫ് സ്വത്തുക്കളും വഖ്ഫ് ബോർഡിൽ രജിസ്റ്റർ ചെയ്യൽ നിർബന്ധമാണ്. നാട്ടിൻ പുറത്തുള്ള ചെറിയ വഖ്ഫ് സ്വത്തുക്കൾ മുതൽ നഗരത്തിലെ വലിയ വഖ്ഫ് പ്രോജക്ടുകൾ വരെ ഇതിലുൾപ്പെടും. നിയമം ഇങ്ങനെയാണെങ്കിലും, വഖ്ഫ് ബോർഡ് നിലവിൽ വന്ന് വർഷങ്ങൾ പിന്നിട്ടിട്ടും കേരളത്തിലെ 25 ശതമാനം വഖ്ഫ് സ്വത്തുക്കൾ മാത്രമാണ് ബോർഡിൽ രജിസ്റ്റർ ചെയ്തിരിക്കുന്നത്. രജിസ്ട്രേഷന് ആളുകൾ മടിച്ചു നിൽക്കാനുള്ള കാരണങ്ങളിൽ മുഖ്യം അവർക്ക് ബോർഡിന്റെ പ്രവർത്തനങ്ങളെക്കുറിച്ച് വിവരമില്ലാത്തതല്ലേ?

			എല്ലാതരം വഖ്ഫ് സ്വത്തുക്കളും വഖ്ഫ് ബോർഡിൽ രജിസ്റ്റർ ചെയ്യൽ നിർബന്ധമാണ്. അങ്ങനെ ചെയ്യാത്തവർക്കെതിരെ നടപടിയെടുക്കാനുള്ള അധികാരം വഖ്ഫ് ബോർഡിനുണ്ട്. മിക്കവരും ഈ നിയമങ്ങളെപ്പറ്റി ധാരണയില്ലാത്തവരാണ്. അതിനാലാണ് വഖ്ഫ് ബോർഡ് ഈ വിഷയത്തിൽ കർശന നടപടികൾ സ്വീകരിക്കാത്തത്. എന്നാൽ, നിയമവശം മനസ്സിലായിട്ടും ചില സാങ്കേതിക പ്രയാസങ്ങൾ ഒഴിവാക്കാൻ ബോധപൂർവം രജിസ്റ്റർ ചെയ്യാത്തവരുമുണ്ട്. രജിസ്റ്റർ ചെയ്ത സ്ഥാപനങ്ങൾ അവരുടെ വാർഷിക വരുമാനത്തിന്റെ ഏഴു ശതമാനം നികുതിയടക്കേണ്ടതുണ്ട്. ഓരോ വർഷവും സാമ്പത്തിക കണക്കുകൾ ബോർഡിന് സമർപ്പിക്കണം. മിക്ക വഖ്ഫ് സ്വത്തുക്കളുടെയും മേൽനോട്ടം പ്രായമുള്ളവർക്കായതിനാൽ ഇതൊക്കെ വലിയ പ്രാരാബ്ധമായി അവർ കാണുന്നു. ഇതിൽ നിന്ന് രക്ഷെപ്പടാനാണ് അവർ രജിസ്ട്രേഷൻ നടത്താതിരിക്കുന്നത്. രജിസ്റ്റർ ചെയ്താൽ വഖ്ഫ് ബോർഡിൽ നിന്ന് ലഭിക്കുന്ന ആനുകൂല്യങ്ങൾ അവർ അറിഞ്ഞിരുന്നെങ്കിൽ രജിസ്ട്രേഷന് അവർ മുന്നോട്ടുവരുമായിരുന്നു. ആ ആനുകൂല്യങ്ങൾ നോക്കുമ്പോൾ, അടക്കേണ്ടിവരുന്ന ഏഴു ശതമാനം ടാക്സ് ഒരു നഷ്ടവുമല്ല. രജിസ്റ്റർ ചെയ്യുന്ന സ്ഥാപനങ്ങളിൽ 60 വയസ്സ് പൂർത്തിയായ ജീവനക്കാർക്കും ആ പ്രായം വരെ ജോലി ചെയ്ത് പിരിഞ്ഞുപോയവർക്കും ബോർഡ് പെൻഷൻ നൽകുന്നുണ്ട്. കിഡ്നി, ഹാർട്ട് രോഗികൾക്കും കാൻസർ ബാധിച്ചവർക്കും പതിനായിരം രൂപയുടെ ധനസഹായമുണ്ട്. വിവാഹ സഹായ പദ്ധതികളുമുണ്ട്. ഇതിനെല്ലാം രജിസ്റ്റർ ചെയ്ത സ്ഥാപനങ്ങളിലുള്ളവർക്ക് മാത്രമാണ് അർഹതയുള്ളത്. നിലവിൽ ഇതിൽ പെടാത്തവരെയും പരിഗണിക്കുന്നൂവെന്നത് മറ്റൊരു കാര്യം. ഭാവിയിൽ വഖ്ഫ് സ്ഥാപനത്തിൽ പ്രശ്നങ്ങളുണ്ടാകുമ്പോൾ ഇടപെട്ട് പരിഹരിക്കണമെങ്കിലും രജിസ്ട്രേഷൻ ഉണ്ടാവുകയാണ് നല്ലത്. അത് നിയമപരമായ പരിരക്ഷ കൂടിയാണ്.

			നിലവിൽ ഒമ്പതിനായിരത്തിനടുത്ത് സ്ഥാപനങ്ങളാണ് വഖ്ഫ് ബോർഡിൽ രജിസ്റ്റർ ചെയ്തിരിക്കുന്നത്. ഇതിൽ 3500 എണ്ണം മലപ്പുറം ജില്ലയിൽ നിന്നാണ്. അമ്പതിനായിരത്തിനടുത്ത് വഖ്ഫുകൾ ഇനിയും രജിസ്റ്റർ ചെയ്യാത്തതായുണ്ട്. അതായത് 25 ശതമാനം മാത്രമേ ഇതുവരെ രജിസ്റ്റർ ചെയ്തിട്ടുള്ളൂ. 75 ശതമാനവും ഇപ്പോഴും നിയമത്തിന് പുറത്താണുള്ളത്. ഏതായാലും ഈ വിഷയത്തിൽ ബോധവത്കരണം ഇനിയും ഊർജിതപ്പെടുത്തേണ്ടതുണ്ട്. അതിനുള്ള പരിപാടികൾ ബോർഡ് ആസൂത്രണം ചെയ്യും.

			?വഖ്ഫ് ബോർഡ് നൽകുന്ന പെൻഷനും ചികിത്സാ സഹായവും താങ്കൾ സൂചിപ്പിച്ചു. വിദ്യാഭ്യാസ സ്കോളർഷിപ്പുകളും പള്ളിമദ്റസകളിൽ സേവനം ചെയ്യുന്നവർക്കുള്ള ക്ഷേമ പദ്ധതികളും വഖ്ഫ് ബോർഡ് നൽകുന്നുണ്ട്. വിശദമാക്കാമോ?

			ഖത്വീബ്, മദ്റസാ അധ്യാപകർ, മുഅദ്ദിൻ, ഖബ്ർ കുഴിക്കുന്നവർ, പള്ളിയുമായി ബന്ധപ്പെട്ട മറ്റു സേവകർ എന്നിവർക്കായി വഖ്ഫ് ബോർഡിന് കീഴിൽ പെൻഷൻ പദ്ധതികളുണ്ട്. ഈ വിഭാഗത്തിലെ 60 വയസ്സ് പിന്നിട്ടവർക്കാണ് അതിന് അർഹതയുള്ളത്. അവർ സേവനം തുടരുന്നവരാണെങ്കിലും ജോലിയിൽ നിന്ന് പിരിഞ്ഞവരാണെങ്കിലും പെൻഷൻ നൽകും. വിധവാ പെൻഷൻ, വിവാഹ സഹായം എന്നിവയും വഖ്ഫ് ബോർഡ് നൽകുന്നു. ബന്ധുക്കൾ ആരുമില്ലാത്ത വിധവകളുടെ സംരക്ഷണം വഖ്ഫ് ബോർഡിന്റെ ഉത്തരവാദിത്തമാണ്. ഈ രംഗത്ത് ഇനിയും പുതിയ ചില പദ്ധതികൾ കൂടി ആസൂത്രണം ചെയ്യുന്നുണ്ട്. യത്തീംഖാനയിലെ വിദ്യാർഥികളിൽ ഉന്നത വിദ്യാഭ്യാസം നേടുന്നവരെ പൂർണമായി ദത്തെടുക്കാനുള്ള പദ്ധതി അതിൽ പെട്ടതാണ്. അതാരംഭിച്ചു കഴിഞ്ഞു. സിവിൽ സർവീസിന് പഠിക്കുന്നവർക്ക് സ്കോളർഷിപ്പ് നൽകുന്ന പദ്ധതിയും പരിഗണനയിലുണ്ട്.

			?വഖ്ഫ് സ്വത്തുക്കൾ ഉപയോഗപ്പെടുത്തി വിദ്യാഭ്യാസ രംഗത്ത് ഇനിയും പുതിയ കാൽവെപ്പുകൾ നടത്താൻ വഖ്ഫ് ബോർഡിന് സാധിക്കില്ലേ? സ്വന്തമായി വിദ്യാഭ്യാസ സ്ഥാപനങ്ങൾ നടത്തുന്ന ദേവസ്വം ബോർഡിനെ വഖ്ഫ് ബോർഡിന് മാതൃകയാക്കിക്കൂടേ?

			അതിന് ചില സാങ്കേതിക തടസ്സങ്ങളുണ്ട്. ദേവസ്വം ബോർഡിന് അവരുടെ സ്വന്തം പേരിൽ രജിസ്റ്റർ ചെയ്ത ഒട്ടേറെ ഭൂമിയുണ്ട്. അത് ഉപയോഗപ്പെടുത്തിയാണ് അവർ സ്ഥാപനങ്ങൾ ഉണ്ടാക്കുന്നതും നടത്തുന്നതും. എയ്ഡഡ് കോളേജുകൾ വരെ അവരുടെ കീഴിലുണ്ട്. എന്നാൽ, വഖ്ഫ് ബോർഡിന് സ്വന്തമായി സ്വത്തുക്കളൊന്നുമില്ല. പ്രാദേശികമായി വഖ്ഫ് ചെയ്യപ്പെട്ട ഭൂമിയുടെയും മറ്റു സ്വത്തുക്കളുടെയും മേൽനോട്ടം മാത്രമേ ബോർഡിനുള്ളൂ. അതിൽ സ്വന്തമായ പ്ലാനനുസരിച്ച് സ്ഥാപനങ്ങളോ സംരംഭങ്ങളോ തുടങ്ങാൻ ബോർഡിന് സാധിക്കില്ല. അതേസമയം പ്രാദേശികമായി വഖ്ഫിന്റെ ഉത്തരവാദപ്പെട്ടവർ ഇത്തരം പദ്ധതികളുമായി മുന്നോട്ടു വന്നാൽ ബോർഡ് അത് അംഗീകരിക്കും. അതിന് പ്രത്യേകം പ്രോത്സാഹനങ്ങൾ നൽകും. പൊതുവെ ഈ വിഷയത്തിൽ മാർഗനിർദേശം നൽകാനേ ബോർഡിന് സാധിക്കുകയുള്ളൂ. ഇൻശാ അല്ലാഹ്, അത് നടത്താനുള്ള ശ്രമങ്ങൾ ബോർഡ് ഊർജിതപ്പെടുത്തും.

			?മുസ്‌ലിം സമുദായത്തിന്റെ ശാക്തീകരണം ലക്ഷ്യം വെച്ച് വഖ്ഫ് ബോർഡും മുസ്‌ലിം കൂട്ടായ്മകളും സംയുക്തമായി പ്ലാൻ ചെയ്താൽ വ്യത്യസ്ത പദ്ധതികൾ വഖ്ഫ് സ്വത്തുക്കൾ ഉപയോഗപ്പെടുത്തി ചെയ്തുകൂടേ?

			നേരത്തെ സൂചിപ്പിച്ച പോലെ ഈ വിഷയങ്ങളിൽ പരമാവധി മാർഗ നിർദേശങ്ങൾ നൽകാനേ ബോർഡിന് അധികാരമുള്ളൂ. അതത് വഖ്ഫ് സ്വത്തുക്കളുടെ പ്രാദേശിക കമ്മിറ്റികളാണ് ഇത്തരം പ്ലാനുകൾ ബോർഡിന് സമർപ്പിക്കേണ്ടത്. അവരത് സമർപ്പിച്ചാൽ അതംഗീകരിക്കാൻ ബോർഡിന് സന്തോഷമേ ഉള്ളൂ. അതിനാദ്യം വഖ്ഫ് സ്വത്തുക്കൾ കൈകാര്യം ചെയ്യുന്ന പ്രാദേശിക കമ്മിറ്റികൾക്ക് വിഷനും മിഷനും ഉണ്ടാകണം. അതുണ്ടാക്കുന്നതിൽ മത സംഘടനകൾക്കും പ്രഭാഷകർക്കും എഴുത്തുകാർക്കുമെല്ലാം നിർണായക പങ്ക് വഹിക്കാൻ സാധിക്കും. വ്യക്തിപരമായ സംസാരത്തിലും സംഭാഷണത്തിലുമെല്ലാം ഞാനിത് പലരോടും പങ്കുവെക്കാറുണ്ട്. എല്ലാവരും ഒത്തു ശ്രമിച്ചാൽ ഈ രംഗത്ത് ഒട്ടേറെ പദ്ധതികൾ രൂപപ്പെടുത്താൻ സാധിക്കും.

			?വാഖിഫോ മുതവല്ലിയോ മരണപ്പെട്ട ശേഷം വഖ്ഫ് സ്വത്തുക്കൾ ദുരുപയോഗം ചെയ്യുകയോ കൈയേറുകയോ ചെയ്യുന്ന വാർത്തകൾ പലയിടത്തു നിന്നും ഉയരാറുണ്ട്. ഇവ ശ്രദ്ധയിൽ പെട്ടിട്ടുണ്ടോ?

			ഒരു സ്വത്ത് വഖ്ഫ് ചെയ്യുമ്പോൾ തന്നെ വാഖിഫ് തന്റെ ഉദ്ദേശ്യ ലക്ഷ്യങ്ങൾ വഖ്ഫാധാരത്തിൽ കൃത്യമായി രേഖപ്പെടുത്തിയിട്ടുണ്ടാകും. ആ ലക്ഷ്യത്തിൽ നിന്ന് വ്യതിചലിച്ചാൽ അത് ദുരുപയോഗമാണ്. അതിനെതിരെ നിയമ നടപടിയെടുക്കാൻ ബോർഡിന് അവകാശമുണ്ട്. പ്രാദേശിക തലങ്ങളിൽ വഖ്ഫ് സ്വത്തുക്കൾ ഇങ്ങനെ ദുരുപയോഗം ചെയ്യപ്പെടുന്നത് കണ്ടാൽ ആർക്കും ബോർഡിന് പരാതി സമർപ്പിക്കാം. കുറ്റം ബോധ്യപ്പെട്ടാൽ ബോർഡ് കർശന നടപടി സ്വീകരിക്കും. ഒറ്റപ്പെട്ടതാണെങ്കിലും അത്തരം പ്രശ്നങ്ങൾ ബോർഡിന് മുമ്പാകെ വരികയും നടപടി സ്വീകരിക്കുകയും ചെയ്തിട്ടുണ്ട്. ബോർഡിന്റെ ശ്രദ്ധയിൽ പെടാത്തത് ഇനിയുമുണ്ടാകും. അത് കാണുന്നവർ അടിയന്തരമായി ബോർഡിന്റെ ശ്രദ്ധയിൽ പെടുത്തുകയാണ് വേണ്ടത്.

			?പല വഖ്ഫ് സ്വത്തുക്കളും വരുമാന മാർഗങ്ങൾ നിലച്ചത് കാരണം ഉപയോഗ ശൂന്യമായി കിടക്കുകയാണ്. അവയിൽ നിന്ന് ഒരു വരുമാനവും ലഭിക്കുന്നില്ല. അത്തരം വഖ്ഫുകൾ പ്രയോജനകരമായ മറ്റു സംരംഭങ്ങളാക്കി വികസിപ്പിക്കുന്നതിന് നിയമ തടസ്സമുണ്ടോ?

			വാഖിഫിന്റെ ഉദ്ദേശ്യ ലക്ഷ്യങ്ങൾ അട്ടിമറിക്കുന്ന വിധത്തിൽ വഖ്ഫ് സ്വത്തിൽ മാറ്റം വരുത്താൻ പാടില്ല എന്നേയുള്ളൂ. വാഖിഫിന്റെ തന്നെ ഉദ്ദേശ്യ ലക്ഷ്യങ്ങൾക്ക് വേണ്ടി വരുമാന വർധനവ് ലക്ഷ്യം വെച്ച് പുതിയ പദ്ധതികൾ ആവിഷ്കരിക്കാം. ഇത്തരം സംരംഭങ്ങൾ ആരംഭിക്കുന്നതിന് വഖ്ഫ് ബോർഡിന്റെ അനുമതി നിർബന്ധമാണ്. വഖ്ഫ് ബോർഡിന് അപേക്ഷ സമർപ്പിച്ച് അംഗീകാരം വാങ്ങിയ ശേഷം മാത്രമേ ഇത്തരം പദ്ധതികളുമായി മുന്നോട്ടുപോകാനാവൂ. ദുരുപയോഗം തടയുകയാണ് ഇതിന്റെ ലക്ഷ്യം. ഇങ്ങനെ ഒരു ഉപയോഗവുമില്ലാതെ കിടക്കുന്ന വഖ്ഫ് ഭൂമിയിൽ ബി.ഒ.ടി അടിസ്ഥാനത്തിൽ കെട്ടിടങ്ങൾ നിർമിച്ച് വാടകക്ക് നൽകുന്ന പദ്ധതികൾക്ക് വഖ്ഫ് ബോർഡ് ഇപ്പോൾ മേൽനോട്ടം വഹിക്കുന്നുണ്ട്. രണ്ടു മാസം മുമ്പ് ചാവക്കാട് ചേറ്റുവക്കടുത്ത് ഒരു വഖ്ഫ് ഭൂമിയിൽ ഈ ആവശ്യാർഥം ഞാൻ ഇൻസ്പെക്ഷന് പോയിരുന്നു. അവിടെ 90 ഏക്കർ വഖ്ഫ് ഭൂമിയുണ്ട്. അതിന്റെ പശ്ചാത്തല സൗകര്യമനുസരിച്ച് ബി.ഒ.ടി അടിസ്ഥാനത്തിൽ കൊമേഴ്സ്യൽ ആവശ്യങ്ങൾക്ക് ബിൽഡിംഗോ മറ്റു അടിസ്ഥാന സൗകര്യങ്ങളോ ഉണ്ടാക്കാനാണ് പദ്ധതി. ലാഭം ഉണ്ടാക്കാനോ വരുമാനം വർധിപ്പിക്കാനോ വേണ്ടി വഖ്ഫ് സ്വത്തുക്കളിൽ ഇങ്ങനെ പുതിയ പദ്ധതികൾ ബോർഡിന്റെ അനുവാദത്തോടെ ആർക്കും തുടങ്ങാവുന്നതാണ്. അതിൽ നിന്ന് ലഭിക്കുന്ന വരുമാനം വാഖിഫിന്റെ ഉദ്ദേശ്യ ലക്ഷ്യങ്ങൾക്കായി ചെലവഴിക്കണമെന്ന് മാത്രം.

			?സംഘടനാ വ്യത്യാസത്തിന്റെ പേരിൽ ഖബ്റിസ്താൻ നിഷേധിക്കുന്നതും പല കാരണങ്ങളാൽ മഹല്ല് ഊരുവിലക്ക് ഏർപ്പെടുത്തുന്നതുമായ സംഭവങ്ങൾ ഇപ്പോഴും റിപ്പോർട്ട് ചെയ്യപ്പെടാറുണ്ട്. ഈ വിഷയത്തിൽ നിയമപരമായി തന്നെ ഇടപെടാൻ അധികാരമുള്ള വേദിയാണല്ലോ വഖ്ഫ് ബോർഡ്?

			കേരളത്തിൽ ഇന്ന് ഇത്തരം വിഷയങ്ങൾ ഒട്ടും തന്നെ ഇല്ലെന്ന് പറയാം. അപൂർവം സംഭവങ്ങൾ ഇതിന് അപവാദമായിട്ടുണ്ട്. മലപ്പുറം ജില്ലയിലെ പെരുമുക്ക് മഹല്ലിലെ വിവാദം ഒടുവിലത്തെ ഉദാഹരണമാണ്. ശഹാദത്ത് കലിമ ഉരുവിട്ട മുസ്‌ലിമാണെങ്കിൽ അവരെ അവരുടെ മഹല്ലിലെ ഖബ്റിസ്താനിൽ മറമാടിയിരിക്കണം എന്നാണ് ഈ വിഷയത്തിലെ ബോർഡിന്റെ നിലപാട്. അതിൽ സുന്നിയോ മുജാഹിദോ ജമാഅത്തുകാരനോ എന്ന വേർതിരിവ് പാടില്ല. ഒരു മുസ്‌ലിം മരിച്ചാൽ ഖബ്റടക്കേണ്ടത് മുഴുവൻ മുസ്‌ലിംകളുടെയും ബാധ്യതയാണ്. അതിന് സംഘടനാ പക്ഷപാതിത്വം തടസ്സമാകേണ്ടതില്ല. അതിന് ആര് തടസ്സം നിന്നാലും ബോർഡ് കർശനമായ നടപടി സ്വീകരിക്കും. വഖ്ഫ് ബോർഡിനാണ് ഇത്തരം പരാതികൾ നൽകേണ്ടത്; സിവിൽ കോടതികൾക്കല്ല. വഖ്ഫ് ബോർഡിനാണ് ഇത്തരം വിഷയങ്ങളിൽ ഇടപെടാനുള്ള നിയമപരമായ അധികാരമുള്ളത്. ആ വിഷയത്തിൽ ബോർഡ് യാതൊരു ഇളവും സ്വീകരിക്കില്ല. വ്യക്തിപരമായി ഞാനൊരു മത സംഘടനയുടെയും രാഷ്ട്രീയ പാർട്ടിയുടെയും ഭാഗമാണെങ്കിലും ഇത്തരം വിഷയങ്ങളിൽ നിഷ്പക്ഷവും നീതിപൂർവകവുമായ നിലപാടായിരിക്കും സ്വീകരിക്കുക.

			?മുസ്‌ലിം സമുദായത്തിന്റെ പുരോഗതിയിൽ മഹല്ലുകൾക്ക് വലിയ പങ്ക് നിർവഹിക്കാനില്ലേ? നിലവിൽ മിക്ക മഹല്ലുകളും നമസ്കാരമുൾപ്പെടെയുള്ള ആരാധനാ കർമങ്ങൾക്ക് നേതൃത്വം നൽകുകയല്ലാതെ, മറ്റു സാമുദായിക ശാക്തീകരണ പരിപാടികളൊന്നും ആസൂത്രണം ചെയ്യുന്നില്ല. മഹല്ല് ശാക്തീകരണത്തിന് മുന്നോട്ടുവെക്കാനുള്ള നിർദേശങ്ങൾ?

			നമ്മുടെ മിക്ക മഹല്ലുകളുടെയും നേതൃത്വത്തിലുള്ളവർ പ്രായമായവരായിരിക്കും. അവരുടെ കാഴ്ചപ്പാടിനും പ്രവർത്തനങ്ങൾക്കും പരിമിതികളുണ്ട്. തങ്ങളുടെ പ്രായത്തിനപ്പുറം അവരുടെ ചിന്ത പോവില്ല. നമസ്കാരവും ദർസുമൊക്കെ ഭംഗിയായി നടന്നുപോവുക എന്നതിൽ പരിമിതമായിരിക്കും അവരുടെ ചിന്ത. അതിനപ്പുറമുള്ള പദ്ധതികളും സംവിധാനവുമൊക്കെ പുതിയ തലമുറക്കേ ഉണ്ടാകൂ. 

			കാഴ്ചപ്പാടുകളും പ്രവർത്തനോർജവുമുള്ള ചെറുപ്പക്കാർ മഹല്ല് നേതൃത്വത്തിൽ വന്നാലേ വലിയൊരു മാറ്റം സാധ്യമാകൂ. ഒറ്റപ്പെട്ട അപവാദങ്ങൾ ഈ രംഗത്തുണ്ടെന്നത് ഞാൻ വിസ്മരിക്കുന്നില്ല. അത്തരം മഹല്ലുകൾ കരിയർ ഗൈഡൻസ്, തൊഴിലധിഷ്ഠിത കോഴ്സുകൾ, പ്രീ മാരിറ്റൽ കൗൺസലിംഗ്, പലിശരഹിത വായ്പാ സംവിധാനങ്ങൾ, വീട് നിർമാണം, സ്കോളർഷിപ്പ്, ജീവകാരുണ്യ പ്രവർത്തനങ്ങൾ തുടങ്ങിയ ഒട്ടേറെ പദ്ധതികൾ നടപ്പാക്കുന്നുണ്ട്. ഇത്തരം മാതൃകാ മഹല്ലുകളുടെ പ്രവർത്തനങ്ങളെ നമ്മുടെ മഹല്ല് നേതൃത്വത്തിലുള്ളവർക്ക് പരിചയപ്പെടുത്താൻ എല്ലാവരും തയാറാകേണ്ടതുണ്ട്. അങ്ങനെയൊരു വിജയിച്ച മാതൃക കാണുമ്പോൾ അത് നടപ്പാക്കാൻ താൽപര്യമുള്ളവർ തന്നെയാണ് മഹല്ല് നേതൃത്വത്തിലുള്ള മുതിർന്ന അംഗങ്ങൾ. സ്വന്തമായി കാഴ്ചപ്പാടില്ലെങ്കിലും ഒരു നല്ല മാതൃക കണ്ടാൽ അത് നടപ്പാക്കാൻ അവർ തയാറാകും എന്നാണ് എനിക്ക് തോന്നുന്നത്.

			അപ്പോൾ മാതൃകാ മഹല്ലുകളെ പരിചയപ്പെടുത്താനും അവരുടെ പദ്ധതികൾ വിശദീകരിച്ചുകൊടുക്കാനും സംഘടനാ നേതാക്കളും പണ്ഡിതന്മാരും പ്രഭാഷകരും ശ്രദ്ധിക്കണം. യുവജന സംഘടനകൾക്ക് ഈ രംഗത്ത് ഒട്ടേറെ കാര്യങ്ങൾ ചെയ്യാൻ കഴിയും. ഇരുപതും മുപ്പതും ലക്ഷമൊക്കെ ചെലവഴിച്ച് നമ്മളുണ്ടാക്കുന്ന മദ്റസാ കെട്ടിടങ്ങൾ ഒരു ദിവസം ആകെ രണ്ടോ മൂന്നോ മണിക്കൂർ മാത്രമാണ് ഉപയോഗിക്കുന്നത്. മികച്ച ക്ലാസ് റൂം സംവിധാനമുള്ള മദ്റസകളെ പല പദ്ധതികൾക്കും ഉപയോഗപ്പെടുത്താം. വീട്ടമ്മമാർക്കും മറ്റു മുതിർന്നവർക്കുമായി മദ്റസാ ടൈം കഴിഞ്ഞ ശേഷം തൊഴിലധിഷ്ഠിത കോഴ്സുകൾ ഇവിടെ നടത്താവുന്നതാണ്. ഇതൊരു ഉദാഹരണം മാത്രം. ഇങ്ങനെ ഒട്ടനവധി പദ്ധതികൾ ആസൂത്രണം ചെയ്ത് നടപ്പിലാക്കാൻ സമുദായത്തിന് സാധിക്കും.

			?കേരളീയ മുസ്‌ലിം സമൂഹത്തോടുള്ള പൊതുവായ നിർദേശങ്ങൾ?

			നമുക്ക് ഒരുപാട് വിഭവങ്ങളുണ്ട്. അതിന്റെ പകുതി പോലും ഉപയോഗപ്പെടുത്താൻ നമുക്കാവുന്നില്ല. മാനുഷിക വിഭവം മുതൽ വഖ്ഫടക്കമുള്ള മറ്റു സാമ്പത്തിക സ്രോതസുകൾ വരെ ഇതിൽ ഉൾപെടും. ചെറിയ വിഷയങ്ങളിൽ വലിയ ചർച്ചകൾ നടത്തിയും പരസ്പരം തമ്മിൽ തല്ലിയും ഊർജം കളയുന്നതിനു പകരം, മൊത്തം സമുദായ ശാക്തീകരണത്തിന് ഒന്നിച്ച് നിൽക്കാൻ മുഴുവൻ മുസ്‌ലിം സംഘടനകളും തയാറാകണം. അഭിപ്രായ വ്യത്യാസങ്ങൾ നമുക്ക് മാന്യമായി തുടരുകയും നമ്മുടെ ആഭ്യന്തര രംഗത്ത് അത് ചർച്ച ചെയ്യുകയും ആവാം. മുസ്‌ലിംകളും മറ്റു മതസ്ഥരുമെല്ലാം ഇടകലരുന്ന പൊതു ഇടങ്ങളിൽ നിന്ന് അത്തരം ചർച്ചകളെ മാറ്റിനിർത്താൻ നമുക്ക് സാധിക്കണം. അങ്ങാടികളിൽ വെച്ച് നടക്കുന്ന പരസ്പരമുള്ള വിഴുപ്പലക്കുകളും പരിഹാസ്യമായ വാദപ്രതിവാദങ്ങളും അവസാനിപ്പിക്കണം. ഇതിന് സാക്ഷികളാകുന്ന നിഷ്പക്ഷരായ ജനങ്ങൾക്കും മറ്റു മതസ്ഥർക്കും ഇതിന് നേതൃത്വം നൽകുന്ന മുസ്‌ലിം പണ്ഡിതന്മാരോടും ഇസ്ലാമിനോടു തന്നെയും പുഛവും വെറുപ്പുമാണ് ഉണ്ടാവുക. ഈ വിഷയവും വഖ്ഫ് ബോർഡ് വിളിച്ചുചേർത്ത മുസ്‌ലിം സംഘടനകളുടെ മീറ്റിംഗിൽ ഉയർന്നുവന്നിരുന്നു. അഭിപ്രായ വ്യത്യാസങ്ങൾ അന്തസ്സായ ഭാഷയിലും ശൈലിയിലും ചർച്ച ചെയ്യട്ടെ. സംവാദമാവാം. പക്ഷേ, അത് മോശമായ രീതിയിൽ തെരുവിൽ വെച്ചാവരുത്. ഇതുൾക്കൊള്ളാൻ എല്ലാവരും തയാറാകുമെന്നാണ് എന്റെ പ്രതീക്ഷ. 

		

		

			‘മറ്റുള്ളവരുടെ അജണ്ടയിൽ വീണ് 

			മുസ്‌ലിം സമൂഹം ഭിന്നിക്കരുത്’

			അബ്ദുസ്സമദ് പൂക്കോട്ടൂർ

			കേരളീയ മുസ്‌ലിം സമൂഹത്തിന് സുപരിചിതനായ പ്രഭാഷകനും സംഘാടകനും എഴുത്തുകാരനുമാണ് അബ്ദുസ്സമദ് പൂക്കോട്ടൂർ. സമസ്ത കേരള ജംഇയ്യത്തുൽ ഉലമക്കു കീഴിലെ നിരവധി സംരംഭങ്ങളുടെയും സ്ഥാപനങ്ങളുടെയും ഭാരവാഹിയാണ് അദ്ദേഹം. സുന്നി യുവജന സംഘം (എസ്.വൈ.എസ്) സംസ്ഥാന സെക്രട്ടറി, സമസ്ത കോ-ഓർഡിനേഷൻ കമ്മിറ്റി മെമ്പർ, ’സുപ്രഭാതം’ ദിനപത്രം ഡയറക്ടർ ബോർഡ് അംഗം തുടങ്ങിയ പദവികൾ വഹിക്കുന്ന അബ്ദുസ്സമദ് പൂക്കോട്ടൂർ ’സംവരണം: അട്ടിമറിയുടെ ചരിത്ര പാഠം’, ’സമസ്തയുടെ രാഷ്ട്രീയം’ തുടങ്ങിയ കൃതികൾ രചിച്ചിട്ടുണ്ട്.

			?ത്രിതല പഞ്ചായത്ത് തെരഞ്ഞെടുപ്പ് നടക്കുന്ന ഘട്ടത്തിൽ സി.പി.എം ആരംഭിച്ച സാമുദായിക ധ്രുവീകരണ പ്രചാരണങ്ങളും ആരോപണങ്ങളും ഇപ്പോഴും തുടരുകയാണ്. സമസ്തയും മുസ്‌ലിം ലീഗുമടക്കമുള്ള കൂട്ടായ്മകൾക്കെതിരെയും സി.പി.എം നേതാക്കൾ വർഗീയ ചുവയുള്ള ആരോപണം ഉയർത്തിയിരുന്നു. ഹസൻ-കുഞ്ഞാലിക്കുട്ടി-അമീർ എന്നിങ്ങനെ ചിലരെ മാത്രം ചേർത്തു പറഞ്ഞ് ഇതര സമൂഹങ്ങളെ ഭീതിയിലാഴ്ത്താനുള്ള ശ്രമങ്ങളും നടന്നു. ഇതെല്ലാം കേരളീയ സമൂഹത്തിൽ ഉണ്ടാക്കുന്ന പ്രത്യാഘാതങ്ങൾ എന്തെല്ലാമാണ്?

			ഇന്ത്യയിലെ മറ്റു സംസ്ഥാനങ്ങളിൽനിന്ന് വ്യത്യസ്തമായി മതസൗഹാർദം ആഴത്തിൽ വേരൂന്നിയ സംസ്ഥാനമാണ് കേരളം. അതിനെ തകർക്കുന്ന പ്രചാരണം ആര് നടത്തിയാലും അതിന്റെ പ്രത്യാഘാതം ഗുരുതരമായിരിക്കും. അത്തരം പ്രചാരണങ്ങൾ വോട്ട് നേടാനും ഭരണം നിലനിർത്താനുമൊക്കെ സഹായകമായേക്കാം. പക്ഷേ വർഗീയ ധ്രുവീകരണം സംഭവിച്ചാൽ കേരളത്തിൽ ഇപ്പോൾ നിലനിൽക്കുന്ന സാമൂഹിക സൗഹാർദാന്തരീക്ഷത്തിന് മാറ്റം വരും. അത് ഭാവി സാമൂഹിക ജീവിതം ദുസ്സഹമാക്കും. ഭരണപക്ഷമായാലും പ്രതിപക്ഷമായാലും ഇത്തരം പ്രചാരണങ്ങളിലൂടെ അധികാരം ലക്ഷ്യമിടുന്നത് തികച്ചും ആത്മഹത്യാപരമാണ്. വോട്ടിനു വേണ്ടി ഏതു രീതിയും സ്വീകരിക്കാൻ തീരുമാനിച്ചാൽ ചില ഉത്തരേന്ത്യൻ സംസ്ഥാനങ്ങളുടെ മോഡലിലേക്ക് കേരളവും മാറാൻ അധികകാലം വേണ്ടിവരില്ല. സാമുദായിക ധ്രുവീകരണ ശ്രമങ്ങൾക്ക് തടയിടേണ്ട ഉത്തരവാദിത്വം ഭരണകൂടത്തിനാണ്. അതിനെ നിയന്ത്രിക്കുന്ന രാഷ്ട്രീയ കക്ഷികൾ തന്നെ ഈ ധ്രുവീകരണത്തിൽ പങ്കാളികളാകുന്നത് ഒട്ടും ആശാസ്യമല്ല. സാമുദായിക ധ്രുവീകരണം ഉണ്ടാക്കുന്ന രാഷ്ട്രീയ നീക്കങ്ങൾ എൽ.ഡി.എഫോ, യു.ഡി.എഫോ ആര് നടത്തിയാലും തെറ്റാണ്. സമൂഹമൊന്നടങ്കം ഭാവിയിൽ അതിന് കനത്ത വില നൽകേണ്ടിവരും.

			?ഈ സാമുദായിക ധ്രുവീകരണ പ്രചാരണങ്ങൾ കാരണമായി കേരളത്തിലെ മുസ്‌ലിം-ക്രൈസ്തവ സമൂഹങ്ങൾക്കിടയിൽ ചില ആശയക്കുഴപ്പങ്ങൾ ഉണ്ടായിട്ടുണ്ട്. മുസ്‌ലിം സമുദായം അനർഹമായി ന്യൂനപക്ഷ ക്ഷേമപദ്ധതികളും ഫണ്ടുകളും കൈയടക്കുന്നുവെന്ന ഗുരുതരമായ ആരോപണം ക്രൈസ്തവ സമൂഹത്തിലെ ചിലർ ഉന്നയിക്കുകയുണ്ടായി. ഈ ആരോപണത്തിൽ വസ്തുതകളുണ്ടോ?

			കേരളത്തിൽ പതിറ്റാണ്ടുകളായി വളരെ സൗഹാർദത്തിൽ കഴിയുന്ന രണ്ട് ന്യൂനപക്ഷ വിഭാഗങ്ങളാണ് മുസ്‌ലിംകളും ക്രൈസ്തവരും. ആ സൗഹാർദത്തെ തകർക്കാനുള്ള ഗൂഢശ്രമങ്ങളുടെ ഭാഗമായി ഈ ആരോപണങ്ങളെ കാണാവുന്നതാണ്. മുസ്‌ലിംകൾ അനർഹമായി ന്യൂനപക്ഷ പ്രോജക്ടുകളും ഫണ്ടുകളും കൈയടക്കുന്നു എന്നത് തെറ്റായ പ്രചാരണമാണ്. എൺപത് ശതമാനം മുസ്‌ലിംകൾക്ക് ലഭിക്കുന്നുവെന്ന് പറയപ്പെടുന്ന മെറിറ്റ് കം മീൻസ് സ്കോളർഷിപ്പുകളും പോസ്റ്റ് -പ്രീ മെട്രിക് സ്കോളർഷിപ്പുകളും പ്രധാനമന്ത്രിയുടെ പതിനഞ്ചിന പരിപാടികളിൽ പെട്ട മറ്റു ആനുകൂല്യങ്ങളും സച്ചാർ കമീഷന്റെ ശിപാർശ പ്രകാരം മുസ്‌ലിംകൾക്ക് ലഭിക്കുന്നതാണ്. ഇന്ത്യയിലെ മുസ്‌ലിം പിന്നാക്കാവസ്ഥ പഠിച്ച് അതിന് പ്രതിവിധി നിശ്ചയിക്കാൻ നിയുക്തമായ കമ്മിറ്റിയാണല്ലോ സച്ചാർ കമീഷൻ. ഇന്ത്യയിലെ മുസ്‌ലിംകൾ ദലിത്-ആദിവാസികളേക്കാൾ പിന്നാക്കമാണെന്നാണ് കണക്കുകളുടെയും വസ്തുതകളുടെയും വെളിച്ചത്തിൽ സച്ചാർ കമീഷൻ കണ്ടെത്തിയത്. ഇത് പരിഹരിക്കാൻ സാധ്യമായ ചില പ്രോജക്ടുകളും സ്കോളർഷിപ്പുകളും അവർ നിർദേശിച്ചു. മുസ്‌ലിം സ്ഥാപനങ്ങളിൽ നടന്നുവരുന്ന യുവജനങ്ങൾക്കുള്ള കോച്ചിംഗ് സെന്ററുകൾ മുസ്‌ലിംകൾക്ക് മാത്രമായി സച്ചാർ കമീഷൻ നിർദേശിച്ച പശ്ചാത്തലമിതാണ്. മുസ്‌ലിംകളുടെ ഉന്നമനത്തിനായുള്ള കമീഷനായതിനാൽ മുസ്‌ലിം സമുദായത്തിന് മാത്രമായുള്ള പ്രോജക്ടുകളാണവർ നിർദേശിച്ചത്. ഇന്ത്യയിലത് ആദ്യ സംഭവവുമല്ല. ഓരോ വിഭാഗത്തിന്റെയും സ്ഥിതി പരിശോധിക്കാൻ നിയോഗിക്കപ്പെട്ട കമീഷനുകൾ അവർക്ക് മാത്രമായുള്ള പ്രോജക്ടുകളാണ് സമർപ്പിക്കാറുള്ളത്. വ്യത്യസ്ത കമ്യൂണിറ്റികളെ കുറിച്ച് പഠിക്കാനുള്ള കമീഷനുകളും അവയുടെ പരിഹാര പ്രോജക്ടുകളും ഇന്ത്യയിൽ ധാരാളമുണ്ടായിട്ടുമുണ്ട്.

			കേരളത്തിലിപ്പോൾ ജെ.ബി കോശി ചെയർമാനായ കമീഷൻ ക്രിസ്ത്യാനികളുടെ മാത്രം പിന്നാക്കാവസ്ഥ പഠിക്കാൻ സർക്കാർ നിയോഗിച്ചതാണ്. ക്രിസ്റ്റി ഫെർണാണ്ടസും ജേക്കബ് പുന്നൂസുമാണ് അതിലെ മറ്റ് അംഗങ്ങൾ. ക്രിസ്ത്യൻ സമൂഹത്തിന്റെ ഉന്നമനത്തിനുള്ള ശിപാർശകളും പദ്ധതികളും മാത്രമായിരിക്കും ഈ കമീഷൻ സമർപ്പിക്കുക. അതിൽ മുസ്‌ലിംകൾ ഉൾപ്പെടില്ല. ആ കമീഷൻ വഴി നടപ്പാക്കുന്ന പദ്ധതികളിലും സ്കോളർഷിപ്പുകളിലും മുസ്‌ലിംകൾക്ക് അർഹത ഉണ്ടാവില്ല. അതിൽ അവകാശവാദം ഉന്നയിക്കാൻ മുസ്‌ലിംകൾക്ക് പറ്റുകയുമില്ല.

			എന്നാൽ, മുസ്‌ലിംകളുടെ ഉന്നമനത്തിനായി മാത്രം രൂപം കൊണ്ട സച്ചാർ കമീഷൻ പദ്ധതികൾ എങ്ങനെ കേരളത്തിൽ നടപ്പിലാക്കണമെന്ന് ആലോചിക്കാൻ സംസ്ഥാന സർക്കാർ പാലൊളി കമ്മിറ്റിയെ നിശ്ചയിക്കുകയുണ്ടായി. അവരിൽ ചിലർ കേരളത്തിന്റെ പശ്ചാത്തലത്തിൽ, സച്ചാർ കമീഷൻ നിർദേശിച്ച മുസ്‌ലിം പ്രോജക്ടുകളുടെ പേര് മാറ്റി മൈനോറിറ്റി പ്രോജക്ടുകൾ എന്നാക്കണമെന്ന് ശഠിച്ചു. പദ്ധതികളുടെ പേരിലൊക്കെ മുസ്‌ലിം എന്ന് കാണുന്നതും കേൾക്കുന്നതും പ്രശ്നമാകുമെന്നായിരുന്നു അവരുന്നയിച്ച വാദം. അങ്ങനെയാണ് സച്ചാർ കമീഷൻ നിർദേശിച്ച പല പദ്ധതികളുടെയും പേര് കേരളത്തിൽ മൈനോറിറ്റിയായി മാറിയത്. യഥാർഥത്തിലത് ന്യൂനപക്ഷ സമൂഹങ്ങൾക്കാകെ ഉപയോഗിക്കാൻ ഉണ്ടായതല്ല. മൈനോറിറ്റി എന്ന് ആ പ്രോജക്ടുകളിൽ വന്നതോടെ ക്രിസ്ത്യാനികളും അതിൽ അവകാശവാദം ഉന്നയിച്ചു. അതിനെ എതിർക്കാനോ വിവാദമാക്കാനോ മുസ്‌ലിം സമുദായമോ അന്നത്തെ ഭരണകൂടമോ തയാറായില്ല. സഹിഷ്ണുതാ മനോഭാവത്തോടെ ക്രൈസ്തവ ആവശ്യം പരിഗണിക്കപ്പെടുകയാണുണ്ടായത്. ക്രിസ്ത്യാനികളിൽ ഇരുപത് ശതമാനത്തോളം വിഭാഗങ്ങളേ പിന്നാക്കമുള്ളൂവെന്നതിനാൽ മുസ്‌ലിംകൾക്ക് മാത്രമായി രൂപംകൊണ്ട ഈ പ്രോജക്ടുകളിൽ ഇരുപത് ശതമാനം അവർക്കും അനുവദിക്കുകയുണ്ടായി.

			ഈയൊരു ചരിത്രവും സച്ചാർ കമീഷന്റെ പശ്ചാത്തലവും മറച്ചുവെച്ചാണിപ്പോൾ ഈ പദ്ധതികളിലെ എൺപത് ശതമാനവും മുസ്‌ലിംകൾ അനർഹമായി കൈയടക്കുന്നുവെന്ന പ്രചാരണം നടത്തുന്നത്. നൂറ് ശതമാനവും മുസ്‌ലിംകൾക്ക് അർഹതപ്പെട്ട പ്രോജക്ടുകളാണിതെന്ന യാഥാർഥ്യമാണിവിടെ മറച്ചുവെക്കുന്നത്.

			?ആരോപണവിധേയമായ പ്രോജക്ടുകളുടെ യഥാർഥ പശ്ചാത്തലം ഇതാണെന്ന് സർക്കാറിനും ബന്ധപ്പെട്ട വകുപ്പുകൾക്കും അറിയാവുന്നതാണല്ലോ. എന്നിട്ടും സാമുദായിക ധ്രുവീകരണം ശക്തിപ്പെടാൻ സഹായകമായ ഈ പ്രചാരണം അവസാനിപ്പിക്കാൻ ഭരണകൂടം ഇടപെടാത്തതിന് എന്താണ് കാരണം?

			യഥാർഥത്തിൽ ക്രൈസ്തവ സമൂഹത്തിന് ഇങ്ങനെയൊരു പരാതിയുണ്ടെങ്കിൽ നാലര വർഷമായി ഭരണം നടത്തുന്ന ഈ സർക്കാറിനോടായിരുന്നു അവരത് ഉന്നയിക്കേണ്ടത്. ഈ ഭരണകൂടത്തിന് മുമ്പേ പരാതിയുണ്ടായിരുന്നുവെങ്കിൽ യു.ഡി.എഫ് സർക്കാറിന്റെ തലപ്പത്ത് ഉമ്മൻ ചാണ്ടിയും കെ.എം മാണിയുമുണ്ടായിരുന്നു. ക്രൈസ്തവ സമൂഹവുമായി അടുപ്പമുള്ള അവരുമായി വിഷയം പങ്കുവെക്കാമായിരുന്നു. അതൊന്നുമില്ലാതെ തെരഞ്ഞെടുപ്പിനു തൊട്ടു മുമ്പ് സാമുദായിക ധ്രുവീകരണമുണ്ടാക്കുന്ന ഇത്തരം പ്രചാരണങ്ങളുണ്ടായപ്പോൾ അതിന്റെ യാഥാർഥ്യം വ്യക്തമാക്കാനുള്ള ബാധ്യത സംസ്ഥാന സർക്കാറിനുണ്ടായിരുന്നു. അവർക്ക് ഇനിയുമത് നിർവഹിക്കാൻ അവസരമുണ്ട്.

			സമൂഹത്തിനകത്ത് ആശയക്കുഴപ്പങ്ങളും അവ്യക്തതകളും രൂപപ്പെടുമ്പോൾ അത് നീക്കാൻ ബ്രിട്ടീഷ് കാലത്തെ ഭരണകൂടങ്ങൾ സ്വീകരിക്കുന്ന മാർഗമാണ്, വസ്തുതകളും കണക്കുകളും സഹിതം ആ വിഷയത്തെക്കുറിച്ച് ധവളപത്രം ഇറക്കുക എന്നത്. സർക്കാറിന്റെ ആധികാരിക റിപ്പോർട്ടാണത്. അത് പുറത്തുവന്നാൽ മറ്റുള്ളവയെല്ലാം വ്യാജമാകും. മതവും ജാതിയും സമുദായവും തിരിച്ച് കേരളത്തിലെ ഉദ്യോഗങ്ങളും സർക്കാർ പദ്ധതികളും ആർക്ക്, എത്ര ലഭിച്ചുവെന്ന കണക്ക് സംസ്ഥാന സർക്കാർ പുറത്തുവിടട്ടെ. കേരളത്തിലെ നമ്പൂതിരി, നായർ, ഈഴവ, മുസ്‌ലിം, ക്രൈസ്തവ, പട്ടിക ജാതി-വർഗ, മറ്റു പിന്നാക്ക വിഭാഗങ്ങൾ സർക്കാർ പദ്ധതികൾ എത്ര നേടിയെന്ന് എല്ലാവരുമറിയട്ടെ. അത് പുറത്തുവരുന്നതു വരെ മാത്രമേ മുസ്‌ലിംകൾ അനർഹമായി നേടുന്നുവെന്ന ഇപ്പോഴത്തെ പ്രചാരണത്തിന്റെ ആയുസ്സ് നിലനിൽക്കൂ. ഇടതു സർക്കാർ ആ ധവളപത്രം ഇറക്കണമെന്നാണ് മുസ്‌ലിം സമുദായം ആവശ്യപ്പെടേണ്ടത്. ഉള്ളത് ഉള്ളതുപോലെ സംസ്ഥാന സർക്കാർ പുറത്തുവിടട്ടെ.

			?ജനസംഖ്യാനുപാതികമായി മുസ്‌ലിം സമൂഹം അർഹിക്കുന്ന ഗവൺമെന്റ് പദ്ധതികളും ഉദ്യോഗങ്ങളുമൊന്നും ലഭിച്ചിട്ടില്ല എന്നതല്ലേ യാഥാർഥ്യം?

			സംസ്ഥാന സർക്കാറിന്റെ പദ്ധതികളായാലും ഔദ്യോഗിക സ്ഥാനങ്ങളായാലും സർക്കാർ ജോലിയായാലും വിദ്യാഭ്യാസ അവസരങ്ങളായാലും ജനസംഖ്യാനുപാതികമായ പങ്കും പ്രാതിനിധ്യവും മുസ്‌ലിം സമൂഹത്തിന് ഇതുവരെ ലഭിച്ചിട്ടില്ല. ഉദ്യോഗ മേഖലയിൽ നിലവിലെ സ്ഥിതിവിവരണക്കണക്കനുസരിച്ച് മൈനസ് 136-ലാണ് മുസ്‌ലിം സമുദായമുള്ളത്. ചില സവർണ വിഭാഗങ്ങൾ സ്വന്തം സമുദായാംഗങ്ങളുടെ ശതമാനക്കണക്കിനേക്കാൾ ഇരട്ടിയിലധികം ഉദ്യോഗം നേടിയ സന്ദർഭത്തിലാണിതെന്ന് ഓർക്കണം. മലയാളം, സംസ്കൃത സർവകലാശാലകൾ ഉള്ള കേരളത്തിൽ അറബിക് സർവകലാശാലക്കായുള്ള ആവശ്യം പരിഗണിക്കപ്പെടുന്നില്ല. ഏത് മുന്നണി ഭരിച്ചാലും കേരള കോൺഗ്രസ്സിന്റെ ഒരു കഷ്ണം ഭരണപക്ഷത്തുണ്ടാകും. അതിന്റെ ഗുണഫലവും അവർക്ക് കിട്ടിവരുന്നു. ഡോ. കെ.ടി ജലീൽ ഉന്നത വിദ്യാഭ്യാസ മന്ത്രിയായപ്പോൾ മനസ്സിൽ സന്തോഷം തോന്നിയത് ഞാൻ മറച്ചുവെക്കുന്നില്ല. പക്ഷേ ഈയിടെ വിവിധ കോളേജുകളിൽ ഒട്ടേറെ കോഴ്സുകൾ നൽകിയപ്പോഴും ഒരു എയ്ഡഡ് അറബി കോളേജിനും ഒരു കോഴ്സും കിട്ടിയില്ല. അദ്ദേഹത്തിന്റെ കഴിവുകേടായിരിക്കില്ല, സർക്കാറിന്റെ നയമായിരിക്കാം. ഇവിടെയെല്ലാം മുസ്‌ലിം സമുദായം അവഗണിക്കപ്പെടുമ്പോഴാണ് അനർഹമായി നേടുന്നു എന്ന പഴിചാരൽ നിരന്തരം അരങ്ങേറുന്നത്. ഈ യാഥാർഥ്യം പല ക്രൈസ്തവ നേതാക്കൾക്കും അറിയാം. ഈ പ്രചാരണം ബാലിശമായ വാദങ്ങളാണെന്ന് അവർ തന്നെ ചാനൽ ചർച്ചകളിലടക്കം തുറന്നു പറഞ്ഞിട്ടുമുണ്ട്. ഇനി വല്ല തെറ്റിദ്ധാരണകളും ക്രൈസ്തവ സമൂഹത്തിൽ വല്ലവർക്കുമുണ്ടെങ്കിൽ സൗഹാർദപൂർവം അത് തിരുത്താനുള്ള ശ്രമം മുസ്‌ലിം നേതാക്കൾ നടത്തേണ്ടതാണ്. ക്രിസ്ത്യൻ വിഭാഗം അർഹിക്കുന്നത് അവർക്ക് ലഭിക്കുന്നതിൽ മുസ്‌ലിം സമുദായം ഒരിക്കലും തടസ്സം നിൽക്കില്ല. ഏത് സമുദായത്തിനും ജാതിക്കും അവർ അർഹിക്കുന്നത് ലഭിക്കുന്നതിലോ ജനാധിപത്യപരമായി അവ നേടിയെടുക്കുന്നതിലോ മുസ്‌ലിം സമൂഹം എതിരല്ല. മുസ്‌ലിം സമുദായത്തിന് അർഹതപ്പെട്ടത് അവർക്കും ലഭിക്കണമെന്നു മാത്രം. അത് തടയാൻ മറ്റു സമുദായങ്ങൾക്കും അവകാശമില്ല. ചുരുക്കത്തിൽ, സാമുദായിക ധ്രുവീകരണമുണ്ടാക്കുന്ന പ്രചാരണത്തിൽനിന്ന് മാറിനിൽക്കാൻ എല്ലാവർക്കും സാധിക്കേണ്ടതുമുണ്ട്.

			?മുസ്‌ലിം സമുദായം ജനസംഖ്യാനുപാതികമായി അർഹിക്കുന്ന പലതും ഭാവിയിൽ ജനാധിപത്യപരമായി ആവശ്യപ്പെടുന്നത് തടയാനുള്ള ബോധപൂർവ ശ്രമവും ’അനർഹമായി അധികം നേടുന്നു’ എന്ന ഈ പ്രചാരണങ്ങൾക്ക് പിന്നിലുണ്ടെന്ന നിരീക്ഷണത്തെ എങ്ങനെ കാണുന്നു?

			തീർച്ചയായും, അത്തരം ഗൂഢലക്ഷ്യങ്ങളുള്ള ചില ലോബികളും ഈ പ്രചാരണങ്ങളുടെ പിന്നിലുണ്ട്. യാഥാർഥ്യങ്ങളോ വസ്തുതകളോ അറിയാത്തവരെ ഒപ്പം കൂട്ടിയാണിവർ ഈ പ്രചാരണം അഴിച്ചുവിട്ടത്. യു.ഡി.എഫ് സർക്കാർ അധികാരത്തിൽ വരികയാണെങ്കിൽ മുസ്‌ലിം രാഷ്ട്രീയ സംഘാടനത്തെ മുൻനിർത്തി ജനാധിപത്യപരമായി മുസ്‌ലിംകൾ ഉന്നയിക്കാൻ സാധ്യതയുള്ള അർഹമായ ആവശ്യങ്ങൾ തടയാനുള്ള മുൻകൂർ ശ്രമം കൂടി ഇതിന്റെ പിന്നിലുണ്ട്. ഇതിന്റെ യഥാർഥ മാസ്റ്റർബ്രെയ്നുകൾ ലക്ഷ്യം വെക്കുന്നതും അതാണ്. ഇനി ഇടതു ഭരണകൂടം തന്നെ മുസ്‌ലിം സ്ഥാപനങ്ങൾക്കോ മറ്റോ നൽകാൻ സാധ്യതയുള്ള പ്രോജക്ടുകൾ തടയാനുള്ള ശ്രമവുമാകാം ഇതിനു പിന്നിലുള്ളത്.

			?ക്രൈസ്തവ സമുദായത്തിനിടയിൽ ഇസ്ലാമോഫോബിയ വളർത്തുന്ന മറ്റൊരു വിഷയം ’ലൗ ജിഹാദാ’ണ്. കോടതിയും പോലീസുമൊക്കെ വ്യാജമാണെന്ന് പറഞ്ഞിട്ടും അതിപ്പോഴും സാമുദായിക ധ്രുവീകരണത്തിന് ഉപയോഗിക്കപ്പെടുന്നതിനെ കുറിച്ച്?

			ഒരു ഘട്ടത്തിൽ ദേശീയ വനിതാ കമീഷൻ അധ്യക്ഷ രേഖാ ശർമ ’ലൗ ജിഹാദ്’ ഉണ്ടെന്ന തരത്തിൽ ഒരു പരാമർശം നടത്തിയിരുന്നു. എന്നാൽ അവരുടെ പ്രസ്താവനക്ക് വസ്തുതാപരമായ തെളിവില്ലെന്ന് ദേശീയ വനിതാ കമീഷനു തന്നെ പിന്നീട് പരസ്യമായി അംഗീകരിക്കേണ്ടിവന്നു. അശോകാ യൂനിവേഴ്സിറ്റി പ്രഫസർ അനികേത് ആഗ വിവരാവകാശ നിയമ പ്രകാരം കൊടുത്ത അപേക്ഷയിലാണ് വനിതാ കമീഷൻ അധ്യക്ഷ പറഞ്ഞതിന് ഞങ്ങളുടെയടുത്ത് രേഖയില്ലെന്ന് മറുപടി നൽകിയത്.

			’ലൗ ജിഹാദ്’ നടക്കുന്നില്ലെന്നും അതൊരു ഫോബിയ പരത്താൻ ഉണ്ടാക്കിയതാണെന്നും കോടതികൾ പലതവണ വ്യക്തമാക്കിയതാണ്. അത് പോലീസ് ഉദ്യോഗസ്ഥരും ശരിവെക്കുകയും അംഗീകരിക്കുകയും ചെയ്തിട്ടുണ്ട്. കേരള പോലീസും ’ലൗ ജിഹാദ്’ കെട്ടുകഥയാണെന്ന് റിപ്പോർട്ട് ചെയ്തു. എന്നിട്ടുമിങ്ങനെ ആവർത്തിക്കുന്നതിൽ എന്തർഥമാണുള്ളത്? ഒരു യുവാവും യുവതിയും പരിചയപ്പെട്ട് പിന്നീടത് പ്രണയമാവുകയും ശേഷം വിവാഹത്തിൽ കലാശിക്കുകയും ചെയ്യുന്ന സാധാരണ സംഭവങ്ങൾ ’ലൗ ജിഹാദി’ന്റെ അക്കൗണ്ടിലാണ് പലരും ഉൾപ്പെടുത്തുന്നത്.

			മിശ്ര വിവാഹം ഇസ്ലാമികമല്ല. ദുരുദ്ദേശ്യത്തോടുകൂടി നടത്തേണ്ട ഒരു കർമവുമല്ല വിവാഹം. കുടുംബജീവിതം പ്രവാചക ചര്യയാണ്. മറ്റു മതസ്ഥരെ മതം മാറ്റി ആരംഭിക്കേണ്ടതല്ല കുടുംബ ജീവിതം. മതം മാറ്റാൻ വേണ്ടി മാത്രം വിവാഹം കഴിക്കുന്നത് ശരിയായ രീതിയല്ല. അതിനാൽ ’ലൗ ജിഹാദ്’ മതപരമായി തന്നെ ഇസ്ലാം അംഗീകരിക്കുന്നില്ല. അങ്ങനെയൊന്ന് നിലവിലുമില്ലെന്ന് കോടതിയും പോലീസും കമീഷനുകളും വ്യക്തമാക്കിയ സ്ഥിതിക്ക് സാമുദായിക ധ്രുവീകരണമുണ്ടാക്കുന്ന ഇത്തരം പ്രചാരണങ്ങളിൽനിന്ന് ബന്ധപ്പെട്ടവർ വിട്ടുനിൽക്കുകയാണ് വേണ്ടത്.

			?മുസ്‌ലിംകൾക്ക് അധികാരം ലഭിച്ചാൽ അവർ എന്തെല്ലാമോ ചെയ്തുകളയുമെന്ന പേടി സമൂഹത്തിൽ പടർത്തുന്നത് എന്തുകൊണ്ടാണ്? ഇസ്ലാമോഫോബിയ എന്ന വാക്ക് പ്രചരിക്കും മുമ്പേ ഈ മുസ്‌ലിം പേടി കേരളത്തിലുണ്ടായിരുന്നില്ലേ?

			മുസ്‌ലിംപേടി കേരളത്തിൽ മുമ്പേയുണ്ട്. ചിലരത് ബോധപൂർവം നിലനിർത്തിപ്പോരുകയാണ്. അതിനെ മറികടക്കാൻ ഇരു മുന്നണികൾക്കും സാധിക്കുന്നുമില്ല. അവർ വേണ്ടവിധം അതിന് ശ്രമിക്കുന്നുമില്ല. ബോധപൂർവം ഇത് പടച്ചുവിടുന്ന ഒരു ലോബിക്ക് കീഴടങ്ങുകയാണ് അവരെന്നും ചെയ്യുന്നത്. മുസ്‌ലിംകൾ സംസ്ഥാനത്തെ ഏതെങ്കിലുമൊരു കീ പോസ്റ്റിൽ നിയോഗിക്കപ്പെട്ടാൽ ഈ മുസ്‌ലിംപേടി മുൻനിർത്തിയുള്ള വിവാദങ്ങൾ എന്നുമുണ്ടാകാറുണ്ട്. മറ്റു സമുദായങ്ങളിലെ ഒന്നിലധികം പേർ ഒരുമിച്ച് ഇത്തരം കീ പോസ്റ്റുകളിൽ വന്നാൽ ഒട്ടും വിവാദം ഉണ്ടാകാറുമില്ല. ഇതൊരു കേരളീയ യാഥാർഥ്യമാണ്. ഒട്ടനവധി ഉദാഹരണങ്ങൾ ചൂണ്ടിക്കാട്ടാനാവും.

			സത്താർ കുഞ്ഞ് കേരളത്തിൽ ഡി.ജി.പിയായപ്പോൾ ഉണ്ടായ വിവാദങ്ങൾ ഓർക്കുക. കേരള ചരിത്രത്തിലെ ആദ്യ മുസ്‌ലിം ഡി.ജി.പിയായിരുന്നു അദ്ദേഹം. ഡി.ജി.പി പദവി അദ്ദേഹത്തിന് ലഭിച്ചപ്പോൾ ലോ ആന്റ് ഓർഡർ പദവി സത്താർ കുഞ്ഞിന് നൽകാൻ പാടില്ലെന്ന് ചിലർ ശഠിച്ചു. ലോ ആന്റ് ഓർഡർ പദവിയില്ലാതെ ഡി.ജി.പി ആയിട്ടെന്താണ് കാര്യം? എന്നാൽ അതിന് മുമ്പുണ്ടായിരുന്ന ഡി.ജി.പിമാരും വ്യത്യസ്ത സമുദായങ്ങളിലെ അംഗങ്ങളായിരുന്നുവല്ലോ. അവർക്കൊന്നുമില്ലാത്ത എന്ത് പ്രശ്നമാണ് സത്താർ കുഞ്ഞിനുണ്ടായിരുന്നത്? മുസ്‌ലിം ഡി.ജി.പി ലോ ആന്റ് ഓർഡർ കൈകാര്യം ചെയ്താൽ എന്ത് പ്രശ്നമാണ് കേരളത്തിലുണ്ടാവുക? ലഖ്നൗ സ്വദേശി മുഹമ്മദ് റിയാസുദ്ദീൻ കേരള ചീഫ് സെക്രട്ടറിയായപ്പോഴും സമാന വിവാദമുണ്ടായി. മികച്ച ഉദ്യോഗസ്ഥനായിരുന്ന അദ്ദേഹത്തെ ചീഫ് സെക്രട്ടറിയായ ശേഷം കഴിവുകെട്ട ഉദ്യോഗസ്ഥനായി ചിത്രീകരിക്കാൻ ബോധപൂർവമായ ശ്രമങ്ങൾ നടന്നു. എട്ടര മാസമേ ചീഫ് സെക്രട്ടറി സ്ഥാനത്ത് അദ്ദേഹത്തിന് തുടരാനായുള്ളൂ. സർവീസ് കാലം പൂർത്തീകരിക്കാൻ പോലും അദ്ദേഹത്തെ സമ്മതിച്ചില്ല. കൃത്യമായ ഒരു സവർണ ഉദ്യോഗസ്ഥ ലോബിയും സമാന കൂട്ടായ്മകളുമാണ് ഇതിനൊക്കെ പിന്നിൽ അന്നും ഇന്നും പ്രവർത്തിച്ചുകൊണ്ടിരിക്കുന്നത്.

			ഇതര സമുദായങ്ങൾക്ക് ഈ പ്രശ്നം ഒട്ടുമില്ല. കേരളത്തിൽ 1956 മുതൽ 46 ചീഫ് സെക്രട്ടറിമാർ വന്നിട്ടുണ്ട്. ഇതിൽ ഒരൊറ്റയാൾ മാത്രമേ മുസ്‌ലിമുള്ളൂ. ബാക്കിയൊക്കെ ഹൈന്ദവരോ ക്രൈസ്തവരോ ആണ്. കരുണാകരൻ മുഖ്യമന്ത്രിയായപ്പോൾ ചീഫ് സെക്രട്ടറി പത്മകുമാർ. ഡി.ജി.പി മധുസൂദനൻ. യു.ഡി.എഫ് കൺവീനറാകട്ടെ ശങ്കരനാരായണൻ. സംസ്ഥാന ഭരണകൂടത്തെ നിയന്ത്രിക്കുന്ന കീ പോസ്റ്റിലുള്ള നാലു പേരും ഒരേ സമുദായക്കാർ. ആർക്കുമത് അസ്വാഭാവികമായി തോന്നിയില്ല. ആന്റണി മുഖ്യമന്ത്രിയായ സന്ദർഭത്തിൽ ബാബു ജേക്കബ് ചീഫ് സെക്രട്ടറി, ഹോർമിസ് തരകൻ ഡി.ജി.പി, ഉമ്മൻ ചാണ്ടി യു.ഡി.എഫ് കൺവീനർ. നാലു പേരും ഒരേ സമുദായക്കാർ. എന്നാൽ ഈ നാലു പേരിലൊരാൾ മുസ്‌ലിമായാൽ പോലും ഇവിടെ വിവാദമുയരും. അദ്ദേഹത്തെ ആ സ്ഥാനത്ത് തുടരാൻ അനുവദിക്കില്ല.

			?മുന്നാക്ക വിഭാഗങ്ങളിലെ പിന്നാക്കക്കാർക്ക് സംവരണം ഏർപ്പെടുത്തിയതിനെതിരെ സമസ്തയടക്കം മുന്നോട്ടു വന്നിരുന്നല്ലോ. എന്തിനാണ് സാമ്പത്തികമായി പിന്നാക്കം നിൽക്കുന്ന വിഭാഗങ്ങൾക്ക് നൽകുന്ന സംവരണത്തെ എതിർക്കുന്നത്?

			സംവരണത്തിന്റെ മാനദണ്ഡം തന്നെ അട്ടിമറിക്കുന്നതാണ് സാമ്പത്തിക സംവരണം. ദരിദ്രർക്ക് ജോലി കൊടുക്കലും സഹായിക്കലുമല്ല സംവരണത്തിന്റെ ലക്ഷ്യം. അതിനു വേണ്ടി ഉണ്ടാക്കിയതല്ല സംവരണം. തൊഴിലിന് ഒരുപാട് സാധ്യതകൾ നമുക്ക് മുന്നിലുണ്ട്. കച്ചവടം ചെയ്യാം, സ്വയം തൊഴിൽ ആവാം, ഗൾഫിൽ പോകാം. പണമുണ്ടാക്കാൻ ഇങ്ങനെ പല മാർഗങ്ങളുമുണ്ട്. കലക്ടറേക്കാൾ ശമ്പളം വാങ്ങുന്ന ഗൾഫുകാരുണ്ട്. ഒരു ഉയർന്ന സർക്കാർ ഉദ്യോഗസ്ഥനേക്കാൾ വരുമാനമുണ്ടാക്കുന്ന കച്ചവടക്കാരനുണ്ടാകും. പക്ഷേ ഇവർക്കൊന്നും ഭരണകൂടത്തിൽ അധികാര പങ്കാളിത്തമുണ്ടാകില്ല, പണമുണ്ടാക്കാമെന്നു മാത്രം. സംവരണം ഒരു തൊഴിൽദാന പദ്ധതിയല്ല, അധികാര പങ്കാളിത്തമാണ് അതിന്റെ ലക്ഷ്യം. ചരിത്രപരമായ കാരണങ്ങളാൽ അധികാരം വേണ്ടത്ര ലഭിക്കാതെ പോയവർക്ക് അത് നേടിയെടുക്കാനാണ് സംവരണം നടപ്പിലാക്കിയത്. അത് ഇന്നും വേണ്ടതിലധികമുള്ള സവർണ വിഭാഗങ്ങൾക്ക് വീണ്ടുമത് കൂടുതൽ നൽകാനുള്ള അവസരമേർപ്പെടുത്തുന്നത് ആ പദ്ധതിയുടെ ആത്മാവ് തകർക്കുന്നതാണ്. അതിനാലാണ് സാമ്പത്തിക സംവരണത്തെ എതിർത്തുന്നത്.

			?മുന്നാക്കക്കാരിലെ പിന്നാക്കക്കാർക്ക് സംവരണം നൽകുക വഴി നിലവിലെ സംവരണീയ സമൂഹങ്ങൾക്ക് ഒരുവിധ നഷ്ടമോ കുറവോ ഉണ്ടാകില്ലെന്നാണ് മുഖ്യമന്ത്രിയടക്കമുള്ള ഇടതു നേതാക്കൾ ആവർത്തിക്കുന്നത്. ഇതിൽ വല്ല ശരിയുമുണ്ടോ?

			നിലവിൽ എല്ലാവർക്കും അവകാശപ്പെട്ട മെറിറ്റ് സീറ്റിൽനിന്നാണ് ഈ മുന്നാക്ക വിഭാഗക്കാർക്ക് പത്ത് ശതമാനം സംവരണം അനുവദിക്കുന്നത്. അതു തന്നെ പിന്നാക്ക വിഭാഗങ്ങൾക്കടക്കം ലഭിച്ചുകൊണ്ടിരുന്നതിൽ കുറവു വരുത്തും. പത്ത് ശതമാനം കണക്കാക്കിയതിലെ രീതിയിലാണ് മറ്റൊരു അട്ടിമറിയും നഷ്ടവും സംഭവിച്ചിരിക്കുന്നത്. നിലവിൽ മെറിറ്റിലെ സീറ്റുകളിൽനിന്നായിരുന്നു മുന്നാക്കക്കാർക്ക് പത്ത് ശതമാനം നിജപ്പെടുത്തേണ്ടിയിരുന്നത്. എന്നാലിതിനെ ബോധപൂർവം അട്ടിമറിച്ച് മൊത്തം നൂറ് ശതമാനത്തിന്റെ പത്ത് ശതമാനമാണ് മുന്നാക്ക സംവരണത്തിനായി നിശ്ചയിച്ചത്. കണക്കിലെ ഈ കളിയിലൂടെ മാത്രം ന്യൂനപക്ഷ പിന്നാക്ക വിഭാഗങ്ങൾക്ക് അർഹതപ്പെട്ട സീറ്റുകൾ പിന്നെയും നഷ്ടപ്പെട്ടു. ഇതിലെ കണക്കുകളെല്ലാം പുറത്തുവന്നതാണ്. ചിലതിവിടെ സൂചിപ്പിക്കാം: 

			കഴിഞ്ഞ പ്ലസ് വൺ അലോട്ട്മെന്റിന് 11313 സീറ്റുകളാണ് സംവരണം വഴി മുസ്‌ലിംകൾക്ക് ലഭിച്ചത്. എന്നാൽ മുസ്‌ലിംകളേക്കാൾ എത്രയോ കുറവ് ജനസംഖ്യയുള്ള മുന്നാക്ക വിഭാഗത്തിലെ സംവരണക്കാർക്ക് ലഭിച്ചത് 16711 സീറ്റുകൾ. മുസ്‌ലിംകൾക്ക് ലഭിച്ച പി.ജി സീറ്റുകൾ 84, ഈഴവർക്ക് 94 സീറ്റുകൾ, മുന്നാക്ക സംവരണീയർക്ക് 130 സീറ്റുകൾ. ഈ വൈരുധ്യമെങ്ങനെയാണ് സംഭവിച്ചത്? കേവലം അഞ്ചു ശതമാനത്തിൽ താഴെയുള്ള സവർണരിലെ പിന്നാക്കക്കാർക്ക് 130 മെഡിക്കൽ സീറ്റ് ലഭിക്കുമ്പോൾ 27 ശതമാനമുള്ള മുസ്‌ലിംകൾ 84 സീറ്റിൽ തൃപ്തിപ്പെടണമെന്നത് എന്തുതരം നീതിയാണ്? ഇത് വിവാദമായപ്പോൾ സൂപ്പർ ന്യൂമററിയായി കണക്കിൽ പെടുന്ന സീറ്റുകളാണ് അവർക്ക് നൽകിയതെന്നാണ് സർക്കാർ മറുപടി നൽകിയത്. ഒരു സമുദായത്തിന് മാത്രമായി സൂപ്പർ ന്യൂമററിയെന്ന പേരിൽ അധികം സീറ്റുകൾ നൽകുന്നതിന്റെ മാനദണ്ഡമെന്താണ്? അങ്ങനെ കൊടുക്കാൻ കേന്ദ്ര നിയമം പറഞ്ഞിട്ടില്ലല്ലോ. ഇതൊക്കെ പിന്നാക്കക്കാർക്ക് സംഭവിക്കുന്ന നഷ്ടങ്ങളല്ലേ? പി.ജി മെഡിക്കൽ സീറ്റിലും കാണാം ഇത്തരം അട്ടിമറികൾ. ഈഴവർക്ക് 13 സീറ്റുകളും മുസ്‌ലിംകൾക്ക് 9 സീറ്റും സംവരണത്തിലൂടെ ലഭിച്ചപ്പോൾ മുന്നാക്കക്കാർക്ക് ലഭിച്ച സംവരണ സീറ്റുകളുടെ എണ്ണം 30. അപ്പോൾ മുന്നാക്ക സംവരണം വഴിയും അത് നടപ്പിലാക്കിയ അശാസ്ത്രീയ രീതികൾ വഴിയും സംവരണ സമുദായങ്ങൾക്ക് നഷ്ടമുണ്ടായിട്ടില്ലെന്ന് പറയുന്ന മുഖ്യമന്ത്രിയുടെയടക്കം വാദങ്ങൾ യാഥാർഥ്യത്തോട് ചേർന്നു പോകുന്നതല്ലെന്ന് വ്യക്തമായി.

			?മുസ്‌ലിം സമുദായത്തിനടക്കം വമ്പിച്ച നഷ്ടങ്ങൾ സംഭവിക്കുന്ന മുന്നാക്ക സംവരണത്തെ ശക്തമായി ചോദ്യം ചെയ്യുന്ന ജനാധിപത്യ നീക്കങ്ങൾ സംഘടിതമായി ശക്തിപ്പെടാത്തത് എന്തുകൊണ്ടാണ്?

			സംവരണം നടപ്പാകുന്ന രീതികളെ കുറിച്ചും അത് എത്ര ശതമാനം, വീതം ഏതെല്ലാം മേഖലകളിൽ ലഭിക്കുന്നു എന്നതിനെ കുറിച്ചുമുള്ള പ്രാഥമിക വിവരം പോലും മുസ്‌ലിം സംഘടനകളുടെ നേതൃത്വത്തിലുള്ള പലർക്കുമില്ല. എല്ലാ മേഖലകളിലും പത്തോ പന്ത്രണ്ടോ ശതമാനം മുസ്‌ലിം സംവരണമുണ്ടെന്നാണ് വിദ്യാ സമ്പന്നരായ പല നേതാക്കളുടെ പോലും ധാരണ. അതിനാൽ ഇത് നഷ്ടപ്പെടാതെ മുന്നാക്കക്കാർക്ക് കിട്ടുന്നതിൽ എതിർക്കാനെന്തിരിക്കുന്നു എന്ന് വിചാരിക്കുന്നവരും അവരിലുണ്ട്. സംവരണം പോലെ ഗൗരവമായൊരു വിഷയം പഠിക്കാൻ പോലും പല മുസ്‌ലിം സംഘടനാ നേതാക്കളും തയാറായിട്ടില്ലെന്നതാണ് ഖേദകരമായ സത്യം. അതുകൊണ്ടുകൂടിയാണ് സംവരണം അട്ടിമറിക്കാനും അതിൽ അപകടകരമായ വ്യവസ്ഥകൾ ഉൾച്ചേർക്കാനും തൽപരകക്ഷികൾക്ക് നിഷ്പ്രയാസം സാധിക്കുന്നത്.

			സർക്കാർ ജോലിയിലെ സംവരണത്തെ കുറിച്ചേ പലർക്കുമറിയൂ, ആ ജോലി നേടിയെടുക്കാനാവശ്യമായ വിദ്യാഭ്യാസ രംഗത്തെ സംവരണത്തോത് മിക്കവർക്കുമറിയില്ല. ഈ രംഗത്താണ് പല അട്ടിമറികളും നടക്കുന്നത്. ഹയർ സെക്കന്ററി മുതലാണ് വിദ്യാഭ്യാസ രംഗത്ത് സംവരണം ആരംഭിക്കുന്നത്. ഹയർ സെക്കന്ററിയിൽ 52 ശതമാനമാണ് മെറിറ്റ് സീറ്റ്. ബാക്കി സംവരണമാണ്. പിന്നാക്ക വിഭാഗങ്ങൾക്ക് മൊത്തമായി 28 ശതമാനമാണ് സംവരണം. എസ്.സി-എസ്.ടി വിഭാഗങ്ങൾക്ക് 20 ശതമാനവും. ഒ.ബി.സിക്കുള്ള 28 ശതമാനത്തിൽനിന്ന് ഏഴ് ശതമാനമേ മുസ്‌ലിംകൾക്ക് ലഭിക്കൂ. കോളേജിലും യൂനിവേഴ്സിറ്റിയിലുമെത്തുമ്പോൾ ഇരുപത് ശതമാനമാണ് പിന്നാക്ക സംവരണം. അതിലും ഏഴ് ശതമാനമാണ് മുസ്‌ലിംകൾക്കുള്ളത്. പ്രഫഷണൽ കോളേജുകളിൽ/ കോഴ്സുകളിൽ 30 ശതമാനമാണ് പിന്നാക്ക സംവരണം. മുസ്‌ലിംകൾക്ക് എട്ട് ശതമാനം. ഏറ്റവുമധികം ഡിമാന്റുള്ള പ്രഫഷണൽ പി.ജി കോഴ്സുകളിൽ മൊത്തം പിന്നാക്ക വിഭാഗങ്ങൾക്കുള്ളത് 9 ശതമാനമാണ്. ഇതിൽ വെറും രണ്ട് ശതമാനമേ മുസ്‌ലിംകൾക്ക് ലഭിക്കൂ. ഈ കണക്കുകൾ പലർക്കുമറിയില്ല. എന്നാൽ മുന്നാക്ക സംവരണം വഴി വെറും അഞ്ചു ശതമാനത്തിൽ താഴെയുള്ള മുന്നാക്കക്കാരിലെ പിന്നാക്കക്കാർക്ക് ഈ കോഴ്സുകളിലെല്ലാം ലഭിക്കുന്നത് 10 ശതമാനം സീറ്റുകളാണ്. എത്ര വലിയ അനീതിയും വഞ്ചനയും അട്ടിമറിയുമാണ് മുന്നാക്ക സംവരണം വഴി നടക്കുന്നതെന്ന് നോക്കൂ.

			കേരളത്തിലെ മുന്നാക്ക വിഭാഗത്തിലെ പിന്നാക്കക്കാരെ നിർണയിക്കുന്നതിലും ഈ അട്ടിമറി നടന്നിട്ടുണ്ട്. കേന്ദ്ര മാനദണ്ഡം ലംഘിച്ച് നാലു ലക്ഷം വാർഷിക വരുമാനമുള്ളയാളെയും പിന്നാക്കക്കാരനാക്കി. കൊച്ചി-കോഴിക്കോട് - തിരുവനന്തപുരം പോലുള്ള കോർപ്പറേഷനുകളിൽ 50 സെന്റ് ഭൂമിയുള്ള മുന്നാക്കക്കാരനും ’പിന്നാക്ക’ക്കാരനാണ്! കേരളത്തിന്റെ പശ്ചാത്തലത്തിൽ കേന്ദ്ര മാനദണ്ഡം നിശ്ചയിച്ചാൽ കേരളത്തിലെ സവർണരിൽ സംവരണത്തിനർഹരായ പിന്നാക്കാവസ്ഥയുള്ളവർ പറ്റേ കുറവായിരിക്കുമെന്ന് പറഞ്ഞ് ശശിധരൻ നായർ കമ്മിറ്റി തന്നെയാണ് കൂടുതൽ ആളുകളെ ഉൾപ്പെടുത്താൻ മാനദണ്ഡം അട്ടിമറിച്ചത്. എന്നിട്ടും മുന്നാക്കക്കാരിലെ ഈ ’പിന്നാക്കക്കാർ’ കേരളീയ സമൂഹത്തിൽ എത്ര ശതമാനം വരുമെന്ന് നിർണയിക്കാൻ പോലും ശശിധരൻ നായർ കമ്മിറ്റിക്കായിട്ടില്ല.

			ഇങ്ങനെ എത്ര ശതമാനം വരുമെന്ന് നിർണയിക്കാതെയാണ് കേന്ദ്ര ഗവൺമെന്റ് നയമെന്നു പറഞ്ഞ് ഇടതുപക്ഷം 10 ശതമാനം സംവരണം ഏർപ്പെടുത്തിയത്. ’മാക്സിമം’ നൽകാവുന്നത് 10 ശതമാനം എന്നാണ് കേന്ദ്ര നയം. സംസ്ഥാനങ്ങളിലെ അവരുടെ ശതമാനവും പിന്നാക്കാവസ്ഥയുടെ ആഴവുമനുസരിച്ചാണ് അത് നിർണയിക്കേണ്ടതെന്ന് കേന്ദ്ര നയത്തിലുണ്ട്. പശ്ചിമ ബംഗാളിൽ അവിടത്തെ സർക്കാർ 5.2 ശതമാനമായാണ് അത് നിർണയിച്ചത്. തമിഴ്നാടാവട്ടെ ഈ സംവരണം തന്നെ തള്ളിക്കളഞ്ഞു. അതിന്റെ പേരിലുള്ള കേസ് സുപ്രീം കോടതിയുടെ പരിഗണനയിലാണ്. അതിന്റെ അന്തിമവിധി പോലും കാത്തിരിക്കാതെയാണ് ഈ മുന്നാക്ക സംവരണ നയത്തിന് ഇടതുപക്ഷം ധൃതി കാണിച്ചത്. 27 ശതമാനം വരുന്ന മുസ്‌ലിംകൾക്ക് ചില മേഖലകളിൽ രണ്ട് ശതമാനം വരെ സീറ്റുകൾ ലഭിക്കുന്നിടത്ത് മാക്സിമം അഞ്ച് ശതമാനത്തിൽ താഴെ വരാൻ സാധ്യതയുള്ള മുന്നാക്ക സംവരണീയർക്ക് സർവ മേഖലകളിലും 10 ശതമാനം സംവരണം കൊടുക്കുന്ന കൊടിയ വഞ്ചനയെ തുറന്നുകാണിക്കാനും അതിനെതിരെ ഒറ്റക്കെട്ടായി പ്രതികരിക്കാനും നമുക്കാവണം.

			?ഏറ്റവും വലിയ പിന്നാക്ക സംവരണീയ വിഭാഗമായ ഈഴവർ സാമ്പത്തിക സംവരണത്തിനെതിരെ ശക്തമായ വാദങ്ങളുമായി രംഗത്തു വരാത്തതെന്തുകൊണ്ടാണ്?

			സർക്കാർ ഉദ്യോഗ മേഖലയിൽ ഈഴവർക്ക് സംവരണം കൊണ്ട് ലഭിക്കേണ്ട പ്രാതിനിധ്യം ലഭിച്ചുകഴിഞ്ഞിട്ടുണ്ട്. ഇനി സമരത്തിനിറങ്ങിയാൽ അതിന്റെ മുഖ്യനേട്ടം ജനസംഖ്യാനുപാതികമായി പ്രാതിനിധ്യം ലഭിക്കാത്തവർക്കായിരിക്കുമെന്ന് അവർക്കറിയാം. അതിലവർക്ക് താൽപര്യമില്ലാത്തതിനാലാണ് അർഥഭഗർഭമായ ഈ മൗനം തുടരുന്നത്. എന്നാൽ മറ്റു സംവരണീയ സമുദായങ്ങൾ സമരരംഗത്തുണ്ട്. അവരുമായി ചേർന്ന് ഇനിയും പൊതു സമരങ്ങൾ ഉണ്ടാവേണ്ടതുണ്ട്.

			?മുസ്‌ലിം ലീഗ് ഇപ്പോൾ സാമ്പത്തിക സംവരണത്തിനെതിരെയുള്ള സമരത്തിനൊപ്പമുണ്ട്. എന്നാൽ യു.ഡി.എഫിലെ കോൺഗ്രസടക്കം സാമ്പത്തിക സംവരണത്തെ അനുകൂലിക്കുന്നവരുമാണ്. അടുത്ത സംസ്ഥാന ഭരണം യു.ഡി.എഫിന് ലഭിച്ചാൽ ലീഗ് ഈ വിഷയത്തിൽ മൗനം പാലിക്കാം. അപ്പോഴും സമരവുമായി ഒറ്റക്ക് മുന്നോട്ടുപോകേണ്ടിവരും എന്നതിനാലാണോ സമസ്ത സ്വന്തമായ പരിപാടികൾ ഈ വിഷയത്തിൽ ആവിഷ്കരിച്ച് ശക്തമായി മുന്നോട്ടു പോകുന്നത്?

			മുസ്‌ലിം ലീഗിന്റെ പരിമിതിയോ അവരുടെ പ്രയാസങ്ങളോ സമസ്ത ഈ വിഷയത്തിൽ പരിഗണിച്ചിട്ടില്ല. സമുദായത്തിന്റെ മുന്നേറ്റത്തിൽ നിർണായക ഘടകമായാണ് സംവരണത്തെ സമസ്ത കാണുന്നത്. മുസ്‌ലിം ലീഗ് അവർക്ക് ലഭിക്കുന്ന ജനാധിപത്യവേദികളിൽ ഈ വിഷയം ഉന്നയിക്കട്ടെ. കോൺഗ്രസ്സിൽ മുന്നാക്ക സംവരണത്തെ അനുകൂലിക്കുന്നവർ മാത്രമല്ല പ്രതികൂലിക്കുന്നവരുമുണ്ട്. കോൺഗ്രസ് നയിക്കുന്ന ഒരു മുന്നണിയുടെ ഭാഗമെന്നത് ഈ വിഷയം ഉന്നയിക്കാൻ തടസ്സമല്ലെന്നർഥം. എൺപത് ശതമാനം വരുന്ന ജനങ്ങളുടെ ഒരാവശ്യം അവഗണിച്ചാൽ ഭാവിയിൽ യു.ഡി.എഫിനു അത് ദോഷം ചെയ്യുമെന്നാണ് അവരോടും പറയാനുള്ളത്.

			സമസ്തയുടെ നയം വ്യക്തമാക്കേണ്ടത് അതിന്റെ പ്രസിഡന്റും ജനറൽ സെക്രട്ടറിയുമാണ് എന്ന് വ്യക്തമാക്കിക്കൊണ്ടുതന്നെ പറയട്ടെ, സമസ്ത മുന്നാക്ക സംവരണ വിഷയത്തിൽ മുന്നിട്ടിറങ്ങിയത് ഏതെങ്കിലും രാഷ്ട്രീയ പാർട്ടിയുടെ പരിമിതി കണ്ടിട്ടല്ല; മറിച്ച് അതൊരു ബാധ്യതയായി തിരിച്ചറിഞ്ഞതുകൊണ്ടാണ്. ശരീഅത്ത് സംവാദകാലത്തും അഖിലേന്ത്യാ പേഴ്സണൽ ലോ ബോർഡിനൊപ്പം ആ ബാധ്യതയാണ് സമസ്ത നിർവഹിച്ചത്. സമുദായത്തെ ബാധിക്കുന്ന പൊതു പ്രശ്നങ്ങളിൽ ഇടപെടുകയെന്നത് സമസ്തയുടെ ഭരണഘടനയിലെ അഞ്ച് ഉദ്ദേശ്യലക്ഷ്യങ്ങളിലൊന്നാണ്. മുസ്‌ലിം സമുദായത്തിന്റെ മതപരവും സാമുദായികവുമായ അവകാശ സംരക്ഷണമെന്നതാണ് ഭരണഘടനയിലെ ആ ലക്ഷ്യം. മതപരമെന്ന് പറഞ്ഞതിനു ശേഷം ’സാമുദായികവുമായ’ എന്നത് പൂർവികർ ബോധപൂർവം തന്നെ ചേർത്തതാണ്. സമുദായത്തെ മൊത്തം ബാധിക്കുന്ന വിഷയത്തിൽ സംരക്ഷണ മനോഭാവം പുലർത്തി അതിനു വേണ്ട പ്രവർത്തനങ്ങൾ നടത്തുകയെന്നത് സമസ്തയുടെ ഭരണഘടനാ ലക്ഷ്യമാണ്.

			ഇടതുമുന്നണിയെയോ വലതുമുന്നണിയെയോ, രാഷ്ട്രീയ കക്ഷികളെയോ നോക്കിയല്ല സമുദായത്തെ ബാധിക്കുന്ന വിഷയത്തിൽ സമസ്ത നിലപാട് സ്വീകരിക്കുന്നത്. അതിനാൽ ഭരണം നടത്തുന്നത് ഏതു മുന്നണിയായാലും സമസ്തയുടെ കീഴിൽ നിലവിൽ വന്ന സംവരണ സംരക്ഷണ മുന്നണി സമാധാനപരമായ ജനാധിപത്യ ഇടപെടലുകളുമായി മുന്നോട്ടു പോകും. കേരളത്തിലെ സൗഹൃദാന്തരീക്ഷം തകർക്കുന്ന വിധത്തിലോ മറ്റു സമുദായങ്ങളിൽ വെറുപ്പോ വിദ്വേഷമോ ഉണ്ടാകുംവിധമോ ഉള്ള ഇടപെടലുകൾ സമസ്തയിൽനിന്നുണ്ടാവില്ല. ദലിത്-പിന്നാക്ക വിഭാഗങ്ങൾക്ക് കൂടി സ്വീകാര്യമായ വിധത്തിലുള്ള ഇടപെടലാകും സമസ്ത നടത്തുക. അത് രാഷ്ട്രീയപ്രേരിതമായിരിക്കുകയുമില്ല.

			?തദ്ദേശ സ്വയംഭരണ തെരഞ്ഞെടുപ്പിൽ വെൽഫെയർ പാർട്ടി യു.ഡി.എഫുമായി നടത്തിയ രാഷ്ട്രീയ നീക്കുപോക്കിന്റെ പേരിൽ സമുദായത്തിൽ ഭിന്നതകളുണ്ടാക്കാൻ പലരും ശ്രമിച്ചിരുന്നു. ഇത്തരം രാഷ്ട്രീയ വിഷയങ്ങളിൽ അഭിപ്രായം പറയുക സമസ്തയുടെ നയമല്ലെന്ന സമസ്ത അധ്യക്ഷൻ ബഹുമാന്യനായ ജിഫ്രി തങ്ങളുടെ മറുപടിയിലാണ് ആ വിവാദം അവസാനിച്ചത്. യഥാർഥത്തിൽ സമസ്തയുടെ രാഷ്ട്രീയ നിലപാട് എന്താണ്?

			വ്യക്തികൾക്ക് രാഷ്ട്രീയമാകാം; സംഘടനക്ക് രാഷ്ട്രീയമില്ലെന്നതാണ് സമസ്തയുടെ രാഷ്ട്രീയ നിലപാട്. വെൽഫെയർ പാർട്ടി-യു.ഡി.എഫ് നീക്കുപോക്ക് വിഷയത്തിലും ഈ നയമാണ് സമസ്ത അധ്യക്ഷൻ ബഹുമാന്യനായ ജിഫ്രി തങ്ങൾ വ്യക്തമാക്കിയത്. ജമാഅത്തെ ഇസ്ലാമിയോട് ആദർശവിഷയങ്ങളിൽ സമസ്ത എന്നും വിയോജിപ്പ് പ്രകടിപ്പിച്ചിട്ടുണ്ട്. ആ ആദർശ വിയോജിപ്പ് എന്നും നിലനിൽക്കും. എന്നാൽ ഒരു പൊളിറ്റിക്കൽ പാർട്ടി എന്ന നിലക്ക് വെൽഫെയർ പാർട്ടി രംഗത്തു വരുമ്പോൾ അവർ ആരുമായി കൂട്ടുചേരണം/ ചേരണ്ട എന്ന് തീരുമാനിക്കേണ്ട അവകാശം കൂട്ടു കൂടുന്നവർക്കാണ്. അതിന്റെ നേട്ടങ്ങളും കോട്ടങ്ങളും അവർക്ക് മാത്രമാണ് ബാധകം. സമസ്തക്ക് അത് ബാധകമല്ല. ഇത്തരം രാഷ്ട്രീയ ചേരിതിരിവിലേക്ക് സമസ്ത പോകാറുമില്ല. അതാണ് ഉദാഹരണസഹിതം വിവാദസമയത്ത് ജിഫ്രി തങ്ങൾ പറഞ്ഞത്. ’ജോസ് കെ. മാണി ഒരു മുന്നണി വിട്ട് മറ്റൊരു മുന്നണിയിലേക്ക് പോയപ്പോൾ എന്നോടാരും അഭിപ്രായം ചോദിച്ചിട്ടില്ലല്ലോ. അതുകൊണ്ട് വെൽഫെയർ പാർട്ടി ഏതെങ്കിലുമൊരു മുന്നണിക്ക് പിന്തുണ കൊടുക്കുന്നതോ നീക്കുപോക്ക് ഉണ്ടാക്കുന്നതോ എന്നോടെന്തിന് ചോദിക്കണം’ എന്നാണ് അദ്ദേഹം പറഞ്ഞത്. എന്നു പറഞ്ഞാൽ ആ വിഷയത്തിൽ സമസ്ത ഇടപെടില്ലെന്നർഥം. രാഷ്ട്രീയമായ ഒരു ചേരിതിരിവും സമസ്ത ഉണ്ടാക്കുകയില്ല.

			?സമസ്ത മുശാവറ അംഗമായ ഉമർ ഫൈസി മുക്കം ഇതിൽനിന്ന് ഭിന്നമായ അഭിപ്രായമായിരുന്നു ആ സമയത്ത് പ്രകടിപ്പിച്ചത്. അത് വാർത്താ മാധ്യമങ്ങൾ വിവാദമാക്കുകയും ചെയ്തിരുന്നു....

			ബഹുമാന്യനായ ഉമർ ഫൈസി മുക്കം സമസ്തയുടെ ഒരു മുശാവറ അംഗം മാത്രമാണ്. ആ നിലക്ക് ഞാനടക്കം എല്ലാവരും അദ്ദേഹത്തെ ബഹുമാനിക്കുന്നുണ്ട്. അദ്ദേഹത്തിന് സ്വന്തം അഭിപ്രായം പറയാനുള്ള സ്വാതന്ത്ര്യവും ഉണ്ട്. ഓരോരുത്തർക്കും അവരുടെ വ്യക്തിപരമായ അഭിപ്രായം രേഖപ്പെടുത്താനുള്ള സ്വാതന്ത്ര്യവും അവകാശവും സമസ്ത നൽകുന്നുമുണ്ട്. പക്ഷേ അതൊന്നും സമസ്തയുടെ ഔദ്യോഗിക അഭിപ്രായമാവില്ലെന്നു മാത്രം. സമസ്തയുടെ അഭിപ്രായം ഔദ്യോഗികമായി പറയേണ്ടത് അതിന്റെ പ്രസിഡന്റ് സയ്യിദ് മുഹമ്മദ് ജിഫ്രി മുത്തുക്കോയ തങ്ങളും ജനറൽ സെക്രട്ടറി പ്രഫ. കെ. ആലിക്കുട്ടി മുസ്‌ലിയാരുമാണ്. അവർ രണ്ടു പേർ പറയുന്നതൊഴികെ മറ്റുള്ളവരുടേതൊന്നും സമസ്തയുടെ ഔദ്യോഗിക അഭിപ്രായമല്ല. സമസ്തയുടെ നാൽപതംഗ മുശാവറ കൂടി എടുക്കുന്ന തീരുമാനമാണ് ഔദ്യോഗിക നിലപാടായി പ്രഖ്യാപിക്കുക. അതല്ലാതെ എന്റേതടക്കമുള്ള സംസാരം സമസ്തയുടെ ഔദ്യോഗിക അഭിപ്രായമല്ല; വ്യക്തിപരമായ നിലപാടുകൾ മാത്രമാണ്.

			?പൊതുവിഷയങ്ങളിൽ ഒന്നിച്ചുള്ള പരിപാടികൾക്ക് ആദർശ നിലപാടുകളിലെ വിയോജിപ്പുകൾ തടസ്സമല്ല എന്നതല്ലേ സമസ്തയുടെ നിലപാട്?

			സമസ്തയിൽനിന്ന് ആദർശവ്യതിയാനം സംഭവിച്ചവർ, സമസ്തയുടെ ആദർശത്തെ എതിർക്കുന്നവർ ഈ രണ്ട് വിഭാഗങ്ങളോടുമുള്ള ആദർശ വിയോജിപ്പ് സമസ്ത തുടർന്നുകൊണ്ടേയിരിക്കും. എന്നാൽ ശംസുൽ ഉലമ ഇ.കെ അബൂബക്കർ മുസ്‌ലിയാർ മാതൃക കാണിച്ചതുപോലെ പൊതുപ്രശ്നങ്ങളിൽ ഒന്നിച്ചുനിൽക്കുകയും ചെയ്യും. പൊതു പ്രശ്നങ്ങളിൽ ഒന്നിക്കുകയും ആദർശ വിഷയത്തിൽ ആദർശ വിയോജിപ്പ് തുറന്നു പറയുകയും ചെയ്യുക എന്നതാണ് സമസ്തയുടെ നയം.

			ശരീഅത്ത് വിവാദകാലത്ത് സമസ്തയുടെ സമുന്നത നേതാവ് ശംസുൽ ഉലമ എല്ലാ മുസ്‌ലിം വിഭാഗങ്ങളോടുമൊപ്പം ഒന്നിച്ചിരുന്ന് കോഴിക്കോട്ട് വലിയൊരു സമ്മേളനം നടത്തി. പൊതു പ്രശ്നങ്ങളിൽ നമ്മൾ ഒന്നിച്ചുനിൽക്കണമെന്ന് അദ്ദേഹം ആഹ്വാനം ചെയ്തു. അതൊരു വലിയ സന്ദേശമായിരുന്നു. പിന്നീട് കേരള സർക്കാർ പ്ലസ്ടു അനുവദിച്ചതിൽ മുസ്‌ലിം സമുദായത്തോട് വിവേചനം കാണിച്ച സന്ദർഭത്തിലും സമുദായം ഒന്നിച്ചുനിന്നാണ് അതിനെ അഭിമുഖീകരിച്ചത്. ഇങ്ങനെ പല പൊതുപ്രശ്നങ്ങൾ വന്നപ്പോഴും എല്ലാവരും ഒരുമിച്ച്, സഹകരിച്ച് മുന്നോട്ടുപോയിരുന്നു. സി.എ.എ-എൻ.ആർ.സി വിരുദ്ധ സമര പ്രക്ഷോഭങ്ങളിലും ഒരുമിച്ചുള്ള മുന്നേറ്റം തന്നെയാണ് ആവർത്തിച്ചത്.

			മുസ്‌ലിം ഐക്യം തകർക്കുന്ന നയം ഇന്നേവരെ ഒരിക്കലും സമസ്തയുടെ ഭാഗത്തുനിന്ന് ഉണ്ടായിട്ടില്ല. ഐക്യത്തിന് ഉപോദ്ബലകമായ പ്രവർത്തനങ്ങളേ സമസ്തയിൽനിന്ന് ഉണ്ടാവുകയുള്ളൂ. വ്യക്തികളിൽനിന്നോ മറ്റോ മറിച്ചൊരു പ്രവർത്തനമുണ്ടായാൽ നേതാക്കൾ ഇടപെട്ട് ആ പ്രശ്നങ്ങൾ അവസാനിപ്പിക്കുകയും ചെയ്യും.

			?ഫാഷിസ്റ്റ് ഭീഷണിയുടെ മുൾമുനയിലൂടെയാണ് ഇന്ത്യയിലെ മുസ്‌ലിം സമൂഹം മുന്നോട്ടു പോകുന്നത്. പതിവ് പ്രവർത്തന രീതികളിലും അജണ്ടകളിലും മുൻഗണനാ ക്രമങ്ങളിലുമെല്ലാം കാലം മാറ്റങ്ങൾ ആവശ്യപ്പെടുന്നില്ലേ?

			മുസ്‌ലിം സമുദായ നേതൃത്വം പലപ്പോഴും തർക്ക-വിവാദ വിഷയങ്ങളിൽ അകപ്പെട്ടുപോവുകയാണ്. പല ഭിന്നചിന്തകളിലും പല നിലക്കും നമ്മെ തളച്ചിടാനും ഭിന്നിപ്പിക്കാനും പലരും ശ്രമിക്കുകയും അതിൽ വിജയിക്കുകയുമാണ്. ഇത് നാമാദ്യം തിരിച്ചറിയണം. നമ്മുടെ അജണ്ടകളും മുൻഗണനാക്രമങ്ങളും നമുക്ക് നിശ്ചയിക്കാൻ സാധിക്കണം.

			പുതിയ കാലത്ത് മുസ്‌ലിം സമൂഹത്തിലുണ്ടായ വിദ്യാഭ്യാസ ഉണർവിനെയും മുന്നേറ്റങ്ങളെയും കൃത്യമായ ദിശാബോധവും ഗൈഡൻസും നൽകി സമുദായത്തിന് ഏറ്റവും ഉപകാരപ്പെടുന്ന മേഖലയിലേക്ക് തിരിച്ചുവിടാൻ മുഴുവൻ മുസ്‌ലിം സംഘടനകൾക്കും അജണ്ടകളുണ്ടാവേണ്ടതുണ്ട്. സമുദായത്തിന് നാമമാത്ര പ്രാതിനിധ്യം പോ ലുമില്ലാത്ത ഇന്ത്യൻ അഡ്മിനിസ്ട്രേഷൻ സർവീസുകളായ ഐ.എ.എസ്, ഐ.പി.എസ്, ഐ.എഫ്.എസ് തുടങ്ങിയവ അവരുടെ മുൻഗണനയിൽ വരണം. ഡോക്ടർമാരും എഞ്ചിനീയർമാരുമൊക്കെ അത്യാവശ്യത്തിന് സമുദായത്തിൽ ഇപ്പോഴുണ്ട്. ഈ പ്രഫഷനുകളിലേക്കുള്ള ഒഴുക്ക് അഡ്മിനിസ്ട്രേഷൻ ഫീൽഡിലേക്ക് മാറ്റാൻ സംഘടനകൾക്ക് സാധിക്കണം. ജനസംഖ്യാനുപാതികമായി ലഭ്യമാകേണ്ടതിന്റെ അടുത്തെങ്ങും പ്രാതിനിധ്യമില്ലാത്ത കേന്ദ്ര-സംസ്ഥാന അഡ്മിനിസ്ട്രേഷൻ സർവീസുകളിലേക്കുയരാൻ സമുദായാംഗങ്ങൾക്ക് നിരന്തരം കോച്ചിംഗും ട്രെയ്നിംഗും നൽകി ഓഫീസ് പ്യൂൺ മുതൽ സെക്രട്ടേറിയറ്റ് തലം വരെയുള്ള സംവിധാനങ്ങളിലേക്കെത്തിക്കാൻ സമുദായത്തിന് സാധിക്കണം. അധികാര ഇടങ്ങളിൽ അർഹമായ പ്രാതിനിധ്യവും സ്വാധീനവുമുണ്ടാക്കാനുള്ള നിയമാധിഷ്ഠിതമായ മുന്നേറ്റമാണ് ഇനി സമുദായത്തിനകത്തുണ്ടാകേണ്ട ഒരു മാറ്റം.

			രാഷ്ട്രീയമായി ചിന്നിച്ചിതറി നിൽക്കുന്നതിനൂ പകരം ഒന്നിച്ചുനിൽക്കാൻ സമുദായത്തിന് സാധിക്കേണ്ടതുണ്ട്. മതേതര കക്ഷികൾക്കൊപ്പം ചേർന്ന് അർഹമായ പ്രാതിനിധ്യ സ്വഭാവത്തോടെ സമുദായാംഗങ്ങളെ പാർലമെന്റിലേക്കും നിയമസഭകളിലേക്കും എത്തിക്കാൻ അജണ്ടകളുണ്ടാവണം. അതിനുള്ള രാഷ്ട്രീയ സ്ട്രാറ്റജികളാണ് സമുദായത്തിനകത്ത് രൂപപ്പെടേണ്ടത്. നമ്മുടെ ഭിന്നിപ്പ് മുതലാക്കുക ഫാഷിസ്റ്റുകളായിരിക്കും. മതേതര വോട്ടുകൾ ഭിന്നിച്ചതുകൊണ്ടാണ് വെറും 30 ശതമാനം വോട്ട് ലഭിച്ചവർ രാഷ്ട്രം ഭരിക്കുന്നതെന്ന തിരിച്ചറിവ് നമുക്കുണ്ടാവണം.

			ഇസ്ലാമിനെതിരിലുള്ള തീവ്രവാദ ആരോപണങ്ങളടക്കം സമൂഹത്തിൽ നിലനിൽക്കുന്നുവെന്നത് ഒരു യാഥാർഥ്യമാണ്. ’ഞങ്ങൾ തീവ്രവാദികളല്ല’ എന്നു പറഞ്ഞതുകൊണ്ടു മാത്രം അതിനെ മറികടക്കാനാവില്ല. ഇസ്ലാമിക സംസ്കാരം എന്താണെന്ന് ഇവിടെയുള്ള വിവിധ സമൂഹങ്ങളെ ബോധ്യപ്പെടുത്തുന്ന വ്യത്യസ്ത പ്രവർത്തനങ്ങളും പരിപാടികളും നമ്മുടെ പ്രധാന അജണ്ടകളിൽ ഉൾപ്പെടേണ്ടതുണ്ട്.

			ഇന്ത്യയുടെ സാമൂഹിക നിർമിതിയിലും വളർച്ചയിലും മുസ്‌ലിംകൾ വഹിച്ച ചരിത്രപരമായ പങ്കും സംഭാവനകളും മുഴുവൻ സമൂഹങ്ങളെയും ബോധ്യപ്പെടുത്താൻ നമുക്കാവണം. നമ്മൾ കൂടി ചേർന്നതാണ് ഈ രാജ്യമെന്ന് തിരിച്ചറിയാൻ അത് ഉപകരിക്കും. സമുദായത്തെ വിദ്യാസമ്പന്നരാക്കുമ്പോൾ തന്നെ മത-ധാർമിക ബോധമുള്ളവരാക്കാനുമുള്ള ബോധപൂർവ അജണ്ടകളും സംഘടനകൾക്കുണ്ടാകേണ്ടതുണ്ട്. ഈ അജണ്ടകൾ നമുക്ക് വിജയകരമായി പൂർത്തീകരിക്കാൻ സാധിച്ചാൽ നമ്മളെ പരാജയപ്പെടുത്താൻ മറ്റാർക്കും സാധ്യമാവില്ല.

		

		
			‘മറ്റുള്ളവരുടെ അജണ്ടയിൽ വീണ്  മുസ്‌ലിം സമൂഹം ഭിന്നിക്കരുത്’

		

		
			‘മറ്റുള്ളവരുടെ അജണ്ടയിൽ വീണ്  മുസ്‌ലിം സമൂഹം ഭിന്നിക്കരുത്’

		

		
			‘മറ്റുള്ളവരുടെ അജണ്ടയിൽ വീണ്  മുസ്‌ലിം സമൂഹം ഭിന്നിക്കരുത്’

		

		
			‘മറ്റുള്ളവരുടെ അജണ്ടയിൽ വീണ്  മുസ്‌ലിം സമൂഹം ഭിന്നിക്കരുത്’

		

		
			‘മറ്റുള്ളവരുടെ അജണ്ടയിൽ വീണ്  മുസ്‌ലിം സമൂഹം ഭിന്നിക്കരുത്’

		

		
			‘മറ്റുള്ളവരുടെ അജണ്ടയിൽ വീണ്  മുസ്‌ലിം സമൂഹം ഭിന്നിക്കരുത്’

		

		
			‘മറ്റുള്ളവരുടെ അജണ്ടയിൽ വീണ്  മുസ്‌ലിം സമൂഹം ഭിന്നിക്കരുത്’

		

		
			‘മറ്റുള്ളവരുടെ അജണ്ടയിൽ വീണ്  മുസ്‌ലിം സമൂഹം ഭിന്നിക്കരുത്’

		

		
			‘മറ്റുള്ളവരുടെ അജണ്ടയിൽ വീണ്  മുസ്‌ലിം സമൂഹം ഭിന്നിക്കരുത്’

		

		
			‘മറ്റുള്ളവരുടെ അജണ്ടയിൽ വീണ്  മുസ്‌ലിം സമൂഹം ഭിന്നിക്കരുത്’

		

		
			‘മറ്റുള്ളവരുടെ അജണ്ടയിൽ വീണ്  മുസ്‌ലിം സമൂഹം ഭിന്നിക്കരുത്’

		

		
			‘മറ്റുള്ളവരുടെ അജണ്ടയിൽ വീണ്  മുസ്‌ലിം സമൂഹം ഭിന്നിക്കരുത്’

		

		
			‘മറ്റുള്ളവരുടെ അജണ്ടയിൽ വീണ്  മുസ്‌ലിം സമൂഹം ഭിന്നിക്കരുത്’

		

		

			ഫാഷിസ്റ്റ് കാലം പുതിയ അജണ്ടകൾ ആവശ്യപ്പെടുന്നുണ്ട്

			ഡോ.നഹാസ് മാള 

			എസ്.ഐ.ഒ നാഷ്നൽ പ്രസിഡന്റ് , എസ്.ഐ.ഒ കേരള സംസ്ഥാന പ്രസിഡന്റ് എന്നീ ഉത്തരവാദിത്വങ്ങൾ നിർവഹിച്ച ഡോ.നഹാസ് മാള ഇപ്പോൾ സോളിഡാരിറ്റി യൂത്ത് മൂവ്മെന്റ് സംസ്ഥാന പ്രസിഡന്റാണ് .കാലികറ്റ് യൂനിവേഴ്സിറ്റിയിൽ നിന്ന് Methodology of Ayisha Abdulrahman in the Exegesis:  An Analytical Study എന്ന വിഷയത്തിലാണ് അദ്ദേഹം പി.എച്ച്.ഡി നേടിയത്. 2022 മെയ് 21, 22 ലെ സോളിഡാരിറ്റി സംസ്ഥാന സമ്മേളന പശ്ചാത്തലത്തിൽ ഫാഷിസ്റ്റ് ഇന്ത്യയിലെ മുസ്‌ലിം സമുദായത്തിന്റെ മുന്നോട്ടുപോക്ക് മുസ്‌ലിം സംഘടനകൾ പുതിയ കാലത്ത് ഉന്നയിക്കേണ്ട രാഷ്ട്രീയ ആവശ്യങ്ങൾ, പുതിയ മുസ്‌ലിം  ചെറുപ്പം ഉയർത്തുന്ന മുദ്രാവാക്യങ്ങൾ എന്നിവയെ കുറിച്ച് അദ്ദേഹം സംസാരിക്കുന്നു.

			?മുസ്‌ലിം വിരുദ്ധ പ്രചാരണങ്ങളിലൂടെ വളർന്നു വന്ന ഫാഷിസം ഇന്ത്യയിലെ ഭരണകൂടമായി മാറിയിരിക്കുന്നു. സർക്കാർ മെഷിനറികൾ ഉപയോഗിച്ച് ‘ജനാധിപത്യപരമായി’ മുസ്‌ലിം വിരുദ്ധ അജണ്ടകൾ അവർ രാജ്യത്ത് നടപ്പാക്കി കൊണ്ടിരിക്കുകയാണ്. ഇത്തരമൊരു സാമൂഹിക സന്ദർഭത്തിലാണ് ‘വിശ്വാസത്തിന്റെ അഭിമാന സാക്ഷ്യം വിമോചനത്തിന്റെ പാരമ്പര്യം’ എന്ന പ്രമേയത്തെ മുൻനിർത്തി സോളിഡാരിറ്റി യൂത്ത് മൂവ്മെന്റ് അതിന്റെ സംസ്ഥാന സമ്മേളനം പ്രഖ്യാപിച്ചിരിക്കുന്നത്. ഈ പ്രമേയത്തിലൂടെ എങ്ങനെയാണ് പുതിയ ഇന്ത്യയെ സോളിഡാരിറ്റി അഭിമുഖീകരിക്കാൻ ശ്രമിക്കുന്നത്?

			മുസ്‌ലിം വിരുദ്ധത മുഖ്യ അജണ്ടയാക്കിയ ഇന്ത്യൻ ഫാഷിസം അധികാര ശക്തിയായി മാറിയ കാലമാണിത്. ഇന്ത്യൻ ഭരണഘടനയുടെ പഴുതുകളുപയോഗിച്ച് ജനാധിപത്യഭൂരിപക്ഷത്തെ മുൻനി ർത്തി മുസ്‌ലിം വിരുദ്ധ നിയമങ്ങൾ ഈ ഭരണകൂടം പടിപടിയായി നടപ്പിലാക്കി കൊണ്ടിരിക്കുകയാണ്. സി.എ.എ, എൻ.ആർ.സി, ഹിജാബ് വിലക്ക് ഇതെല്ലാം സമീപകാല ഉദാഹരണങ്ങൾ മാത്രം. ഏകസിവിൽകോഡ്, മതപരിവർത്തന നിരോധന നിയമം, ബീഫ് നി രോധനം തുടങ്ങിയ സജീവ ചർച്ചയിലുള്ള നിയമങ്ങളെല്ലാം പ്രധാനമായും ഉന്നമിടുന്നത് മുസ്‌ലിം സമുദായത്തെയാണ്. ഭരണകൂടങ്ങൾ നിയമം ഉണ്ടാക്കുകയും അനുയായികളായ ‘ആൾക്കൂട്ടത്തെ’ ഉപയോഗിച്ച് അത് ലംഘിക്കുന്നവർക്ക് ശിക്ഷ നൽകുന്ന രീതിയാണ് ഫാഷിസം ഇന്ത്യയിൽ നടപ്പാക്കി കൊണ്ടിരിക്കുന്നത്. തീവ്രവാദത്തെ മുൻനിർത്തി നടത്തുന്ന ഭരണകൂടവേട്ടകളും ലൗജിഹാദ് പോലുള്ള ഹേറ്റ് ക്യാമ്പയിനുകളും ഇതിന് പുറമെ നടക്കുന്ന ഫാഷി സ്റ്റ് അജണ്ടകളാണ്. മുസ്‌ലിം വിരുദ്ധത സമർഥമായി ഉപയോഗിച്ച് അധികാരത്തിലേറിയ ഫാഷിസം സാംസ്കാരികമായ പ്രചാരണ ങ്ങളിലൂടെ രാജ്യത്ത് മത ധ്രുവീകരണം ഉണ്ടാക്കിയിരിക്കുന്നു. ഫാഷിസത്തിന് വോട്ടു ചെയ്യാത്തവരിൽ പോലും മുസ്‌ലിം വിരുദ്ധത പടർത്താനവർക്ക് സാധിച്ചിട്ടുണ്ട്. രാഷ്ട്രീയാധികാരത്തിലെ ഫാഷിസത്തെക്കാൾ ഈ സാംസ്കാരിക ഫാഷിസം ഉണ്ടാക്കിയ ധ്രുവീകരണമാണ് കൂടുതൽ അപകടകരം.

			ഫാഷിസമിങ്ങനെ ഇന്ത്യൻ സമൂഹത്തെ നിയന്ത്രിക്കുകയും അതിന്റെ മുഖ്യ ഇരകളായി മുസ്‌ലിം സമുദായം മാറുകയും ചെയ്ത സന്ദർഭത്തിലാണ് സോളിഡാരിറ്റി യൂത്ത് മൂവ്മെന്റ് അതിന്റെ സംസ്ഥാന സമ്മേളനം പ്രഖ്യാപിച്ചിരിക്കുന്നത്. ഫാഷിസത്തെ അഭിമുഖീകരിക്കാൻ മുസ്‌ലിം സമൂഹത്തെ വിശിഷ്യാ അതിലെ ചെറുപ്പത്തെ സജ്ജമാക്കുക എന്നതുതന്നെയാണ് ഈ സമ്മേളന പ്രമേയത്തിലൂടെ സോളിഡാരിറ്റി ലക്ഷ്യമിടുന്നത്. ഒട്ടേറെ പ്രതിസന്ധികളെ അതിജയിച്ച് തന്നെയാണ് ഈ ഇരുപത്തിയൊന്നാം നൂറ്റാണ്ടിൽ ഇസ്ലാമിക സമൂഹം എത്തിയിരിക്കുന്നത്. അഭിമാനകരമായ പോരാട്ട ചരിത്രങ്ങളും അതിജീവന മാതൃകകളും ഇസ്ലാം ലോകത്തിന് സമർപ്പിച്ചിട്ടുണ്ട്.  ഇസ്ലാമിക വിശ്വാസം ഉൾക്കൊണ്ടവർക്ക് വേണ്ടി മാത്രമല്ല സമൂഹത്തിൽ ആധിപത്യ  വിഭാഗങ്ങളുടെ അനീതിക്ക് ഇരയായ മറ്റ് സമൂഹങ്ങൾക്ക് വേണ്ടിയും പോരാടിയ ചരിത്രം കൂടിയാണ് ഇസ്ലാമിനുള്ളത്.

			മുസ്‌ലിം സമുദായത്തിന്റെ വിശ്വാസം തന്നെയാണ്  ഇസ്ലാമിക സമൂഹത്തിന്റെ എക്കാലത്തെയും പോരാട്ടങ്ങളുടെ മുഖ്യ ഊർജ്ജം. ഏത് പ്രതിസന്ധി കാലത്തും വിശ്വാസത്തെ കയ്യൊഴിച്ച് ആധിപത്യ ശക്തികൾക്ക് വിധേയപ്പെടാനോ മാപ്പുസാക്ഷിത്വ ജീവിതം നയിക്കാനോ മുസ്‌ലിം ഭൂരിപക്ഷം തയ്യാറായിട്ടില്ല. അധികാരത്തിന്റെ പി ൻബലം ഉപയോഗിച്ച് മുസ്‌ലിം സമുദായത്തെയും അവരുടെ ആദർശ വിശ്വാസങ്ങളെയും നശിപ്പിച്ചു കളയാമെന്ന് വിചാരിച്ചിരുന്നവരെല്ലാം പരാജയപ്പെടുകയാണ് ചെയ്തിട്ടുള്ളത്.

			അതിനാൽ ഇന്ത്യൻ ഫാഷിസം ഉയർത്തുന്ന ഈ ഭീഷണിക്ക് മുന്നിലും അഭിമാനപൂർവ്വം വിശ്വാസവും ഐഡന്റിറ്റിയും ഉയർത്തിപ്പി ടിച്ചും ഇന്ത്യയിലും കേരളത്തിലുമടക്കം നടന്ന സാമ്രാജ്യത്ത വിരുദ്ധ സ്വാതന്ത്ര്യ പോരാട്ടമടക്കമുള്ള മുസ്‌ലിം സമൂഹത്തിന്റെ പാരമ്പര്യത്തിൽ ഊന്നിയുമാണ് നമ്മൾ മുന്നോട്ട് പോകേണ്ടത്. 

			?ഇസ്ലാമിക വിശ്വാസവും മുസ്‌ലിം സമുദായത്തിന്റെ വിമോചന പാരമ്പര്യവും ഊന്നി പറയുക വഴി ഫാഷിസത്തിനെതിരെയുള്ള ചെറുത്തുനിൽപ്പുകൾ മുസ്‌ലിം സമുദായത്തിലേക്ക് ചുരുക്കുകയല്ലേ ചെയ്യുന്നത്? ഇന്ത്യയിലെ ബഹുസ്വരമായ മുഴുവൻ സാധ്യതകളെയും ഉൾക്കൊണ്ടുള്ള മുദ്രാവാക്യം രൂപപ്പെടുത്തിയല്ലേ ഈ ഫാഷിസ്റ്റ് കാലത്തെ അഭിമുഖീകരിക്കേണ്ടത്?

			ഇന്ത്യൻ ഫാഷിസത്തിന്റെ മുഖ്യ ടാർജറ്റ് മുസ്‌ലിം സമുദായമാണ്. അതവർ പരസ്യമായി പ്രഖ്യാപിച്ചിട്ടുള്ളതുമാണ്. വ്യത്യസ്ത ഹേറ്റ് ക്യാമ്പയിനുകൾ വഴി മുസ്‌ലിം ഉ•ൂലനത്തിന് പൊതുസമ്മതി നിർമ്മിച്ച് ആൾക്കൂട്ടത്തെയും ഭരണകൂട മെഷനറികളെയും ഉപയോഗിച്ച് മുസ്‌ലിം വേട്ട സാധ്യമാക്കുന്ന സന്ദർഭത്തിലാണ് ഇന്ത്യ ഇപ്പോഴുള്ളത്. ഈയൊരു സന്ദർഭത്തിൽ മുസ്‌ലിം സമുദായം വിശിഷ്യാ അതിലെ യുവത്വം നിഷ്ക്രിയതയിലേക്കും നിസ്സംഗതയിലേക്കും ഉൾവലിയാതെ സൂക്ഷിക്കേണ്ടത് ഒരു ഇസ്ലാമിക യുവ ജന പ്രസ്ഥാനത്തിന്റെ ബാധ്യതയാണ്. മറ്റെല്ലാ പ്രതീക്ഷകളും നഷ്ട പ്പെടുമ്പോഴും വിശ്വാസവും അല്ലാഹുവിന്റെ സഹായത്തിലുള്ള പ്രതീക്ഷയുമാണ് മുസ്‌ലിം സമൂഹത്തിൽ അവശേഷിക്കുക. അത്  മുൻനിർത്തി അന്തസ്സും അഭിമാനവും ഉയർത്തിപ്പിടിച്ച് ജീവിതം മുന്നോട്ട് കൊണ്ട് പോകണമെന്ന സന്ദേശമാണ് സോളിഡാരിറ്റി പങ്കുവെക്കുന്നത്. അത് ഈ സമുദായത്തിന് പെട്ടെന്ന് ഉൾക്കൊള്ളാൻ സാധിക്കുന്നതുമാണ്. ഇസ്ലാമിക സമൂഹത്തിന്റെ ചരിത്രത്തിൽ ഒട്ടേറെ അതിജീവന മാതൃകകൾ മുസ്‌ലിം സമുദായം കേട്ടതും വായിച്ചതുമാണ്.

			ഫാഷിസത്തിന്റെ ഇരകളും ശത്രുക്കളും മുസ്‌ലിം സമൂഹം മാത്രമല്ല; ഫാഷിസത്തെ എതിർക്കുന്ന വേറെയും ഒട്ടേറെ വിഭാഗ ങ്ങൾ ഉണ്ടുതാനും. വ്യത്യസ്തരായി നിലനിൽക്കെത്തന്നെ അവരെ യെല്ലാം ഫാഷിസ്റ്റ് വിരുദ്ധ അജണ്ടയിൽ ഏകീകരിക്കുക എന്നത് അടിയന്തര പ്രാധാന്യത്തോടെ രാജ്യത്ത് നടക്കേണ്ട ഒന്നാണ്. അതിലൊന്നും സോളിഡാരിറ്റിക്ക് യാതൊരു സംശയവുമില്ല. ദേശീയ തലത്തിൽ അങ്ങനെ ഏകീകരണ ശ്രമം നടത്താനുള്ള രാഷ്ട്രീയ ശക്തി കോൺഗ്രസ്സിന് പോലും ഇല്ലാത്ത കാലത്താണ് നാമുള്ളത്. മറ്റ് പ്രതിപക്ഷ ദേശീയ പാർട്ടികൾക്കും ഇപ്പോഴത് അസാധ്യമായിരിക്കുന്നു. ഇത്തരം രാഷ്ട്രീയ ഏകീകരണങ്ങൾക്കും പുതിയ മൂവ്മെന്റുകൾ ഉയർന്നു വരേണ്ടിയിരിക്കുന്നു. ശ്യൂന്യതയിൽ നിന്ന് ഒന്നും ഉയർന്നു വരില്ല. ആസൂത്രണങ്ങൾകൊണ്ടും സംഘാടന ശ്രമങ്ങൾകൊണ്ടുമേ ബദൽ രാഷ്ട്രീയ ശക്തികൾ രൂപപ്പെടൂ. ഫാഷിസത്തിന്റെ മുഖ്യ ഇരയും ഏറ്റവും കൂടുതൽ വേട്ടയാടപ്പെടുന്ന സമൂഹവുമെന്ന നിലക്ക്  ഈ പുതുരാഷ്ട്രീയ മുന്നേറ്റങ്ങൾ രൂപപ്പെടാനും മുസ്‌ലിം സമുദായം തന്നെ എല്ലാവരെയും അണിനി രത്തി ആസൂത്രണങ്ങളുണ്ടാക്കേണ്ടിവരും.  മുസ്‌ലിം മുൻകയ്യിൽ പൗരത്വ സമരത്തിന് ജനകീയ ഭാഷ കൈവന്നപ്പോൾ ഫാഷിസ്റ്റ് വിരുദ്ധരൊന്നടങ്കം അതിന് പിന്തുണ നൽകിയതോർക്കുക. നമ്മുടെ പ്രശ്നം പരിഹരിക്കാൻ മറ്റുള്ളവർ മുൻകയ്യെടുക്കുമെന്ന മൗഢ്യം ഉപേക്ഷിക്കേണ്ട സമയം കൂടിയാണിത്. റിസ്കെടുത്ത് നമ്മൾ മുന്നിട്ടിറങ്ങിയാൽ കൂടെ അണിചേരാൻ ഒരു വലിയ സമൂഹം ഇന്ത്യയിലുണ്ടെന്നത് ഒരു പ്രതീക്ഷ തന്നെയാണ്.

			?ഫാഷിസ്റ്റ് അജണ്ടകൾക്കെതിരെ മുസ്‌ലിം സമുദായത്തിൽ നിന്ന് അടുത്തിടെ ഉയർന്നുവന്ന സമര പ്രക്ഷോഭങ്ങൾക്ക് നേതൃത്വം നൽകിയിരുന്നത് വിദ്യാർഥികളായ യുവാക്കളും യുവതി കളുമായിരുന്നു. അവരിൽ ചിലർ ഇന്നും യു.എ.പി.എ അടക്കം ചുമത്തപ്പെട്ട്  ജയിലറകളിൽ ആണ്. ഉന്നത വിദ്യാഭ്യാസവും ഉയർന്ന അക്കാദമിക് ക്വാളിഫിക്കേഷനും ഉള്ള ഇത്തരം ചെറുപ്പക്കാരി ലധികവും സമുദായത്തിനകത്തെ ഒരു സംഘടനയുടെയും വക്താക്കളായിരുന്നില്ല. അവർ ഉയർത്തിയ പുതിയ മുദ്രാവാക്യങ്ങളും  സമര രീതികളുമാണ് പിന്നീട് ജനകീയ പൗരത്വ പ്രക്ഷോഭ സമര മൊക്കെയായി വികസിച്ചത്. പുതിയ ചെറുപ്പത്തെയും അവർ ഉയർത്തുന്ന മുദ്രാവാക്യങ്ങളെയും ചിന്തകളെയും എത്രത്തോളം അക്കമഡേറ്റ്  ചെയ്യാൻ സമുദായത്തിനകത്തെ  സംഘടനകൾക്ക് സാധിക്കുന്നുണ്ട്.?

			പൗരത്വ പ്രക്ഷോഭത്തിലൂടെ മുസ്‌ലിം സമൂഹത്തിന് ഒട്ടേറെ പുതുപ്രതീക്ഷകളാണ് ലഭിച്ചത്. തെരുവിലെ ജനകീയ സമരങ്ങൾ ഫാഷിസത്തെ അങ്കലാപ്പിലാക്കുമെന്ന് നമ്മൾ കണ്ടു. മുസ്‌ലിം സമൂഹത്തിലെ ചെറുപ്പം മുന്നിട്ടിറങ്ങിയാൽ ഈ രാജ്യത്തെ വലിയ ഒരു വിഭാഗം ജനങ്ങളെ ഫാഷിസത്തിനെതിരെ അണിനിരത്താമെന്ന് നാം അനുഭവിച്ചറിഞ്ഞു. പരമ്പരാഗത പ്രവർത്തനങ്ങൾക്കപ്പുറമാണ് ജനകീയ സമരത്തിന്റെ സംഘാടനവും ഭാഷയും വ്യാകരണവുമെന്ന് പൗരത്വ സമരത്തിലൂടെ നമുക്ക് മനസ്സിലായി.  സമുദായത്തിലെ സംഘടനകളെക്കാൾ ഈ മാറ്റം പെട്ടെന്ന് ഉൾകൊണ്ടതും തിരിച്ചറിഞ്ഞതും സാധാരണ ജനങ്ങളായിരുന്നു. പിന്നീടാണ് സംഘടനകളടക്കം ആ പ്രക്ഷോഭവും അതിന് നേതൃത്വം നൽകിയ ചെറുപ്പത്തെയും ഏറ്റെടുത്തത്.

			മുസ്‌ലിം സമുദായത്തിന്റെ നിലനിൽപ്പിനെ തന്നെ ബാധിക്കുന്ന വിധത്തിലുള്ള നിയമങ്ങളാണ് സി.എ.എ, എൻ.ആർ.സി നിയമ ങ്ങളിലൂടെ സംഘപരിവാർ ഭരണകൂടം ചുട്ടെടുത്തത്. അതിനാൽ അതിനോടുള്ള മുസ്‌ലിം ചെറുപ്പത്തിന്റെ പ്രതികരണവും പരമ്പരാഗത ശൈലിയിലുള്ളതായിരുന്നില്ല. പുതിയ രീതിയിലുള്ള സമരവും മുദ്രാവാക്യങ്ങളുമാണ് രൂപപ്പെട്ടത്. അവ ഓരോന്നും മുൻ കൂട്ടി ആലോചിച്ച് രൂപപെട്ടതുമായിരുന്നില്ല. തെരുവിൽ നേർക്കുനേർ ഭരണകൂടത്തെയും ഫാഷിസ്റ്റ് ആക്രോശങ്ങളുയർത്തിയ സംഘ്പരിവാർ ഗുണ്ടകളെയും അഭിമുഖീകരിച്ചപ്പോൾ രൂപപ്പെട്ടുവന്നതാണ തെല്ലാം. ജീവന്റെ നിലനിൽപ്പുമായി ബന്ധപ്പെട്ട പ്രതിസന്ധി നേർക്കുനേർ അഭിമുഖീകരിക്കുമ്പോൾ വിശ്വാസവുമായി ബന്ധപ്പെട്ട ഉള്ളടക്കങ്ങൾ പ്രക്ഷോഭങ്ങളിലും മുദ്രാവാക്യങ്ങളിലുമൊക്കെ പ്രതിഫലിക്കുക സ്വാഭാവികമാണ്. ഇന്ത്യൻ സ്വാതന്ത്രസമരത്തിലടക്കം   അത്തരം മതകീയ ഉള്ളടക്കങ്ങൾ മുൻനിർത്തി തന്നെയുള്ള ഒട്ടേറെ പോരാട്ടങ്ങൾ  കാണുവാൻ കഴിയും.  ലിബറൽ സെക്കുലർ വിഭാഗങ്ങൾ അവ പ്രശ്നവത്കരിക്കുന്നത് സ്വാഭാവികമാണ്. അതിനെ മുൻനിർത്തി അത്തരം മുദ്രാവാക്യങ്ങളെയും അതുയർത്തിയ ചെറുപ്പത്തെയും തള്ളി പറയാനാവില്ല. ഈ ചെറുപ്പം നയിച്ച പ്രക്ഷോഭങ്ങളും ത്യാഗങ്ങളുമാണ് മുസ്‌ലിം സമൂഹത്തിനും ഫാഷിസ്റ്റ് വിരുദ്ധ ഇന്ത്യക്കും പുതിയ പ്രതീക്ഷകൾ നൽകിയിട്ടുള്ളത്. അതിനവർ നൽകിയ വിലയും വലുതായിരുന്നു.  രാജ്യത്തെ ഏറ്റവും മികച്ച  യൂണിവേഴ്സിറ്റികളിൽ എല്ലാ  സൗകര്യങ്ങളോടുംകൂടി റിസർച്ച് സ്റ്റഡീസ് അടക്കമുള്ള ഉന്നത വിദ്യാഭ്യാസം നേടി കൊണ്ടിരുന്ന പെൺകുട്ടികൾ ഉൾപ്പെടെയുള്ള യുവത്വമാണ് പോലീസിന്റെ മാരകമായ അക്രമണം നേരിട്ടതും യു.എ.പി.എ അടക്കമുള്ള വകുപ്പുകൾ ചുമത്തി ജയിലിലടക്കപ്പെട്ടതും. ദീർഘകാലം ജയിലിൽ കിടന്നതിന് ശേഷമാണ് ഇവരിൽ പലർക്കും ജാമ്യം ലഭിച്ചത്.  ഇപ്പോഴും ജാമ്യം ലഭിക്കാത്തവരുണ്ട്. ആർക്ക് വേണ്ടിയാണ് ഈ ചെറുപ്പം ഈ ത്യാഗം ഏറ്റെടുത്തത്.  ഈ സമൂഹത്തിന്റെ നിലനി ൽപ്പിന് വേണ്ടിയാണവരത് ചെയ്തത്. അവരെ അഭിമാനപൂർവ്വം സോളിഡാരിറ്റി അഭിവാദ്യം ചെയ്യുന്നു.

			?മുസ്‌ലിം സമുദായം സംഘപരിവാർ ഭരണകൂടങ്ങളിൽ നിന്ന് നേരിടുന്ന വെല്ലുവിളികളും നിലവിലെ പ്രതിസന്ധികളും നിര ന്തരം പറഞ്ഞ് അതിനെതിരെ സമുദായത്തെ സംഘടിപ്പിക്കുന്നത് ഇരവാദമാണ്. ഭരണകൂടം ആരായാലും അവരെ അംഗീകരിക്കുന്ന സമീപനമാണ് സ്വീകരിക്കേണ്ടത്. സമുദായത്തിനകത്തെ ചിലർ ഉയർത്തുന്ന ഈ വാദത്തെ എങ്ങനെ അഡ്രസ് ചെയ്യുന്നു.

			അനീതിക്കെതിരെയുള്ള പോരാട്ടമെന്നത് ഇസ്ലാമിന്റെ തന്നെ അടിസ്ഥാന മൂല്യങ്ങളിലൊന്നാണ്. മുസ്‌ലിം സമുദായത്തിന് പുറത്തുള്ളവരാണ് അനീതിക്ക് വിധേയമാകുന്നതെങ്കിൽ അവർക്കൊ പ്പം അണിചേർന്നും അതിനെതിരെ പോരാടാനുള്ള ബാധ്യത മുസ്‌ലിം സമൂഹത്തിനുണ്ട്. ഇസ്ലാമിക പ്രമാണങ്ങളിലും  മുസ്‌ലിം ചരിത്രത്തിലും അതിനാവശ്യമായ പിൻബലങ്ങളുണ്ട്. സാമൂഹ്യ നീ തിക്കുവേണ്ടിയുള്ള ഈ സമര പോരാട്ടങ്ങൾ കൂടി ഉൾചേരുന്ന പദമാണ് ജിഹാദ്. ഈ ജിഹാദിനെ മൈനസ് ചെയ്യുന്ന ഒരു ഇസ്ലാം സാധ്യമല്ല. വിധേയത്വവും മാപ്പുസാക്ഷിത്വവും സ്വീകരിച്ചും അനീ തി ചെയ്യുന്ന ഭരണകൂടങ്ങളോടു വിധേയപ്പെട്ടും മുന്നോട്ടുനീങ്ങാൻ ആദർശവും അഭിമാനബോധവുമുള്ള മുസ്‌ലിം സമുദായത്തിനാവുകയില്ല.

			ഇന്ത്യയിൽ മുസ്‌ലിംകൾക്ക് മാത്രമായി പ്രത്യേക പ്രശ്നങ്ങൾ ഒന്നുമില്ലെന്നും ഉണ്ടെന്നു വരുത്തുന്നത് ഇരവാദമാണെന്നും നിരന്തരം പറഞ്ഞുകൊണ്ടിരിക്കുന്നത് സംഘപരിവാറാണ്. ആ വാക്കിനെ അപ്രകാരം തന്നെ മുസ്‌ലിം കൂട്ടായ്മകളോ വ്യക്തികളോ ഉപയോഗിക്കുന്നുണ്ടെങ്കിൽ അവരുടെ രാഷ്ട്രീയത്തെയും ജാഗ്രതയോടെ ഈ സമുദായം സമീപിക്കേണ്ടി വരും. ഭരണകൂട അനീതിക്കെതിരെ നിരന്തരം സംസാരിച്ചും സമരങ്ങളിലേർപ്പെട്ടുകൊണ്ടും മാത്രമേ നി ലനിൽനിൽക്കുന്ന വ്യവസ്ഥയിൽ മുന്നോട്ട് പോകാനാവൂ. അതോ ടൊപ്പം തന്നെ രാജ്യത്തെ പൗരസമൂഹം എന്ന നിലക്ക് മുസ്‌ലിം സമൂഹത്തിന് ഭരണകൂടത്തിൽ നിന്ന് ലഭിക്കേണ്ട അവകാശങ്ങളെ കുറിച്ചും നിഷേധിക്കപ്പെടുന്ന ആനുകൂല്യങ്ങളെ പറ്റിയും നിരന്തരം ഉത്തരവാദപ്പെട്ടവരുടെ ശ്രദ്ധയിൽ പെടുത്തുകയും ചെയ്യും. സമരവും പ്രതിഷേധങ്ങളും റദ്ദ് ചെയ്യാതെ തന്നെ ഇത് നടക്കേണ്ടതുണ്ട്. ആധിപത്യമുള്ളവരുടെ അനീതികളെ ചെറുക്കുന്ന ഒരു സമൂഹത്തെ രൂപപ്പെടുത്തിയെടുക്കാനുള്ള ആസൂത്രണങ്ങളും പ്രവർത്തനങ്ങളും ഉണ്ടാകുമ്പോഴേ ദൈവികമായ ഇടപെടലുകൾ പോലും സംഭവിക്കൂ. അതിനാൽ, ആധിപത്യ അനീതിക്കെതിരെയുള്ള ചോദ്യങ്ങളും സമരങ്ങളും തുടരുക തന്നെ വേണം. 

			?ജനാധിപത്യവും ബഹുസ്വരതയും മതനിരപേക്ഷതയും ഉറ പ്പുവരുത്തുന്ന രാജ്യത്തിന്റെ ഭരണഘടന നടപ്പിലാക്കാൻ പ്രതിബദ്ധതയുള്ളവർ അധികാരത്തിലുള്ള കാലത്ത് രൂപപ്പെട്ട അജണ്ടയിൽ പ്രവർത്തിക്കുന്നവരാണ് ഇന്ത്യയിലെ മുഴുവൻ മുസ്‌ലിം സംഘടനകളും കൂട്ടായ്മകളും. ഇന്ത്യൻ ഭരണഘടനയുടെ ഈ മൂല്യങ്ങളൊന്നും അംഗീകരിക്കാത്തവരുടെ നിയന്ത്രണത്തിലാണ് ഇപ്പോൾ രാജ്യം ഉള്ളത്. ഭരണകൂടം തന്നെ മുസ്‌ലിം സമുദായത്തെ ടാർജറ്റ് ചെയ്തിരിക്കുന്നു. മാറിയ ഈ കാലത്ത് സംഘടനകളുടെയും കൂട്ടായ്മകളുടെയും  അജണ്ടകളിലും മുൻഗണനാക്രമങ്ങളിലും   കാലം മാറ്റം ആവശ്യപ്പെടുന്നില്ലേ? ഒരു യുവജന സംഘടന നേതാവെന്ന നിലക്ക് ഇത്തരം ആലോചനകൾ പങ്കുവെക്കാനുണ്ടോ...

			‘ഫാഷിസം വരുന്നൂ’ എന്ന് നമ്മൾ കേൾക്കാൻ തുടങ്ങിയിട്ട് കുറെ കാലമായി. ഇപ്പോഴത് യാഥാർത്ഥ്യമായിരിക്കുന്നു. കേന്ദ്ര ഭരണകൂടവും മിക്ക സംസ്ഥാനങ്ങളും മറ്റ് ഭരണസിരാ കേന്ദ്രങ്ങളും ഇന്ന് സംഘപരിവാറിന്റെ നിയന്ത്രണത്തിലാണുള്ളത്. സാംസ്കാരിക - അക്കാദമിക മേഖലകളിലും മീഡിയ രംഗത്തും അവരുടെ ആധിപത്യമാണ്. ദേശീയ തലത്തിൽ ഒരു ബദലിന് നേതൃത്വം നൽകാൻ ശേഷിയുള്ള ഒരു പാർട്ടി നിലവിൽ രാജ്യത്തില്ല. സാംസ്കാരിക ഫാഷിസമാകട്ടെ ഫാഷിസ്റ്റ് വിരുദ്ധരുടെ അജണ്ടകളെ പോലും സ്വാധീനിച്ചു കഴിഞ്ഞിരിക്കുന്നു. മുസ്‌ലിം വിഭാഗത്തെ ഉന്നമിട്ട് വ്യത്യസ്ഥമായ ഹേറ്റ് ക്യാമ്പയിനുകൾ നിരന്തരം നടന്ന് കൊണ്ടിരിക്കുന്നു. മീഡിയകളെല്ലാം അതേറ്റ് പിടിക്കുന്നു. ഇതിനെയെല്ലാം മറികടന്നുവേണം പുതിയ ഫാഷിസ്റ്റ് വിരുദ്ധ മുന്നേറ്റം രൂപപ്പെടാൻ. അതിന് പരമ്പരാഗത അജണ്ടകളോ സംഘടനാ പ്രവർത്തനങ്ങളോ മതിയാവില്ല. ഫാഷിസ്റ്റ് വിരുദ്ധരായ മുഴുവൻ കൂട്ടായ്മകളും ഒന്നിച്ചണി നിരക്കുക എന്നത് അത്ര എളുപ്പമുള്ള കാര്യമല്ല. വ്യത്യസ്തരായി നിന്നുകൊണ്ട് സ്വന്തം മുൻഗണനാ ക്രമങ്ങളിൽ പ്രവർത്തിക്കുമ്പോൾ തന്നെ ഒരുമിച്ചു നിൽക്കാൻ പൊതു കൂട്ടായ്മകൾ രാജ്യത്തുടനീളം ഉയർന്നുവരണം. അത് സാധ്യമാകണമെങ്കിൽ മുസ്‌ലിം സംഘടനകൾ നിലവിലെ മുൻഗണനാ ക്രമങ്ങളിലും അജണ്ടകളിലും മാറ്റം വരുത്തി ഇത്തരമൊരു സംഘാടനത്തിന് മുന്നിട്ടിറങ്ങേണ്ടിവരും. പരസ്പരമുള്ള വിയോജിപ്പുകൾ നിലനിർത്തി തന്നെ സമുദായത്തിനി ടയിൽ ആദ്യമൊരു കോഡിനേഷൻ ഉണ്ടാവേണ്ടതുണ്ട്. സ്വന്തമായ അജണ്ടകളിൽ സംഘടന പ്രവർത്തനങ്ങൾ നടക്കുമ്പോഴും ഈയൊരു ആസൂത്രണത്തിനും സംഘാടനത്തിനും അതിലേറെ സമയവും ഊർജ്ജവും വിഭവങ്ങളും നീക്കിവെക്കാൻ മുഴുവൻ മുസ്‌ലിം കൂട്ടായ്മകളും തയ്യാറാകേണ്ട കാലമാണിത്. മുസ്‌ലിം സമുദായ സംഘടനകളിലും കൂട്ടായ്മകളിലും അത്തരം ആലോചനകളും ചർച്ചകളും നടക്കുന്നുണ്ടെന്ന് തന്നെയാണ് സോളിഡാരിറ്റി പ്രതീക്ഷിക്കുന്നത്.

			?ഇന്ത്യൻ മുസ്‌ലിംകൾ വംശഹത്യയുടെ ഘട്ടത്തിലാണുള്ളതെന്ന വിവിധ അന്താരാഷ്ട്ര പഠനങ്ങൾ പുറത്ത് വന്നിട്ടുണ്ട്. ഇക്കഴിഞ്ഞ രാമനവമി, ഹനുമാൻ ജയന്തി ആഘോഷങ്ങളോടനുബന്ധിച്ച് ഉത്തരേന്ത്യയിലെ പല സംസ്ഥാനങ്ങളിലും മുസ്‌ലിംകൾക്കെതിരെ നടന്ന അക്രമങ്ങളെല്ലാം വരാനിരിക്കുന്ന കാലത്തെയാണ് വിളിച്ചു പറയുന്നത്. ഇത്തരമൊരു വംശഹത്യാ കാലത്ത് എന്തല്ലാം മുൻകരുതലുകളാണ് ഒരു സമുദായമെന്ന നിലക്ക് ഇന്ത്യൻ മുസ്‌ലിംകൾക്ക് സ്വീകരിക്കാനാവുക?

			ഇന്ത്യയിൽ മുസ്‌ലിംവംശഹത്യ എന്നോ ആരംഭിച്ചിട്ടുണ്ട്. അതിന്റെ ഒരു പുതിയ ഘട്ടത്തിലേക്ക് പ്രവേശിച്ചിരിക്കുന്നൂ എന്നത് മാത്രമാണ് പുറത്ത് വന്ന പഠനങ്ങൾ വിശദമാക്കുന്നത്. ഇന്ത്യയിൽ മുസ്‌ലിംകൾ താമസിക്കുന്ന ഏത് പ്രദേശത്തും എപ്പോഴും ആസൂത്രിതമായ വംശഹത്യകൾ നടക്കാം. അതിനുള്ള കാരണങ്ങളടക്കം സംഘ്പരിവാർ തന്നെ ഉണ്ടാക്കും. ഭരണകൂടവും പോലീസും കലാപകാരികൾക്കാവശ്യമായ സഹായവും ചെയ്യും. ഇതാണ് രമനവമിയുമായി ബന്ധപ്പെട്ട അക്രമണങ്ങളിലും നമ്മൾ കണ്ടത്. നേരത്തെ ഇന്ത്യയിൽ നടന്ന വംശഹത്യകളും ഇതേ സ്വഭാവത്തിൽ തന്നെയാണ് സംഘടിപ്പിച്ചിരുന്നത്.

			വംശഹത്യാ കാലത്തെ അഭിമുഖീകരിക്കാനാവശ്യമായ അജണ്ടകളും ആസൂത്രണങ്ങളും സമുദായവും അതിലെ സംഘടനകളും കൂട്ടായ്മകളും അടിയന്തരമായി രൂപപ്പെടുത്തുക എന്നതാണ് പ്രഥമമായി നടക്കേണ്ടത്. ഭരണഘടനയും നിയമവും അംഗീകരിക്കുന്ന ഒട്ടേറെ മുൻ കരുതലുകളും സ്വയം പ്രതിരോധ രീതികളും മൊത്തം സമുദായത്തിന് പകർന്ന് നൽകേണ്ടതുണ്ട്. ഇത് മുസ്‌ലിം സമുദായം ഒറ്റക്ക് ചെയ്യേണ്ടതുമല്ല. ഒരു പ്രദേശത്തെ ഫാഷിസ്റ്റ് വിരുദ്ധരായ മുഴുവൻ ജനവിഭാഗങ്ങളെയും ഇതിന് ഉപയോഗിക്കാം.

			ഫാഷിസ്റ്റ് വിരുദ്ധരായ മുഴുവൻ രാഷ്ട്രീയ സാമൂഹിക നേതാക്കളെയും ഉൾപ്പെടുത്തി ജാഗ്രതാ കോഡിനേഷൻ കമ്മിറ്റികൾ എല്ലായിടത്തും രൂപം കൊള്ളേണ്ടതുണ്ട്. അവർ നിരന്തര സാമൂഹിക നിരീക്ഷണം നടത്തണം. ആവശ്യമായ സന്ദർഭങ്ങളിലെല്ലാം കൂടിച്ചേർന്ന് സാമൂഹിക സാഹചര്യം വിലയിരുത്തണം. ഓരോ സന്ദർഭത്തിനും ആവശ്യമായ നടപടികൾക്കവർ രൂപം നൽകണം. ഓരോ പ്രദേശത്തെയും പോലീസും നിയമസഹായ വേദികളും ജാഗ്രതയോടെ നിലയുറപ്പിക്കുന്നുണ്ടെന്ന് ഈ ടീം ഉറപ്പു വരുത്തണം. ഇങ്ങനെയൊരു ജാഗ്രതാ ടീമിനെ രൂപപ്പെടുത്താൻ സമുദായം തന്നെ മുൻകയ്യെടുക്കേണ്ടി വരും.

			വംശഹത്യാ അക്രമണങ്ങൾക്കായി  തെരഞ്ഞെടുക്കാൻ  സാധ്യതയുള്ള പ്രദേശങ്ങൾ, അതിൽ തന്നെ ഭരണകൂടവും പോലീസും നിഷ്ക്രിയരാവാനിടയുള്ള സ്ഥലങ്ങൾ, പോലീസ് കലാപകാരികൾക്കൊപ്പം ചേരാൻ സാധ്യതയുള്ള ഇടങ്ങൾ എന്നിവ മുസ്‌ലിം നേതൃത്വം മുൻകൂട്ടി കാണേണ്ടതുണ്ട്. അതിനായി ഒരു ഇന്റേണൽ  സംവിധാനം തന്നെ സമുദായത്തിനകത്ത് രൂപപ്പെടണം. ഇത്തരം സ്ഥലങ്ങളിൽ അതിനനുസരിച്ച മുൻകരുതലുകളും ആസൂത്രണങ്ങളും ഉണ്ടാകണം. ഇങ്ങനെ നിയമാനുസൃതമായ മുഴുവൻ മുൻകരുതലുകളും ജാഗ്രതകളും ഉറപ്പുവരുത്തുന്നതിലേക്കെങ്കിലും സമുദായം എത്തേണ്ടതുണ്ട്. അതിനൊപ്പം നിലവിൽ ഉയർന്ന വംശഹത്യാ ആശങ്കകളെ മുൻനിർത്തി ഇന്ത്യൻ മുസ്‌ലിം ലീഡേഴ്സ് ഭരണകൂടത്തിന് നേതൃത്വം നൽകുന്നവരോട് സംസാരിക്കാൻ തയ്യാറാവണം. അതിന്റെ ഫലം എന്തായാലും ഇതുമൊരു രാഷ്ട്രീയ പ്രവർത്തനമാണ്.  അങ്ങനെ എല്ലാവിധ ഇടപെടലുകളും നടത്തിയവരാണെന്ന് ഭാവിയിൽ നമ്മുടെ മുസ്‌ലിം നേതാക്കളെ ലോകം അടയാളപ്പെടുത്തുകയെങ്കിലും ചെയ്യട്ടെ.

			?യു.പി ഇലക്ഷനിൽ മുസ്‌ലിം സമുദായത്തിന് ഭൂരിപക്ഷമുള്ള മണ്ഡലങ്ങളിൽ പോലും അവർ തെരഞ്ഞെടുക്കപ്പെടാത്ത വിധം ഇന്ത്യൻ ജനാധിപത്യ വ്യവസ്ഥിതി മാറിയിരിക്കുന്നു. ഞങ്ങളിൽ ഒരു മുസ്‌ലിം സ്ഥാനാർഥിയും ഇല്ലെന്ന് ഭരണകക്ഷി വോട്ടു പിടി ക്കാനുള്ള സവിശേഷതയായി ഉയർത്തി കാണിക്കുന്നു. ഇത് പ്രതിപക്ഷ കക്ഷികളെയും പലനിലക്ക് സ്വാധീനിച്ച്കൊണ്ടിരിക്കുന്നു. ജനാധിപത്യ ഇലക്ഷനിലൂടെ നിയമനിർമാണ സഭകളിൽ ആവശ്യമായ പ്രാതിനിധ്യം ലഭ്യമാവാത്ത കാലമാവും ഇനി വരിക. ഈ സന്ദർഭത്തിൽ ഇത്തരം പ്രാതിനിധ്യം ഉറപ്പുവരുത്താൻ മുസ്‌ലിം സമുദായത്തിന്റെ മുൻകയ്യിൽ പുതിയ രാഷ്ട്രീയ മുദ്രാവാക്യങ്ങളും രാഷ്ട്രീയ ആവശ്യങ്ങളും ഉയർത്തേണ്ടതില്ലേ ...

			ഫാഷിസത്തിനെതിരെ പോരാടുമ്പോഴും നിലവിലെ ജനാധിപത്യ വ്യവസ്ഥക്കകത്ത് നടക്കേണ്ട രാഷ്ട്രീയ മാറ്റങ്ങൾ ഉന്നയിക്കേണ്ട സന്ദർഭം കൂടിയാണിത്. മുസ്‌ലിംകളെയും അവരുടെ ആവശ്യങ്ങളെയും പരിഗണിക്കുന്നത് ഭൂരിപക്ഷ സമുദായ വോട്ട് നഷ്ടപ്പെടുത്തുമെന്ന് മതേതര പാർട്ടികൾ പോലും വിചാരിക്കുന്നു. മുസ്‌ലിം നേതാക്കളെ തെരഞ്ഞെടുപ്പ് കാമ്പയിനുകളിൽ നിന്നും മാറ്റി നിർത്തുക, മുസ്‌ലിം സ്ഥാനാർഥിയെ പരമാവധി ഒഴിവാക്കുന്ന രീതി സ്വീകരിക്കുക എന്നീ അവസ്ഥയിലേക്ക് ഫാഷിസ്റ്റ് വിരുദ്ധ മതേതര പാർട്ടികൾ പോലും മാറിയിരിക്കുന്നു. ഈ സാഹചര്യത്തിൽ ജനസംഖ്യാനുപാതികമായ പ്രാതിനിധ്യം പോയിട്ട് ഭരണ നിർമാണ സഭകളിൽ മുസ്‌ലിംകൾ തെരഞ്ഞെടുക്കപ്പെടുക തന്നെ അപൂർവ്വമാകുന്ന ഘട്ടത്തിലേക്ക് രാജ്യം പ്രവേശിക്കുകയാണ്. അതിന്റെ മുന്നറിയിപ്പുകളാണ് യു.പി ഇലക്ഷനിൽ നാം കണ്ടത്.

			ഈയൊരു ഘട്ടത്തിൽ പുതിയ ചില രാഷ്ട്രീയ ആവശ്യങ്ങൾ മുസ്‌ലിം ന്യൂനപക്ഷ സമുദായം ഉയർത്തേണ്ടതുണ്ട്. ജനസംഖ്യാനു പാതികമായ സംവരണ മണ്ഡലങ്ങൾ മുസ്‌ലിം സമുദായത്തിന് ലോകസഭയിലും നിയമസഭകളിലും നീക്കിവെക്കാൻ  ആവശ്യപ്പെടേ ണ്ടതുണ്ട്. അതുപോലെ ലോകത്തിന്റെ പല രാജ്യങ്ങളിലും നിലനിൽക്കുന്ന ഇൻക്ലൂസീവ് ഡെമോക്രസി ഇന്ത്യയിലും നടപ്പാക്കേ ണ്ടതുണ്ട്. ന്യൂനപക്ഷങ്ങളുമായി ബന്ധപ്പെട്ട നിയമങ്ങളാവിഷ്കരിക്കുമ്പോൾ ന്യൂനപക്ഷ ജന പ്രതിനിധികളുടെ ഭൂരിപക്ഷാഭിപ്രായം അതിന് ലഭിക്കണമെന്ന നിയമങ്ങൾ ചില രാജ്യങ്ങളിലുണ്ട്. ജനാധിപത്യത്തിന്റെ തന്നെ മാതൃകാ ആവിഷ്കാരങ്ങളാണിത്. ഭൂരിപക്ഷത്തിന്റെ ആധിപത്യത്തിൽ ന്യൂനപക്ഷാവകാശങ്ങളും അവരുടെ വിശ്വാസങ്ങളും സംസ്കാരങ്ങളും നശിപ്പിക്കപ്പെടരുതെന്ന ഉയർന്ന ജനാധിപത്യബോധമാണിത്. ഇത്തരം ജനാധിപത്യ രാഷ്ട്രീയ പരിഷ്കരണങ്ങളും സമുദായം ഈ സന്ദർഭത്തിൽ ഉയർത്തേണ്ടതുണ്ട്.

			?ഫാഷിസത്തിന്റെ വെല്ലുവിളികൾ വളരെ പ്രത്യക്ഷമാണ്. എന്നാൽ കേരളത്തിലടക്കം ലിബറിലിസവും മതനിരാസവുമെല്ലാം ഒരു സമുദായമെന്ന നിലക്ക് മുസ്‌ലിംകളെ ലക്ഷ്യമിടുന്നതിനെക്കുറിച്ച്..

			രാജ്യത്ത് നിലനിൽക്കുന്ന ഇസ്ലാമോഫോബിയ ഉപയോഗ പ്പെടുത്തിയും അതിനെ ശക്തിപ്പെടുത്തിയും തന്നെയാണ് മുസ്‌ലിം സമുദായവുമായി ബന്ധപ്പെട്ട് ലിബറലിസവും മതനിരാസവും പ്രവർത്തിക്കുന്നത്. ഒരു ന്യൂനപക്ഷ സമൂഹമെന്ന നിലക്കുള്ള മുസ്‌ലിം സമുദായത്തിന്റെ സവിശേഷമായ വിശ്വാസങ്ങളെയും ആചാരങ്ങളെയും സംസ്കാരത്തെയും തന്നെയാണ് ലിബറലിസവും  ലക്ഷ്യമിടുന്നത്. ലിബറൽ മോഡേണിറ്റി മുസ്‌ലിംകൾക്കും ഇസ്ലാ മിനുമെതിരെ ഉണ്ടാക്കുന്ന പ്രചാരണങ്ങളുടെ ഗുണഭോക്താക്കളും ഇന്ത്യൻ സാഹചര്യത്തിൽ ഫാഷിസ്റ്റുകളാണ്. മുസ്‌ലിം പെണ്ണിന്റെ വേഷവും ഹിജാബുമെല്ലാം പ്രശ്നവത്കരിക്കാൻ തുടക്കമിട്ടത് ലിബറലുകളായിരുന്നുവെങ്കിലും അത് തങ്ങളുടെ ധ്രുവീകരണ രാഷ്ട്രീയത്തിന് പറ്റിയ ടൂൾ ആണെന്ന് മനസ്സിലാക്കി സംഘപരിവാർ ഉപയോഗപ്പെടുത്തുന്നത് നമ്മൾ കണ്ടു. ഒരു ധാർമ്മിക ചട്ടക്കൂടിൽ പരസ്പര വിശ്വാസത്തോടെ കെട്ടിപ്പടുത്ത കുടുംബ വ്യവസ്ഥകളടക്കം ചോദ്യം ചെയ്യുന്ന ലിബറലിസം അരാജകത്വമാണ് ബാക്കി വെക്കുക. മുസ്‌ലിം സമുദായം ഈ അജണ്ടകളെ കൃത്യമായി മനസ്സിലാക്കിയിട്ടുണ്ട്. അത്തരം ബോധവൽക്കരണങ്ങൾ സമുദായത്തി നകത്ത് പല കൂട്ടായ്മകളും നടത്തുന്നുമുണ്ട്. അതിനിയും തുടരേണ്ടതുണ്ട്. സോളിഡാരിറ്റിയും അതിന്റെതായ ഉത്തരവാദിത്വം ഈ മേഖലകളിൽ നിർവഹിക്കും.

			ലിബറലിസം പരിക്കേൽപ്പിക്കുന്ന ഇസ്ലാമിക വിശ്വാസങ്ങളെയും സംസ്കാരങ്ങളെയും കുറിച്ച് യുവാക്കൾക്കിടയിൽ കൃത്യമായ ബോധവത്കരണം സോളിഡാരിറ്റി നിർവഹിക്കും. യുവാക്കളെ ഇസ്ലാമിക വിശ്വാസവും സംസ്കാരവും മുറുകെ പിടിക്കുന്നവരായി വളർത്തുക എന്നതും കുടുംബത്തിന്റെ ഇസ്ലാമികവത്കരണം അവർ വഴി ഉറപ്പുവരുത്തുക എന്നതും സോളിഡാരിറ്റി അതിന്റെ മുഖ്യ പ്രവർത്തനമായിട്ടാണ് കാണുന്നത്.

		

		

			എം.ഇ.എസ് ചരിത്രം, 

			വർത്തമാനം, വിവാദങ്ങൾ

			ഡോ. ഫസൽ ഗഫൂർ

			കേരള മുസ്‌ലിം വിദ്യാഭ്യാസ മുന്നേറ്റത്തിൽ നിർണ്ണായക പങ്കുവഹിച്ച കൂട്ടായ്മയാണ് 1964 ൽ രൂപീകൃതമായ മുസ്‌ലിം എജുക്കേഷണൽ സൊസൈറ്റി (എം.ഇ.എസ് ). 2015 ൽ നടന്ന എം.ഇ.എസിന്റെ അമ്പതാം വാർഷികവേളയിൽ എം.ഇ.എസ് പ്രസിഡന്റ് ഡോ. ഫസൽ ഗഫൂർ സംഘടനയുടെ ചരിത്രവും വർത്തമാനവും വിശദമാക്കി നൽകിയ അഭിമുഖ സംസാരം.

			?മുസ്‌ലിം നവോത്ഥാനത്തിന്റെ ഭാഗമായി രൂപം കൊണ്ട എം.ഇ.എസ് സമുദായത്തിൽ നിർവഹിച്ച നവോത്ഥാന ദൗത്യങ്ങൾ എന്തെല്ലാമാണ്?

			‘ഐക്യസംഘ’ത്തിന്റെയും പിന്നീട് വന്ന നവോത്ഥാന കൂട്ടായ്മകളുടെയും തുടർച്ചയായാണ് എം.ഇ.എസ് രൂപീകരിക്കുന്നത്. ഐക്യ സംഘത്തിന്റെ കാലത്തുണ്ടായ നവോത്ഥാന പ്രവർത്തനങ്ങൾ എം.ഇ.എസ്സും തുടർന്നു. വിദ്യാഭ്യാസം നേടണമെന്ന് എല്ലാ നവോത്ഥാന സംഘങ്ങളും ആഹ്വാനം ചെയ്തിരുന്നു. പക്ഷേ, അതിന് ആഹ്വാനം മാത്രം പോരല്ലോ. സ്ഥാപനങ്ങൾ വേണ്ടേ? കുറച്ച് മത വിദ്യാഭ്യാസ സ്ഥാപനങ്ങൾ മാത്രമാണ് നവോത്ഥാന മുസ്‌ലിം കൂട്ടായ്മകൾക്ക് ഉണ്ടായിരുന്നത്. ഉന്നത ഭൗതിക വിദ്യാഭ്യാസത്തിനുള്ള സംവിധാനങ്ങൾ ആദ്യം ഒരുക്കിയത് എം.ഇ.എസ് ആണ്. സമുദായത്തിന്റെ ഏക വിദ്യാഭ്യാസ ഏജൻസിയായി പ്രവർത്തിച്ച കാലവും എം.ഇ.എസിനുണ്ട്. വിദ്യാഭ്യാസ സ്ഥാപനങ്ങൾ ഉണ്ടാക്കുന്നതിലും നടത്തുന്നതിലും ‘ന്യൂനപക്ഷ പദവി’ നൽകുന്ന ഇളവുകളും ആനുകൂല്യങ്ങളും നേടിയെടുക്കുന്നതിലും സമുദായത്തിന് വഴികാട്ടിയത് എം.ഇ.എസ്സാണ്. അതിന്റെ സാധ്യത തിരിച്ചറിഞ്ഞാണ് സമുദായത്തിലെ മറ്റു കൂട്ടായ്മകളും ഭൗതിക സ്ഥാപനങ്ങളുണ്ടാക്കാൻ മുന്നോട്ടുവന്നത്.

			സ്ത്രീ വിദ്യാഭ്യാസത്തിന് അവസരം നൽകിയെന്നതാണ് എം.ഇ.എസ് നിർവഹിച്ച മറ്റൊരു ദൗത്യം. ഒരൊറ്റ ഉദാഹരണം പറയാം. മമ്പാട് എം.ഇ.എസ് കോളേജ് തുടങ്ങുമ്പോൾ അഞ്ച് പെൺകുട്ടികളാണ് ആകെയുണ്ടായിരുന്നത്. അവർ തന്നെ സമുദായത്തിന്റെ ആക്ഷേപവും പരിഹാസവും കേട്ടാണ് അവിടെ പഠിച്ചത്. അവർക്ക് എം.ഇ.എസ് സ്ഥാപനങ്ങളിൽ തന്നെ ജോലിയും നൽകി. പല പെൺകുട്ടികളും ആദ്യമായി പള്ളിയിൽ പോയത് എം.ഇ.എസ് സ്ഥാപനങ്ങൾക്കകത്തുണ്ടായിരുന്ന മസ്ജിദുകളിലായിരുന്നു. അവിടെ നിന്നാണ് പലരും ആദ്യമായി മലയാള ഖുത്വ്ബ കേൾക്കുന്നത്. ഇങ്ങനെ സ്ത്രീ പള്ളി പ്രവേശം, മലയാള ഖുത്വ്ബ, സ്ത്രീ വിദ്യാഭ്യാസം തുടങ്ങിയ നവോത്ഥാന സംരംഭങ്ങൾക്കെല്ലാം എം.ഇ.എസ് അവസരമൊരുക്കി.

			ആദ്യമായി ഒരു വനിതാ വിംഗ് ഉണ്ടാക്കുന്നത് എം.ഇ.എസ് ആണ്. ഖമറുന്നിസ അൻവർ ആയിരുന്നു അധ്യക്ഷ. പിന്നീട് ഒരു വനിതയെ അസംബ്ലി ഇലക്ഷനിൽ നിർത്താൻ ലീഗ് തീരുമാനിച്ചപ്പോൾ എം.ഇ.എസ്സിന്റെ വനിതാ വിംഗ് നേതാവായിരുന്ന അതേ ഖമറുന്നിസ അൻവറിനെയാണ് അവർ തെരഞ്ഞെടുത്തത്. ഇന്നും അവരാണ് ലീഗിന്റെ ഒരു വനിതാ രാഷ്ട്രീയ മുഖം.

			?ഐക്യസംഘത്തിന്റെ തുടർച്ചയായ മുജാഹിദ് പ്രസ്ഥാനം ഉണ്ടായിരിക്കെ അതേ ആശയധാരയിൽ പെട്ടവർ എം.ഇ.എസ് രൂപീകരിക്കാനുണ്ടായ സാഹചര്യം?

			ഒട്ടേറെ പുരോഗമന പ്രവർത്തനങ്ങൾക്ക് നേതൃത്വം നൽകിയിരുന്ന മുജാഹിദ് പ്രസ്ഥാനമടക്കമുള്ള നവോത്ഥാന കൂട്ടായ്മകൾ ഉന്നത ഭൗതിക വിദ്യാഭ്യാസരംഗത്ത് വേണ്ടത്ര ശ്രദ്ധിച്ചിരുന്നില്ല; പ്രത്യേകിച്ച് അത്തരം സ്ഥാപനങ്ങളുണ്ടാക്കുന്നതിൽ. അവരുടെ വിദ്യാഭ്യാസ പദ്ധതികൾ അറബിക് കോളേജുകളിൽ പരിമിതമായി. ഈ സന്ദർഭത്തിലാണ് ഭൗതിക വിദ്യാഭ്യാസ രംഗത്ത് മുന്നേറാൻ സമുദായത്തിലെ പാവപ്പെട്ടവരെ സ്കോളർഷിപ്പ് നൽകി സഹായിക്കാനായി 1964ൽ എം.ഇ.എസ് രൂപീകരിക്കുന്നത്. സ്കോളർഷിപ്പ് മൂവ്മെന്റ് എന്ന നിലക്കാണ് എം.ഇ.എസിന്റെ തുടക്കം. പിന്നീട് ഇ.എം.എസ് സർക്കാർ സമുദായങ്ങൾക്ക് വിദ്യാഭ്യാസ സ്ഥാപനങ്ങൾ അനുവദിച്ചപ്പോൾ മുസ്‌ലിം സമുദായത്തിൽനിന്ന് ഒരു നവോത്ഥാന സംഘവും അതേറ്റെടുക്കാൻ മുന്നോട്ടുവന്നില്ല. അപ്പോൾ എം.ഇ.എസ് ആ ചരിത്ര ദൗത്യം സ്വയം ഏറ്റെടുക്കുകയായിരുന്നു. മുൻകൂട്ടി പ്ലാൻ ചെയ്തതായിരുന്നില്ല അത്. സന്ദർഭവും സമുദായവും അതാവശ്യപ്പെടുകയായിരുന്നു. അങ്ങനെയാണ് എം.ഇ.എസ് വിദ്യാഭ്യാസ സ്ഥാപനങ്ങളുണ്ടാക്കുന്നത്. പിന്നീട് എയ്ഡഡ് സ്ഥാപനങ്ങൾ അനുവദിച്ചപ്പോഴും സ്വാശ്രയം വന്നപ്പോഴും മറ്റു സംഘടനകൾ പല കാരണങ്ങൾ പറഞ്ഞ് സമുദായത്തിന് വേണ്ടി അതേറ്റെടുക്കാൻ മടിച്ചു. സാധ്യമായതെല്ലാം ചെയ്യാൻ എം.ഇ.എസ് മുന്നോട്ടുവന്നു. ഈ നവോത്ഥാന സംഘടനകൾ സ്ഥാപനങ്ങളുണ്ടാക്കുന്നതിൽ നിന്ന് വിട്ടുനിന്നപ്പോൾ സമുദായത്തിന്റെ ക്വാട്ടയിലുള്ള ആ വിഹിതം വാങ്ങിയത് കച്ചവട മനസ്സ് മാത്രമുള്ള സമുദായത്തിലെ വ്യക്തികളായിരുന്നു.

			ഇപ്പോൾ ഒരു ഭാഗത്ത് എം.ഇ.എസ്സും മറുഭാഗത്ത് ബിസിനസ്സുകാരായ വ്യക്തികളുമാണ് മുസ്‌ലിം സമുദായത്തിന്റെ പേരിലുള്ള ഉന്നത ഭൗതിക വിദ്യാഭ്യാസ സ്ഥാപനങ്ങൾ നടത്തുന്നത്. സമുദായത്തിലെ എല്ലാ വിഭാഗത്തിൽ നിന്നുമുള്ള കുട്ടികൾ പഠിക്കുന്ന സ്ഥാപനങ്ങളാണിവയെല്ലാം. ഉന്നത ഭൗതിക വിദ്യാഭ്യാസ സ്ഥാപനങ്ങൾ ഉണ്ടാക്കാതിരിക്കുക വഴി ഓരോ കാലത്തെയും പുതിയ തലമുറയിലേക്ക് നവോത്ഥാന ആശയങ്ങൾ പല രീതിയിൽ പങ്കുവെക്കാൻ സാധിക്കുന്ന അവസരമാണ് നവോത്ഥാന സംഘങ്ങൾ നഷ്ടപ്പെടുത്തിക്കളഞ്ഞത്.

			?എം.ഇ.എസ്സിന്റേതല്ലാത്ത ഭൗതിക വിദ്യാഭ്യാസ സ്ഥാപനങ്ങളും ഇപ്പോൾ സമുദായത്തിലുണ്ടല്ലോ? എം.ഇ.എസ് ആ രംഗത്തേക്ക് വരുമ്പോഴുണ്ടായിരുന്ന സമുദായത്തിലെ ഭൗതിക വിദ്യാഭ്യാസ സ്ഥാപനങ്ങളുടെ ചിത്രം വ്യക്തമാക്കാമോ?

			രണ്ടോ മൂന്നോ ആർട്സ് കോളേജുകൾ. പിന്നെ പലയിടങ്ങളിലായി ഏതാനും എൽ.പി, യു.പി സ്കൂളുകളും. ഇതിൽ എടുത്ത് പറയേണ്ടവ 1948ൽ അബുസ്സ്വബാഹ് മൗലവിയുടെ നേതൃത്വത്തിൽ രൂപം കൊണ്ട ഫാറൂഖ് കോളേജ്, തിരൂരിലെ സീതി സാഹിബ് മെമ്മോറിയൽ പോളിടെക്നിക്, തങ്ങൾ കുഞ്ഞ് മുസ്‌ലിയാർ കൊല്ലത്ത് സ്ഥാപിച്ച ടി.കെ.എം എഞ്ചിനീയറിംഗ് കോളേജ് എന്നിവ മാത്രമാണ്. ബാക്കിയുള്ളവയെല്ലാം മതവിദ്യാഭ്യാസ സ്ഥാപനങ്ങളായിരുന്നു. ഇവിടെ നിന്നാണ് എം.ഇ.എസിന്റെ വിദ്യാഭ്യാസ ജൈത്രയാത്ര തുടങ്ങുന്നത്. നിലവിൽ മെഡിക്കൽ കോളേജ്, ഡെന്റൽ കോളേജ്, എഞ്ചിനീയറിംഗ് കോളേജ്, ആർട്സ് ആന്റ് സയൻസ് കോളേജ് ഉൾപ്പെടെ 31 ഉന്നത ഭൗതിക വിദ്യാഭ്യാസ സ്ഥാപനങ്ങൾ എം.ഇ.എസ്സിനുണ്ട്. എയ്ഡഡും സി.ബി.എസ്.ഇയുമടക്കം 76 സ്കൂളുകളും അഞ്ച് ഹോസ്പിറ്റലുകളും എം.ഇ.എസ് നടത്തുന്നു. ഇത്ര വിപുലമായ സ്ഥാപനങ്ങൾ ഒരു മുസ്‌ലിം സംഘടനക്കും കേരളത്തിലില്ല.

			?മത സംഘടനകൾ ഉന്നത ഭൗതിക വിദ്യാഭ്യാസ രംഗത്തേക്ക് വരാത്ത കാലത്താണ് എം.ഇ.എസ് അതിന് നേതൃത്വം നൽകിയത്. അമ്പതു വർഷം പിന്നിടുമ്പോൾ ‘സമസ്ത’ സംഘടനകൾ പോലും എഞ്ചിനീയറിംഗ് കോളേജ്, ലോ കോളേജ് എന്നിവ നടത്തുന്നു. മത സംഘടനകളുടെ ഉന്നത ഭൗതിക വിദ്യാഭ്യാസത്തോടുള്ള കാഴ്ചപ്പാടിലെ ഈ മാറ്റത്തെ എങ്ങനെ കാണുന്നു?

			മാറ്റത്തെ എം.ഇ.എസ് സ്വാഗതം ചെയ്യുന്നു. പക്ഷേ, അപ്പോഴും കൊട്ടിഘോഷിക്കാൻ മാത്രം ഒരു മാറ്റം ഉണ്ടായിട്ടുണ്ടോ എന്നതാണ് ചോദ്യം. ഇത്ര വലിയ സംഘടനകളും കൂട്ടായ്മകളുമുണ്ടായിട്ടും ഏതാനും ചില ആർട്സ് & സയൻസ് കോളേജുകളും ഒന്നോ രണ്ടോ എഞ്ചിനീയറിംഗ് കോളേജുകളുമല്ലാതെ എടുത്ത് പറയാൻ എന്താണുള്ളത്? ന്യൂനപക്ഷപദവിയുടെ ആനുകൂല്യത്തിൽ എത്ര വലിയ പദ്ധതികൾ ആരംഭിക്കാമായിരുന്നു! അതുണ്ടാക്കാനുള്ള സംവിധാനവും മനുഷ്യ വിഭവശേഷിയും എം.ഇ.എസ്സിനേക്കാൾ ഇവിടത്തെ മത സംഘടനകൾക്കല്ലേ ഉള്ളത്? എന്നിട്ടും എന്തുകൊണ്ട് ഒരു മെഡിക്കൽ കോളേജു പോലും ഉണ്ടാക്കാൻ മുൻകൈയെടുക്കുന്നില്ല? സമുദായ സേവനം ലക്ഷ്യമാക്കി പ്രവർത്തിക്കുന്ന സംഘടനകൾ ഈ രംഗത്തുനിന്ന് പിന്മാറിയപ്പോൾ പകരം അവ ഏറ്റെടുത്തത് സമുദായത്തിലെ കച്ചവടക്കാരാണ്. മത സംഘടനകൾ ഇപ്പോഴും ആദ്യ പടിയിൽ തന്നെയാണുള്ളത്. അവരുടെ ആശങ്കകളും വേണ്ടാത്ത സൈദ്ധാന്തിക ശാഠ്യങ്ങളുമാണ് ഈ മെല്ലേ പോക്കിന് കാരണം. എയ്ഡഡ് സ്കൂളുകൾ അനുവദിച്ച കാലത്ത് സ്ഥാപനങ്ങളുണ്ടാക്കാൻ കാശ് എങ്ങനെ കണ്ടെത്തും, നിയമനത്തിന് കാശ് വാങ്ങിയാൽ കോഴയാവില്ലേ എന്നായിരുന്നു ചോദ്യം. ആ അവസരം തുലച്ചുകളഞ്ഞു. പിന്നീട് സ്വാശ്രയം വന്നപ്പോൾ വിദ്യാർഥികളിൽ നിന്ന് അമിത ഫീസ് വാങ്ങാതെ എങ്ങനെ സ്ഥാപനം നടത്തുമെന്നായി. അങ്ങനെ ഫീസ് വാങ്ങുന്നത് ധാർമികമാണോ എന്നായിരുന്നു സംശയം. ആ അവസരവും വേണ്ടത്ര ഉപയോഗിച്ചില്ല. അതുകൊണ്ട് ഇനിയെങ്കിലും ഈ രംഗത്ത് വൻ പദ്ധതികളുമായി മത സംഘടനകൾ മുന്നോട്ടുവരികയാണ് വേണ്ടത്.

			?വിദ്യാഭ്യാസ രംഗത്തെ എം.ഇ.എസ്സിന്റെ മാതൃക അംഗീകരിക്കുമ്പോഴും മുസ്‌ലിം സമുദായത്തിലെ പലർക്കും യോജിക്കാൻ സാധിക്കാത്തതാണ് നിയമനത്തിന് കാശ് വാങ്ങുന്ന ഏർപ്പാട്. ഇങ്ങനെ വാങ്ങുന്ന കാശ് കൊണ്ടാണ് എം.ഇ.എസ് സ്ഥാപനങ്ങൾ നടത്തുന്നതെന്ന വിമർശനത്തെക്കുറിച്ച്?

			എം.ഇ.എസ്സിന്റെ സ്ഥാപനങ്ങളുടെ ചരിത്രവും നടത്തിപ്പിന്റെ സംവിധാനങ്ങളും അറിയാത്തവരാണ് ഈ ആരോപണത്തിന് പിന്നിലുള്ളത്. എം.ഇ.എസ്സിന്റെ കീഴിലെ 31 കോളേജുകളിൽ ആറെണ്ണം മാത്രമാണ് എയ്ഡഡുള്ളത്. 76 സ്കൂളിൽ എട്ടെണ്ണം മാത്രവും. ബാക്കി 85 ശതമാനം സ്ഥാപനങ്ങളും എം.ഇ.എസ് സ്വന്തം അധ്വാനം കൊണ്ട് ഉണ്ടാക്കിയതും നടത്തിക്കൊണ്ട് പോകുന്നതുമാണ്. ഈ സ്ഥാപനങ്ങൾക്കൊന്നും ഗവൺമെന്റ് സഹായമില്ല. യു.ജി.സി ഫണ്ടില്ല. എന്നിട്ടും ഒട്ടേറെ പേർക്ക് ജോലി നൽകുന്നു. മാന്യമായ ശമ്പളവും നൽകുന്നു. ഒരു ലക്ഷത്തിലേറെ വിദ്യാർഥികൾ ഈ സ്ഥാപനങ്ങളിൽ പഠിക്കുന്നു. ഇതൊന്നുമറിയാത്തവരാണ്, എം.ഇ.എസ് എന്ന് കേൾക്കുമ്പോഴേക്കും കോഴ വാങ്ങുന്നവർ എന്ന തെറ്റിദ്ധാരണ സൃഷ്ടിക്കുന്നത്.

			സർക്കാർ ശമ്പളം നൽകുന്ന എയ്ഡഡ് കോളേജുകളിൽ ചിലതെല്ലാം തുടക്കത്തിൽ അങ്ങനെയായിരുന്നില്ല. മമ്പാട്, കല്ലടി എം.ഇ.എസ് കോളേജുകൾ ആ പ്രദേശങ്ങളിലെ ഉദാര മനസ്കരായ വ്യക്തികൾ തുടങ്ങിയതാണ്. സ്ഥാപനം നടത്താനും ശമ്പളം കൊടുക്കാനും ഗതിയില്ലാതെ പൂട്ടേണ്ടിവന്ന അവസ്ഥയിൽ അവ എം.ഇ.എസ് ഏറ്റെടുക്കുകയായിരുന്നു. സ്വന്തം ഫണ്ടിൽ നിന്ന് കാശ് മുടക്കിയാണ് എം.ഇ.എസ് അവ നടത്തിയത്. ഇതെല്ലാം സംഭവിച്ച് വർഷങ്ങൾക്ക് ശേഷമാണ് ആ കോളേജുകൾ എയ്ഡഡ് സ്ഥാപനങ്ങളാവുന്നത്. കൃത്യമായി പറഞ്ഞാൽ 1972ൽ നടന്ന വിദ്യാർഥികളുടെ ഫീസ് ഏകീകരണ സമരത്തിന്റെ ഭാഗമായാണ് സർക്കാർ നേരിട്ട് അധ്യാപകർക്ക് ശമ്പളം കൊടുക്കാൻ തീരുമാനിച്ചത്. അങ്ങനെയാണ് എയ്ഡഡ് വ്യവസ്ഥയുണ്ടാവുന്നത്. അന്ന് ഈ സ്ഥാപനങ്ങളിൽ അധ്യാപകരായവരാരും കാശ് കൊടുത്ത് വന്നവരല്ല. ഈ ചരിത്രമൊന്നും അധികമാർക്കുമറിയില്ല. 

			മുസ്‌ലിം സമുദായത്തിലെ ഒരു ശതമാനത്തെ മാത്രമാണ് എം.ഇ.എസ് പ്രതിനിധീകരിക്കുന്നത്. ബാക്കി 99 ശതമാനത്തിനും പഠിക്കാനുള്ള സ്ഥാപനങ്ങൾ ഉണ്ടാക്കി നടത്തിക്കൊണ്ടുപോകാൻ എം.ഇ.എസ്സിന് മാത്രം സാധിക്കില്ല. അപ്പോൾ കാശുള്ളവരിൽ നിന്ന് അത് വാങ്ങി സ്ഥാപന നടത്തിപ്പിന് ഉപയോഗിക്കുന്നതിൽ എന്താണ് തെറ്റ്? നിയമനത്തിന് മാത്രമല്ല, പഠിക്കാനും സമ്പന്നരിൽ നിന്ന് കാശ് ഈടാക്കണം എന്നാണ് എന്റെ അഭിപ്രായം. ഇപ്പോൾ മെഡിക്കൽ കോളേജിലടക്കം മെറിറ്റിന്റെ അടിസ്ഥാനത്തിൽ സമ്പന്നരുടെ മക്കൾ ഫീസിളവോടു കൂടിയാണ് പഠിക്കുന്നത്. ഇളവ് പാവപ്പെട്ടവർക്ക് മാത്രമാക്കണം. സമ്പന്നരുടെ ഫീസ് കൊണ്ട് സ്ഥാപനം നടത്താൻ സാധിക്കണം. പിന്നെ എയ്ഡഡ് സ്ഥാപനങ്ങളിലെ നിയമനം പി.എസ്.സി ഏറ്റെടുക്കണമെന്ന് തന്നെയാണ് എം.ഇ.എസ്സിന്റെ അഭിപ്രായം.

			?എം.ഇ.എസ്സിനെതിരെയുള്ള മറ്റൊരു വിമർശനം, ശരീഅത്ത് വിവാദകാലത്ത് രൂപീകരിക്കപ്പെട്ട മോഡേൺ എയ്ജ് സൊസൈറ്റിയുമായുണ്ടായിരുന്ന അതിന്റെ ബന്ധമാണ്. താങ്കൾ പല വേദികളിൽ ഈ ബന്ധത്തെ നിഷേധിച്ചിട്ടുണ്ട്?

			എല്ലാ കാലത്തും ചില വക്രബുദ്ധി ജീവികൾ ഉണ്ടാവാറുണ്ടല്ലോ. ശരീഅത്ത് വിവാദകാലത്തുമുണ്ടായിരുന്നു അത്തരക്കാർ. അവരാണ് മോഡേൺ എയ്ജ് സൊസൈറ്റി ഉണ്ടാക്കിയത്. എം.ഇ.എസ്സിന് സംഘടനാപരമായി അതുമായി യാതൊരു ബന്ധവുമുണ്ടായിരുന്നില്ല. എന്നാൽ എം.ഇ.എസ് മെമ്പർമാരായിരുന്ന പ്രഫ. ബഹാവുദ്ദീനും മങ്കട അബ്ദുൽ അസീസ് മൗലവിയും അവരോടൊപ്പമുണ്ടായിരുന്നു. അസീസ് മൗലവി ശരീഅത്തിനെതിരെ എം.ഇ.എസ് ജേണലിൽ അക്കാലത്ത് ഒരു ലേഖനമെഴുതി. അതാണ് ഈ വിവാദത്തിന്റെ തുടക്കം. ആ ലേഖനത്തിന്റെ ഉള്ളടക്കത്തെ എം.ഇ.എസ് അംഗീകരിച്ചിട്ടില്ല. ഈ വിവാദമല്ലാതെ മോഡേൺ എയ്ജ് സൊസൈറ്റിയോടൊപ്പം എം.ഇ.എസ് നിലയുറപ്പിച്ചിട്ടില്ല. ശരീഅത്ത് വിരുദ്ധതയെ അംഗീകരിച്ചിട്ടുമില്ല. എം.ഇ.എസ് എല്ലാ കാലത്തും മുസ്‌ലിം സംഘടനകളുടെ ഐക്യത്തിനൊപ്പമായിരുന്നു. ഈ ലേഖന വിവാദമാണ് തൽപര കക്ഷികൾ എം.ഇ.എസ്സിനെ വിമർശിക്കാൻ ഇന്നും ഉപയോഗിക്കുന്നത്.

			?വിദ്യാഭ്യാസരംഗത്തെ കച്ചവടവത്കരണത്തിന് ആക്കം കൂട്ടിയത് സ്വാശ്രയ സംവിധാനമാണ്. എം.ഇ.എസ് സ്വാശ്രയ വ്യവസ്ഥയെ തുടക്കത്തിൽ എതിർത്തിരുന്നു. പിന്നീട് അത്തരം സ്ഥാപനങ്ങളുമായി മുന്നോട്ടുപോവുകയും ചെയ്തു. വിദ്യാഭ്യാസ രംഗത്തെ കച്ചവടവത്കരണത്തെ പിന്തുണക്കുകയല്ലേ ഇതുവഴി ചെയ്തത്?

			നമ്മൾ എതിർക്കുന്ന പലതും നമ്മുടെ എതിർപ്പിനെ മറികടന്ന് രാജ്യത്ത് നടപ്പാകുന്നുണ്ട്. വിദ്യാഭ്യാസ രംഗത്ത് അത്തരം പദ്ധതികൾ പ്രായോഗികമായി നടപ്പാവുമ്പോൾ അതിൽ നിന്ന് മാറി നിന്നാൽ പിന്നീട് ഖേദിക്കേണ്ടിവരും. അപ്പോൾ താത്ത്വികമായി എതിർത്തുകൊണ്ടുതന്നെ പ്രായോഗികമായി അതിന്റെ ഭാഗമാകേണ്ടിവരും. വിദ്യാഭ്യാസ രംഗത്തെ കച്ചവട സാധ്യതക്ക് വാതിൽ തുറന്നിട്ട സ്വാശ്രയ വിദ്യാഭ്യാസ സംവിധാനത്തെ എം.ഇ.എസ് എതിർത്തിരുന്നു. ഇപ്പോഴും അതിനോട് അനുകൂലമല്ല. പക്ഷേ, സ്വാശ്രയം യാഥാർഥ്യമാവുകയും എല്ലാ സമുദായങ്ങളും അത്തരം സ്ഥാപനങ്ങളുണ്ടായി മുന്നോട്ടു പോവുകയും ചെയ്യുമ്പോൾ മാറിനിന്നാൽ പിന്നാക്കമാവുന്നത് നമ്മൾ മാത്രമായിരിക്കും. ആ സന്ദർഭത്തിലാണ് സ്വാശ്രയ കോളേജുകളുമായി എം.ഇ.എസ് മുന്നോട്ടുവന്നത്. ഇപ്പോൾ വിദേശ യൂനിവേഴ്സിറ്റികൾ രാജ്യത്ത് സ്ഥാപിക്കുന്നതിനെ എം.ഇ.എസ് എതിർക്കുന്നുണ്ട്. നാളെയത് രാജ്യത്ത് നടപ്പാക്കുകയും ഒരു വിദേശ യൂനിവേഴ്സിറ്റി എം.ഇ.എസ് കോളേജുമായി സഹകരിക്കാൻ തയാറാവുകയും ചെയ്താൽ ആ സാധ്യതയെ ഞങ്ങൾ തള്ളിക്കളയില്ല. അപ്പോൾ പ്രായോഗികതക്കാണ് എം.ഇ.എസ് മുൻഗണന നൽകുന്നത്.

			?ഇണങ്ങിയും പിണങ്ങിയുമുള്ള ബന്ധമാണല്ലോ എം.ഇ.എസ്സിനും മുസ്‌ലിം ലീഗിനുമുള്ളത്. ലീഗിനേക്കാൾ ഇടതുപക്ഷത്തോടാണ് എം.ഇ.എസ്സിന് ചായ്വ് എന്നും കേൾക്കാറുണ്ട്. എന്താണ് എം.ഇ.എസ്സിന്റെ രാഷ്ട്രീയം?

			മുസ്‌ലിം ലീഗുമായി എം.ഇ.എസ്സിന് കാര്യമായ പ്രശ്നങ്ങളൊന്നുമില്ല. ചില ഈഗോ ക്ലാഷുകൾ ചിലപ്പോൾ ഞങ്ങൾ തമ്മിൽ ഉണ്ടാവാറുണ്ടെന്ന് മാത്രം. സമുദായത്തിന്റെ അകത്തുള്ള രാഷ്ട്രീയ സംഘടനയാണെന്ന് കരുതി അമിതമായ വിധേയത്വമൊന്നും എം.ഇ.എസ്സിന് ലീഗിനോടില്ല. പ്രശ്നാധിഷ്ഠിതമായാണ് ലീഗിനുള്ള പിന്തുണ. ലീഗ് വിളിച്ചുകൂട്ടുന്ന മുസ്‌ലിം സംഘടനകളുടെ കൂട്ടായ്മകളിലും ഐക്യ മീറ്റിംഗുകളിലുമെല്ലാം എം.ഇ.എസ് പങ്കെടുക്കാറുണ്ട്. അഭിപ്രായ വ്യത്യാസമുണ്ടാകുമ്പോൾ അത് പ്രകടിപ്പിക്കാറുമുണ്ട്.

			ലീഗിന് എം.ഇ.എസ്സിനോട് ചില പരിഭവങ്ങളുണ്ട്. അത് ഇടതുപക്ഷവുമായി എം.ഇ.എസ് സഹകരിക്കുന്നതുകൊണ്ടാണ്. ലീഗുമായി അടുത്ത ബന്ധം ഉണ്ടെന്ന് കരുതി ഇടതുപക്ഷവുമായി സഹകരിക്കാതിരിക്കാനാവില്ല; അവർ എം.ഇ.എസ്സിന്റെ വിദ്യാഭ്യാസ പദ്ധതികളെ പിന്തുണക്കുമ്പോൾ പ്രത്യേകിച്ചും. എം.ഇ.എസ്സിന് കോളേജുകളും സ്ഥാപനങ്ങളും അനുവദിച്ചത് ലീഗ് അംഗമായ യു.ഡി.എഫ് മാത്രമല്ല, സി.പി.എം നേതൃത്വം നൽകുന്ന എൽ.ഡി.എഫ് കൂടിയാണ്. മെഡിക്കൽ കോളേജ് അനുവദിച്ചത് യു.ഡി.എഫ് ആണെങ്കിൽ ഡെന്റൽ കോളേജ് അനുവദിച്ചത് എൽ.ഡി.എഫ് ആണ്. കുറ്റിപ്പുറം എഞ്ചിനീയറിംഗ് കോളേജ് യു.ഡി.എഫിന്റെ കാലത്താണെങ്കിൽ ബാക്കി എല്ലാ എഞ്ചിനീയറിംഗ് കോളേജുകളും അനുവദിച്ചത് എൽ.ഡി.എഫിന്റെ ഭരണകാലത്താണ്. അപ്പോൾ അവർ സംഘടിപ്പിക്കുന്ന പൊതുപരിപാടികളിൽ എം.ഇ.എസ് പങ്കെടുക്കുക സ്വാഭാവികം. അത് ചൂണ്ടിക്കാണിച്ചാണ് എം.ഇ.എസ്സിനെ ഇടതുപക്ഷ സഹയാത്രികർ എന്ന് പറയുന്നത്. തെറ്റാണത്. അല്ലെങ്കിലും ഇടതുപക്ഷത്തെ മുസ്‌ലിം സമുദായം എന്തിന് പാടെ അകറ്റിനിർത്തണം? അവരുടെ ആഗോള ദേശീയ കാഴ്ചപ്പാടുകൾ മുസ്‌ലിം സമുദായവുമായി ചേർന്നു പോകുന്നതാണ്. സാമ്രാജ്യത്വ വിരുദ്ധത, ഇസ്രയേലിനെതിരെയുള്ള സമീപനം തുടങ്ങിയ ആഗോള വിഷയങ്ങളും ഫാഷിസം, ബാബരി, മനുഷ്യാവകാശ പ്രശ്നങ്ങൾ, മഅ്ദനി തുടങ്ങിയ ദേശീയ വിഷയങ്ങളും ഉദാഹരണം. എന്നാൽ, മുസ്‌ലിം സമുദായവുമായി ബന്ധപ്പെട്ട് ഇടതുപക്ഷത്തിന് ചില വിഡ്ഢിത്തങ്ങളും സംഭവിക്കാറുണ്ട്. അതിനെ എം.ഇ.എസ് പിന്തുണക്കാറുമില്ല.

			?എം.ഇ.എസ്സിന് ഒരു അഖിലേന്ത്യാ ബോഡിയുണ്ടല്ലോ. അതിന്റെ പ്രവർത്തനങ്ങൾ എന്തൊക്കെയാണ്?

			വിദ്യാഭ്യാസ രംഗത്ത് പ്രവർത്തിക്കുന്നവർക്ക് പ്രചോദനം നൽകുന്ന ഒരു ബോഡി മാത്രമാണത്. സ്ഥാപനങ്ങൾ ഉണ്ടാക്കുകയോ നടത്തുകയോ ചെയ്യുക അതിന്റെ ലക്ഷ്യമല്ല. മൂന്നോ നാലോ വർഷം കൂടുമ്പോൾ ഒരു അഖിലേന്ത്യാ കോൺഫറൻസ് സംഘടിപ്പിക്കാറുണ്ട്. വിവിധ സംസ്ഥാനങ്ങളിൽ നടക്കുന്ന ഇത്തരം കോൺഫറൻസുകൾ അവിടങ്ങളിലെ വിദ്യാഭ്യാസ ചലനത്തിന് പ്രചോദനമാവാറുണ്ട്. കഴിഞ്ഞ വർഷം രാജസ്ഥാനിലായിരുന്നു കോൺഫറൻസ്. അതിൽ നിന്ന് പ്രചോദനം ഉൾക്കൊണ്ട് രാജസ്ഥാൻ ഗവൺമെന്റ് മുസ്‌ലിംകൾക്ക് ഒരു യൂനിവേഴ്സിറ്റി ഉണ്ടാക്കാൻ തീരുമാനിക്കുകയും എം.ഇ.എസ്സിന്റെ ഉപദേശം തേടുകയും ചെയ്തിരുന്നു. മുമ്പ് ഹൈദരാബാദിൽ നടന്ന കോൺഫറൻസിന് ശേഷമാണ് ഡക്കാൻ മെഡിക്കൽ കോളേജ് വന്നത്. ഇതര സംസ്ഥാനങ്ങളിൽ നിന്ന് എം.ഇ.എസ്സിന്റെ കേരള മോഡൽ പഠിക്കാൻ സംഘങ്ങൾ വരാറുണ്ട്. ഇങ്ങനെ അഖിലേന്ത്യാ ബോഡിയുടെ കീഴിൽ പത്തോളം കോൺഫറൻസുകൾ രാജ്യത്തിന്റെ വിവിധ ഭാഗങ്ങളിൽ നടന്നിട്ടുണ്ട്.

			?എം.ഇ.എസ്സിന്റെ സംഘടനാ സംവിധാനവും, സ്ഥാപനങ്ങളെ അത് നിയന്ത്രിക്കുന്ന രീതിയുമെങ്ങനെയാണ്? എം.ഇ.എസ്സിന്റെ യുവജന, വനിതാ വിംഗുകൾ സജീവമാണോ?

			തീർത്തും ജനാധിപത്യ രീതിയിൽ പ്രവർത്തിക്കുന്ന സംഘടനയാണ് എം.ഇ.എസ്. ആയിരം രൂപ നൽകി ഏതൊരു മുസ്‌ലിമിനും എം.ഇ.എസ്സിൽ മെമ്പർഷിപ്പ് എടുക്കാം.സംഘടനാ വ്യത്യാസമില്ല. ഓരോ മൂന്ന് വർഷം കൂടുമ്പോഴും സംഘടനാ തെരഞ്ഞെടുപ്പ് നടത്തും. പ്രാദേശികം മുതൽ സെൻട്രൽ കമ്മിറ്റി വരെയുള്ള ഭാരവാഹികളെ അതിലാണ് തെരഞ്ഞെടുക്കുക. ഓരോ തട്ടിലേക്കും മത്സരിക്കണമെങ്കിൽ അതിന്റെ താഴെയുള്ള ഘടകത്തിൽ മൂന്ന് വർഷം സേവനം ചെയ്യണം. ഉദാഹരണത്തിന് ജില്ലാതലത്തിലെ ഭാരവാഹിയായി മത്സരിക്കണമെങ്കിൽ താലൂക്ക് തലത്തിൽ മൂന്ന് വർഷത്തെയെങ്കിലും പ്രവർത്തന പരിചയമുണ്ടായിരിക്കണം. സെൻട്രൽ കമ്മിറ്റിയാണ് സംസ്ഥാന ഭാരവാഹികളെ തെരഞ്ഞെടുക്കുക. കോളേജുകളും സ്കൂളുകളുമടക്കം മുഴുവൻ സ്ഥാപനങ്ങളുടെയും പേരിലുള്ള സ്വത്തുക്കളുടെ നിയന്ത്രണം ജനറൽ സെക്രട്ടറിക്കായിരിക്കും. സെൻട്രൽ കമ്മിറ്റിയാണ് ഓരോ സ്ഥാപനവും നടത്താനുള്ള മാനേജർമാരെയും സെക്രട്ടറിമാരെയും നിയമിക്കുന്നത്.

			എം.ഇ.എസ്സിന് യുവജന വിഭാഗവും വനിതാ വിംഗുമുണ്ട്. ഗോൾഡൻ ജൂബിലിയുടെ ഭാഗമായി യുവജന വിഭാഗം കേരള സന്ദേശ യാത്ര നടത്തിയിരുന്നു. വിദ്യാഭ്യാസ പ്രശ്നങ്ങളിൽ സെക്രട്ടറിയേറ്റ് മാർച്ചും പി.എസ്.സി മാർച്ചുമെല്ലാം നടത്താറുണ്ട്. മദ്യത്തിനും ലഹരിക്കുമെതിരെയുള്ള കാമ്പയിനുകളിലും അവർ സജീവമാണ്. വനിതാ വിംഗ് കുറച്ചുകാലമായി നിർജീവമാണ്.

			?കേരളത്തിലെ മത സംഘടനകളെല്ലാം അവരുടെ വിദ്യാഭ്യാസ, സേവന പ്രവർത്തനങ്ങൾ ഉത്തരേന്ത്യയിലേക്ക് വ്യാപിച്ചിട്ടുണ്ട്. എം.ഇ.എസ്സിന് ഒരുപാട് സേവനങ്ങൾ ഉത്തരേന്ത്യയിൽ നിർവഹിക്കാൻ കഴിയില്ലേ?

			എം.ഇ.എസ്സിന് അവിടെ പ്രവർത്തകരില്ല. അതിനാൽ പൂർണ ഉത്തരവാദിത്തത്തിൽ സ്ഥാപനങ്ങളുണ്ടാക്കാനോ അത് നടത്തിക്കൊണ്ടുപോകാനോ സാധ്യവുമല്ല. ജമാഅത്തെ ഇസ്ലാമിയുടെ കീഴിലുള്ള വിഷൻ 2026 മായി സഹകരിച്ച് ചില പദ്ധതികൾ നടപ്പാക്കാനാണ് ഈ രംഗത്ത് എം.ഇ.എസ് ഉദ്ദേശിക്കുന്നത്. കൽക്കത്തയിൽ ഈയിടെ ഉദ്ഘാടനം ചെയ്ത ഹോസ്പിറ്റൽ ആദ്യ സംരംഭമാണ്. മൂന്നു മാസം കൂടുമ്പോൾ അവിടെ മെഡിക്കൽ ക്യാമ്പ് നടത്തി സർജറി പോലുള്ള മേജർ ചികിത്സകൾ ആവശ്യമുള്ളവരെ കേരളത്തിലെ എം.ഇ.എസ് ഹോസ്പിറ്റലിൽ കൊണ്ടുവന്ന് സൗജന്യ ചികിത്സ നൽകാനാണ് ഉദ്ദേശിക്കുന്നത്. ഇതുപോലെ വിഷൻ 2026മായി ചേർന്ന് മറ്റൊരു പ്രോജക്ട് ബിഹാറിൽ തുടങ്ങുന്നുണ്ട്. അവ വിജയിക്കുകയാണെങ്കിൽ ആ രംഗത്ത് വിഷൻ 2026മായി ചേർന്ന് ഇനിയും പുതിയ പദ്ധതികളുമായി മുന്നോട്ടുപോകാനാണ് ഉദ്ദേശിക്കുന്നത്. ഈ വിഷയത്തിൽ വിഷൻ 2026ന് നേതൃത്വം നൽകുന്നവരുമായി എം.ഇ.എസ് ഔദ്യോഗിക കരാറിലേർപ്പെട്ടിട്ടുണ്ട്.

			?ഗോൾഡൻ ജൂബിലിയോടനുബന്ധിച്ച് എന്തു മാറ്റങ്ങളാണ് എം.ഇ.എസ്സിന്റെ പ്രവർത്തനങ്ങളിൽ വരുത്താൻ ഉദ്ദേശിക്കുന്നത്?

			എം.ഇ.എസ് ഒരു സമുദായ നവോത്ഥാന സംഘടനയാണ്. ഇടക്കാലത്ത് അത് വിദ്യാഭ്യാസ ഏജൻസി മാത്രമായി ചുരുങ്ങിയിരുന്നു. ഇപ്പോൾ വീണ്ടും സാമുദായിക സംഘടനയായി അതിനെ സജീവമാക്കാനാണ് ഞങ്ങൾ ഉദ്ദേശിക്കുന്നത്. സമുദായവുമായി ബന്ധപ്പെട്ട മുഴുവൻ വിഷയങ്ങളിലും സജീവമായി ഇടപെടാൻ എം.ഇ.എസ് ആഗ്രഹിക്കുന്നു. അതിന്റെ ഭാഗമായാണ് യത്തീംഖാന വിഷയത്തിലും വിവാഹ പ്രായ വിവാദത്തിലും സംവരണവുമായി ബന്ധപ്പെട്ട പ്രശ്നങ്ങളിലും എം.ഇ.എസ് ഇടപെട്ടത്. സംവരണ വിഷയത്തിലെ മുഴുവൻ കേസും സുപ്രീംകോടതിയിൽ നിയമപരമായി നേരിടുന്നത് എം.ഇ.എസ് ആണ്. ഈ വിഷയത്തിൽ ഹൈക്കോടതി മാർച്ചും പി.എസ്.സി മാർച്ചുമെല്ലാം എം.ഇ.എസ് സംഘടിപ്പിച്ചിരുന്നു. ജുഡീഷ്യൽ ആക്ടിവിസം പോലെ സേവന രംഗത്തും എം.ഇ.എസ് സജീവമാവുകയാണ്. വിഷൻ 2026ന്റെ സേവന പ്രവർത്തനങ്ങളിലും ദുരിതാശ്വാസ കേന്ദ്രങ്ങളിലെ മെഡിക്കൽ ക്യാമ്പുകളിലുമെല്ലാം എം.ഇ.എസ് പങ്കാളിയാണ്. ബോഡോ ലാന്റിൽ വിഷൻ 2016ന്റെ കീഴിൽ നടന്ന മെഡിക്കൽ ക്യാമ്പിൽ എന്റെ മകനടക്കം പങ്കെടുത്തിരുന്നു. സൂനാമി ദുരിതാശ്വാസ പ്രവർത്തനങ്ങളിലും എം.ഇ.എസ്സിന്റെ സേവനങ്ങളുണ്ടായിരുന്നു.

		

		

			വിദ്യാഭ്യാസ രംഗത്തെ 

			മൂല്യങ്ങൾ വീണ്ടടെുക്കുക

			ഡോ. കൂട്ടിൽ മുഹമ്മദലി

			വിദ്യാഭ്യാസ വിചക്ഷണനും ശാന്തപുരം അൽ ജാമിഅ അഡ്മിനിസ്ട്രേഷൻ കൗൺസിൽ ചെയർമാനുമാണ് ഡോക്ടർ കൂട്ടിൽ മുഹമ്മദലി . എഴുത്തുകാരനും ഐപിഎച്ച് ഡയറക്ടറുമായ അദ്ദേഹം കേരള മുസ്‌ലിങ്ങൾക്കിടയിൽ ഉണ്ടാകേണ്ട വിദ്യാഭ്യാസ മുൻഗണനകളെയും കാലോചിതമായ മാറ്റങ്ങളെയും കുറിച്ച് സംസാരിക്കുന്നു.

			?മദ്റസാ വിദ്യാഭ്യാസ രംഗം പ്രതിസന്ധി നേരിടുന്നുവെന്ന മുറവിളി കേൾക്കാൻ തുടങ്ങിയിട്ട് കാലമേറെയായി. അധ്യാപന -ബോധന മാധ്യമങ്ങളിലടക്കം വിദ്യാഭ്യാസ രംഗത്തെ പുതിയ മാറ്റങ്ങളുൾക്കൊള്ളാതെ ഈ പ്രതിസന്ധി മറികടക്കാനാകുമോ?

			മദ്റസാ വിദ്യാഭ്യാസത്തിന് സമുദായം പണ്ട് നൽകിയിരുന്ന പ്രാധാന്യം ഇന്ന് നൽകുന്നില്ല എന്നതാണ് ഈ രംഗത്തെ പ്രതിസന്ധിയുടെ മുഖ്യ കാരണം. അത് പരിഹരിച്ചാൽ തീരാവുന്നതേയുള്ളൂ മറ്റു പ്രശ്നങ്ങളെല്ലാം. മദ്റസാ വിദ്യാഭ്യാസത്തിന് സ്കൂൾ വിദ്യാഭ്യാസത്തിന് നൽകുന്ന പ്രാധാന്യം സമുദായം നൽകിയിരുന്നുവെങ്കിൽ ഈ രംഗത്ത് ആവശ്യമായ മാറ്റങ്ങൾ വരുമായിരുന്നുവെന്ന് സാരം. മദ്റസയിൽ പഠിക്കുന്ന കുട്ടികളുടെ രക്ഷിതാക്കൾ പോലും അവിടെനിന്ന് കുട്ടികൾ എന്താണ് പഠിക്കുന്നതെന്നോ ആ മദ്റസയുടെ ഭൗതിക സൗകര്യങ്ങളെക്കുറിച്ചോ അന്വേഷിക്കാറില്ല. പേരിനൊരു മദ്റസാ പഠനം എന്ന അനുഷ്ഠാനം നിർവഹിക്കുകയാണ് പലരും. രക്ഷിതാക്കളുടെ ഈ അലംഭാവം സ്വാഭാവികമായും കുട്ടികളുടെ മതപഠനത്തിന്റെ ഗുണപരതയെ ബാധിക്കുന്നുവെന്നതാണ് യാഥാർഥ്യം.

			അധ്യാപന-ബോധന രീതി മാത്രമല്ല മദ്റസാ പഠനരംഗത്തുള്ള പോരായ്മ. യോഗ്യതയുള്ള അധ്യാപകരുണ്ടായാലല്ലേ അധ്യാപന രീതികൾ മാറിയിട്ട് കാര്യമുള്ളൂ. പഴയകാലത്ത് ഒരു നാട്ടിലെ ഏറ്റവുമധികം ദീനീവിജ്ഞാനമുള്ള പണ്ഡിതരായിരുന്നു മദ്റസയിലെ അധ്യാപകർ. ഇന്ന് ഇത്തരക്കാരെ മദ്റസയിൽ കാണില്ല. മദ്റസയിൽ പഠിപ്പിക്കാൻ അത്തരം ആലിമീങ്ങളുടെ ആവശ്യമൊന്നുമില്ലെന്നാണ് സമുദായം തെറ്റിദ്ധരിച്ചിരിക്കുന്നത്. ഫലമോ വേണ്ടത്ര യോഗ്യതയില്ലാത്തവർ അധ്യാപകരാകുന്നു. മദ്റസാ വിദ്യാഭ്യാസ രംഗത്തു നിന്ന് യോഗ്യരായ പണ്ഡിതന്മാർ മാറിനിന്നപ്പോൾ ഉണ്ടായ തകർച്ച നമ്മുടെ കണ്ണ് തുറപ്പിക്കേണ്ടതാണ്. 

			സ്കൂളിൽ പുതിയ അധ്യയന രീതിയിലും മികച്ച ഭൗതിക സൗകര്യങ്ങളിലും പഠിക്കുന്ന കുട്ടി മദ്റസയിലെത്തുമ്പോൾ അനുഭവിക്കുന്ന പരിമിതിയും പഴയ വിദ്യാഭ്യാസ രീതി ചെലുത്തുന്ന മുഷിപ്പും അവരെ ബാധിക്കുക സ്വാഭാവികം. മദ്റസാ രംഗം അഭിമുഖീകരിക്കുന്ന പ്രതിസന്ധികൾ മറികടക്കണമെങ്കിൽ മാറ്റങ്ങൾ വന്നേ മതിയാകൂ. അതിന് ആദ്യമായി വേണ്ടത് സമുദായം മദ്റസാ വിദ്യാഭ്യാസത്തിന് നല്ല പരിഗണന നൽകുക എന്നതാണ്. രക്ഷിതാക്കളുടെ മുഖ്യ പരിഗണനയിൽ മദ്റസാ വിദ്യാഭ്യാസം വരുമ്പോൾ അവർ മാറ്റങ്ങൾ ആഗ്രഹിക്കും. മദ്റസയിൽ ഭൗതിക സാഹചര്യങ്ങൾ മെച്ചപ്പെടുത്താനുള്ള സംവിധാനങ്ങളുണ്ടാകും. സ്വാഭാവികമായും ഉള്ളടക്കത്തിലും ബോധനരീതിയിലും അധ്യാപകരെ തെരഞ്ഞെടുക്കുന്നതിലും ശ്രദ്ധ പതിപ്പിക്കാൻ കമ്മിറ്റികളും തയാറാകും. നിലവിലെ മദ്റസാ വിദ്യാഭ്യാസത്തെ എങ്ങനെ കാര്യക്ഷമമാക്കാമെന്നതിൽ വിദ്യാഭ്യാസ സമിതി പദ്ധതികൾ ആസൂത്രണം ചെയ്യും. സമുദായത്തിന് മൊത്തം സ്വീകരിക്കാവുന്ന മാതൃകകളാണ് നമ്മളന്വേഷിക്കുക. ഖുർആൻ പഠനത്തിനും പാരായണത്തിനും സ്വഭാവ രൂപീകരണത്തിനും മുന്തിയ പരിഗണന നൽകും.

			?മതവിദ്യാഭ്യാസം കൂടി സമന്വയിപ്പിച്ച ഇംഗ്ലീഷ് മീഡിയം സ്കൂളുകൾ ആരംഭിച്ചതോടെ ഒരു വിഭാഗം വിദ്യാർഥികൾ മദ്റസാ പഠനം അവസാനിപ്പിച്ചിരുന്നു. അത്തരം വിദ്യാർഥികൾക്ക് മദ്റസയിൽനിന്ന് ലഭ്യമാവുന്ന മതപാഠങ്ങൾ പോലും ലഭിക്കുന്നില്ലെന്ന പരാതിയുണ്ട്.

			ഇംഗ്ലീഷ് മീഡിയം സ്കൂളുകൾ ഒരു യാഥാർഥ്യമായി കഴിഞ്ഞിരിക്കുന്നു. അതിനെ പഴിചാരി ദീനീവിദ്യാഭ്യാസത്തിന്റെ പോരായ്മകളെ മറികടക്കാനുള്ള ശ്രമം വെറുതെയാണ്. ഇംഗ്ലീഷ് മീഡിയം സ്കൂളുകളിലെ മതപഠനത്തെ കാര്യക്ഷമമാക്കാനുള്ള ശ്രമങ്ങളാണ് ഈ രംഗത്ത് നടത്തേണ്ടത്. നിലവിലുള്ള ഇംഗ്ലീഷ് മീഡിയം മതപഠന സിലബസുകൾ മദ്റസകളോട് കിടപിടിക്കുന്നതു തന്നെയാണ്. അവിടെയും യോഗ്യതയുള്ള അധ്യാപകരുടെ അഭാവമാണ് പ്രശ്നം. ഭൗതിക വിഷയങ്ങൾ പഠിപ്പിക്കുന്ന അധ്യാപകരെ നിശ്ചയിക്കുമ്പോൾ മാനേജ്മെന്റുകൾ പുലർത്തുന്ന അക്കാദമിക യോഗ്യതയും ട്രെയ്നിംഗുമെന്നും റിലീജ്യസ് സ്റ്റഡീസ് അധ്യാപകരെ നിയോഗിക്കുമ്പോൾ പുലർത്തുന്നില്ല. ഇത് പരിഹരിച്ചാൽ ഇംഗ്ലീഷ് മീഡിയം സ്കൂൾ സിലബസിനൊപ്പവും ഫലപ്രദമായ ദീനീപഠനം സാധ്യമാവും. അത്തരം ശ്രമങ്ങൾക്കാണ് വിദ്യാഭ്യാസ സമിതി മുൻഗണന നൽകുന്നത്.

			?മതവിദ്യാഭ്യാസ രംഗത്തെ പ്രധാന സ്ഥാപനങ്ങളാണ് ഇസ്ലാമിയ/ അറബിക് കോളേജുകൾ. ഇവിടെനിന്ന് പഠനം പൂർത്തിയാക്കുന്നവരാണ് കേരളീയ മുസ്‌ലിംകളുടെ മത മേഖല നിയന്ത്രിക്കുന്നത്. ഇസ്ലാമിക സമൂഹത്തിന്റെ ദീനീജീവിതത്തിന് നേതൃത്വം നൽകാൻ പ്രാപ്തരും യോഗ്യതയുള്ളവരുമാണോ ഇപ്പോൾ ഇവിടെനിന്നും പഠിച്ചിറങ്ങുന്നവർ?

			ചരിത്രപരമായ ദൗത്യം നിർവഹിച്ച മത കലാലയങ്ങളാണ് കേരളത്തിലെ പള്ളിദർസുകളടക്കമുള്ള ദീനീ സ്ഥാപനങ്ങൾ. അറബിക് കോളേജുകളും ഇസ്ലാമിയാ കോളേജുകളുമെല്ലാം അതിലുൾപ്പെടും. മുസ്‌ലിം സമുദായത്തിന് ധീരമായി നേതൃത്വം നൽകിയ പണ്ഡിതന്മാരും നേതാക്കളുമെല്ലാം ഈ കലാലയങ്ങളുടെ ഉൽപന്നങ്ങളായിരുന്നു. പഴയ കാലത്തെ അപേക്ഷിച്ച് പാണ്ഡിത്യവും നേതൃശേഷിയുമുള്ള പണ്ഡിതരെ വളർത്തിയെടുക്കാൻ നിലവിലെ ഉന്നത ദീനീ കലാലയങ്ങൾക്ക് സാധിക്കുന്നില്ലെന്നത് യാഥാർഥ്യമാണ്. അതിന് കാരണങ്ങൾ പലതാണ്. പണ്ട് സമുദായത്തിലെ ഏറ്റവും മികച്ച ബുദ്ധിശേഷിയും മികവുമുള്ള വിദ്യാർഥികൾ ദീനീകലാലയങ്ങളിൽ എത്തിയിരുന്നു. അത്തരം ബൗദ്ധിക മികവുള്ള കുട്ടികൾ ദീനീവിജ്ഞാനങ്ങൾ ആർജിച്ചപ്പോഴാണ് ആർജവവും യോഗ്യതയുമുള്ള പണ്ഡിതന്മാർ ഉണ്ടായത്. പിന്നീട് പല കാരണങ്ങളാൽ സമുദായത്തിലെ ബൗദ്ധിക മികവ് കുറഞ്ഞ വിദ്യാർഥികളാണ് ഇത്തരം മത കലാലയങ്ങളിലെത്തിയത്. സ്വാഭാവികമായും പഠനം പൂർത്തിയാക്കിയവരിലും കഴിവുള്ളവർ കുറഞ്ഞു.

			ഉയർന്ന മാർക്കും ബൗദ്ധിക മികവുമുള്ള വിദ്യാർഥികളെ ആകർഷിക്കുന്ന വിധം പാഠ്യപദ്ധതിയും ഭൗതിക സൗകര്യങ്ങളും അക്കാദമിക അന്തരീക്ഷവുമൊരുക്കിയാൽ പഴയ സ്ഥാനം മത കലാലയങ്ങൾക്ക് തിരിച്ചുപിടിക്കാനാവും. പൊതു കലാലയങ്ങളോട് കിടപിടിക്കുന്ന ഭൗതിക സൗകര്യങ്ങൾ മതകലാലയങ്ങളിലുമുണ്ടാവണം. മികച്ച അധ്യാപകരും ലൈബ്രറിയും കാമ്പസും മറ്റു സംവിധാനങ്ങളുമൊരുക്കാൻ സാധിക്കണം. അത്തരം മികച്ച അക്കാദമിക അന്തരീക്ഷമുണ്ടായാൽ മികവുള്ള വിദ്യാർഥികളെ രക്ഷിതാക്കൾ ഉന്നത മതകലാലയങ്ങളിലേക്കും അയക്കും. താരതമ്യേന ഇത്തരം സംവിധാനങ്ങളൊരുക്കിയ മതകലാലയങ്ങളിൽ ആ മാറ്റം പ്രതിഫലിക്കുന്നുമുണ്ട്. അവിടങ്ങളിൽ മികവുള്ള വിദ്യാർഥികൾ എത്തുന്നുണ്ട്. കഴിവും ശേഷിയും തെളിയിച്ചവർ പുറത്തിറങ്ങുന്നുമുണ്ട്. അത്തരം മാതൃക എല്ലാവരും പകർത്തുകയാണ് വേണ്ടത്. അതിന് മികച്ച സാമ്പത്തിക അവലംബങ്ങൾ അനിവാര്യമാണ്. അത് വഖ്ഫിലൂടെയും മറ്റും കണ്ടെത്താൻ സ്ഥാപനാധികാരികൾക്ക് സാധ്യമാവണം.

			?വിദ്യാഭ്യാസ രംഗത്ത് വഖ്ഫിന്റെ ആവശ്യകതയെക്കുറിച്ച് താങ്കൾ സൂചിപ്പിച്ചു. ഇസ്ലാമിക ലോകത്തെ പ്രശസ്തമായ ജാമിഅകളും കലാലയങ്ങളുമെല്ലാം മികച്ച രീതിയിൽ നടന്നുപോകുന്നത് അവക്കുള്ള സമ്പന്നമായ വഖ്ഫ് സ്വത്തുക്കൾ ഉപയോഗപ്പെടുത്തിയാണ്. എത്ര ഉയർന്ന വിദ്യാഭ്യാസം ആഗ്രഹിക്കുന്ന, സാമ്പത്തിക ശേഷി കുറഞ്ഞവന്നും അത് നേടാൻ ഈ സംവിധാനങ്ങൾ അവനെ പ്രാപ്തനാക്കുന്നു. അത്തരം സാമ്പത്തിക സഹായങ്ങൾ ഉന്നത പഠനം ആഗ്രഹിക്കുന്ന, സാമ്പത്തികമായി പിന്നാക്കം നിൽക്കുന്നവർക്ക് നൽകാൻ സാധിക്കുന്ന വല്ല പദ്ധതികളും ആലോചിക്കുന്നുണ്ടോ?

			സാമൂഹിക ദൗത്യം നിർവഹിക്കാൻ ഒരു വ്യക്തിയെ പ്രാപ്തനാക്കുക എന്നതാണ് വിദ്യാഭ്യാസത്തിന്റെ യഥാർഥ ലക്ഷ്യം. അത് രക്ഷിതാവിന്റെയോ വിദ്യാർഥിയുടെയോ മാത്രം ബാധ്യതയല്ല. ഭരണകൂടത്തിനും സമൂഹത്തിനും പൊതു കൂട്ടായ്മകൾക്കുമെല്ലാം കൂട്ടുത്തരവാദിത്തമുണ്ടതിൽ. സ്വന്തമായി അത് നിർവഹിക്കാൻ സാധിക്കാത്തവരെ ഭരണകൂടവും മറ്റു പൊതുകൂട്ടായ്മകളും സഹായിക്കണം. ആ സഹായം ചാരിറ്റിയല്ല, കൂട്ടായ ഉത്തരവാദിത്ത നി ർവഹണമാണ്. ഇസ്ലാമിക ലോകം പണ്ടുമുതലേ അംഗീകരിച്ച തത്ത്വമാണിത്. അതുകൊണ്ടാണ് ഇസ്ലാമിക ലോകത്തെ പൗരാണികമായ എല്ലാ വൈജ്ഞാനിക കലാലയങ്ങളുടെയും സുഗമമായ നടത്തിപ്പിനാവശ്യമായ വഖ്ഫുകൾ ഭരണാധികാരികളും ഉദാരമതികളായ സമ്പന്ന വ്യക്തികളും ഏർപ്പെടുത്തിയത്. ദീനീവിദ്യാഭ്യാസത്തിനു മാത്രമല്ല ഈ വഖ്ഫുകൾ അവർ ഏർപ്പെടുത്തിയതെന്നതും ശ്രദ്ധേയമാണ്. ഏത് വിജ്ഞാനം പഠിക്കുന്ന വിദ്യാർഥിക്കും ഇവ ലഭ്യമായിരുന്നു. പുതിയ കാലത്തും ഒരു വിദ്യാർഥിക്ക് ലോകത്തെവിടെ ചെന്നും ഉന്നത വിദ്യാഭ്യാസം നേടാനുള്ള സൗകര്യമൊരുക്കാൻ നമുക്ക് സാധിക്കണം. അതിന് പണം അവർക്ക് തടസ്സമാവരുത്. നിലവിൽ നമ്മുടെ ഏറ്റവും മികവും കഴിവുമുള്ള വിദ്യാർഥികളുടെ ഉന്നത വിദ്യാഭ്യാസ സ്വപ്നങ്ങൾ പോലും ഹൈദരാബാദിലും ദൽഹിയിലും അവസാനിക്കുകയാണ്. ലോകത്തെ ഏറ്റവും മികച്ച 200 യൂനിവേഴ്സിറ്റികൾ ഇന്ത്യക്ക് പുറത്താണുള്ളത്. അവിടങ്ങളിലേക്ക് വൈജ്ഞാനിക തീർഥാടനം നടത്താൻ പുതിയ തലമുറക്കാവണം. അതിന് തടസ്സം എന്താണോ അത് നീക്കാൻ നമുക്ക് സാധിക്കണം. സാമ്പത്തിക സഹായം നൽകി മികച്ച വിദ്യാർഥികളെ ലോകോത്തര യൂനിവേഴ്സിറ്റികളിലേക്ക് ഉപരിപഠനത്തിനു അയക്കണം

			അത്തരം ലക്ഷ്യങ്ങൾ മുന്നിൽ വെച്ച് സ്കോളർഷിപ്പ് നൽകുന്ന വിപുലമായ സംവിധാനം വിദ്യാഭ്യാസ സമിതിയുടെ പദ്ധതിയിലുണ്ടണ്ട്. ഒരു എജുക്കേഷ്നൽ ചാരിറ്റി ഫൗണ്ടേഷൻ തന്നെ ഉണ്ടാക്കി വൈകാതെ സ്കോളർഷിപ്പ് പദ്ധതികളാവിഷ്കരിക്കും. വിദ്യാഭ്യാസം പൂർത്തീകരിച്ച് ജോലി നേടി ജീവിതം കരുപ്പിടിപ്പിച്ച ശേഷം തിരിച്ചടക്കുന്ന വിധത്തിലുള്ള ലോൺ സ്കോളർഷിപ്പ് പദ്ധതിയും ആലോചനയിലുണ്ട്. അങ്ങനെയാവുമ്പോൾ ആ കാശ് മറ്റു അർഹരായ വിദ്യാർഥികൾക്ക് സ്കോളർഷിപ്പായി വീണ്ടും നൽകാൻ കഴിയും. മുൻഗാമികൾ ഏറെ മാതൃക കാണിച്ചുതന്ന വഖ്ഫ് എന്ന സുന്നത്തിനെ പുനരുജ്ജീവിപ്പിക്കാൻ സമുദായം മുന്നോട്ടുവന്നാൽ ഇപ്പറഞ്ഞ ലക്ഷ്യങ്ങളൊക്കെ എളുപ്പത്തിൽ നടപ്പിലാക്കാവുന്നതേയുള്ളൂ.

			?ഉന്നത വിദ്യാഭ്യാസരംഗത്ത് കേരള മുസ്‌ലിംകൾ ഏറെ മുന്നേറി എന്ന് പറയുമ്പോഴും അത് ചില പ്രത്യേക കോഴ്സുകളിൽ മാത്രം കേന്ദ്രീകരിക്കുന്നു എന്നതല്ലേ ശരി? മെഡിക്കൽ-എഞ്ചിനീയറിംഗ് മേഖലകളിൽ പരിമിതപ്പെടുന്ന ഉന്നത വിദ്യാഭ്യാസ മുന്നേറ്റത്തെ സമുദായ ശാക്തീകരണത്തിന് കുറേ കൂടി ഉപകാരപ്പെടുന്ന മറ്റു മേഖലകളിലേക്ക് തിരിച്ചുവിടേണ്ടതില്ലേ?

			മുസ്‌ലിംകൾ മാത്രമല്ല കേരളീയർ പൊതുവെ കുറച്ചുകാലമായി ഉന്നത വിദ്യാഭ്യാസ രംഗത്ത് പ്രഫഷനൽ മേഖലക്കാണ് ഊന്നൽ നൽകുന്നത്. പ്രത്യേകിച്ച് മെഡിക്കൽ, എഞ്ചിനീയറിംഗ് കോഴ്സുകൾക്ക്. അതിനുള്ള കോച്ചിംഗ് സെന്ററുകളും മത്സരങ്ങളുമാണ് ഇവിടെ കാര്യമായി നടക്കുന്നത്. നാട്ടിലെ ട്രെന്റനുസരിച്ച് മുന്നോട്ടു പോവുക എന്ന പതിവ് സാമൂഹികക്രമത്തിൽ മുസ്‌ലിംകളും ഉൾപ്പെട്ടിരിക്കുന്നുവെന്നതാണ് ശരി. യഥാർഥത്തിൽ മെഡിക്കൽ-എഞ്ചിനീയറിംഗ് മേഖലയിൽ ആവശ്യമായ പ്രഫഷനലുകൾ ഇപ്പോൾതന്നെയുണ്ട്. ഇനിയുമൊരുപാട് പ്രഫഷനലുകളെ ആ മേഖലയിലേക്കാവശ്യമില്ല. തൊഴിൽപരമായ സാധ്യതകളും ആ രംഗത്ത് കുറഞ്ഞുവരികയാണ്. അത്യാവശ്യമില്ലാത്ത ഒരു മേഖലയിലേക്ക് ഒഴുകുന്ന ഈ ഹ്യൂമൻ റിസോഴ്സസിനെ കൂടുതൽ ഉപകാരപ്രദമായ മേഖലയിലേക്ക് തിരിച്ചുവിടാൻ നമുക്ക് സാധിക്കണം. സിവിൽ സർവീസ് മേഖല ഇതിൽ ഏറെ പ്രധാനപ്പെട്ടതാണ്. കഴിവും മികവുമുള്ള വിദ്യാർഥികൾക്കേ അത് നേടാനാവൂ. ഒട്ടേറെ സാധ്യതകളും ആ രംഗത്തുണ്ട്. പ്രഗത്ഭരായ വിദ്യാർഥികളെ ഈ മേഖലയിലേക്ക് വഴിതിരിച്ചുവിടണം. രക്ഷിതാക്കൾക്കും ഈ വിഷയത്തിൽ ഗൈഡൻസ് നൽകണം. ജൗൃല ടരശലിരല, അപ്ലൈഡ് സയൻസ്, ഹ്യുമാനിറ്റീസ്, ലാംഗ്വേജ് സ്റ്റഡീസ്, മാനേജ്മെന്റ് സ്റ്റഡീസ് എന്നിവയും പുതിയകാലത്ത് സാധ്യതയുള്ള മേഖലകളാണ്. മിടുക്കരായ വിദ്യാർഥികൾക്ക് ഏറെ ശോഭിക്കാനും സമൂഹത്തിന് ഒട്ടേറെ സംഭാവനകൾ നൽകാനും ഈ മേഖലയിൽ സാധിക്കും. ശുഭകരമായ മാറ്റം ഈ രംഗത്തുണ്ടാകുന്നുണ്ട്. അതിനെ ശക്തിപ്പെടുത്താൻ സാധിക്കുന്ന പ്രവർത്തനങ്ങൾക്ക് വിദ്യാഭ്യാസ സമിതി നേതൃത്വം നൽകും.

			?പരിചയിച്ചുപോന്ന സാമ്പ്രദായിക വിദ്യാഭ്യാസ ശീലങ്ങൾക്കപ്പുറമുള്ള വിദ്യാഭ്യാസ രീതികൾ വ്യാപകമായിക്കൊണ്ടിരിക്കുന്നു. ഓൺലൈൻ കോഴ്സുകൾ ഇതിന് മികച്ച ഉദാഹരണമാണ്. അതുപോലെ അനൗദ്യോഗിക വിദ്യാഭ്യാസ സമ്പ്രദായത്തിലൂടെയും വിജ്ഞാനം കാര്യക്ഷമമായി ലിംഗ-പ്രായഭേദമന്യേ കൈമാറ്റം ചെയ്യപ്പെടുന്നുണ്ട്. വ്യത്യസ്ഥ മുസ്‌ലിം കൂട്ടായ്മകൾ നടത്തുന്ന ഖുർആൻ സ്റ്റഡി സെന്ററുകൾ ഇതിലുൾപ്പെടുത്താം. ഇത്തരം വിദ്യാഭ്യാസ രീതികളെ കൂടുതൽ ഫലപ്രദമായി ഉപയോഗപ്പെടുത്തേണ്ടതില്ലേ?

			സാങ്കേതികവിദ്യയുടെ വികാസത്തോടെ വിദ്യാഭ്യാസരംഗവും ഒട്ടേറെ മാറ്റങ്ങൾക്ക് വിധേയമായിക്കൊണ്ടിരിക്കുകയാണ്. ഗുണകരമായ ഈ മാറ്റങ്ങൾ ഉൾക്കൊള്ളാൻ എല്ലാവർക്കും സാധിക്കേണ്ടതുണ്ട്. രാവിലെ ആരംഭിച്ച് വൈകുന്നേരം വരെ ഒരു ക്ലാസ് റൂമിൽ വ്യത്യസ്ത അധ്യാപകർക്കു കീഴിൽ തുടരുന്ന പ്രക്രിയയാണ് വിദ്യാഭ്യാസം എന്ന സാമ്പ്രദായിക ധാരണകളൊക്കെ മാറിക്കൊണ്ടിരിക്കുകയാണ്. വിദ്യാഭ്യാസവും ജോലിയും ഒരുമിച്ച് കൊണ്ടുപോവുക, ഇൻഫർമേഷൻ ടെക്നോളജിയുടെ സാധ്യതയുപയോഗിച്ച് വീട്ടിലിരുന്ന് പഠിക്കുക തുടങ്ങിയ പുതു രീതികളൊക്കെ ഇതിന്റെ ഭാഗമാണ്. മിക്ക യൂനിവേഴ്സിറ്റികളും ഇന്ന് ഓൺലൈൻ കോഴ്സുകൾ ആരംഭിച്ചിരിക്കുന്നു. ഈ മാറ്റം ഉൾക്കൊണ്ട് അൽ ജാമിഅ അൽ ഇസ്ലാമിയയും ഓൺലൈൻ കോഴ്സുകൾ തുടങ്ങുകയാണ്. അതിനുള്ള പദ്ധതികൾ ആരംഭിച്ചുകഴിഞ്ഞിട്ടുണ്ട്. പലയിടത്തും ആരംഭിച്ച ഓൺലൈൻ മദ്റസകളും ഈ രംഗത്ത് എടുത്തുപറയേണ്ട സംരംഭമാണ്. ചെറിയ കുട്ടികൾ മാത്രമല്ല, മുതിർന്നവരും അതുവഴി മതവിദ്യാഭ്യാസം നേടുന്നുണ്ട്. ചെറിയ പ്രായത്തിൽ കുറച്ചു വർഷം പഠിച്ച് അവസാനിപ്പിക്കേണ്ടതല്ല മത വിദ്യാഭ്യാസമടക്കമുള്ള ഒരു വിജ്ഞാനവും. മരണം വരെ ഒരു മനുഷ്യൻ തുടരേണ്ട പ്രക്രിയയാണ് വിദ്യാഭ്യാസം. ഓൺലൈൻ കോഴ്സുകൾ പ്രായ-ലിംഗ ഭേദമന്യേ എല്ലാവർക്കും നിരന്തര വിദ്യാഭ്യാസത്തിന് ഉപയോഗപ്പെടുത്താവുന്നതാണ്. അതിനാവശ്യമായ സംവിധാനങ്ങൾ ആ രംഗത്ത് ഒരുക്കാൻ നമുക്ക് സാധിക്കേണ്ടതുണ്ട്.

			വിദ്യാഭ്യാസത്തിന്റെ പരമ്പരാഗത രീതിക്കപ്പുറം പഠിതാവിന്റെ സൗകര്യവും അഭിരുചിയുമനുസരിച്ച് സംവിധാനങ്ങളൊരുക്കിയാൽ അത് വിജയിക്കും എന്നതിന്റെ മികച്ച ഉദാഹരണമാണ് ഖുർആൻ സ്റ്റഡി സെന്ററുകൾ. മിക്ക മുസ്‌ലിം സംഘടനകളും ഇത്തരം അനൗദ്യോഗിക വിദ്യാഭ്യാസ സംവിധാനങ്ങൾ വിജയകരമായി നടത്തുന്നുണ്ട്. മുഖ്യധാരാ വിദ്യാഭ്യാസ സമ്പ്രദായത്തെ മറികടക്കുംവിധം ഈ മേഖലയിൽ പഠിതാക്കളെത്തുകയും വിദ്യാഭ്യാസം നേടുകയും ചെയ്യുന്നുണ്ട്. നിലവിൽ ഓപ്പൺ യൂനിവേഴ്സിറ്റികൾ ഇത്തരം കോഴ്സുകൾ നടത്തുന്നുണ്ട്. മെയിൻ സ്ട്രീം വിദ്യാഭ്യാസത്തിന് നൽകുന്ന പ്രാധാന്യം ഈ രംഗത്തും നൽകി മികച്ച സിലബസും പാഠ്യരീതിയും സംവിധാനവും ഒരുക്കിയാൽ ഒട്ടേറെ അത്ഭുതങ്ങൾ ഈ രംഗത്ത് സൃഷ്ടിക്കാൻ സാധിക്കും. 

			നമ്മുടെ വിദ്യാഭ്യാസരംഗം കുറച്ചുകൂടി സ്ത്രീസൗഹൃദപരമാവണം. വിവാഹം, പ്രസവം, ശിശുപരിപാലനം തുടങ്ങിയവ സ്ത്രീകളുടെ പഠനം മുടങ്ങുന്നതിന് കാരണമായിത്തീരുന്നത് നമ്മുടെ വിദ്യാഭ്യാസ സമ്പ്രദായത്തിന്റെ സ്ത്രീവിരുദ്ധത കൊണ്ടണ്ടാണ്. ഫാക്ടറികളിൽ ഡേ കെയർ സെന്റർ നമുക്ക് സങ്കൽപിക്കാനാവും; കോളേജുകളിലും സർവകലാശാലകളിലും അതിന് കഴിയുന്നില്ല! പതിനെട്ട് വയസ്സ് കഴിയുന്നതോടെ പെൺകുട്ടികൾ പൊതുവെ വിവാഹിതരാകും. അതിന്റെ അർഥം പ്രസവം, കുട്ടി, കുടുംബം എന്ന് കൂടിയാണ്. ചുരുങ്ങിയത് ഇരുപത്തഞ്ച് വയസ്സുവരെയെങ്കിലും ഇന്നത്തെ കാലത്ത് ഒരു പെൺകുട്ടിക്ക് ഔപചാരിക വിദ്യാഭ്യാസം നേടേണ്ടണ്ടിവരും. കുടുംബജീവിതം നയിക്കുന്ന പെൺകുട്ടികൾക്ക് ഉപരിപഠനം സാധ്യമാവണമെങ്കിൽ വിദ്യാഭ്യാസ രംഗത്തെ നമ്മുടെ നിയമങ്ങളും അവയുടെ പ്രയോഗവും കുറച്ചുകൂടി സ്ത്രീസൗഹൃദപരമാവണം. കുട്ടികളും കുടുംബവും ഉള്ളതോടൊപ്പം തന്നെ സ്ത്രീകൾക്ക് പഠിക്കാൻ കഴിയണം; അതവരുടെ അവകാശം കൂടിയാണ്.

		

		
		
			സംഘടനകൾ 

			മാറ്റങ്ങൾക്ക് തയ്യാറാകണം

			സയ്യിദ് ഹാശിം ഹദ്ദാദ് തങ്ങൾ


			ഹിജ്റ 12ാം നൂറ്റാണ്ടിലെ നവോത്ഥാന നായകരിലൊരാളാണ് പ്രമുഖ പണ്ഡിതനായ യമനിലെ ഹദർമൗത്തിലെ സയ്യിദ് ഹബീബ് അബ്ദുല്ല ബിൻ അലവി അൽ ഹദ്ദാദ്. അന്ധവിശ്വാസങ്ങൾക്കും അനാചാരങ്ങൾക്കും അടിപ്പെട്ട് ദീനീ അടിത്തറയിൽ നിന്ന് ജനം അകന്നുപോയ സന്ദർഭത്തിൽ ഇസ്ലാമിക പാതയിലേക്ക് അവരെ തിരിച്ചുകൊണ്ടുവരിക എന്ന ദൗത്യമാണ് ഇമാം ഹദ്ദാദ് നിർവഹിച്ചത്. ഇന്ത്യയിലേക്ക് കുടിയേറിയ അദ്ദേഹത്തിന്റെ കുടുംബത്തിലെ പത്താം തലമുറയിൽ പെട്ട വ്യക്തിയാണ് പൊന്നാനി സ്വദേശി ഹാശിം ഹദ്ദാദ് തങ്ങൾ. തൃശൂർ പെരുമ്പിലാവ് കേന്ദ്രീകരിച്ച് പ്രവർത്തിക്കുന്ന ഹദ്ദാദ് ചാരിറ്റബ്ൾ ട്രസ്റ്റിനു കീഴിലെ വിദ്യാഭ്യാസ പദ്ധതികൾക്ക് നേതൃത്വം നൽകുന്ന ഹാശിം ഹദ്ദാദ് തങ്ങളുമായി നടത്തിയ അഭിമുഖത്തിന്റെ പ്രസക്ത ഭാഗങ്ങൾ. 

			?വ്യക്തിപൂജ, ഖബ്റിടം കേന്ദ്രീകരിച്ചുള്ള അനാചാരങ്ങൾ തുടങ്ങിയ അനിസ്ലാമികതകൾക്കെതിരെ ശബ്ദിച്ച പന്ത്രണ്ടാം നൂറ്റാണ്ടിലെ നവോത്ഥാന നായകരിൽ ഒരാളാണ് താങ്കളുടെ പ്രപിതാവ് സയ്യിദ് ഹദ്ദാദ്. നൂറ്റാണ്ടുകൾ പിന്നിട്ടിട്ടും കേരളത്തിലടക്കം ഇന്നും മഹാന്മാരുടെ ഖബ്ർ കേന്ദ്രീകരിച്ച് അനാചാരങ്ങളും അന്ധവിശ്വാസങ്ങളും നിലനിൽക്കുന്നുണ്ട്. എങ്ങനെയാണ് മഹാന്മാരുടെ ഖബ്റുകൾ കേന്ദ്രീകരിച്ച ആചാരാനുഷ്ഠാനങ്ങളിലേക്ക് മുസ്‌ലിം സമുദായം എത്തിയത്?

			പണ്ഡിതന്മാരെയും മഹാന്മാരെയും ഔലിയാക്കളെയും എങ്ങനെയാണ് ആദരിക്കേണ്ടതെന്ന് നമ്മുടെ സമൂഹത്തിനറിയാതെ പോയി. ഔലിയാക്കളുടെയും മഹാന്മാരുടെയും നല്ല മാതൃകകൾ ജീവിതത്തിൽ പകർത്തിയാണ് അവരെ സ്നേഹിക്കേണ്ടത്. നബിയെ പിൻപറ്റാൻ പറഞ്ഞപ്പോൾ അല്ലാഹു അത് വ്യക്തമാക്കിയിട്ടുണ്ട്: ‘‘നിങ്ങൾ അല്ലാഹുവിനെ ഇഷ്ടപ്പെടുന്നുവെങ്കിൽ എന്നെ പിൻപറ്റൂ’’ (ആലുഇംറാൻ 31). അല്ലാഹുവിനെ ഇഷ്ടമുണ്ടെങ്കിൽ മാത്രമേ പ്രവാചകനെ പിൻപറ്റേണ്ടതുള്ളൂവെന്നർഥം. പ്രവാചകനെ പിൻപറ്റണമെന്നാണ് പറഞ്ഞിരിക്കുന്നത്. പ്രവാചകന്റെ സ്വഭാവമാണ് പിന്തുടരേണ്ടത്. സ്വഹാബിമാർ നബിയോടുള്ള സ്നേഹം പ്രകടിപ്പിച്ചത് അങ്ങനെയായിരുന്നു. ആ മാതൃകയാണ് നബിയോടും മഹാന്മാരോടും നാമും പുലർത്തേണ്ടത്. 

			ഇസ്ലാമിന്റെ ഈ അധ്യാപനത്തിന് ആദ്യമായി മാറ്റം വന്നത് രാഷ്ട്രീയപരമായ കാരണങ്ങളാലാണ്. കൃത്യമായി പറഞ്ഞാൽ ശീഈസത്തിന്റെ തുടക്കമാണ് ഈ വ്യതിയാനത്തിന് നാന്ദി കുറിച്ചത്. ആരാധനയോളമെത്തുന്ന വിധത്തിൽ ഔലിയാക്കളെ വ്യക്തിപൂജ നടത്തിക്കൊണ്ടാണ് ശീഈകളുടെ വേറിട്ടു പോക്കിന്റെ തുടക്കം. അലി(റ) നബിയാണെന്ന് അവരിൽ ചിലർ പ്രചരിപ്പിച്ചു. അതിനു വേണ്ടി അദ്ദേഹത്തിന്റെ പേരിൽ ഒരുപാട് കറാമത്ത് കഥകളുണ്ടാക്കി. പിന്നീട് ഹുസൈന്(റ) ഇസ്വ്മത്ത് (തെറ്റ് പറ്റില്ലെന്ന വിശ്വാസം) കൽപിച്ചു. അവരുടെ ഇമാമുമാർക്കത് പതിച്ചുനൽകി. യാ അലീ, യാ ഹുസൈൻ, യാ ഹസൻ എന്നിങ്ങനെയുള്ള വ്യക്ത്യാധിഷ്ഠിത വിളികളും അവരാണ് തുടങ്ങിയത്.

			ശീഈകളുടെ ഈ വഴികേടിനെ സുന്നി പണ്ഡിതന്മാർ തുടക്കം മുതലേ എതിർത്തിരുന്നു. ഇമാം അബൂഹനീഫ, ഇമാം ശാഫിഈ, ഇമാം അഹ്മദുബ്നു ഹമ്പൽ തുടങ്ങിയ സുന്നീ ഇമാമുമാരെല്ലാം അതിനെതിരെ രംഗത്തുവന്നവരാണ്. ശീഈകൾ തങ്ങളുടെ ഇമാമുമാരായി അംഗീകരിക്കുന്ന ജഅ്ഫറുബ്നു സ്വാദിഖും സൈനുൽ ആബിദീൻ അലിയുമെല്ലാം ഇത്തരം വ്യക്തിപൂജകളെ എതിർത്തവരാണ്. യഥാർഥത്തിൽ ഈ രണ്ട് ഇമാമുമാരും ശീഈസത്തിന്റെ എതിർഭാഗത്ത് നിലയുറപ്പിച്ചവരാണ്. സുന്നികളുടെയും ഇസ്ലാമിക പണ്ഡിതന്മാരുടെയും ഭാഗത്ത് നിന്ന് എതിർപ്പ് ശക്തമായപ്പോൾ അതിനെ എങ്ങനെ മറികടക്കാമെന്ന ആലോചന ശീഈകളിൽ ശക്തമായി. സുന്നികളിൽ കൂടി ഇത്തരം അനാചാരങ്ങൾ പ്രചരിപ്പിക്കാനവർ ഗൂഢാലോചന നടത്തി. തങ്ങൾ അനുഷ്ഠിക്കുന്നതെല്ലാം ഇസ്ലാമിന്റെ തന്നെ ഭാഗമാണെന്നും എല്ലാവരും അത്തരം വിശ്വാസങ്ങൾ പുലർത്തുന്നുണ്ടെന്നും വരുത്തിത്തീർക്കലായിരുന്നു ശീഈകളുടെ ഉദ്ദേശ്യം. അതിനു വേണ്ടി ശീഈ ആചാരം എന്ന ലേബലില്ലാതെ തന്നെ ഇത്തരം അനാചാരങ്ങൾ മുസ്‌ലിംകൾക്കിടയിൽ പ്രചരിപ്പിച്ചു. സുന്നികളിൽ പലരും അതിൽ വീണുപോവുകയായിരുന്നു. അങ്ങനെയാണ് വ്യക്തിപൂജയോളം എത്തുന്ന ഔലിയാക്കളുടെ ആദരവിലേക്കും ഖബ്ർ കേന്ദ്രീകരിച്ച അനാചാരങ്ങളിലേക്കുമെല്ലാം സുന്നികളുമെത്തിയത്. ഇതു മനസ്സിലാക്കാതെ കേരളത്തിലും ഇന്ത്യയിലെ മറ്റു ഭാഗങ്ങളിലുമുള്ള മുൻഗാമികളായ ചില പണ്ഡിതർ അതിൽ ഭാഗഭാക്കായി. പലപ്പോഴും ഇങ്ങനെ ദിവ്യന്മാരായി കൊണ്ടാടുന്നവരിൽ പലരും തങ്ങളുടെ ജീവിതകാലത്ത് മഹത്തായ ഇസ്ലാമിക സേവനങ്ങൾ നിർവഹിച്ചവരായിരുന്നു. യഥാർഥത്തിൽ അവർ സ്നേഹവും ആദരവും അർഹിക്കുന്നവർ തന്നെയാണ്. അവരുടെ മരണശേഷം ആദരവ് പ്രകടിപ്പിച്ചവരുടെ രീതി തെറ്റായെന്ന് മാത്രം. മഹാനായ ശൈഖ് അബ്ദുൽ ഖാദിർ ജീലാനിയെ നമ്മുടെ സമൂഹം സ്വീകരിച്ച രീതിയാണ് ഇതിന് മികച്ച ഉദാഹരണം.

			?ഇത്തരം അന്ധവിശ്വാസഅനാചാരങ്ങൾക്കെതിരെ ശബ്ദിക്കുന്നത് മുഖ്യ അജണ്ടയാക്കിയ സംഘടിത പ്രസ്ഥാനങ്ങൾ അര നൂറ്റാണ്ടിന് മുമ്പേ കേരളത്തിൽ പിറവിയെടുത്തിട്ടുണ്ട്. എന്നിട്ടും ഇപ്പോഴും സമുദായത്തിലെ ഒരു വിഭാഗം അതിൽ തന്നെ തുടരാനുള്ള കാരണം?

			എതിർത്തവരുടെ ശൈലിയിലെ അപാകതകളാണ് അതിന് മുഖ്യ കാരണം.വൈകാരികമായാണ് അവരീ വിഷയത്തെ സമീപിച്ചത്. കേരളത്തിലടക്കം പലയിടത്തും അതാണ് സംഭവിച്ചത്. മോശമായ രീതിയിൽ ഒരു വിഭാഗത്തിന്റെ പ്രവർത്തനങ്ങളെ പരസ്യമായി കുഫ്റും ശിർക്കുമായി ചിത്രീകരിച്ചു. അപ്പോൾ സ്വാഭാവികമായും മറുവിഭാഗത്തിനും വാശി കൂടി. അതുവരെ അത്തരം ആചാരങ്ങൾക്ക് ഇസ്ലാമിക ന്യായം പറയാത്തവർ അത് ‘കണ്ടെത്തേണ്ടി’വന്നു. അതോടെ രണ്ട് വിഭാഗവും വാദപ്രതിവാദങ്ങളാരംഭിച്ചു. രണ്ട് ഗ്രൂപ്പായതോടെ ഈ രംഗത്ത് സംഭവിക്കാവുന്ന ഗുണകരമായ മാറ്റങ്ങൾക്കുള്ള സാധ്യതകൾ അവസാനിച്ചു. ഇത്തരം അനാചാരങ്ങളെല്ലാം ഇസ്ലാമികമല്ല എന്ന് തിരിച്ചറിവുള്ള പണ്ഡിതന്മാർ പണ്ടേ ധാരാളമുണ്ടായിരുന്നു. ഇന്നുമുണ്ട്. പക്ഷേ, അവരത് പറഞ്ഞാൽ ‘വഹാബി’യെന്ന മുദ്ര പതിയുന്ന സാമൂഹികാന്തരീക്ഷമുണ്ടായി. ബിദ്അത്തുകളെയും അനാചാരങ്ങളെയും വെറുക്കുന്ന ഒരുപാട് പണ്ഡിതന്മാരെ വ്യക്തിപരമായി എനിക്കറിയാം. പക്ഷേ, അവർക്കത് തുറന്നു പറയാനുള്ള അവസരം പോലും ഇവിടെയുണ്ടായില്ല. എതിർപ്പിന്റെ തീവ്രശൈലി അത് ഇല്ലാതാക്കിക്കളഞ്ഞു. വാദപ്രതിവാദങ്ങളും ശിർക്ക്-കുഫ്ർ ആരോപിക്കുന്ന തീവ്ര ശൈലികളും വെടിഞ്ഞ് നിശ്ശബ്ദ പ്രവർത്തനങ്ങൾ നടത്താൻ എല്ലാവരും തയാറാകണം. പരസ്പരം ആദരിച്ചും വിശ്വാസത്തിലെടുത്തുമാകണം ഇസ്ലാമിക സംസ്കരണ പ്രവർത്തനങ്ങൾ നടത്തേണ്ടത്. അങ്ങനെ സൗമ്യമായ അന്തരീക്ഷത്തിൽ കാര്യങ്ങൾ പറയുമ്പോൾ പണ്ഡിതന്മാരുൾപ്പെടെയുള്ളവർ അത് ഉൾക്കൊള്ളും. വ്യക്തിപരമായ ഒരുപാട് അനുഭവങ്ങൾ ഈ രംഗത്ത് എനിക്കുള്ളത് കൊണ്ടു കൂടിയാണിത് പറയുന്നത്.

			?കേരളീയ മുസ്‌ലിം സമൂഹത്തിൽ സംഘടനകളും കൂട്ടായ്മകളും ഒരു യാഥാർഥ്യമായിട്ട് അരനൂറ്റാണ്ടിലേറെയായി. ഇസ്ലാമിക പ്രവർത്തന രംഗത്തുള്ള ഏതൊരാൾക്കും പോസിറ്റീവോ നെഗറ്റീവോ ആയ സംഘടനാ സ്വാധീനങ്ങളിൽ നിന്നകന്ന് ജീവിക്കാൻ സാധ്യവുമല്ല. താങ്കളുടെ ജീവിതത്തിൽ തബ്ലീഗ് ജമാഅത്തും ത്വരീഖത്ത് കൂട്ടായ്മകളുമെല്ലാം സ്വാധീനം ചെലുത്തിയിട്ടുണ്ട്. അതുസംബന്ധിച്ച ഓർമകൾ?

			സംഘടനകൾ ഇന്നൊരു യാഥാർഥ്യമാണ്. അവ പിരിച്ചുവിടുക സാധ്യവുമല്ല. എന്നല്ല, നിലവിലെ സംഘടനകൾ ദീനിനും സമൂഹത്തിനും ഒട്ടേറെ നന്മകൾ ചെയ്യുന്നുമുണ്ട്. എല്ലാവരോടും നന്മയിൽ സഹകരിക്കുകയും വീഴ്ച കണ്ടാൽ മാന്യമായി ഉത്തരവാദപ്പെട്ടവരെ സ്വകാര്യമായി അറിയിക്കുകയും ചെയ്യുക എന്ന ശൈലിയാണ് ഞാൻ സ്വീകരിക്കുന്നത്. തബ്ലീഗ് ജമാഅത്തിന്റെയും വ്യത്യസ്ത ത്വരീഖത്തുകളുടെയും സഹയാത്രികനായ ഒരു കാലം എനിക്കുണ്ടായിരുന്നു. അവയിൽ നിന്ന് ഒട്ടേറെ നല്ല പാഠങ്ങളും ജീവിതശൈലികളും ഞാൻ പകർത്തിയിട്ടുമുണ്ട്. സ്കൂളിൽ പഠിക്കുന്ന കാലത്തേ തബ്ലീഗ് ജമാഅത്തിന്റെ പ്രവർത്തനങ്ങൾ ആകർഷിച്ചിരുന്നു. നമസ്കാരമടക്കമുള്ള ഇബാദത്തുകളിലും ദിക്ർ ദുആകളിലുമുള്ള ചിട്ടകൾ അവരിൽനിന്ന് ലഭിച്ചതാണ്. ഭൗതിക വിദ്യാഭ്യാസം പാടേ ഉപേക്ഷിച്ച് ദീനീ വിദ്യാഭ്യാസത്തിലൊതുങ്ങിയതാണ് ആ കാലത്ത് അവർ വഴി ഉണ്ടായ നെഗറ്റീവ് സ്വാധീനം. തസവ്വുഫിനോട് അന്നും ഇന്നും പ്രത്യേക താൽപര്യമുണ്ട്. ഈ ആകർഷണമാണ് ത്വരീഖത്ത് സംഘങ്ങളിൽ എത്തിച്ചത്. സൂഫികളുടെ കൂട്ടായ്മകളിലും ത്വരീഖത്തിന്റെ സദസ്സുകളിലുമെല്ലാം കുറെക്കാലം പങ്കെടുത്തിരുന്നു. ഇന്നും അവരിൽ പെട്ട പല ശൈഖുമാരോടും മുരീദുമാരോടും വ്യക്തിബന്ധവുമുണ്ട്. അവരുടെ ചില പരിപാടികൾക്കെല്ലാം ഇപ്പോഴും പോവാറുണ്ട്. അവയിൽ ചില നല്ല മാതൃകകളുമുണ്ട്. 

			നന്മയേക്കാൾ ഗുരുതരമായ തെറ്റുകൾ കണ്ടപ്പോഴാണ് ത്വരീഖത്തിന്റെ പ്രവർത്തന വലയത്തിൽനിന്ന് പുറത്ത് കടന്നത്. യഥാർഥ സ്വൂഫിസം അത്തരം ത്വരീഖത്തുകളിൽ കണ്ടെത്താൻ കഴിഞ്ഞില്ല എന്നതാണ് ഒറ്റവാക്കിൽ പറഞ്ഞാൽ അതിനുള്ള കാരണം. അല്ലാഹുവിന് മാത്രം നൽകേണ്ട ആദരവിൽനിന്ന് അവ പലപ്പോഴും വഴിതെറ്റിയതായും അനുഭവപ്പെട്ടു. ‘ഞങ്ങളിൽ കൂടിയേ അല്ലാഹുവിനെ മനസ്സിലാക്കാൻ പറ്റുകയുള്ളൂ’വെന്ന് കേട്ടിട്ടാണ് ആ കൂട്ടായ്മയിലേക്ക് എത്തുന്നത്. പക്ഷേ, അല്ലാഹുവിനെ പഠിക്കുക എന്ന് പറഞ്ഞ് ഒടുവിലത് എത്തുന്നത് ശൈഖിനോടുള്ള അമിതാദരവിലേക്കും വ്യക്തിപൂജയിലേക്കുമാണ്. ശൈഖ് ... െശെഖ്... ശൈഖ്... എന്ന് മാത്രമാവും എപ്പോഴും ചിന്ത. അല്ലാഹുവിനേക്കാൾ ശൈഖ് സ്മരിക്കപ്പെടുന്ന അവസ്ഥ! ശൈഖല്ലാതെ മുരീദിന്റെ ചിന്തയിൽ മറ്റൊന്നുമുണ്ടാവില്ല. സ്വൂഫിയായ ഇമാം ഗസ്സാലി സ്വൂഫിസത്തിലുള്ള ഈ വഴിതെറ്റലിനെക്കുറിച്ച് മുന്നറിയിപ്പ് നൽകിയിട്ടുണ്ട്. അദ്ദേഹം സ്വൂഫിസത്തിന്റെ പേരിലുള്ള എല്ലാം സ്വീകരിച്ചിട്ടില്ല. സ്വൂഫികളിൽ ഉണ്ടായിരുന്ന അബദ്ധങ്ങളെയെല്ലാം അദ്ദേഹം എതിർത്തു. അതിൽ പെട്ടതാണ് ഈ മസ്തിഷ്ക പണയം. നമ്മുടെ മസ്തിഷ്കത്തെ ശൈഖിന് അടിമയാക്കുക. ചിന്താ ശേഷി പോലും ശൈഖിന് അടിയറ വെക്കുക. മുരീദ് വായിക്കേണ്ട, പഠിക്കേണ്ട. ചിന്തിക്കേണ്ട. ശൈഖ് എന്ത് പറയുന്നോ അതനുസരിക്കുക. അവിടെ ഹറാമില്ല, ഹലാലുമില്ല....

			ത്വരീഖത്തിന്റെ ഭാഗമായി കുറെകാലം ജീവിച്ച് പിന്നീട് അതിൽ നിന്ന് പുറത്ത് വന്ന ഒരു വ്യക്തിയുടെ അനുഭവം പങ്കുവെക്കാം. ത്വരീഖത്തിൽ ചേരും മുമ്പേ അദ്ദേഹം എല്ലാം തിങ്കളാഴ്ചയും നോമ്പ് നോൽക്കുമായിരുന്നു. ഒരു തിങ്കളാഴ്ച നോമ്പുകാരനായി അദ്ദേഹം ത്വരീഖത്തിന്റെ സദസ്സിലിരുന്നു. ഉച്ച സമയം ശൈഖ് ചായ കുടിക്കുന്നു. ശൈഖ് പകുതി കുടിച്ച് അത് നോമ്പുനോറ്റ ഇദ്ദേഹത്തിന് നൽകി. ഒരു നിമിഷം അദ്ദേഹം ആകെ ആശയക്കുഴപ്പത്തിലായി. ശൈഖ് നൽകിയ ചായയുടെ ബാക്കി കുടിച്ച് ബർക്കെത്തടുക്കണമോ? നോമ്പ് തുടരണോ? ആ മാസ്മരിക സദസ്സിൽ മറ്റൊന്നും ആലോചിക്കാതെ ആ ചായ വാങ്ങി കുടിച്ച് ബർക്കത്തെടുത്തു! പടച്ചവനേക്കാൾ ശൈഖിന് പ്രാമുഖ്യം നൽകുന്ന രീതിയിലേക്ക് താനെത്തിയല്ലോ എന്ന് അയാൾക്ക് പുനരാലോചനയുണ്ടാവുന്നത് വളരെ വൈകിയാണ്. ത്വരീഖത്ത് വലയത്തിലുള്ളവർ അവർ പോലും അറിയാതെ ഇത്തരം അനിസ്ലാമികതയിലേക്ക് ചെന്നുചാടുന്നുണ്ട്. എല്ലാ ത്വരീഖത്ത് കൂട്ടായ്മയിലും ഇതെല്ലാം സംഭവിക്കുന്നു എന്ന് ഇതിനർഥമില്ല. വ്യത്യസ്ത ഭാവത്തിലും രൂപത്തിലും പ്രവർത്തിക്കുന്ന ത്വരീഖത്ത് ഗ്രൂപ്പുകളുണ്ട്. ചിലത് തനി ശിർക്കൻ രീതികളും വഴിവിട്ട അനുഷ്ഠാനങ്ങളും പുലർത്തുന്നവയാണ്. മറ്റു ചിലത് അത്തരം തീവ്രത ഇല്ലാത്തവയും.

			?വിയോജിപ്പുണ്ടായിരിക്കെതന്നെ വ്യത്യസ്ത സംഘടനകളും കൂട്ടായ്മകളുമായി സഹകരിക്കുക എന്നത് ഒരു ഉന്നത ഇസ്ലാമിക മാതൃകയാണ്. ഇസ്ലാമിക മേഖലയിൽ ഒട്ടേറെ സംഭാവനകൾ നൽകിയ, ലോകമറിയുന്ന പണ്ഡിതന്മാരെ ഒരു പ്രത്യേക ധാരയോട് ചേർന്നു നിൽക്കുന്നവരായതിനാൽ അംഗീകരിക്കുകയോ ആദരിക്കുകയോ ചെയ്യാത്തവരാണ് പലരും. പ്രഗത്ഭരായ പണ്ഡിതന്മാർ നൽകിയ സേവനങ്ങളെ സംഘടനാ സങ്കുചിതത്വത്തിന്റെ പേരിൽ ഇങ്ങനെ അവഗണിക്കേണ്ടതുണ്ടോ?

			സംഘടനാ സങ്കുചിതത്വത്തിന്റെ പേരിൽ പണ്ഡിതന്മാരുടെ സേവനങ്ങളെ ഒട്ടും അംഗീകരിക്കാത്ത ഈ മനസ്ഥിതി കേരളത്തിലാണ് രൂക്ഷം. ഉത്തരേന്ത്യയാണ് ഈ വിഷയത്തിൽ കേരളത്തേക്കാൾ അൽപമെങ്കിലും മാതൃക. വ്യത്യസ്ത ധാരകളിലുള്ള പണ്ഡിതന്മാരുടെ സേവനങ്ങളും വിജ്ഞാനങ്ങളുമാണ് ഇതുവഴി പലർക്കും നഷ്ടപ്പെടുന്നത്. ശൈഖുൽ ഇസ്ലാം ഇബ്നു തൈമിയ ഇതിന് മികച്ച ഒരു ഉദാഹരണമാണ്. കേരളത്തിലെ ഒരു വിഭാഗത്തിന് അദ്ദേഹമിപ്പോഴും അലർജിയാണ്. ശൈഖ് അബ്ദുൽ ഖാദിർ ജീലാനിയുടെ പ്രശസ്തമായ ഗുൻയക്ക്, ശറഹ് എഴുതിയ പണ്ഡിതനാണ് അദ്ദേഹമെന്ന് എത്ര പേർക്കറിയാം! സയ്യിദ് മൗദൂദി മറ്റൊരുദാഹരണമാണ്. എത്ര കനപ്പെട്ട ഗ്രന്ഥങ്ങളാണ് അദ്ദേഹത്തിനുള്ളത്! മുൻഗാമികളായ പണ്ഡിതന്മാർ വീക്ഷണങ്ങളിൽ വിയോജിപ്പ് പുലർത്തുമ്പോഴും വൈജ്ഞാനിക സംഭാവനകളെ അംഗീകരിച്ചാദരിച്ചിരുന്നു. സിറിയൻ പണ്ഡിതൻ ശൈഖ് അബ്ദുൽ ഖാദർ ഈസ, അത്തിപ്പറ്റ മൊയ്തീൻ കുട്ടി മുസ്‌ലിയാരുടെ ശൈഖ് ആണ്. തസ്വവ്വുഫിനെക്കുറിച്ച് അദ്ദേഹം ഒരു ഗ്രന്ഥം എഴുതിയിട്ടുണ്ട്. ഹഖാഇഖുൻ അനിത്തസ്വവ്വുഫ്. അതിൽ തസ്വവ്വുഫിനെ സഹായിച്ച പണ്ഡിതന്മാരുടെ കൂട്ടത്തിൽ സയ്യിദ് മൗദൂദിയെ അദ്ദേഹം രേഖപ്പെടുത്തിയിട്ടുണ്ട്. ഇമാം എന്നാണ് അദ്ദേഹം മൗദൂദിയെ പരാമർശിക്കുന്നത്. അഭിപ്രായ വ്യത്യാസങ്ങളുണ്ടെങ്കിലും ഇത്തരം വൈജ്ഞാനിക ആർജവവും സത്യസന്ധതയും ഇത്തരം പണ്ഡിതന്മാർക്കുണ്ടായിരുന്നു. ചില വിഷയങ്ങളിലും നിലപാടുകളിലും എതിർപ്പുള്ളതിനാൽ ഒരു പണ്ഡിതന്റെ വൈജ്ഞാനിക സംഭാവനകളെയെല്ലാം തള്ളിപ്പറയുന്നവരാണ് മുസ്‌ലിം സമുദായത്തിലുള്ള ഭൂരിപക്ഷവും. മലബാറിൽ സംഘടനകൾക്കിടയിൽ നേരത്തേയുണ്ടായ അഭിപ്രായ വ്യത്യാസങ്ങളും തർക്കങ്ങളും വാദപ്രതിവാദങ്ങളുമാണ് ഈ നിലയിലേക്ക് നമ്മെ എത്തിച്ചത്. മുമ്പ് സംഭവിച്ച വീഴ്ചകളും തെറ്റിദ്ധാരണകളും തർക്കങ്ങളുമെല്ലാം മറക്കാൻ നമ്മൾ തയാറാവണം. പക്ഷേ, എല്ലാ വിഭാഗത്തിലുമുള്ള നമ്മുടെ പണ്ഡിതന്മാർ അതാവർത്തിച്ച് ഓർമപ്പെടുത്താനാണ് ശ്രമിക്കുന്നത്. അവർ നിലനിൽക്കുന്ന സംഘടനാ സംവിധാനവും അങ്ങനെയായിപ്പോയി. മറ്റൊരർഥത്തിൽ ആ സംഘടനാ സംവിധാനത്തിൽ കുടുങ്ങിപ്പോയവരാണവർ. തിരുത്താനും അംഗീകരിക്കാനും അതിൽ ഇടമില്ല. തിരുത്ത് തോൽവിയായാണ് വിലയിരുത്തപ്പെടുക. കുറച്ച് പണ്ഡിതന്മാരേ ഇങ്ങനെയുള്ളൂവെന്നതാണ് യാഥാർഥ്യം. പക്ഷേ, അവരുടെ ശബ്ദമാണ് സമൂഹത്തിൽ മുഴങ്ങി കേൾക്കുന്നത്. അത്തരം തീവ്രതയുള്ളവരാണ് സംഘടനാ നേതൃത്വങ്ങളിൽ എത്തുന്നത്. അവരേക്കാൾ അറിവും പാണ്ഡിത്യവുമുള്ള ഒരുപാട് പേരുണ്ട്. അവരിൽ പലരും ഈ തർക്ക കോലാഹലങ്ങൾ ഇഷ്ടപ്പെടാത്തവരുമാണ്. പക്ഷേ, അവർക്ക് വലിയ ശബ്ദമില്ല. ബഹളം വെക്കാൻ അവർ ആഗ്രഹിക്കുന്നുമില്ല.

			?സംഘടനാ സംവിധാനത്തോട് ചേർന്ന് നിൽക്കാത്ത പണ്ഡിതന്മാർ ആദരിക്കപ്പെടാതെയും അറിയപ്പെടാതെയും പോകുന്നുണ്ടോ? ശൈഖ് സൈനുദ്ദീൻ മഖ്ദൂമിനു ശേഷം പ്രഗത്ഭരായ പണ്ഡിതന്മാർ കേരളത്തിൽ നിന്ന് ഉണ്ടാവാത്തതെന്തുകൊണ്ട്?

			ശൈഖ് മഖ്ദൂമിനോട് കിടപിടിക്കുന്നവരല്ലെങ്കിലും അദ്ദേഹത്തിനു ശേഷവും പ്രഗത്ഭരായ പണ്ഡിതന്മാർ കേരളത്തിൽ ഉണ്ടായിട്ടുണ്ട്. അന്താരാഷ്ട്ര തലത്തിൽ അംഗീകരിക്കപ്പെടുകയും സേവനങ്ങളർപ്പിക്കുകയും ചെയ്ത പണ്ഡിതന്മാർ ഈ നൂറ്റാണ്ടിൽ തന്നെയുണ്ട്. കേരളത്തിലെ ഒരു സംഘടനയുടെയും ഭാഗമായി അവർ നിന്നില്ല. അതിനാൽ തന്നെ അവരെ ഭൂരിപക്ഷം മുസ്‌ലിംകളും അറിഞ്ഞതുമില്ല. കേരളത്തിന്റെ പ്രത്യേക പശ്ചാത്തലത്തിൽ ഏതെങ്കിലും സംഘടനയുടെ വക്താവാകാതിരുന്നാൽ അവരുടെ ശബ്ദം പുറത്ത് വരില്ല. ഒരു സംഘടനയുടെ സഹയാത്രികനായാലോ മറ്റുള്ളവർ അദ്ദേഹത്തെ അംഗീകരിക്കുകയുമില്ല. ഇതൊരു പ്രശ്നമാണ്. ചില പ്രത്യേക സംഘടനയുടെ സഹയാത്രികരായതിനാൽ എല്ലാവരാലും ആദരിക്കേണ്ട വിജ്ഞാനവും കാഴ്ചപ്പാടുമുള്ള പലരും ഇന്ന് സംഘടനാ വൃത്തത്തിൽ ചുരുങ്ങിപ്പോകുന്നു. മറ്റു ചിലരാകട്ടെ സംഘടനാ വക്താക്കളല്ലാത്തതിനാൽ പരിഗണിക്കപ്പെടാതെയും പോകുന്നു. ഡോ. ഹംസ മലൈബാരിയും ഡോ. ബഷീർ മുഹ്യിദ്ദീനും സമീപകാല ഉദാഹരണമാണ്. അറബികൾ ഇമാം എന്ന് വിളിച്ച് ആദരിച്ചവരാണിവർ. മലയാളികളിൽ എത്ര പേർക്ക് ഇവരെ അറിയാം? സയ്യിദ് ഇസ്മാഈൽ ശിഹാബുദ്ദീൻ മറ്റൊരു ഉദാഹരണം. അദ്ദേഹത്തിന്റെ തഫ്സീർ ഹാമിശ് ഏറെ പ്രശസ്തമാണ്. ഖത്തർ യൂനിവേഴ്സിറ്റി അടക്കമുള്ള അറബ് രാഷ്ട്രങ്ങളിലെ ജാമിഅകൾ അത് റഫറൻസായി അംഗീകരിച്ചിട്ടുണ്ട്. അദ്ദേഹത്തെ എത്ര പേർക്കറിയും? മദ്ഹബില്ലാത്ത വ്യക്തി എന്ന് ബ്രാന്റ് ചെയ്തായിരുന്നു ജീവിതകാലത്ത് സംഘടനാ സംവിധാനങ്ങൾ അദ്ദേഹത്തെ അകറ്റിനിർത്തിയിരുന്നത്. ഹദ്ദാദ് ട്രസ്റ്റ് അദ്ദേഹത്തിന് അവാർഡ് നൽകി ആദരിച്ചിരുന്നു. ഹംസ മലൈബാരി അടക്കമുള്ളവർക്ക് ഹദ്ദാദ് ട്രസ്റ്റ് അവാർഡ് നൽകിയത് ഈ ലക്ഷ്യം കൂടി മുന്നിൽ വെച്ചാണ്.

			?ഡോ. ബഷീർ അഹ്മദ് മുഹ്യിദ്ദീൻ ആഫ്രിക്കൻ രാഷ്ട്രമായ നൈജീരിയയിൽ നാൽപത് വർഷത്തോളം ഇസ്ലാമിക സേവനം നിർവഹിച്ച പണ്ഡിതനാണ്. ആഫ്രിക്കൻ ഭാഷകളായ ഹൗസ, യൂറുബ, ഇബോ എന്നീ ഭാഷകളിൽ ഖുർആൻ പരിഭാഷ നിർവഹിച്ചിട്ടുണ്ട്. ഖുർആൻ ദി ലിവിംഗ് ട്രൂത്ത് എന്ന പേരിൽ ഇംഗ്ലീഷിലും ഖുർആൻ പരിഭാഷയുണ്ട്. താങ്കൾ ചെയർമാനായ ഹദ്ദാദ് ട്രസ്റ്റിന്റെ സ്ഥാപകൻ കൂടിയായ അദ്ദേഹത്തെ വിശദമായി പരിചയപ്പെടുത്താമോ?

			ഡോ. ബഷീർ മുഹ്യിദ്ദീന്റെ (1937-2005) ജീവിതത്തിന് രണ്ട് ഘട്ടങ്ങളുണ്ട്. വൈജ്ഞാനിക യാത്രയുടെ ഭാഗമായി സുഊദി അറേബ്യയിലേക്കും ഈജിപ്തിലേക്കും പോകുന്നതിന്റെ മുമ്പുള്ള ഘട്ടമാണ് ആദ്യത്തേത്. കേരളത്തിലെ പ്രമുഖ പണ്ഡിതനും സമസ്തയുടെ നേതാവുമായിരുന്ന ആദരണീയനായ പറവണ്ണ മൊയ്തീൻ കുട്ടി മുസ്‌ലിയാരുടെ മകനായിരുന്നു അദ്ദേഹം. ഉപ്പ തന്നെയായിരുന്നു പ്രഥമ ഗുരുവര്യൻ. പറവണ്ണ ഉസ്താദ് പ്രിൻസിപ്പലായിരുന്ന താനൂർ ഇസ്ലാഹിൽ ഉലൂം അറബിക് കോളേജിൽ പഠിച്ചുകൊണ്ടിരിക്കെ വെല്ലൂർ ബാഖിയാത്തിലെ ഉസ്താദായിരുന്ന ശൈഖ് ആദം ഹസ്രത്ത് ഒരു പരിപാടിക്കവിടെ വന്നു. അന്ന് 17 ആയിരുന്നു ബഷീറിന് പ്രായം. ശൈഖ് ആദം ഹസ്രത്തിന്റെ പ്രത്യേക താൽപര്യപ്രകാരം അദ്ദേഹത്തെ വെല്ലൂർ ബാഖിയാത്തിൽ ചേർത്തു. അന്ന് ആ പ്രായത്തിൽ വെല്ലൂരിൽ അഡ്മിഷൻ കിട്ടുമായിരുന്നില്ല. വെല്ലൂർ പഠനത്തിന് ശേഷം കുറച്ച് കാലം വാഴക്കാട് ദാറുൽ ഉലൂമിലും തുർന്ന് ദയൂബന്ദിലും തുടർ പഠനം നടത്തി. ഇക്കാലത്ത് പറവണ്ണ ഉസ്താദിന്റെ മകനായതിനാൽ ഭസമസ്ത’ നല്ല പരിഗണന ബഷീറിന് നൽകിയിരുന്നു. അദ്ദേഹത്തിന്റെ ഉസ്താദ് കൂടിയായ ഇ.കെ അബൂബക്കർ മുസ്‌ലിയാർ വാദപ്രതിവാദങ്ങൾക്കെല്ലാം ബഷീറിനെയും കൂടെ കൊണ്ടുപോകുമായിരുന്നു. ഇങ്ങനെ സുന്നി യുവജന സംഘത്തിന്റെ (എസ്.വൈ.എസ്) ആദ്യകാല സംസ്ഥാന അമരക്കാരനായി പ്രവർത്തിച്ച ഒരു കാലവും ബഷീർ മുഹ്യിദ്ദീനുണ്ടായിരുന്നു. രണ്ട് വിഭാഗങ്ങൾ പരസ്പരം വാദപതിവാദങ്ങളിലൂടെ പോരടിക്കുന്ന കാലമായിരുന്നു അത്. വ്യക്തിപരമായി താൽപര്യമില്ലാഞ്ഞിട്ടും നിർബന്ധിതനായി അത്തരം ഒട്ടേറെ പരിപാടികളിൽ തനിക്ക് പങ്കെടുക്കേണ്ടിവന്നിട്ടുണ്ടെന്ന അനുഭവം അദ്ദേഹം പറയുമായിരുന്നു.

			ഡോ. ബഷീർ മുഹ്യിദ്ദീന്റെ ജീവിതത്തിലെ രണ്ടാം ഘട്ടം തുടങ്ങുന്നത് വിദേശത്തേക്കുള്ള വൈജ്ഞാനിക യാത്രക്ക് ശേഷമാണ്. ഹജ്ജും വിജ്ഞാനവും ആഗ്രഹിച്ചാണ് ദയൂബന്ദ് പഠനത്തിനു ശേഷം അദ്ദേഹം മക്കയിലെത്തുന്നത്. മസ്ജിദുൽ ഹറമിൽ വിജ്ഞാന സദസ്സ് നടത്തിയിരുന്ന പ്രസിദ്ധ പണ്ഡിതൻ സയ്യിദ് അലവി മാലികിന്റെ ശിഷ്യത്വം സ്വീകരിച്ച് മാലികി മദ്ഹബിൽ അവഗാഹം നേടി. അവിടെ നിന്ന് പരിചയപ്പെട്ട ഈജിപ്തുകാരനുമായുള്ള സംസാരത്തിൽ നിന്നാണ് അൽ അസ്ഹർ യൂനിവേഴ്സിറ്റിയിൽ പഠിക്കാൻ ആഗ്രഹമുദിച്ചത്. മക്കയിൽ നിന്ന് ഈജിപ്തിലേക്ക് പോയി. അന്നവിടെ പാണക്കാട് മുഹമ്മദലി ശിഹാബ് തങ്ങൾ പഠിക്കുന്നുണ്ട്. അദ്ദേഹവും ബഷീർ മുഹ്യിദ്ദീനും നേരത്തെ പരിചയക്കാരും സുഹൃത്തുക്കളുമാണ്. അൽപം പ്രയാസപ്പെട്ടെങ്കിലും മുഹമ്മദലി ശിഹാബ് തങ്ങളുടെ കൂടി ശ്രമഫലമായി ദഅ്വ വൽ ഇർശാദ് എന്ന പി.ജി കോഴ്സിന് അഡ്മിഷൻ കിട്ടി. അത് പൂർത്തിയാക്കിയ ശേഷം കയ്റോ യൂനിവേഴ്സിറ്റിയിൽ പി.ജിക്ക് ചേർന്നു. അവിടെ പഠിച്ചുകൊണ്ടിരിക്കെ തന്നെ അദ്ദേഹത്തിന്റെ കഴിവും യോഗ്യതയുമെല്ലാം അധ്യാപകർ തിരിച്ചറിഞ്ഞിരുന്നു. പഠനം പൂർത്തിയായപ്പോൾ സുഊദി ആസ്ഥാനമായി പ്രവർത്തിക്കുന്ന റാബിത്വത്തുൽ ആലമിൽ ഇസ്ലാമി തങ്ങളുടെ പ്രതിനിധിയായി അദ്ദേഹത്തെ ലണ്ടനിൽ ഇസ്ലാമിക പ്രവർത്തനങ്ങൾക്ക് നേതൃത്വം നൽകാൻ തെരഞ്ഞെടുത്തു. ഒരു വർഷം അദ്ദേഹം ലണ്ടനിൽ ഇസ്ലാമിക ദഅ്വാ രംഗത്ത് സജീവമായി

			സ്വൂഫി കൂട്ടായ്മകളുടെ പേരിൽ നൈജീരിയയിൽ അരങ്ങേറുന്ന അന്ധവിശ്വാസങ്ങളും അനിസ്ലാമികതകളും റാബിത്വയുടെ മുന്നിൽ ഒരു വലിയ പ്രശ്നമായി വരുന്നത് ആ സന്ദർഭത്തിലാണ്. റാബിത്വ പല പ്രതിനിധികളെ അയച്ചിട്ടും ഒന്നും ചെയ്യാനാവാതെ മടങ്ങിപ്പോവേണ്ടിവന്ന സന്ദർഭത്തിലാണ് റാബിത്വയുടെ ഉത്തരവാദിത്വമുള്ള ഇബ്റാഹീം ആലു ശൈഖ് ലണ്ടനിലുള്ള ബശീർ മുഹ്യിദ്ദീനാണ് അവിടേക്ക് അനുയോജ്യമെന്ന് അഭിപ്രായപ്പെടുന്നത്. അങ്ങനെയാണ് റാബിത്വയുടെയും ദാറുൽ ഇഫ്തയുടെയും പ്രതിനിധിയായി ബഷീർ മുഹ്യിദ്ദീൻ നൈജീരിയയിൽ എത്തുന്നത്. അന്നു മുതൽ മരണം വരെ നീണ്ട 40 വർഷം അദ്ദേഹത്തിന്റെ കർമഭൂമി നൈജീരിയയായിരുന്നു.

			നൈജീരിയയിലെ സ്ഥിതിഗതികൾ സൂക്ഷ്മമായി മനസ്സിലാക്കിയ അദ്ദേഹത്തിന് പ്രശ്നങ്ങളുടെ മർമം ആദ്യം തന്നെ പിടികിട്ടി. യഥാർഥ ഇസ്ലാമിക പാഠങ്ങൾ അഭ്യസിക്കുന്നതിന് പാഠശാലകളോ ഗ്രന്ഥങ്ങളോ ഖുർആൻ പരിഭാഷകളോ നൈജീരിയയിൽ ഇല്ലാത്തതാണ് അടിസ്ഥാന പ്രശ്നം. പകരമവിടെ സ്വാധീനമുള്ളത് സ്വൂഫി കൾട്ടുകൾക്കും ശൈഖുമാർക്കുമാണ്. അവരുടെ പ്രവൃത്തികളിൽ പലതും അനിസ്ലാമികവും അനാചാരങ്ങളുമാണ്. ഇസ്ലാമിക പ്രചാരണത്തിന് വരുന്ന ആളുകളെല്ലാം തുടക്കം മുതലേ ഈ സ്വൂഫി കൂട്ടായ്മകളെ എതിർത്തതിന്റെ പേരിലാണ് അവർക്ക് മടങ്ങിപ്പോവേണ്ടിവന്നതെന്ന് അദ്ദേഹം തിരിച്ചറിഞ്ഞു. അതിനാൽ സ്വൂഫി ശൈഖുമാരുടെ മനസ്സിൽ ഇടം തേടാനാണ് അദ്ദേഹം ആദ്യം ശ്രമിച്ചത്. അവരുടെ സദസ്സിൽ പോയിരിക്കുകയും അവരോട് സൗഹൃദത്തിലാവുകയും ചെയ്തു. ദീനീ വിദ്യാഭ്യാസത്തിന് വേണ്ടിയുള്ള സംരംഭങ്ങളിൽ അവരെ ഭാഗഭാക്കാക്കുകയും ഉപദേശങ്ങൾ തേടുകയും ചെയ്തു. വർഷങ്ങൾ കൊണ്ട് അവർക്കിടയിൽ ബഷീർ മുഹ്യിദ്ദീൻ അംഗീകരിക്കപ്പെട്ടു. അതിനു ശേഷമാണ് സ്വൂഫി ശൈഖുമാരുടെ കൂടി പിന്തുണയോടെ അന്ധവിശ്വാസങ്ങളും അനിസ്ലാമികതകളും തുടച്ചുനീക്കി യഥാർഥ ഇസ്ലാമികാധ്യാപനങ്ങൾ പകരം സ്ഥാപിച്ചത്. ഇതെല്ലാം പെട്ടെന്ന് സംഭവിച്ചതല്ല. ക്ഷമയോടെ വർഷങ്ങൾ കാത്തിരുന്ന് കൃത്യമായ ആസൂത്രണത്തോടെ നടത്തിയ പ്രവർത്തനങ്ങളുടെ ഭാഗമായിട്ടാണ്. ആ രംഗത്ത് ഒട്ടേറെ സംഭവങ്ങളും അനുഭവങ്ങളും അദ്ദേഹം പങ്കുവെച്ചിട്ടുണ്ട്.

			ഇബ്റാഹീം ഖൗല എന്ന സ്വൂഫി ശൈഖായിരുന്നു സമൂഹത്തിൽ കൂടുതൽ സ്വാധീനമുണ്ടായിരുന്ന വ്യക്തി. അദ്ദേഹത്തിന്റെ ഫോട്ടോകൾ മുരീദുമാർ വീട്ടിൽ തൂക്കിയിട്ടിരുന്നു. ദിവ്യനായി കണ്ട് അദ്ദേഹത്തെ വ്യക്തിപൂജ നടത്തിയവരും ഉണ്ടായിരുന്നു. ബഷീർ മുഹ്യിദ്ദീൻ അദ്ദേഹത്തിന്റെ സദസ്സിൽ സ്ഥിരമായി പോയിരുന്നു. മാസങ്ങൾക്കു ശേഷം അദ്ദേഹം ശൈഖിനോട് പറഞ്ഞു: ‘‘താങ്കൾ എന്റെ ഗുരുവാണ്. ഒരുപാട് കാര്യങ്ങൾ താങ്കളിൽ നിന്ന് ഞാൻ പഠിച്ചു. അല്ലാഹുവിനെ മാത്രമേ ആരാധിക്കാവൂ എന്നും ദിക്റ്-ദുആകൾ അവനോട് മാത്രമേ ആകാവൂ എന്നും താങ്കളെന്നെ പഠിപ്പിച്ചു. പക്ഷേ, താങ്കളുടെ ശിഷ്യന്മാർ പലരും താങ്കളോടാണ് പ്രാർഥിക്കുന്നത്. ദിക്റുകളും ദുആകളും ഉരുവിടുന്നതും അങ്ങനെ തന്നെ. വീടുകളിലെല്ലാം താങ്കളുടെ ഫോട്ടോകളും തൂക്കിയിട്ടിരിക്കുന്നു.’’ അൽപം ആലോചിച്ച ശേഷം ശൈഖ് ‘ഹറാം... ഹറാം’ എന്ന് പറഞ്ഞു. വൈകിയില്ല, തന്റെ ഫോട്ടോകളെല്ലാം ഒഴിവാക്കാനും ദിക്റ്-ദുആകളെല്ലാം അല്ലാഹുവിന്റെ പേരിൽ മാത്രമാക്കാനും ശൈഖ് ഉത്തരവിട്ടു. ഇങ്ങനെ വളരെ യുക്തിപൂർവവും സാവകാശവുമായിരുന്നു ബഷീറിന്റെ പ്രവർത്തനങ്ങൾ. ഇതിനിടെ നൈജീരിയയിലെ പ്രാദേശിക ഭാഷകൾ അദ്ദേഹം വശമാക്കി. ഇസ്ലാമിക പാഠങ്ങൾ ലളിതമായി പരിചയപ്പെടുത്തുന്ന ഒട്ടേറെ പുസ്തകങ്ങൾ അദ്ദേഹം ആഫ്രിക്കൻ ഭാഷകളിൽ എഴുതി. നൈജീരിയയിൽ ഏറ്റവും സ്വാധീനമുള്ള ഹൗസ, യൂറുബ, ഇബോ എന്നീ മൂന്ന് ആഫ്രിക്കൻ ഭാഷകളിൽ സമ്പൂർണ ഖുർആൻ പരിഭാഷയും നിർവഹിച്ചു.

			നൈജീരിയയിലെ സാമൂഹിക സാംസ്കാരിക രംഗത്ത് നിറഞ്ഞുനിന്ന ബഷീർ മുഹ്യിദ്ദീനെ നൈജീരിയൻ ഗവൺമെന്റ് വിദ്യാഭ്യാസ ഡയറക്ടറായി തെരഞ്ഞെടുത്തു. അവിടത്തെ വിദ്യാഭ്യാസ സംവിധാനത്തിൽ ഗുണകരമായ ഒട്ടേറെ മാറ്റങ്ങൾക്ക് അദ്ദേഹം നേതൃത്വം നൽകി. കേരളത്തിലേക്ക് തിരിച്ചു വന്ന് ഹദ്ദാദ് ട്രസ്റ്റിന്റെ കീഴിൽ ഇവിടെ ഒരു ഉന്നത സർവകലാശാല സ്ഥാപിക്കാനുള്ള പരിപാടികളും പദ്ധതികളുമായി മുന്നോട്ടുപോകവെയാണ് 2005ൽ അദ്ദേഹം മരിക്കുന്നത്. നൈജീരിയയിൽ നിന്ന് ഈ ഉദ്ദേശ്യാർഥം ഇന്ത്യയിൽ എത്തുമ്പോൾ യാത്രാ മധ്യേ കലശലായ പനി പിടികൂടുകയായിരുന്നു. ആഴ്ചകൾക്ക് ശേഷം അത് മരണത്തിൽ കലാശിക്കുകയും ചെയ്തു. അദ്ദേഹം കേരളത്തിൽ സ്വപ്നമിട്ട ആ വിദ്യാഭ്യാസ പദ്ധതികൾക്കാണ് പെരുമ്പിലാവിലെ ഈ കാമ്പസിൽ ഞങ്ങൾ ലളിതമായി തുടക്കം കുറിച്ചത്. ഭാവി പദ്ധതികൾ മുന്നോട്ടുകൊണ്ടുപോകാൻ കഴിവും യോഗ്യതയുമുള്ളവർ രംഗത്തുവരുമെന്നാണ് ഞങ്ങൾ പ്രതീക്ഷിക്കുന്നത്.

		

		

			സാമൂഹിക തിന്മകൾക്കെതിരെ 

			നാം മൗനികളാകുന്നതെങ്ങനെ?

			ചേറൂർ അബ്ദുല്ല മുസ്‌ലിയാർ

			എഴുത്തുകാരനും പ്രഭാഷകനുമാണ് മലപ്പുറം ജില്ലയിലെ ചേറൂർ സ്വദേശിയായ അബ്ദുല്ല മുസ്‌ലിയാർ. പട്ടിക്കാട് ജാമിഅ നൂരിയ്യ, നന്തി ജാമിഅ ദാറുസ്സലാം എന്നിവിടങ്ങളിൽനിന്ന് മത വിദ്യാഭ്യാസം പൂർത്തിയാക്കിയ അദ്ദേഹം അൽപകാലം പള്ളിദർസുകളിൽ അധ്യാപകനായിരുന്നു. പിന്നീട് പ്രഭാഷണം, എഴുത്ത് മേഖലകളിലേക്ക് പ്രവേശിച്ച ചേറൂർ അബ്ദുല്ല മുസ്‌ലിയാർ അൽ ഇർഫാദ് മാസികയുടെ എഡിറ്ററായി സേവനമനുഷ്ഠിച്ചിട്ടുണ്ട്. സ്ത്രീധന സമ്പ്രദായമടക്കമുള്ള ഒട്ടനവധി സാമൂഹിക അനാചാരങ്ങൾക്കെതിരെ തൂലിക ചലിപ്പിച്ച അദ്ദേഹം അഞ്ചിലധികം പുസ്തകങ്ങളുടെ രചയിതാവാണ്. പശ്ചിമേഷ്യ, ആഫ്രിക്ക, അമേരിക്ക, യൂറോപ്പ് എന്നിവിടങ്ങൾ സന്ദർശിച്ചിട്ടുണ്ട്. തന്റെ എഴുത്തനുഭവങ്ങൾക്കും യാത്രാ വിശേഷങ്ങൾക്കുമൊപ്പം കേരളീയ മുസ്‌ലിം സമൂഹത്തിലെ സാമൂഹികാനാചാരങ്ങൾക്കെതിരെയുള്ള തന്റെ നിലപാടും അദ്ദേഹം പങ്കുവെക്കുന്നു. 

			?നിരന്തരം മുസ്‌ലിം രാജ്യങ്ങളിലൂടെ യാത്ര ചെയ്യുന്ന കേരളീയ മതപണ്ഡിതനെന്ന നിലക്ക് ഇവിടെ മത സംഘടനകൾക്കിടയിൽ തർക്കവിഷയങ്ങളായ പല കാര്യങ്ങളും മിക്ക രാജ്യങ്ങളിലും യാതൊരു അഭിപ്രായ വ്യത്യാസവുമില്ലാതെ അഹ്ലുസ്സുന്നത്തി വൽ ജമാഅത്തിന്റെ വക്താക്കൾതന്നെ ഒന്നടങ്കം നടപ്പാക്കുന്നത് താങ്കളുടെ ശ്രദ്ധയിൽപെട്ടിരിക്കുമല്ലോ. ഉദാഹരണമായി, ശാഫിഈ മദ്ഹബ് പിന്തുടരുന്ന മലേഷ്യയടക്കമുള്ള ഒട്ടേറെ രാഷ്ട്രങ്ങളിലെ മുഴുവൻ പള്ളികളിലും സ്ത്രീകൾക്ക് പ്രവേശനമുണ്ട്. പുരോഗമന സംഘടനകളുടെ ഭാഗമല്ലാതെ തന്നെ അവിടത്തെ മൊത്തം മുസ്‌ലിം സമൂഹം അതംഗീകരിക്കുന്നു. എന്തുകൊണ്ടാണ് ഒരേ മദ്ഹബിനകത്തുതന്നെ വ്യത്യസ്ത നാടുകളിൽ ഈ വൈരുധ്യമുണ്ടാകുന്നത്?

			ഇസ്ലാം പ്രചരിച്ച രീതിയുടെയും സാഹചര്യങ്ങളുടെയും വ്യത്യസ്തതയാണിതിന് കാരണം. കേരളത്തിലെ ഇസ്ലാം പ്രചാരണത്തിന്റെ ഒരു വഴി യമനിൽനിന്നുള്ള സയ്യിദ് പണ്ഡിതന്മാരാണ്. പൊതുവെ സയ്യിദ് കുടുംബത്തിലെ സ്ത്രീകൾ പൊതുരംഗത്ത് പ്രത്യക്ഷപ്പെടുന്നവരായിരുന്നില്ല. അവർ വീടുകളിൽ ഒതുങ്ങി ജീവിക്കുന്നവരായിരുന്നു. ആ പാരമ്പര്യമാണ് കേരളത്തിൽ പ്രചരിച്ചത്. അതിനാൽ ഇവിടെയുണ്ടായ പള്ളികളിലോ പൊതു ഇടങ്ങളിലോ സ്ത്രീസാന്നിധ്യമുണ്ടായില്ല.

			എന്നാൽ, മലേഷ്യയടക്കമുള്ള പ്രദേശങ്ങളിൽ സയ്യിദുമാർ വഴിയല്ല ഇസ്ലാം പ്രചരിച്ചത്. അതിനാൽ ആ വ്യത്യാസം അവിടെയുണ്ടാവുകയും സ്ത്രീകൾക്ക് പള്ളിയടക്കമുള്ള പൊതു ഇടങ്ങളിൽ തുടക്കം മുതലേ പ്രവേശം ഉണ്ടാവുകയും ചെയ്തു. മദ്ഹബിനകത്തുള്ള വൈരുധ്യമോ പ്രശ്നമോ അല്ലയിത്. സാമൂഹിക രംഗത്തുണ്ടായ വ്യത്യാസവും മറ്റു സാംസ്കാരിക സ്വാധീനങ്ങളുമാണിതിന് കാരണം.

			?വീടിനകത്ത് ഒതുങ്ങിക്കൂടിയിരുന്ന കേരളീയ മുസ്‌ലിം സ്ത്രീയവസ്ഥക്ക് മാറ്റംവന്നിരിക്കുന്നു. വിദ്യാഭ്യാസത്തിനും മറ്റു സാമൂഹികാവശ്യങ്ങൾക്കുമായി അവളിന്ന് പുറത്തിറങ്ങുന്നുണ്ട്. ഈ സന്ദർഭത്തിൽ ശാഫിഈ മദ്ഹബിനകത്തുനിന്നുകൊണ്ടുതന്നെ അവർക്ക് പള്ളികളിൽ നമസ്കരിക്കാൻ സൗകര്യമൊരുക്കേണ്ടത് പുതിയ കാലത്തിന്റെ അനിവാര്യതയല്ലേ?

			അത്തരം സൗകര്യങ്ങൾ ഇപ്പോൾ ഉണ്ടാകുന്നുണ്ടല്ലോ. പട്ടണങ്ങളിലെ പള്ളികളോട് ചേർന്നെല്ലാം സ്ത്രീകൾക്ക് നമസ്കരിക്കാൻ പ്രത്യേക സൗകര്യം ഒരുക്കുന്നുണ്ട്. അത്തരം ബോർഡുകൾ എല്ലായിടത്തും ഇപ്പോൾ പതിച്ചിട്ടുമുണ്ട്. കോഴിക്കോട് മർകസ് കോംപ്ലക്സിലടക്കം സ്ത്രീകൾക്കിന്ന് നമസ്കരിക്കാൻ സൗകര്യമുണ്ട്. 

			യഥാർഥത്തിൽ വളരെ മുമ്പു തന്നെ കേരളത്തിൽ ഈ ബോർഡുകൾ പ്രത്യക്ഷപ്പെടുമായിരുന്നു. അത് വൈകാൻ കാരണം ഇവിടത്തെ മുജാഹിദ് സംഘടനകളുടെ പ്രകോപനപരമായ പ്രബോധന ശൈലിയാണ്. കേരളത്തിലെ മുസ്‌ലിം ഭൂരിപക്ഷത്തിന്റെ ഓരോ വിരലനക്കത്തിലും അവർ ശിർക്ക് ആരോപിച്ചപ്പോൾ മറുവിഭാഗത്തെ അത് പ്രകോപിപ്പിക്കുക സ്വാഭാവികം. അതുകൊണ്ട് മുജാഹിദ് വിഭാഗം ഉന്നയിച്ച വിഷയങ്ങളിലൊന്നായ സ്ത്രീപള്ളിപ്രവേശത്തോടും വിയോജിക്കേണ്ട സാമൂഹിക സമ്മർദം ഇവിടെയുണ്ടായി. അവർ പറയുന്ന ഒരു വിഷയം പരസ്യമായി ശരിയാണെന്ന് അംഗീകരിച്ചാൽ മറ്റുള്ള അതിവാദങ്ങളും അംഗീകരിക്കുന്നതിനു തുല്യമായ സാമൂഹിക സന്ദർഭമായിരുന്നു ഇവിടെയുണ്ടായിരുന്നത്. അഹ്ലുസ്സുന്നത്തി വൽ ജമാഅത്ത് അംഗീകരിക്കാത്ത പല സാമൂഹികാന്ധവിശ്വാസങ്ങളിലും സുന്നീ പണ്ഡിതന്മാർ കൈവെക്കാൻ വൈകിയതിന് കാരണവും മുജാഹിദുകളുടെ ഈ പ്രകോപന ശൈലിയായിരുന്നു. നേർച്ചകളോടൊപ്പമുള്ള ആനയെഴുന്നള്ളിപ്പും കരിമരുന്നു പ്രയോഗവും ആഘോഷവുമെല്ലാം ഇതിന് മികച്ച ഉദാഹരണമാണ്. ഇതൊന്നും ഒരിക്കലും അഹ്ലുസ്സുന്നത്തിലെ പണ്ഡിതന്മാർ അംഗീകരിച്ചിട്ടില്ല. എല്ലാതരം നേർച്ചകളെയും ശിർക്കാക്കി മുദ്രകുത്തുന്ന മുജാഹിദ് പ്രചാരണങ്ങൾ ശക്തമായി നടക്കുമ്പോൾ അതിന് ഊർജം ലഭിക്കുമെന്നതുകൊണ്ട് സമസ്തയിലെ പണ്ഡിതന്മാർക്ക് വേണ്ടവിധം അവ വിലക്കാൻ കഴിയാതെ വരികയായിരുന്നു. എന്നിട്ടും നിലപാട് വ്യക്തമാക്കേണ്ടിടത്ത് സമസ്ത അത് പ്രഖ്യാപിച്ചിട്ടുണ്ട്. 1982ൽ മലപ്പുറം ശുഹദാക്കളുടെ നേർച്ചയുടെ ഭാഗമായുണ്ടായിരുന്ന ആനയെഴുന്നള്ളിപ്പും കരിമരുന്നു പ്രയോഗവുമടക്കമുള്ള ആഘോഷങ്ങൾ സമസ്ത പണ്ഡിതന്മാർ ഇടപെട്ടാണ് നിർത്തിച്ചത്. പലയിടത്തും ഇത്തരം ആഘോഷങ്ങൾ നടത്തുന്നത് മഹല്ലുമായി ബന്ധമില്ലാത്ത പ്രാദേശിക കമ്മിറ്റികളും കച്ചവടക്കാരും ഗുണ്ടകളുമൊക്കെയാണ്. അതിനാൽ അവിടങ്ങളിൽ മാറ്റം വരുത്തൽ സമസ്തയുടെ പണ്ഡിതന്മാർ മാത്രം വിചാരിച്ചാൽ നടക്കുന്ന കാര്യമായിരുന്നില്ല. പക്ഷേ, ഇത്തരം അനാചാരങ്ങളെയൊന്നും അഹ്ലുസ്സുന്നത്തിന്റെ പണ്ഡിതന്മാർ ഒരിക്കലും അനുകൂലിക്കുന്നില്ലെന്നതാണ് ശരി.

			?സ്ത്രീപള്ളിപ്രവേശം പോലെയുള്ള ഒരു വിവാദ വിഷയമാണ് മാതൃഭാഷയിലെ ഖുത്വ്ബ. അഹ്ലുസ്സുന്നയുടെ ഭാഗമായി ശാഫിഈ മദ്ഹബ് പിന്തുടരുന്ന പല രാജ്യങ്ങളിലും അവിടത്തെ പ്രാദേശിക ഭാഷകളിൽ ഖുത്വ്ബ നിർവഹിക്കുന്നതിന് താങ്കൾ സാക്ഷ്യം വഹിച്ചിരിക്കുമല്ലോ. പുരോഗമനവാദികൾ രംഗപ്രവേശം ചെയ്യുന്നതിനു മുമ്പേ കേരളത്തിലും മലയാളത്തിൽ ഖുത്വ്ബ നടന്നിരുന്നുവെന്നതല്ലേ ചരിത്രം...?

			ഖുത്വ്ബ മുഴുവൻ മലയാളത്തിൽ പറഞ്ഞിരുന്നുവെന്നത് ശരിയല്ല. മുൻകാല പണ്ഡിതന്മാർ ഒന്നാം ഖുത്വ്ബയിൽ ചില വിശദീകരണങ്ങൾ മലയാളത്തിൽ പറഞ്ഞിരുന്നുവെന്നതാണ് യാഥാർഥ്യം. ഈ വിഷയത്തിൽ അഹ്ലുസ്സുന്ന പ്രചരിച്ച നാടുകളിൽ തന്നെ വൈവിധ്യങ്ങൾ കാണാം. അതിന്റെ ഭാഗമായേ കേരളത്തിലേതും കാണേണ്ടതുള്ളൂ. സുന്നി പണ്ഡിതന്മാർ സൂക്ഷ്മതയുടെ ഭാഗമായി കൂടിയാവണം മലയാളത്തിൽ ഖുത്വ്ബ വിലക്കിയത്. ഖുത്വ്ബ വളരെ പ്രധാനപ്പെട്ട ഇബാദത്തായാണ് അവർ കണ്ടിരുന്നത്. എല്ലാവരും അത് നിർവഹിക്കാൻ യോഗ്യരായിക്കൊള്ളണമെന്നില്ല. ചിലരത് ദുരുപയോഗം ചെയ്യും. വിവാദ വിഷയങ്ങൾ ഖുത്വ്ബയിൽ പറയാനത് ഇടയാക്കും. അതൊഴിവാക്കാനുള്ള സൂക്ഷ്മതയുടെ ഭാഗമായിരിക്കാം അത് അറബിയിൽ തന്നെ നിർവഹിക്കണമെന്ന് അവരാവശ്യപ്പെട്ടത്. മുജാഹിദ് പള്ളികളിലെ ഖുത്വ്ബയിലെ പരാമർശങ്ങളെ ചൊല്ലി ഇപ്പോഴുണ്ടാകുന്ന തർക്കങ്ങൾ അത് ശരിവെക്കുന്നുണ്ട്.

			ഒരു ഖത്വീബ് സമർഥനാണെങ്കിൽ ഖുത്വ്ബയും നമസ്കാരവും കഴിഞ്ഞ് ഇരുപത് മിനിറ്റ് മലയാളത്തിൽ സംസാരിച്ചാൽ മുഴുവൻ വിശ്വാസികളുമത് കേൾക്കും. ഞാൻ സ്ഥിരമായി ഇത്തരം പ്രഭാഷണം ഖുത്വ്ബക്കു ശേഷം നിർവഹിച്ചിരുന്നു. ആരും എഴുന്നേറ്റുപോവാതെ അത് കേൾക്കാറുണ്ടായിരുന്നു. അപ്പോൾ ലക്ഷ്യം ഉപദേശമാണെങ്കിൽ മിമ്പറിന് മുകളിൽനിന്നുതന്നെ മലയാളത്തിൽ പ്രസംഗിക്കണമെന്ന് വാശിപിടിക്കേണ്ട ആവശ്യമൊന്നുമില്ല. മിമ്പറിൽ വെച്ച് മലയാളത്തിൽ പല തവണ ഖുത്വ്ബ നിർവഹിക്കേണ്ടിവന്ന വ്യക്തി കൂടിയായ എന്റെ അനുഭവവും അത് ശരിവെക്കുന്നതാണ്. കൊച്ചിയിൽ വൈപ്പിനിലെ എടവനക്കാടിനടുത്ത ഒരു പള്ളിയിലാണ് ഞാൻ മലയാളത്തിൽ ഖുത്വ്ബ നിർവഹിച്ചത്. ജമാഅത്തെ ഇസ്ലാമിക്കാർ സ്ഥാപിച്ച പള്ളിയായിരുന്നു അത്. പള്ളി കമ്മിറ്റിയും നാട്ടുകാരും തർക്കമുണ്ടായപ്പോൾ വഖ്ഫ് ബോർഡ് പ്രശ്നത്തിൽ ഇടപെട്ടു. ഒടുവിൽ പ്രദേശത്ത് വോട്ടിങ് നടത്തി ഭൂരിപക്ഷം ലഭിച്ച സുന്നികൾക്ക് പള്ളി കൈമാറി. പക്ഷേ, നിലവിൽ പള്ളിയിലുണ്ടായിരുന്ന മലയാള ഖുത്വ്ബയും മറ്റും തുടർന്നു പോവണമെന്ന് മറുപക്ഷം കോടതിയിൽനിന്ന് ഉത്തരവ് വാങ്ങി. അതോടെ ഖുത്വ്ബ മലയാളത്തിൽ പറയാൻ പുതിയ കമ്മിറ്റി നിർബന്ധിതരായി. സ്വാഭാവികമായും സുന്നി മുസ്‌ലിയാക്കന്മാരെല്ലാം അതിന് മടി കാണിച്ചപ്പോൾ ഞാനത് ഏറ്റെടുത്തു. മലയാളത്തിൽ ആദ്യം ഖുത്വ്ബ നടത്തി തുടർന്ന് അതിന്റെ ഭാഗമായിതന്നെ അറബിയിലും ഖുത്വ്ബ പറയുന്ന ശൈലിയാണ് ഞാൻ തുടർന്നത്. മാസങ്ങൾ പിന്നിട്ടപ്പോൾ അറബിയിൽ ഖുത്വ്ബ പറഞ്ഞ് നമസ്കാരത്തിനു ശേഷം മലയാളത്തിൽ സംസാരിക്കുന്ന രീതി എല്ലാവരുടെയും പിന്തുണയോടെ തന്നെ തുടങ്ങുകയായിരുന്നു.

			?സുന്നിലോകത്തു തന്നെ വൈവിധ്യങ്ങളുണ്ടെന്ന് താങ്കൾ സൂചിപ്പിച്ചു. ഏതാണവ?

			വ്യത്യസ്തമായ നാല് മദ്ഹബുകൾ അംഗീകരിക്കുന്നവരാണ് അഹ്ലുസ്സുന്ന. പല വിഷയങ്ങളിലും ഈ നാല് മദ്ഹബുകളും തമ്മിൽ അഭിപ്രായ വ്യത്യാസങ്ങൾ കാണാം. ആ അഭിപ്രായ വ്യത്യാസങ്ങളെയാണ് വൈവിധ്യങ്ങൾ എന്ന് പറഞ്ഞത്. അതെല്ലാം സുന്നി ലോകം അംഗീകരിക്കുന്നു. ശാഫിഈ മദ്ഹബിൽ സ്വുബ്ഹ് നമസ്കാരത്തിലെ ഖുനൂത്ത് സുന്നത്താണ്. എന്നാൽ ഹനഫീ മദ്ഹബിൽ ഖുനൂത്തില്ല. ഇത് രണ്ടും അഹ്ലുസ്സുന്നയാണ്. ശാഫിഈയാണെങ്കിൽ ഓതിക്കോട്ടെ , ഹനഫിയാണെങ്കിൽ ഓതേണ്ട എന്നാണ് നിലപാട്. ഇങ്ങനെ കർമശാസ്ത്ര വിഷയങ്ങളിൽ വിശാലതയുള്ളവരാണ് അഹ്ലുസ്സുന്നഃ. സലഫികളാണ് ഇത്തരം വിഷയങ്ങളിലൊക്കെ ഒരേയൊരു അഭിപ്രായം മാത്രം ശരിയെന്ന് വാദിച്ച് ദീനിനെ കൂടുതൽ കർക്കശവും കുടുസ്സുമാക്കിയത്. വ്യത്യസ്ത അഭിപ്രായങ്ങൾ ഉൾക്കൊള്ളാൻ സാധിക്കാത്ത, അവനവൻ മാത്രം ശരിയെന്ന വാദക്കാരാണവർ. നമസ്കാരത്തിൽ കൈ പ്രത്യേക സ്ഥലത്തു മാത്രമേ കെട്ടാവൂ എന്നായിരുന്നുവല്ലോ അവർ കേരളത്തിൽ ഉന്നയിച്ച വാദങ്ങളിലൊന്ന്. യഥാർഥത്തിൽ അഹ്ലുസ്സുന്നയുടെ ഭാഗമായ മാലികീ മദ്ഹബിൽ കൈ കെട്ടണമെന്നു തന്നെയില്ല. മക്കയിലെ ഹറമിൽ നമസ്കാരം നിർവഹിക്കുന്നവരെ നോക്കിയാൽ ഈ വൈവിധ്യത്തിന്റെ സൗന്ദര്യം കാണാം. പക്ഷേ, സലഫികൾക്ക് ആ വെവിധ്യം ഉൾക്കൊള്ളാനുള്ള വിശാലതയില്ല എന്നു മാത്രം.

			?സ്ത്രീധനമടക്കമുള്ള സാമൂഹികാനാചാരങ്ങൾക്കെതിരെയും വിദ്യാഭ്യാസമുൾപ്പെടെയുള്ള സ്ത്രീയവകാശങ്ങൾക്കു വേണ്ടിയും തൂലിക ചലിപ്പിച്ച എഴുത്തുകാരൻ കൂടിയാണ് താങ്കൾ. സ്ത്രീധനത്തിനെതിരെ ശക്തമായ നിലപാട് സ്വീകരിക്കാനുള്ള പ്രചോദനമെന്തായിരുന്നു?

			ദർസിൽ പഠിക്കുന്ന കാലത്തുതന്നെ പള്ളികളിൽ പിരിവിന് വരുന്നവരെ കാണാറുണ്ടായിരുന്നു. അവരിൽ മിക്കവരുടെയും ആവശ്യം സ്ത്രീധനത്തിനുള്ള തുക കണ്ടെത്തലായിരുന്നു. അവരുടെ ദൈന്യത കാണുമ്പോൾ ഇത് ഇസ്ലാമുമായി ഒത്തുപോകാൻ സാധ്യതയുള്ള ആചാരമല്ല എന്ന തോന്നൽ അന്നേ ഉണ്ടായിരുന്നു. വിവാഹം ലളിതമാണ് എന്ന അടിസ്ഥാന ഇസ്ലാമിക പാഠത്തിന് എതിരാണല്ലോ സ്ത്രീധനമെന്ന അനാചാരം. തെണ്ടിയും പിരിവ് നടത്തിയും കഷ്ടപ്പെട്ട് കാശുണ്ടാക്കി പെൺകുട്ടികളെ കെട്ടിക്കേണ്ട ഗതികേടിന് ആരു ഉത്തരവാദിയായാലും ഇസ്ലാമിൽ അതിന് ന്യായീകരണമില്ലെന്ന് മനസ്സിലാക്കിയതോടെ അതിനെതിരെ ശബ്ദിച്ചുതുടങ്ങി. പ്രഭാഷണങ്ങളിലാണ് ഇത്തരം പരാമർശങ്ങൾ ആദ്യമുന്നയിച്ചത്. പിന്നീട് പണ്ഡിതന്മാരോട് ഈ വിഷയം പങ്കുവെച്ചു. അവരുമതിനെതിരെ ബോധവത്കരണം നടത്തണം എന്നു പറഞ്ഞതോടെ ലഭ്യമായ വേദികളിലെല്ലാം ശക്തമായി വിഷയം ഉന്നയിച്ചുതുടങ്ങി. 

			തിരൂരങ്ങാടിയിൽ രണ്ടു ദിവസം ഈ വിഷയത്തിൽ മാത്രം പ്രഭാഷണം നടത്തിയിരുന്നു. പിന്നീട് 1994ൽ അൽ ഇർഫാദ് മാസികയിൽ ‘സ്പന്ദിക്കുന്ന ഹൃദയമുണ്ടോ നിങ്ങൾക്ക്’ എന്ന തലക്കെട്ടിൽ ലേഖനമെഴുതി. അത് സുന്നിസമൂഹത്തിൽ വലിയ ചർച്ചയായി. പ്രതികരിച്ച ഭൂരിപക്ഷവും ലേഖനത്തിന് അനുകൂലമായ നിലപാടാണ് എടുത്തത്. അതോടെ ആ വിഷയത്തിൽ പൂങ്കാവനം മാസികയിൽ ലേഖന പരമ്പര എഴുതി. പ്രമുഖ പണ്ഡിതന്മാർ പ്രതികരിച്ചുതുടങ്ങി. അത് പല ചെറുപ്പക്കാർക്കിടയിലും മാറ്റങ്ങൾ വരുത്തി. പ്രത്യേകിച്ച് ഗൾഫുകാർക്കിടയിൽ. അവരതൊരു കാമ്പയിനായി ഏറ്റെടുത്തു. പ്രചാരണങ്ങളും പ്രഭാഷണങ്ങളും സംഘടിപ്പിച്ചു. അതോടെ ചില ചെറുപ്പക്കാരെല്ലാം സ്ത്രീധന രഹിത വിവാഹത്തിന് മുന്നോട്ടുവന്നു. പലരുടെയും മാതാപിതാക്കൾ ഈ മാറ്റത്തെ അംഗീകരിച്ചില്ല. അപ്പോൾ ആ ചെറുപ്പക്കാർ എന്നെ വിളിച്ച് അവരുടെ മാതാപിതാക്കളോട് നേരിട്ട് സംസാരിക്കാൻ പറഞ്ഞു. അങ്ങനെ ഒരുപാട് സംഭവങ്ങൾക്ക് അക്കാലം സാക്ഷ്യം വഹിച്ചിട്ടുണ്ട്. 

			കേരളീയ സമൂഹത്തിലൊന്നടങ്കം ഈ വിഷയത്തിലൊരു മാറ്റം വരുത്താൻ അതുകൊണ്ടായില്ലെന്നത് യാഥാർഥ്യമാണ്. പക്ഷേ, ചില ആദർശ യൗവനങ്ങൾ സുന്നിസമൂഹത്തിലും അതുവഴി ഉണ്ടായി എന്നത് നേരനുഭവമാണ്. അതുപോലെ സ്ത്രീധനത്തെ ഹദീസും മറ്റും ഉദ്ധരിച്ച് ന്യായീകരിക്കുന്ന അവസ്ഥയും ഈ കാമ്പയിനോടെ ഏറക്കുറെ ഇല്ലാതായി. സ്ത്രീധനക്കണക്ക് പരസ്യമായി പറഞ്ഞ് പള്ളിയിൽ വെച്ച് കമീഷൻ വാങ്ങുന്ന അവസ്ഥക്കും മാറ്റങ്ങൾ വന്നു. ഈ സന്ദേശമെത്താത്ത ഒറ്റപ്പെട്ട കുഗ്രാമങ്ങളിൽ മാത്രമേ ഇങ്ങനെ സ്ത്രീധനത്തിന്റെ കണക്കും കമീഷനും പരസ്യമായി പറയുന്ന മഹല്ലുകൾ ഇന്നുള്ളൂ. സ്ത്രീധനം വാങ്ങുന്നവരും ഇസ്ലാമികമായി അതിനെ ന്യായീകരിക്കാൻ സാധിക്കാത്ത അവസ്ഥയിലേക്ക് കാര്യങ്ങളിപ്പോൾ എത്തിയിട്ടുണ്ട്.

			?സ്ത്രീവിദ്യാഭ്യാസത്തിനു വേണ്ടി സുന്നിസമൂഹത്തിനകത്തുണ്ടായ മൂവ്മെന്റിന്റെ മുന്നിലും താങ്കളുണ്ടായിരുന്നു.

			1999നു ശേഷം പ്ലസ്ടു വ്യാപകമായതോടെ മുസ്‌ലിം പെൺകുട്ടികളിൽ ഭൂരിപക്ഷവും ആ പഠനവും തുടർന്നു. അതുവരെ പത്താം ക്ലാസ്സോടെ മിക്കവരും പഠനം അവസാനിപ്പിക്കുകയും വിവാഹിതരാവുകയും ചെയ്യുന്നതായിരുന്നു പതിവ്. 18 വയസ്സെന്ന വിവാഹപ്രായ നിയമം കർശനമായതും ഈ പഠനങ്ങൾക്ക് മറ്റൊരു കാരണമായിരുന്നു. പ്ലസ്ടു തുടങ്ങിയ ആദ്യകാലത്ത് സ്കൂളുകളിൽ വേണ്ടത്ര സീറ്റുകളില്ലാത്തതിനാൽ മുസ്‌ലിം പെൺകുട്ടികളിൽ ഭൂരിപക്ഷവും പാരലൽ കോളേജുകളെയായിരുന്നു ആശ്രയിച്ചത്. ആ സ്ഥാപനങ്ങളിൽ മിക്കതിനും പ്രത്യേക നിയമമോ വ്യവസ്ഥയോ മികച്ച അച്ചടക്ക സംവിധാനമോ ഉണ്ടായിരുന്നില്ല. സമുദായത്തിലെ പെൺകുട്ടികളിൽ തെറ്റായ സംസ്കാരങ്ങൾ പ്രചരിക്കാൻ ഇത് കാരണമായി. ഇതിന് അറുതിവരുത്തണമെങ്കിൽ മത സംഘടനകൾക്ക് കീഴിൽ പത്താം ക്ലാസ്സിനു ശേഷം പെൺകുട്ടികൾക്ക് പഠന സൗകര്യമുള്ള സ്ഥാപനങ്ങളുണ്ടാവണമെന്ന ചിന്ത പലർക്കുമുണ്ടായി. വേങ്ങരയിൽ ഞാൻ മുൻകൈയെടുത്ത് റയ്യാൻ വനിതാ കോളേജ് തുടങ്ങുന്നത് അക്കാലത്താണ്. അത് പിന്നീടൊരു വലിയ മൂവ്മെന്റായി മാറി. ഒട്ടേറെ വനിതാ കോളേജുകൾ സുന്നികളുടേതായി ഉയർന്നുവന്നു. ഇന്ന് മർകസിനകത്ത് അന്താരാഷ്ട്ര നിലവാരത്തിൽ പ്രവർത്തിക്കുന്ന വനിതാ സ്ഥാപനങ്ങളുണ്ട്. കിതാബോതുന്ന പെൺകുട്ടികൾവരെ ഉണ്ടായിത്തുടങ്ങിയിരിക്കുന്നു. 

			എന്റെ ഉമ്മ ഓത്തുപള്ളിയിൽ ഖുർആൻ പഠിപ്പിച്ചിരുന്ന ഉസ്താദഃ ആയിരുന്നു. ഈ ചേറൂർ പ്രദേശത്തെ പ്രായമായ ആണുങ്ങളും പെണ്ണുങ്ങളുമെല്ലാം ഉമ്മ ഓത്തു പഠിപ്പിച്ചവരാണ്. സ്ത്രീകളുടെ മതവിദ്യാഭ്യാസത്തിന്റെ ആ പാരമ്പര്യം തന്നെയാണ് ഈ വനിതാ കോളേജുകളിലൂടെ ഇപ്പോൾ പെൺകുട്ടികൾ തിരിച്ചുപിടിച്ചിരിക്കുന്നത്.

			?സുന്നിസമൂഹത്തിന്റെ തന്നെ ഭാഗമായി അതിന്റെയകത്ത് പ്രവർത്തിക്കുന്ന പണ്ഡിതനാണ് താങ്കൾ. മുജാഹിദ്-ജമാഅത്ത് പ്രസ്ഥാനങ്ങൾ സാമൂഹിക അനാചാരങ്ങൾക്കെതിരെ ശബ്ദിക്കുമ്പോൾ ലഭിക്കാത്ത ശ്രദ്ധ താങ്കൾക്കും മറ്റു സുന്നിപണ്ഡിതന്മാർക്കും ലഭിക്കും. ആ അർഥത്തിൽ കേരളീയ മുസ്‌ലിം സമൂഹത്തിനകത്ത് ഇനിയുമുണ്ടാവേണ്ട ബോധവത്കരണങ്ങൾ എന്തൊക്കെയാണ്?

			സ്ത്രീധനമടക്കമുള്ള സാമൂഹിക അനാചാരങ്ങൾക്കും ജനങ്ങളെ ദുരിതത്തിലും സാമ്പത്തിക പ്രയാസത്തിലുമാക്കുന്ന മാമൂലുകൾക്കും നാട്ടാചാരങ്ങൾക്കുമെതിരെ ശക്തമായ ബോധവത്കരണം ഇനിയും ഉയർന്നുവരേണ്ടതുണ്ട്. സാമ്പത്തിക അച്ചടക്കമാണ് മുസ്‌ലിം സമൂഹം ഒന്നടങ്കം പഠിക്കേണ്ട മറ്റൊരു വിഷയം. നമ്മുടെ വലിയൊരു ചെറുപ്പം ഗൾഫിലാണ്. ദുരിതമയമാണവരുടെ ജീവിതം. കൂടെ കുടുംബവും കുട്ടികളുമില്ല. കഷ്ടപ്പെട്ടാണവർ പണമുണ്ടാക്കുന്നത്. എന്നിട്ടാ പണം നാട്ടിൽ ചെലവഴിക്കുന്നതെങ്ങനെയാണ്? കല്യാണവും അനുബന്ധ മാമൂലുകളും അതിൽ മുക്കാൽ പങ്കും അപഹരിക്കുന്നു. മുടി കളയൽ, കുടിയൊരുക്കൽ, അഖീഖയറുക്കൽ ഇങ്ങനെ അത്യാവശ്യമില്ലാത്ത കാര്യങ്ങൾക്ക് കടം വാങ്ങി കാശ് അയക്കുന്നവരാണ് പ്രവാസികളിലധികവും. ഇതെല്ലാം പണമുള്ളവർ ചെയ്യേണ്ട കാര്യമാണ്. 

			വീടു നിർമാണരംഗത്തെ ആഡംബരവും ഇതിനോട് ചേർത്തു പറയേണ്ടതാണ്. ഞാൻ സന്ദർശിച്ച ഒരു രാജ്യത്തും വിയർപ്പൊഴുക്കി അധ്വാനിച്ച പണം ഇങ്ങനെ അത്യാവശ്യമില്ലാത്ത കാര്യങ്ങൾക്ക് ചെലവഴിക്കുന്നത് കണ്ടിട്ടില്ല. കുടുംബത്തിന്റെ നിത്യ ചെലവിനും കുട്ടികളുടെ വിദ്യാഭ്യാസത്തിനുമൊക്കെ അധ്വാനത്തിന്റെ 25 ശതമാനം പണമേ പ്രവാസികൾ ചെലവഴിക്കുന്നുള്ളൂ. അതാവട്ടെ നാട്ടിൽതന്നെ പണിയെടുത്താൽ ഉണ്ടാക്കാവുന്നതുമാണ്. അതുകൊണ്ട് സാമ്പത്തിക അച്ചടക്കം നാം ഇനിയും പഠിക്കേണ്ടിയിരിക്കുന്നു. എല്ലാവരും ഒരുമിച്ച് ബോധവത്കരണം നടത്തേണ്ട വിഷയമാണിത്. ആഡംബരത്തിനും ധൂർത്തിനുമെതിരെ മുസ്‌ലിം ലീഗ് കാമ്പയിൻ ഈ രംഗത്ത് മാതൃകാപരമായിരുന്നു. കെ.പി.എ മജീദ് ആവശ്യപ്പെട്ട പലയിടത്തും ആ കാമ്പയിനിൽ ഞാൻ സംസാരിച്ചിരുന്നു. പക്ഷേ, പിന്നീട് അതിന് തുടർച്ചയുണ്ടായില്ല. ഒരു രാഷ്ട്രീയ പാർട്ടിയെന്ന നിലക്ക് ലീഗിന് ആ വിധത്തിലത് മുന്നോട്ടു കൊണ്ടുപോകാൻ കഴിയില്ലെന്നതാണ് യാഥാർഥ്യം. മുസ്‌ലിം മത സംഘടനകൾക്ക് അത്തരം കാമ്പയിനുകൾക്ക് തുടർച്ചയുണ്ടാക്കാൻ സാധിക്കണം. അപ്പോഴേ ഈ രംഗത്ത് വലിയ മാറ്റങ്ങൾ ഉണ്ടാകൂ.

		

		

			സ്ത്രീധനം, സംഘടിത സകാത്ത് : സമുദായം നിലപാടുകൾ പുനഃപരിശോധിക്കണം

			എ.പി അബ്ദുർറഹ്മാൻ ഫൈസി

			കേരളീയ മുസ്‌ലിം സമുദായത്തിൽ ആഴത്തിൽ വേരോടിയ സ്ത്രീധന സമ്പ്രദായത്തെ പ്രമാണങ്ങളും പണ്ഡിതവചനങ്ങളും നിരത്തി അതിന് ഇസ്ലാമിക ന്യായങ്ങളില്ലെന്ന് സമർഥിച്ച് ‘സ്ത്രീധനം തെറ്റും ശരിയും’ എന്ന ഗ്രന്ഥമെഴുതിയ സുന്നി പണ്ഡിതനാണ് എ.പി അബ്ദുർറഹ്മാൻ ഫൈസി. തന്റെ മഹല്ലായ കാലിക്കറ്റ് യൂനിവേഴ്സിറ്റിക്കടുത്ത പാണമ്പ്രയിൽ സമസ്ത നേതൃത്വത്തിന്റെ അംഗീകാരത്തോടെ സംഘടിത സകാത്ത്, പലിശരഹിത നിധി, കൗൺസലിംഗ് ക്ലാസ്സുകൾ തുടങ്ങി ഒട്ടേറെ സാമൂഹിക പദ്ധതികൾക്ക് അദ്ദേഹം നേതൃത്വം നൽകുന്നു. മുംബൈയിലെ ഖുവ്വത്തുൽ ഇസ്ലാം അറബിയ്യ, സമസ്തയുടെ കീഴിലെ സുന്നി പബ്ലിക്കേഷൻ സെന്റർ, മഹല്ല് ട്രെയ്നിംഗ് സെന്റർ, മഹല്ല് ഫെഡറേഷൻ എന്നിവയുടെ സാരഥ്യവും ഏറ്റെടുത്തിരുന്ന അദ്ദേഹം, മുസ്‌ലിം ജനസാമാന്യത്തിലും മഹല്ലടക്കമുള്ള അതിന്റെ സംവിധാനങ്ങളിലുമുണ്ടാവേണ്ട മാറ്റങ്ങളെക്കുറിച്ച് സംസാരിക്കുന്നു.

			?പട്ടിക്കാട് ജാമിഅ നൂരിയ്യ അറബിയ്യയിൽ നിന്ന് ഫൈസി ബിരുദം നേടിയ ശേഷമാണല്ലോ താങ്കൾ മതപ്രബോധന രംഗത്തേക്ക് വരുന്നത്. എവിടെയെല്ലാമായിരുന്നു താങ്കളുടെ സേവനങ്ങൾ?

			ജാമിഅ നൂരിയ്യയിലെ പഠനശേഷം എന്റെ ആദ്യ പ്രവർത്തന മേഖല നാദാപുരത്തായിരുന്നു. പള്ളിയും മദ്റസയും മറ്റു ദീനീ സേവനങ്ങളുമായി അഞ്ചു വർഷം അവിടെയുണ്ടായിരുന്നു. പിന്നീട് കുറച്ചുകാലം സുഊദിയിലായിരുന്നു. ജോലിയായിരുന്നില്ല ലക്ഷ്യം. ഹജ്ജ് ചെയ്യാനുള്ള ഉദ്ദേശ്യത്തിനുവേണ്ടി ജോലിയിൽ ഏർപ്പെട്ടതാണ്. ഹജ്ജ് നിർവഹിച്ച ശേഷം തിരിച്ചുപോന്നു. 1982 മുതൽ 1994 വരെ മുംബൈയിലായിരുന്നു. മുംബൈ കേരള മുസ്‌ലിം സുന്നി ജമാഅത്തിന്റെ കീഴിലെ ഖുവ്വത്തുൽ ഇസ്ലാം അറബിയ്യ എന്ന ദീനീ കേന്ദ്രത്തിന്റെ ചുമതലയായിരുന്നു. മുംബൈയിൽ പലയിടങ്ങളിലായി കച്ചവടാവശ്യാർഥവും മറ്റും താമസിക്കുന്ന മലയാളികളുടെ ദീനീ സംസ്കരണവും സാമൂഹികാവശ്യങ്ങളും നിർവഹിക്കലായിരുന്നു ഖുവ്വത്തുൽ ഇസ്ലാമിന്റെ ലക്ഷ്യം. ചിലപ്പോഴെല്ലാം മത വ്യത്യാസമില്ലാതെ മലയാളികളുടെ പൊതു ആവശ്യങ്ങൾക്ക് വേണ്ടിയും ഖുവ്വത്തുൽ ഇസ്ലാം പ്രവർത്തിച്ചിരുന്നു. അന്നവിടെ മലയാളികൾക്ക് പറയത്തക്ക മറ്റു വേദികളൊന്നുമുണ്ടായിരുന്നില്ല. കേരളത്തിൽ നിന്ന് ഹജ്ജിന് പോകുന്നവരെല്ലാം അന്ന് മുംബൈ വഴിയായിരുന്നു മക്കയിലേക്ക് പോയിരുന്നത്. കരിപ്പൂർ എയർപോർട്ട് അന്നുണ്ടായിരുന്നില്ല. അതിനാൽ ഹാജിമാർ കുറച്ച് ദിവസം മുംബൈയിൽ താമസിക്കുമായിരുന്നു. അങ്ങനെ എല്ലാ വർഷവും ഹജ്ജിന് പോകുന്ന മലയാളികൾക്ക് ക്ലാസ്സെടുക്കുക എന്നതും എന്റെ ചുമതലയായിരുന്നു. വർഷങ്ങളോളം ക്ലാസ്സെടുത്തപ്പോൾ ആ നോട്ട്സുകളെല്ലാം ചേർത്തുവെച്ച് 1984ൽ ഞാനൊരു ഹജ്ജ് ഗൈഡ് എഴുതിയിരുന്നു. മുംബൈ മുസ്‌ലിം ജമാഅത്ത് അത് പ്രസിദ്ധീകരിക്കുകയും ഹാജിമാർക്ക് വിതരണം നടത്തുകയും ചെയ്തു. അന്ന് ഹജ്ജ് ലളിതമായി വിശദീകരിക്കുന്ന മലയാള പുസ്തകങ്ങളില്ലായിരുന്നു. കിതാബുകളിൽ വിശദീകരിക്കുന്ന പല ചരിത്ര സ്ഥലങ്ങളും മക്കയിൽ മാറ്റങ്ങൾക്ക് വിധേയമാവുകയും ചെയ്തിരുന്നു. ആ മാറ്റങ്ങൾ ഉൾക്കൊണ്ട് പോക്കറ്റ് ഗൈഡായി ഉപയോഗിക്കാവുന്ന രീതിയിലാണ് ഞാൻ ആ പുസ്തകം തയാറാക്കിയത്. ഇങ്ങനെ പത്തുവർഷം മുംബൈയിലെ ഖുവ്വത്തുൽ ഇസ്ലാമിന്റെ വ്യത്യസ്ത ദീനീ സേവനങ്ങളിൽ പങ്കാളിയായി. ശേഷം കേരളത്തിലേക്ക് തിരിച്ചുപോന്നു. സമസ്തക്ക് കീഴിലെ സുന്നി പബ്ലിഷിംഗ് സെന്ററിൽ കുറച്ചുകാലം നിന്നു. മദ്റസാധ്യാപകർക്ക് സമസ്ത ട്രെയ്നിംഗ് കൊടുക്കാൻ തീരുമാനിച്ചപ്പോൾ അതിൽ പങ്കാളിയായി. തുടക്കത്തിൽ ആറു മാസവും പിന്നീട് ഒരു വർഷവുമായിരുന്നു ട്രെയ്നിംഗ് കോഴ്സിന്റെ കാലാവധി. ഇങ്ങനെ പത്ത് ബാച്ചുകൾക്ക് നേതൃത്വം നൽകിയ ശേഷം ആ ഉത്തരവാദിത്തത്തിൽ നിന്ന് പിരിഞ്ഞു. ശേഷം ഒരു സംവിധാനത്തിലും സ്ഥിരമായി നിന്നിട്ടില്ല. ഇപ്പോൾ ഫറോക്ക് ടൗൺ പള്ളിയിൽ ഖത്വീബും പാണമ്പ്ര മഹല്ലിന്റെ വൈസ് പ്രസിഡന്റുമാണ്. സ്ത്രീധനമടക്കമുള്ള സാമൂഹിക ജീർണതകൾക്കെതിരെ ബോധവത്കരണം നടത്താൻ ലഭിക്കുന്ന അവസരങ്ങൾ ആരുടെ വേദിയായാലും ഉപയോഗപ്പെടുത്തുന്നു. വ്യത്യസ്ത കൂട്ടായ്മകളും സംഘടനകളും നടത്തുന്ന പരിപാടിയിൽ പങ്കെടുക്കാറുണ്ട്. 

			?വധുവിന്റെ ഉപ്പയോടും കുടുംബത്തോടും വിലപേശി വാങ്ങുന്ന സ്ത്രീധന സമ്പ്രദായത്തിന്റെ അധാർമികത വിശദമാക്കുന്നതാണ് ‘സ്ത്രീധനം തെറ്റും ശരിയും’ എന്ന താങ്കളുടെ ഗ്രന്ഥം. ഭഅൽ ബാഇന’ എന്ന പേരിൽ അറബിയിലാണത് ആദ്യം പ്രസിദ്ധീകരിച്ചത്. എന്തായിരുന്നു സ്ത്രീധനത്തിനെതിരെ പുസ്തകമെഴുതാനുള്ള പ്രേരണ? എന്തുകൊണ്ടത് അറബി ഭാഷയിലായി?

			സ്ത്രീധന സമ്പ്രദായത്തോളം മുസ്‌ലിം കുടുംബങ്ങളെ കണ്ണീരിലാഴ്ത്തിയ മറ്റൊരു ദുരാചാരം കേരള മുസ്‌ലിംകൾക്കിടയിൽ ഉണ്ടായിട്ടില്ല. പെൺകുട്ടികളുടെ ജനനത്തെ പേടിയോടെ നോക്കിക്കാണുന്ന അവസ്ഥ പോലുമുണ്ടായത് സ്ത്രീധന സമ്പ്രദായം കൊണ്ടാണ്. വർഷങ്ങളോളം നാടുവിട്ട് പലർക്കും പ്രവാസ ജീവിതം നയിക്കേണ്ടിവരുന്നത് പെൺമക്കളെ കെട്ടിച്ചയക്കുമ്പോൾ കൊടുക്കേണ്ട സ്ത്രീധന തുക കണ്ടെത്താനാണ്. ചിലർ വീടുകളും പുരയിടവും വിൽക്കുന്നു. പലിശക്ക് പോലും കടം വാങ്ങുന്നു. ഇങ്ങനെ സ്ത്രീധനമെന്ന സമ്പ്രദായം മുസ്‌ലിം കുടുംബങ്ങളെ കണ്ണീരു കുടിപ്പിക്കുന്ന സന്ദർഭത്തിലാണ് അങ്ങനെയൊന്നിന് ഇസ്ലാമിക പ്രമാണങ്ങളുടെ പിന്തുണയുണ്ടാവുമോ എന്ന് ഞാൻ അന്വേഷിക്കുന്നത്. സ്ത്രീധന സമ്പ്രദായത്തിന് ന്യായം ചമയ്ക്കാനുപയോഗിക്കുന്ന ഹദീസുകളും ചരിത്ര സംഭവങ്ങളും ഞാൻ പരിശോധിച്ചു. വിവാഹ സന്ദർഭത്തിലെ സാമ്പത്തിക ഇടപാടുകളെക്കുറിച്ചുള്ള പൂർവിക പണ്ഡിതരുടെ അഭിപ്രായങ്ങളും വായിച്ചു. ഇവയിലൊന്നിലും കേരളത്തിൽ നിലനിൽക്കുന്ന സ്ത്രീധന സമ്പ്രദായത്തെ ന്യായീകരിക്കാനുതകുന്ന തെളിവുകളില്ലെന്ന് കണ്ടെത്തി. അങ്ങനെയാണ് ആ വിഷയത്തിലെ ഇസ്ലാമിക കാഴ്ചപ്പാടുകൾ പ്രമാണങ്ങളും പണ്ഡിതാഭിപ്രായങ്ങളും ഉദ്ധരിച്ച് അൽ ബാഇന എന്ന പേരിൽ അറബിഭാഷയിൽ പ്രസിദ്ധീകരിച്ചത്.

			പുസ്തകം അറബി ഭാഷയിൽ ആവാൻ പല കാരണങ്ങളുണ്ട്. വിവാഹവേളയിൽ വധുവിന് പിതാവ് നൽകുന്ന എല്ലാവിധ പാരിതോഷികങ്ങളും ഹറാമും അനിസ്ലാമികവുമായി മുദ്രകുത്തുന്ന തീവ്ര ആശയമുള്ളവർ കേരളീയ മുസ്‌ലിം സമൂഹത്തിൽ അന്നേ സജീവമായിരുന്നു. വധുവിന്റെ രക്ഷിതാവ് നിർബന്ധിതമായ സാഹചര്യത്തിൽ സംതൃപ്തിയില്ലാതെ നൽകുന്നതും വരന്റെ കുടുംബം വിലപേശി വാങ്ങുന്നതുമാണ് എതിർക്കപ്പെടേണ്ട സ്ത്രീധന സമ്പ്രദായം. വിഷയത്തെ അങ്ങനെ വിശദീകരിക്കാൻ, എതിർക്കുന്നവർക്ക് സാധിച്ചില്ല. അപ്പോൾ സ്വാഭാവികമായും മറുപക്ഷം വിവാഹ സമയത്ത് നൽകുന്ന പാരിതോഷികം എന്ന പേരിൽ അതിന് ഇസ്ലാമിക ന്യായങ്ങൾ കണ്ടെത്തി. മറ്റു ചില സത്യങ്ങൾക്ക് നേരെ അവർ കണ്ണടക്കുകയും ചെയ്തു. 

			ഇത്തരമൊരു സന്ദർഭത്തിൽ ഈ വിവാദ വിഷയത്തിൽ പൊതുജനങ്ങൾക്ക് ലഭ്യമാവുന്ന രീതിയിൽ മലയാളത്തിൽ ഒരു പുസ്തകമെഴുതിയാൽ ഗുണത്തേക്കാൾ ദോഷമാണുണ്ടാവുക. വിഷയത്തെ വിവാദമാക്കലല്ല, പണ്ഡിതന്മാരെ ബോധ്യപ്പെടുത്തലായിരുന്നു എന്റെ ഉദ്ദേശ്യം. അതിനാലാണ് മഹാന്മാരായ പൂർവിക പണ്ഡിതന്മാരുടെ ഉദ്ധരണികൾ അറബി മൂലത്തിൽ തന്നെ എഴുതി പുസ്തകമാക്കിയത്. ആ ഗ്രന്ഥം സമസ്തയിലെ പണ്ഡിതന്മാർക്കെല്ലാം ഞാൻ വിതരണം ചെയ്തു. പട്ടിക്കാട് ജാമിഅ നൂരിയ്യയിലും ദാറുൽ ഹുദയിലും കോപ്പികൾ നൽകി. പുസ്തകത്തിന്റെ ഉള്ളടക്കത്തെക്കുറിച്ച് അവരുടെയെല്ലാം അഭിപ്രായങ്ങളാരാഞ്ഞു. ഇങ്ങനെ വിയോജിപ്പിനും ചർച്ചക്കും ധാരാളം സമയം നൽകി വർഷങ്ങൾ കഴിഞ്ഞ ശേഷമാണ് അത് മലയാളത്തിലേക്ക് തർജമ ചെയ്തത്.

			?പുസ്തകത്തിന്റെ ഉള്ളടക്കത്തോട് എന്തു പ്രതികരണമാണ് പണ്ഡിതന്മാരുടെ ഭാഗത്തുനിന്നുണ്ടായത്?

			ആരും കാര്യമായി പ്രതികരിച്ചില്ലെന്നതാണ് സങ്കടം. പുസ്തകം വാങ്ങിവെച്ച പലരും അത് വായിക്കുക പോലും ചെയ്തില്ല. ഞാനങ്ങനെ ഒരു പുസ്തകം എഴുതിയിട്ടുണ്ടെന്ന് ധാരണയുള്ള ചിലർ ആ വിഷയത്തിൽ എന്നോട് തർക്കിക്കാൻ വന്നു. അവരുയർത്തിയ എല്ലാ സംശയങ്ങൾക്കുമുള്ള മറുപടികൾ പ്രമാണവും പണ്ഡിത വചനങ്ങളും ഉദ്ധരിച്ച് പുസ്തകത്തിൽ വിശദീകരിക്കപ്പെട്ടതാണ്. പക്ഷേ, അതൊന്ന് വായിച്ചുനോക്കാതെ പരമ്പരാഗതമായ ചോദ്യങ്ങൾ ഉന്നയിച്ച് തർക്കിക്കാനായിരുന്നു അവർക്കിഷ്ടം. വ്യക്തിപരമായി പലരോടും ഞാൻ ഈ വിഷയം സംസാരിക്കുമ്പോൾ അവർക്കത് മനസ്സിലാവാറുണ്ട്. ‘നമ്മളൊറ്റക്ക് എന്തുചെയ്യാനാണ്’ എന്നാണവർ ചോദിക്കാറ്. ചില ചെറുപ്പക്കാർക്ക് സ്ത്രീധനം വാങ്ങുന്നതിൽ താൽപര്യമൊന്നുമില്ല; പക്ഷേ, മാതാപിതാക്കൾ അതിന് നിർബന്ധിക്കുന്നു എന്നാണവരുടെ പക്ഷം. അതിനെ മറികടക്കാനുള്ള തന്റേടം അവർക്കില്ല. സാവകാശമാണെങ്കിലും ഗുണകരമായ മാറ്റങ്ങൾ ഈ രംഗത്ത് വരുന്നുണ്ട്. മതവിദ്യാഭ്യാസം നേടി ദീനീരംഗത്ത് സജീവരായ ചെറുപ്പക്കാർ തന്നെ സ്ത്രീധനമില്ലാതെ വിവാഹം കഴിക്കാൻ ഇപ്പോൾ തയാറാവുന്നുണ്ട്. വിവാഹസമയത്ത് വാങ്ങി, പിന്നീട് തെറ്റ് മനസ്സിലായപ്പോൾ അത് തിരിച്ചു നൽകുകയോ അതിന് തുല്യമായ സ്ഥലം ഭാര്യയുടെ പേരിൽ രജിസ്റ്റർ ചെയ്തു കൊടുക്കുകയോ ചെയ്ത വ്യക്തികളെ എനിക്കറിയാം. ഇങ്ങനെയൊക്കെയാണെങ്കിലും സമുദായ ഭൂരിപക്ഷത്തിൽ ഈ ജീർണത ശക്തിയായി തന്നെ നിലനിൽക്കുന്നുണ്ട്. മാറ്റങ്ങൾക്കും ബോധവത്കരണത്തിനും മഹല്ല് നേതൃത്വം മുൻകൈയെടുത്താലേ ആശാവഹമായ മാറ്റം ഈ രംഗത്ത് പ്രതീക്ഷിക്കേണ്ടതുള്ളൂ.

			?മഹല്ല് നേതൃത്വം സ്ത്രീധന സമ്പ്രദായത്തിനെതിരെ ബോധവത്കരണം നടത്തണമെന്ന് താങ്കൾ പറഞ്ഞു. പക്ഷേ, പലപ്പോഴും അനുഭവം തിരിച്ചാണ്. അതിനെ പ്രോത്സാഹിപ്പിക്കുന്ന വിധം സ്ത്രീധന തുകയുടെ കമീഷൻ കൈപ്പറ്റുന്ന മഹല്ലുകൾ പോലുമുണ്ട്?

			സ്ത്രീധനത്തുക കണക്കാക്കി കമീഷൻ വാങ്ങുന്ന രീതി മലബാറിലെ മഹല്ലുകളിൽ ഇല്ല എന്നാണ് എന്റെ അറിവ്. മറിച്ച് വരന്റെ പക്കൽ നിന്ന് ഒരു തുക സംഭാവന വാങ്ങുകയാണ് ചെയ്യുന്നത്. യഥാർഥത്തിൽ വിവാഹവേളയിൽ ഇങ്ങനെയൊരു സംഭാവന കൈപറ്റേണ്ട ആവശ്യം പോലുമില്ല. തെക്കൻ കേരളത്തിൽ, താങ്കൾ സൂചിപ്പിച്ച പോലെ തുക കണക്കാക്കി കമീഷൻ വാങ്ങുന്ന ചില മഹല്ലുകളുണ്ട്. എം.എസ്.എസ് പത്തനംതിട്ടയിൽ ഖത്വീബുമാർക്കു വേണ്ടി നടത്തിയ ഒരു ക്യാമ്പിൽ ഞാൻ പങ്കെടുത്തിരുന്നു. സ്ത്രീധന സമ്പ്രദായത്തിന്റെ അനിസ്ലാമികത വ്യക്തമാക്കിയപ്പോൾ അവിടെ മഹല്ലുകളിൽ നിലനിൽക്കുന്ന കമീഷൻ വ്യവസ്ഥ അവർ വിശദീകരിച്ചിരുന്നു. അവരെ അതിന്റെ ഗൗരവം ബോധ്യപ്പെടുത്തി. അതവർ ഉൾക്കൊണ്ടുവെന്നാണ് മനസ്സിലാകുന്നത്. പക്ഷേ, ഖത്വീബുമാർക്ക് എത്രത്തോളം മഹല്ലുകളിൽ അത് നടപ്പാക്കാൻ സാധിച്ചുവെന്നറിയില്ല.

			യഥാർഥത്തിൽ സംതൃപ്തിയില്ലാതെ ഒരാൾ നൽകുന്ന ധനം അത് സ്വീകരിക്കുന്നവരുടെ ആത്മീയ വിശുദ്ധിയെ തകർക്കും. സമ്പത്തിൽ വൈകല്യം സംഭവിച്ചാൽ അതവന്റെ ധാർമികതക്ക് കോട്ടം വരുത്തും. പലരുമിത് മനസ്സിലാക്കുന്നില്ല. വിവാഹദിവസം ധരിക്കുന്ന വസ്ത്രം, മഹ്ർ, കല്യാണ ചെലവ് ഇതിനെല്ലാം വേണ്ട തുക മിക്കവരും കണ്ടെത്തുന്നത് പെണ്ണിന്റെ വീട്ടുകാരിൽനിന്നാണ്. ഇതെങ്ങനെ ഹലാലാകും? അഭിമാനമുള്ള പുരുഷൻ സ്വന്തം സമ്പത്തിൽ നിന്നല്ലേ പെണ്ണിന് മഹ്റും വസ്ത്രങ്ങളും വാങ്ങേണ്ടത്? കുടുംബത്തിനും കൂട്ടുകാർക്കും നാട്ടുകാർക്കും നൽകുന്ന ഭക്ഷണത്തിന്റെയും ചെലവ് കണ്ടെത്തേണ്ടത് സ്വന്തം ധനത്തിൽ നിന്നാണ്. ഇതിനെല്ലാം സാമ്പത്തികശേഷിയുള്ളവർ പോലും സ്ത്രീധന തുകയാണ് അതിനു വേണ്ടി ചെലവാക്കുന്നത്. എത്ര ലജ്ജാകരമാണിത്! അതിനാൽ സ്ത്രീധനം വാങ്ങുന്ന കല്യാണത്തിൽ ഞാൻ പങ്കെടുക്കാറില്ല.

			?സ്ത്രീധന സമ്പ്രദായം പോലെ തന്നെ സങ്കീർണമാണ് അതുവഴി ലഭിക്കുന്ന അമ്പതും നൂറും അതിലധികവും വരുന്ന സ്വർണാഭരണങ്ങൾക്ക് സകാത്ത് നൽകേണ്ടതില്ല എന്ന കാഴ്ചപ്പാടും. ആഭരണത്തിന് സകാത്തില്ല എന്നാണല്ലോ ഇതിനുള്ള ന്യായം?

			സാമ്പത്തിക സൂക്ഷ്മതയും വിശുദ്ധിയും പാലിക്കാനാഗ്രഹിക്കാത്തവർ ചില ന്യായങ്ങൾ കാണുമ്പോൾ അതിന്റെ പിന്നാലെ പോവുക സ്വാഭാവികം. സാധാരണഗതിയിൽ ഉപയോഗിക്കുന്ന ആഭരണത്തിന് സകാത്ത് നൽകേണ്ടതില്ലെന്ന ശാഫിഈ മദ്ഹബിലെ അഭിപ്രായം ഉയർത്തിപ്പിടിച്ചാണ് അമ്പതും അതിലധികവും വരുന്ന ലക്ഷക്കണക്കിന് രൂപയുടെ ആഭരണങ്ങൾക്ക് സകാത്തില്ല എന്ന് ചിലർ വാദിക്കുന്നത്. യഥാർഥത്തിൽ ഒരു സ്ത്രീ സാധാരണഗതിയിൽ ധരിക്കുന്ന ആഭരണത്തിനാണ് സകാത്തില്ലെന്ന് ശാഫിഈ മദ്ഹബ് വ്യക്തമാക്കുന്നത്. ആ ഫിഖ്ഹ് തന്നെ രൂപപ്പെടുമ്പോൾ സ്വർണത്തിന് ഇത്ര മൂല്യമോ വിലയോ ഇല്ലെന്നും ഓർക്കണം. ഇപ്പോൾ എത്ര ലക്ഷത്തിന്റെ ആഭരണമാണ് ഡെഡ്മണിയായി ഓരോ വീട്ടിലും കെട്ടിക്കിടക്കുന്നത്! ഇത് ശരിയല്ല. ശാഫിഈ മദ്ഹബ് ഒഴികെ മറ്റു മിക്ക മദ്ഹബുകളും ആഭരണത്തിന് പരിധി നിശ്ചയിച്ചിട്ടുണ്ട്. നമ്മുടെ പരലോക ജീവിത വിജയത്തെക്കൂടി ബാധിക്കുന്ന ഇത്തരം വിഷയങ്ങളിൽ മറ്റു മദ്ഹബുകളുടെ അഭിപ്രായങ്ങളും മുഖവിലക്കെടുക്കണം. സാധാരണഗതിയിലുള്ള ആഭരണമായി പത്തര പവൻ വരെയാണ് പണ്ഡിതന്മാർ നിജപ്പെടുത്തിയിട്ടുള്ളത്. അതിന് മുകളിൽ ആഭരണമുള്ളവരെല്ലാം സകാത്ത് കൊടുക്കുക തന്നെ വേണം. ഈ അഭിപ്രായമാണ് സൂക്ഷ്മമായിട്ടുള്ളത്.

			?താങ്കൾ കൂടി നേതൃത്വം നൽകുന്ന പാണമ്പ്ര മഹല്ലിൽ സകാത്ത്, ഫിത്ർ സകാത്ത്, ഉദുഹിയ്യത്ത് എന്നിവ സംഘടിതമായാണ് നിർവഹിക്കുന്നത്. എന്നാൽ, കേരളത്തിലെ ഭൂരിപക്ഷം മഹല്ലുകളിലും ഇപ്പോഴും ഇവയെല്ലാം വ്യക്തികൾ ഒറ്റക്കാണ് നൽകുന്നത്. വ്യക്തിപരമായി നൽകുന്നതിനേക്കാൾ സംഘടിതമായി നിർവഹിക്കുന്നതല്ലേ സകാത്ത് വ്യവസ്ഥയോട് ചെയ്യുന്ന നീതി? അങ്ങനെ ചെയ്യുന്ന സംഘടനകളുടെയും കമ്മിറ്റികളുടെയും മാതൃകയോട് എന്ത് വിയോജിപ്പാണുള്ളത്?

			സകാത്ത് വ്യക്തികൾ ഒറ്റക്ക് നൽകുമ്പോൾ അതിന്റെ ലക്ഷ്യം പൂർണമായും നേടാനാവില്ല. എന്റെയടുത്ത് അമ്പതിനായിരം രൂപയുണ്ടെങ്കിൽ അതിന്റെ രണ്ടര ശതമാനമായ 1250 രൂപയാണ് ഞാൻ സകാത്ത് നൽകേണ്ടത്. കേരളത്തിലെ ഭൂരിപക്ഷം അംഗീകരിക്കുന്ന പ്രബലമായ ഫിഖ്ഹ് നിയമനമനുസരിച്ച് ഈ 1250 രൂപ ചുരുങ്ങിയത് മൂന്ന് വിഭാഗത്തിനെങ്കിലും വീതിച്ചുനൽകണം. ഓരോ വിഭാഗത്തിലും മൂന്ന് പേർക്ക് നൽകണം. അതായത് 1250 രൂപ ഒമ്പത് പേർക്ക് നൽകണമെന്നർഥം. അപ്പോൾ ഏറിയാൽ ഒരാൾക്ക് 130 രൂപ ലഭിക്കും. അത് ലഭിച്ച വ്യക്തി ചിലപ്പോൾ അതുകൊണ്ട് മൊബൈൽ റീചാർജ് ചെയ്തെന്നിരിക്കും. അതല്ലാതെ അതുകൊണ്ട് അവർ അനുഭവിക്കുന്ന പ്രതിസന്ധി പരിഹരിക്കാൻ സാധിക്കില്ല. എന്നാൽ, മഹല്ലിലെ സമ്പന്നരെല്ലാം ഒരു വ്യക്തിയെ വക്കാലത്ത് ഏൽപിച്ച് തങ്ങളുടെ സകാത്തെല്ലാം അദ്ദേഹത്തിന്റെയടുത്ത് നൽകിയാൽ അതൊരു വലിയ സംഖ്യയാവും. മിക്ക മഹല്ലിലും ലക്ഷങ്ങൾ ഇങ്ങനെ ശേഖരിക്കാം.

			ഇങ്ങനെ ലഭിച്ച സകാത്ത് മഹല്ലിലെ അർഹരായ വ്യക്തികൾക്ക് അവരുടെ സ്ഥിര പ്രശ്നം പരിഹരിക്കാൻ ഉപയോഗിക്കാം. വീടില്ലാത്തവന് അത് നിർമിച്ചുകൊടുക്കാം. ഉപജീവനാവശ്യാർഥം ജോലിക്കുള്ള സംവിധാനമൊരുക്കാം. ഇങ്ങനെയാവുമ്പോൾ ചിലപ്പോൾ ഒരു വ്യക്തിക്ക് തന്നെ അമ്പതിനായിരമോ ലക്ഷമോ നൽകേണ്ടിവരും. പക്ഷേ, അതോടുകൂടി പിറ്റേ വർഷം മുതൽ സകാത്തിനർഹരായവരുടെ ലിസ്റ്റിൽ നിന്ന് അദ്ദേഹത്തെ ഒഴിവാക്കാം. ഇങ്ങനെ ഓരോ വർഷവും ചുരുങ്ങിയത് അഞ്ചു പേരുടെയെങ്കിലും സ്ഥിരം പ്രശ്നത്തെ സകാത്ത് തുക കൊണ്ട് പരിഹരിക്കാനാകും. പത്തോ ഇരുപതോ വർഷം കൊണ്ട് ഒരു മഹല്ലിൽ സകാത്ത് വാങ്ങാൻ ആളില്ലാത്ത വിധമുള്ള മാറ്റം സംഘടിത സകാത്ത് വ്യവസ്ഥ ആസൂത്രിതമായി നടപ്പിലാക്കിയാൽ ഉണ്ടാക്കാൻ സാധിക്കും. ചരിത്രത്തിലത് സംഭവിച്ചിട്ടുണ്ട്. മൂന്നോ നാലോ വർഷം കൃത്യമായി സകാത്ത് ശേഖരിച്ച് വിതരണം ചെയ്തപ്പോൾ പിറ്റേ വർഷം സകാത്ത് സ്വീകരിക്കാൻ ആളില്ലാത്ത അവസ്ഥ ഉമർ ഫാറൂഖിന്റെ കാലത്ത് യമനിൽ സംഭവിച്ചിട്ടുണ്ട്. അത് പുതിയ കാലത്തും ആവർത്തിക്കാൻ സാധിക്കുന്നതാണ്.

			എന്നാൽ ഇങ്ങനെ സംഘടിതമായി സകാത്ത് നൽകുമ്പോൾ മറ്റു ചില വശങ്ങളും ശ്രദ്ധിക്കേണ്ടതുണ്ട്. സകാത്തായി ശേഖരിച്ച മുഴുവൻ സംഖ്യയും ഇങ്ങനെ നൽകരുത്. സകാത്ത് തുക നൽകിയവരുടെ കുടുംബങ്ങളിലെ അർഹരായവർക്ക് അതിന്റെ ഒരു പങ്ക് നീക്കിവെക്കണം. വേണമെങ്കിൽ സകാത്ത് നൽകുന്നവർക്ക് ബന്ധുക്കൾക്കുള്ള വിഹിതം മാറ്റിവെച്ച് വക്കാലത്ത് ഏൽപിച്ച വ്യക്തിക്ക് നൽകിയാലും മതിയാവും. അവരെ അവഗണിക്കാൻ പാടില്ല. സ്ഥിരമായി ചെറിയ സംഖ്യകൾ സകാത്ത് ലഭിക്കുന്നവരുണ്ടാകും. അവരെയും തൃപ്തിപ്പെടുത്തേണ്ടതുണ്ട്. അല്ലെങ്കിൽ സമൂഹത്തിൽ അവർ പ്രശ്നങ്ങളുണ്ടാക്കാൻ സാധ്യതയുണ്ട്. ഇങ്ങനെ കൊടുക്കുന്നവനും വാങ്ങുന്നവനും ആക്ഷേപമില്ലാത്തവിധം സംഘടിത സകാത്ത് വ്യവസ്ഥ നടപ്പാക്കുന്നിടത്താണ് അതിന്റെ വിജയം.

			അതേസമയം സംഘടിത സകാത്ത് കമ്മിറ്റികൾ വഴി ശേഖരിക്കുന്നതിലും വിതരണം ചെയ്യുന്നതിലും വിയോജിപ്പുണ്ട്. കമ്മിറ്റികൾ ഭൂരിപക്ഷാഭിപ്രായ പ്രകാരമാണ് തീരുമാനമെടുക്കുക. ഒരു വ്യക്തിക്ക് പ്രത്യേകിച്ച് അവിടെ ഉത്തരവാദിത്തമുണ്ടാവില്ല. സകാത്ത് നൽകിയവനോ ലഭിക്കാത്തവനോ അതന്വേഷിച്ചാൽ ‘കമ്മിറ്റിയുടെ തീരുമാനം അങ്ങനെയാണ്’ എന്നേ പറയൂ. ആ രീതി ശരിയല്ല. ഒരു വ്യക്തി കൃത്യമായി വക്കാലത്ത് ഏറ്റെടുക്കാനും അത് തുറന്ന് പ്രഖ്യാപിക്കാനും സാധിക്കണം. ആ വ്യക്തി മഹല്ലിലെ ഖാദിയാവണമെന്നില്ല. സാമ്പത്തിക വിശുദ്ധിയും അത് കൈകാര്യം ചെയ്യാൻ ശേഷിയുമുള്ള ഒരാളായാൽ മതി. വിതരണം ചെയ്യുന്നതിലും അർഹരെ കണ്ടെത്തുന്നതിലും വക്കാലത്ത് ഏൽപിക്കപ്പെട്ട വ്യക്തിക്ക് മറ്റുള്ളവരുമായി കൂടിയാലോചിക്കാം. സകാത്തിന്റെ കൈമാറ്റ പ്രക്രിയയുടെ സുതാര്യതക്ക് വേണ്ടി ഈയാവശ്യാർഥം ഫോം പൂരിപ്പിക്കുകയും സർവേ നടത്തുകയുമെല്ലാം ചെയ്യാം. പാണമ്പ്ര മഹല്ലിൽ ഇങ്ങനെയാണ് സംഘടിത സകാത്ത് വ്യവസ്ഥ നിലനിന്നുവരുന്നത്. ഈ വ്യവസ്ഥക്ക് തുടക്കമിട്ട വർഷത്തിൽ ഈ വിഷയമെല്ലാം സവിസ്തരം പ്രതിപാദിച്ച് ഞാനൊരു ലഘുലേഖ എഴുതിയിരുന്നു. മഹല്ല് നേതൃത്വം അത് മുഴുവൻ വീടുകളിലും വിതരണം ചെയ്തു. അതിനോടുള്ള വിയോജിപ്പ് തോന്നിയ ചില വ്യക്തികൾ സമസ്ത ജനറൽ സെക്രട്ടറി ചെറുശ്ശേരി സൈനുദ്ദീൻ മുസ്‌ലിയാരെ സമീപിച്ചു. അദ്ദേഹം ലഘുലേഖയെല്ലാം വായിക്കുകയും നടപ്പാക്കുന്ന രീതിയെക്കുറിച്ച് അന്വേഷിക്കുകയും ചെയ്ത ശേഷം ‘ഇങ്ങനെയാണെങ്കിൽ കുഴപ്പമില്ല’ എന്ന് പറഞ്ഞു. അങ്ങനെ എല്ലാവരുടെയും പിന്തുണയോടുകൂടിയാണ് സംഘടിത സകാത്ത് വ്യവസ്ഥ തുടങ്ങിയത്. അതിന്റെ ഗുണം തിരിച്ചറിഞ്ഞപ്പോൾ പിന്നീട് ഫിത്ർസകാത്തും ഉദുഹിയ്യത്തുമെല്ലാം സംഘടിതമാക്കുകയായിരുന്നു.

			?താങ്കളുടെ മഹല്ലിൽ മാതൃകാപരമായി നടപ്പിലാക്കിയ ഈ പദ്ധതികളെല്ലാം പതിറ്റാണ്ടുകൾക്ക് മുമ്പേ കേരള മുസ്‌ലിം സമൂഹത്തിലെ തന്നെ ചില കൂട്ടായ്മകൾ വിജയിപ്പിച്ച് കാണിച്ചതല്ലേ? എന്തുകൊണ്ടാണ് അവർ ഇത് നടപ്പാക്കിയപ്പോൾ സമൂഹഭൂരിപക്ഷം അംഗീകരിക്കാതിരുന്നത്?

			അത്തരം കൂട്ടായ്മകൾ മുന്നോട്ടുവെച്ച സംഘടിത സകാത്ത് അടക്കമുള്ള സംവിധാനങ്ങൾ അവയുടെ രീതിയിലും നടത്തിപ്പിലും ചില വിയോജിപ്പോടെ എല്ലാവർക്കും ഏറ്റെടുത്ത് നടപ്പാക്കാവുന്നതായിരുന്നു. ഉൾക്കൊള്ളാനുള്ള സാവകാശവും സഹിഷ്ണുതാപരമായ സംവാദവും അതിനാവശ്യമായിരുന്നു. പക്ഷേ, അതിന് മുന്നിട്ടിറങ്ങിയവർ തീവ്രമായ വിമർശന ശൈലിയാണ് സ്വീകരിച്ചത്. കേരളത്തിലെ ഭൂരിപക്ഷവും പിന്തുടരുന്ന ശാഫിഈ മദ്ഹബിനെയും മഹല്ല് വ്യവസ്ഥയെയും അതിലെ ഖത്വീബുമാരെയുമെല്ലാം വിശ്വാസത്തിലെടുത്ത് വേണമായിരുന്നു അത് നടപ്പാക്കേണ്ടിയിരുന്നത്. അതുണ്ടായില്ലെന്ന് മാത്രമല്ല, സമുദായ ഭൂരിപക്ഷത്തിന് പരിചിതമായ ഫിഖ്ഹ് കാഴ്ചപ്പാടുകളെ അവർ തള്ളിപ്പറഞ്ഞു. മഹല്ലിന് നേതൃത്വം നൽകുന്നവരെയും ഖത്വീബുമാരെയുമെല്ലാം വിവരമില്ലാത്ത യാഥാസ്ഥിതികരാക്കി. സംസ്കരണ രംഗത്ത് പ്രവർത്തിക്കുന്നവർക്ക് ഉണ്ടാവണമെന്ന് ഇസ്ലാം അനുശാസിക്കുന്ന ക്ഷമയും സൗഹൃദ ശൈലിയും യുക്തിയും അവർ പുലർത്തിയില്ല. സ്വാഭാവികമായും അവർ പ്രതിസ്ഥാനത്ത് നിർത്തിയവർ അവർ നടപ്പാക്കിയ പരിഷ്കാരങ്ങൾക്കെതിരെ സംഘടിക്കുന്നതിലേക്കാണ് ആ ശൈലി എത്തിച്ചത്. അതോടു കൂടി ഉൾക്കൊള്ളലിന്റെ സൗഹൃദാന്തരീക്ഷം നഷ്ടപ്പെട്ടു. മിക്ക വിഷയങ്ങളിലും കേരളത്തിൽ അതാണ് സംഭവിച്ചത്. 

			സകാത്ത് കമ്മിറ്റി രൂപീകരിക്കുന്നതിന് പകരം ഫിഖ്ഹിലെ തന്നെ പ്രമാണങ്ങൾ ഉദ്ധരിച്ച് വ്യക്തിയെ വക്കാലത്ത് ഏൽപിച്ച് സംഘടിതമായി കൊടുക്കുന്ന രീതി പരിചയപ്പെടുത്താമായിരുന്നു. ഇങ്ങനെ കേരള മുസ്‌ലിം സമൂഹത്തിൽ വേരുറച്ച ഫിഖ്ഹ് മദ്ഹബുകളെയും അവരുടെ മതജീവിതത്തിന് നേതൃത്വം നൽകുന്ന മഹല്ല് സംവിധാനത്തെയും അതിന് നേതൃത്വം നൽകുന്ന ഉലമാക്കളെയും അംഗീകരിച്ചും ആദരിച്ചും നടപ്പാക്കുന്ന മാറ്റങ്ങൾ ഉൾക്കൊള്ളാൻ സാവകാശമെങ്കിലും എല്ലാവരും തയാറാവും. അതിനുള്ള ക്ഷമയും പ്രവർത്തന ശൈലിയും സ്വീകരിക്കാൻ സംസ്കരണ രംഗത്ത് പ്രവർത്തിക്കുന്ന മുഴുവൻ കൂട്ടായ്മകളും തയാറാവേണ്ടതുണ്ട്.

